
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«ЧУЛУУН МӨР» РОМАНЫ ТУХАЙ

	Ардчилсан Герман Улсын үндэсний шагналт зохиолч Эрик Нойчийн уран бүтээлээс томоохныг нь уншигч олондоо анх удаа толилуулж байна.

	Энэхүү романд социализм байгуулж байгаа шинэ герман улсын ажилчин анги түүний дундаас барилгачдын амьдрал бүтээл, зөрчил тэмцэл тэр чигтээ харагдана.

	Тус романд зохиолын баатар олон бий. Эдний дотроос барилгачин Ханнес, барилгын хэсэг дэх намын үүрийн дарга Вернер, инженер бүсгүй Катрин нар бол романы гол баатар нь юм. Зохиолч баатруудыгаа тус тусын зан авиртай нь, хийдэг ажилтай нь, хэлдэг үгний онцлогтой нь дүрсэлсэн учраас олон хүний содон содон дүр боссон байна.

	Эрик Нойч, барилгачин Ханнесаар шинэ Германы ажилчин хүний дүрийг нүднээ харагдахуйц товойлгожээ. Ханнес бол эгэл жирийн ёстой ажилчин хүн мөн. Тэр ч учраас Ханнес герман орны өнцөг булан бүрд эгнэгт орших бат «Чулуун мөр» орд харш сүндэрлүүлж байна.

	Мөнгө гэдэг ганц бодлоор дотор биеэ эзэмдүүлж нийгмийн тухай үгийг сонсох ч дургүй агсан Ханнес залуу, хөдөлмөрийн явцад хэрхэн социализмын барилгачин их бүтээлийн эзэн, шинийг санаачлагч, мэдлэгийн төлөө мэрийгч гарамгай ажилчин болж буйг Эрик Нойч нухацтай тодорхой өгүүлжээ.

	Капитализм социализм хоёрын аль нь давуутай, аль нь амьдралд цэлгэр зам нээж буйг ялгаж ядан хямарч будилж явсан Ханнес хөдөлмөрөөрөө замаа заалган социализмын давуутайг нүдээрээ үзэж дахин хүмүүжин, нөхөдтэйгөө хөл нийлүүлэх болоод улмаар хөдөлмөрийн баатар тэргүүний ажилчин болж байгааг уншихад сонирхолтой.

	«Чулуун мөр» романд шинэ нийгмийн харьцаа бат тогтсон энх цагийн герман улсад өсөж бойжиж, хүмүүжсэн барилгын инженер Кати буюу Катрины дүр бий. Эрдэм мэдлэг өвөрлүүлсэн эх орныхоо төлөө чадах бүхнээ хийх санаа энэ инженер бүсгүйд дүүрэн ч байна, түүнийгээ ч урамтай гаргаж байна.

	Эрик Нойч эл романдаа хайр дурлалыг шингээжээ. Намын үүрийн дарга Вернер, залуу инженер бүсгүй Катрин хоёрын ээдрээтэй амраг сэтгэлийг нарийн эрэмбэтэй өгүүлсэн юм. Романы гол хоёр баатрын эхлээд нууцгай хожим нь хаах газаргүй болсон энэ явдал манай уншигчдыг яаж дуусдаг бол гэдэг санаагаар хөтлөн номын эцэст хүргэнэ... 

	«Дурлал гэдэг бол, хүний анхны сониучхан харцнаас эхлэн улмаар лавшран санааны гүнд хадагдан үлдэх сэтгэлийн хүчит тэмүүлэл мөн» гэж Эрик Нойчийн бичсэнтэй уншигч олон хүний санаа нийлэх биз ээ.

	Гэвч Вернер халирсан сэтгэлээ хазаарлаж чадалгүй хийсэн алдаагаа, коммунист хүний ёсоор гэмшин ухамсарч намын байгууллагын өмнө гэмээ мэдэж зэмээ танин, намын нөхдийн шүүмжлэлийг ч илүү дутуу үгүй хүлээж байна. Хүн алдаа хийж болно, тэгэхдээ алдаагаа ухамсарлах, түүнийгээ засахын төлөө тэмцэл бол намын хүний гол шинж чанарын нэг гэж бид үздэг билээ.

	Эрик Нойчийн «Чулуун мөр» роман үйл явдал арвин, үлдээх санаа ихтэй юм. Энэ учраас манай уншигчид зохиолын баатруудын хамтаар баярлах газар баярлаж, зэмлэх газар зэмлэж социализмыг байгуулж буй ах дүү герман ард түмний амьдрал ахуйтай танилцах буй заа.

	Эгц өөдөө цоройсон үйлдвэрийн арван зургаан яндан тэнгэр баганадан үзэгдэх нь орчин тойрны өндөр сүмдийн сүрийг дарж ер герман нутгийн хаана ч өөр тийм сүрлэг яндангууд байхгүй болов уу гэмээр ажээ. Тэр арван зургаан урт яндангаас нүүрсний хар тортог өдөр шөнөгүй олгойдно. Үнэхээр өдөр шөнийн хорин дөрвөн цагт зай завсаргүй олгойдно шүү.

	Өтгөн хар тортог өвлийн тэсгэм хүйтэнд тарианы талбайн хундан цагаан цасыг ч бараантуулан, урьхан хаврын туяхан цагаан цэцгийг ч бузарлаж, зуны дэлгэр тэнүүн цагт ч зулай төөнөм хурц нарыг халхалж, намрын хонгор салхитай ч хавсран тунгалаг голын ариун усыг булингартуулна. Баруун зүгээс, байн байн салхилдаг хүчтэй салхи фабрикийн бүх утааг хот руу үлээж хөө, тортог шингэсэн бохир усан бороо байшингийн дээвэр, тарианы талбай, хотын гудамж, модны навчис руу асгарна. Борооны дараа нар шарж шалбааг хатахад холилдсон хөө нь тодрон үлдэнэ. Байшин бүрийн будаг нь хар буртагт тарлантаж, улаан вааран дээвэр харлан цонхны шил ч цэвэр тунгалагхан байхаа больжээ. Голын ус булингартан хөөсөрч, шаазгай шувуу хүртэл цагаан эрээн биш орог саарал болжээ.

	Үйлдвэрийн нүсэр олон яндангаар баганадуулсан цэлмэг хөх тэнгэр, зугаатай зуны дунд сарын илчит нараар жижиг хот Шконагийн дээрээс хүчтэй гэгч шарна.

	Бараантан татах утаан хөшгийн цаанаас сааралтан тусах нарны туяа, харахад асар их гайхалтай бус авч тус биеийг төөнөх нь үнэхээр илчтэй ажээ. Модны ногоон навчис алсаас бараантан харагдах агаад алим жимс боловсорч гүйцээгүй үе билээ.

	Гудамжаар давхин өнгөрсөн автомашины хойно хуйлран үлдэх цагаан тоос явганаар зорчигчдын гутал, хувцасны нугалаанд шингэж мөн ч зарим үед аманд орж зажлагдах явдал тохиолдоно. Хавь ойрын юманд хар бараан тортог шингэж орчны агаар хүхэрлэг хийн үнэрээр ханхлан хоолой хорсгоно.

	 

	 

	Дэлгэр зуны нэгэн сайхан өдөр үйлдвэрийн яндан дуугарав. Бас тэгээд ер бусын цаг, үдээс хойш нэг л эгзэгтэй дуугарлаа. Үйлдвэр, тэр аяараа доргиж цонхны шил чичирч ханын шавар ч нурав. Тэр яндангийн дуу, түүний цуурай хүрээгүй өнцөг булан хотын хэмжээнд үгүй биз. Бас тэгээд бүх яндан арван гурван цаг хорин дөрвөн минутад секундийн зөрөөгүйгээр нэгэн зэрэг гэв гэнэтхэн дуу хадаасан нь учиртай! Түүнээс өмнө яндан бүр зөвхөн ээлж солигдох үед хойно хойноосоо цуварч дуугардаг байсан юм.

	Холын үйлдвэрийн яндангуудын дуу зүг бүрээс үл мэдэгхэн сонстох нь хөг нийлүүлэн буй хөгжмийн чуулгыг санагдуулдаг сан. Гэтэл энэ удаад бодол санааны ямар ч хүнд дарамтаас ангижруулсан мундаг чанга дуугарсан нь арван гурван цаг хорин дөрвөн минутад Сайд нарын Зөвлөлийн дарга тус үйлдвэрт хүрэлцэн ирэх хэрэг байжээ.

	Замын их тоосонд орог саарал болсон урт хар суудлын машин үйлдвэрийн хашааны хаалгаар намалзан орж ирэв.

	Чухамхүү юу болохыг эс мэдэвч үйлдвэрийн яндангийн дохиогоор тал талаасаа хуран цугларахаар яаран айсуй яваа Шконагийн үйлдвэрийн олон мянган ажилчдын дотор барилгын найман ажилчнаас бүрэлдсэн Ханнесын бригад байв.

	Тэд усны урсгал лугаа адил урсаж буй эрэгтэй эмэгтэй олны дунд хөвөнтэй цамц, барилгачны хир болсон комбинезон, өргөн хүрээтэй хар бүрх малгай тавьцгаасан нь ажил төрөл нэгтэй болохоо нийтийн өмнө илтгэн намагт ургасан удвал цэцгийн дэлбээг санагдуулна. Олон өнгийн туг далбаагаар чимэглэсэн тойргийн захиргааны байшингийн өмнө үлээвэр хөгжмийн хэсэг марш үлээж хуран цугларсан олны яриа шуугианыг агшнаа намдаав.

	Нэгэн жигд бөмбөрийн цохио цардмал замаар явах явган хүний алхаатай хутгалдан гудамжнаа их л чимээ сүртэй боллоо. Үйлдвэрийн хашаа руу ажилчид бөөн бөөнөөрөө урсаж байшингийн орой хүртэл суунагласан их тоосон дунд ханиах нь ханиаж ажилдаа халууцсан нэг нь хөлсөө арчих зуур танил нөхрөө хармагц гараа өргөж толгойгоо мэхийн мэнд амраа мэдэлцэж явна.

	Зарим нь жагсаалын маягтай эгнэж хөл нийлүүлэн алхаж буй ч үзэгдэнэ. Цуглаан болох газар луу ойртох тутам гишгэх зайгүй болж, хүмүүсийн түлхэлтээр зүг чигээ алдан гуйвж дайвах ажээ. Улаан хөх мөн хар - улаан - шар өнгийн урт тугууд зун цагийн бүгчим халуун агаарт намуухнаар ишээ даган доош унжиж тод жавхаалаг өнгө нь хурц нарнаа гялалзанхан байна. Түүний хажуугаар өнгө өнгийн ухуулах самбар лоозон шаардах хуудаснууд өргөн урт даавуу, цаасан дээр зурж барьсныг захаас нь уншвал: «Бид герман эх орны төлөө энх тайвны гэрээ байгуулахыг Женевээс шаардаж байна... ойрын өдрүүдэд болсон дэлхий дахины анхаарлыг татаж буй асуудал ил харагдана. Энэ талаар сайд нарын зөвлөлийн даргын дүгнэлтийг сонсъё» хэмээн бичжээ. Энд цугларсан хүмүүс мянгад ч хүрсэн байж магадгүй. Ийм олны өмнө зогсоод илтгэж буй хүнд тийм ч амаргүй байж болох юм. Ханнесын бригадынхан цугларсан олны өмнө гарахын тулд гар гараасаа барилцан аль болохоор урагшлан түрнэ. Бригадын ахлагч, цээж өргөн, нуруу өндөр залуу түрүүлж явна.

	Тэрээр аль сиймхийтэй газраар гараа шургуулан түрж замдаа тээглэсэн хүнээс зай завсар гуйж эсвэл маргаан хийнэ.

	Шахалдан зогссон олны дундуур хүч гарган зүтгэсээр нэгэн модон дээр гарч зогстол тэр нь нуран хамаг хэрэг талаар болж бригадын гишүүд нэг нь нөгөөгийн хойноос эрж хөөж гарав.

	Ёхманн нэлээд болгоомжилсон байртайгаар Ханнесын цамцнаас барьж түүний ард Клаймерт бас намхан Ник явав. Тэднээс нэлээд зайдуухан тасарч үлдсэн Франц Бюхнер өвгөний хар эсгий бүрх малгай дэрвэлзэн нөхдөө нүднээсээ салгахгүйн тулд үргэлж саравчлан явснаа сандарч мэгдсэн хоолойгоор, «Ханнес» хэмээн Баллагийн бага нэрээр дуудаж:

	«Болохгүй бол хаалганы дэргэд уулзъя» хэмээн хашхирав.

	Зургаан цагийн турш тэд барилгачид халуун наранд шарагдаж цементэн дээр зогсжээ.

	Үдийн завсарлагын дараа барилгачид ирж химийн үйлдвэрийн тасгуудаас гарч буй үй олон хүний урсгалд нийлэв.

	Бригадынхны нэг нь:

	— Ийм бүгчим халуун наранд энэ олон хүний цуглаан мөн ч яггүй байх шив ээ, Ханнес минь. Яльгүй жаахан сүүдэр бас тэгээд амны цангаа гаргадаг ч юм байгаасай гээд хоолойгоо хэнэг ч үгүй нясалсан нь пиво мөрөөссөний тэмдэг биз ээ. Бригадынхаа даргын цамцнаас муур шиг зуурч яваа Ёхманн ам нээгчээ болж хариу хэлэх гэтэл Ханнес даргынхаа ширүүн харцтай тулгарч тонгосхийн дотроо «Юү болж байгаа нь энэ билээ... Хэрэв одоохон нэгэн бөмбөг унавал яах ч арга бололгүй тал бүрээсээ хиарах байх шүү.

	Тэртээ тэр булангийн нүхний ойролцоох хүмүүс л нүх нь гүнзгий бол амь гарч магадгүй юм. Түүнээс бусад нь гадагшаа захлан гарч зугтлаа ч гэсэн үхэхдээ л үхнэ.

	Ай даа хөөрхий, амьдралыг эцсийнхээ дусал цусыг дуустал хамгаалах хэрэгтэй юм шүү дээ...» хэмээн элдвийг бодон буй Ёхманн дуугүй зогссоор байх ажээ.

	Бригадынхныг Ханнес бүрэн захирах агаад энэ удаа ч мөн л цэргийн хүн лугаа адил бүгд тушаал дагуу зогсжээ. Мужаануудын ажлын байр баруун урд талд нь байх бөгөөд зүүн талд нь байдаг Шкона үйлдвэрийн зүг цугларагсдын дундуур явахыг хүснэ.

	Тэд зорьсон газраа хүрэхийн тул завсар зайгүй шигүү зогсох олны дундуур алхам алхмаар урагшилж асар их хүч зарцуулан явах тул хоолой ам нь хатаж хуурай болжээ. Хуран цугларсан олон түмэн шивнэлдэх нь шивнэлдэж, түлхэлцэх нь түлхэлцэж мөн ч дуулж хуурдах нь дуулж хуурдахын сацуу үйлдвэрээс гарч буй өмхий хий халуун наранд шарагдсан хүний биеийн хөлсний үнэртэй хослон хамар сэтлэм аягүй үнэрийг үүсгэнэ.

	Олон хүний хөлөөр боссон өлөн тоос хамар ам, нүдэнд орж, Ханнес ч төвөгтэй амьсгалж байлаа. Бүх зүйл түүнд үл таалагдан бачимдахуй Ёхманнын хулчгар зан, сэтгэлд нь харван ирж «Аймхай юм, үнэхээр хамт ажиллагч нөхөд нь анзаарахгүйц аймхай учраас ч одоо надаас салахгүй зуураастай явна хэмээн бодож байтал түүний хажууханд нэгэн хүний ярих дуун сонстож,

	— Оттог юу хэлдэг бол гэхээс сэтгэл түгшиж байна... манай Гадаад явдлын Яамны сайд ийм томоохон хуралд анх удаагаа оролцож байгаа юм хэмээхэд саяын тэр итгэл төгс танил дуу гарсан зүг эргэж харвал хажуугаараа нь яаран урагш түрлэж яваа, сэтгэл бадрангуй шинийг агуулсан олон нүүрний дундаас чулуучин Прокофыг олж танилаа. Тэрээр ажлынхаа цамцыг тайлж бохир болсон дотуур цамцны ханцуйг шамлан хөлс чийхран гялалзах чийрэг хүрэн булчингаа гаргажээ. Чулуучин Прокоф, бригадын ахлагчийг хармагц:

	— Чи бас юү хийж явдаг бил ээ? Дэмий л сэлгүүцэж явна уу? хэмээхэд Ханнесын дургүй нь хүрч шар гозойсон хэдэн үг хэлэх гэтлээ түүнийг анхааралтайгаар ажиглаж, амаа татаж яваасай залуу минь, намын нэр бариад л ингэж урагш түрлэж яваа биз гэж дотроо бодов. Тэдний нүцгэн биес хоорондоо хүрч олны шахцалдаанд наалдана. Ханнес зөвхөн ганц хөл дээрээ зогсож олны дэмд хойш урагшаа гуйвах ажээ. Түүний хойноос Ёхманн гараа тулж бүх хүчээрээ урагш түлхсээр байв. Ёхманн чулуучин Прокофийн ширүүн харцнаас далдирч бригадын ахлагчийнхаа ханхар цээжний ар талд толгой унжуулан нуугджээ. Түүнд бригадын ахлагч Ханнес нь Сайд нарын Зөвлөлийн даргаас хавьгүй илүү мэт санагдана. Хэрэв Ханнес болон түүний харандаа байгаагүй сэн бол Ёхманнын хэтэвчний ихэнх зайг мөнгө биш хоосон агаар эзлэх байсан юм. Тийнхүү Ханнес бол Ёхманнын хувьд хамгийн дотно нөхөр буюу гэдэс дүүргэх, талх залгуулагч юм.

	Бригадын дарга нь Ёхманнын юү сэтгэж явааг мэдэхийг хүсэн эргэж сэтгэл тэнүүн инээмсэглэн ажиглав. Ханнес, хаалганы орчим уулзъя гэснээс хойш Бюхнерийн дэрвэлзсэн малгай алга болжээ. Бие биеэсээ бат барилцан дуулж буй охидын эгнээ барилгачдын замд хөндөлдөнө. Ханнес үл анзааран явсаар гар гараасаа хэлхэлдэн зогсох тэдэнд тулж очвол охид жиг жуг гэлцэн хойш урагш найган тавилцсангүй. Гэтэл Ханнесын нүдэнд нь цамцны нимгэхэн торгомсог эд тусав. Түүний цаана хатуу байрын шовх хоёр хөх цээжин биеэс урагш томбойн гарсныг хармагц залуу эрийн сэрэл зэрсхийн хөдлөхүйд олны үймээнийг үл хайхран охиныг тэврээд авмаар санагдав. Энэхэн үед түүний араас Ёхманн хүч гарган түлхэж хоёр охиныг гараас нь тавиулж цаана нь гарч охид руу эргэн харснаа цааш яваад бас нэг саадтай тулгарлаа. Түүний хөл гуйвах авч тэрхүү шигүү зогсох олны дунд унах аюул ч байхгүй байсан юм. Ханнесын нүдэнд харагдаж үзэгдэх юм асар их гавьсангүй, зөвхөн нүцгэн тохой, шар хүрэн толгой, тос болсон ажлын хувцас төдийхөн билээ.

	Гэтэл ашгүй нэг захад гарах шиг болж түлхэлт шахалтаас мултраад сэтгэл уужрах шиг болов. Ханнес хаалганы орчим ирж өмднийхөө тоосыг гүвж товчноосоо тасарч унасан эсэхийг шалган тоолж үзлээ. Тэрээр Бюхнер болоод бригадынхаа бусад гишүүдийг хүлээж зогсов. Цуглааны ажиллагаа эхэлж үйлдвэрийн хажуугийн гудамжны шонд бэхэлсэн чанга яригчаар нэгэн хүний бүдэг тогтуухан дуу цуурайтаж: «...Харилцан биесийг буудалцахгүй болтол асуудлыг хэлэлцэх бөгөөд тийм ч учраас хэлэлцэх асуудал бүр дайны аюулыг давсан энх тайвны хүчний ялалт болох юм. Бидний зорилго бол харилцан биесийг ойлголцох хүслийг улам хүчтэй болгоход оршино. Учир нь харилцан ойлголцох гэдэг бол энх тайвныг хэлэх бөгөөд энх тайван бол бидний ариун шударга хөдөлмөрөө эх орон ард түмний тусын тулд өргөн барихын үндэс, зол жаргалант шинэ амьдралыг бүтээн байгуулахын үндэс юм. Женевийн хэлэлцээрээр германы ард түмэнтэй энх тайвны гэрээ арга буюу байгуулах нөхцөлийг бүрэлдүүлэх ёстой юм...» хэмээхийг Ёхманн чагнаж байгаа юм шиг харагдахад Ханнес түүнийг ажиглана.

	Франц Бюхнер асар удалгүй Элберс, Болбиг хоёрыг дагуулан ирж Галонскийг замдаа гээснийг илтгэн:

	— Би түүнийг нэгэн хүнтэй маргаж байхыг харсан... гэхээс өөр юм хэлсэнгүй ээ. Гэтэл Галонский ирэхчээ болсон нь түүний гадуур цамцны өрөөсөн ханцуй алга байлаа. Энэхэн агшинд чанга яригчаар: «Хэрэв ажилчин анги нэгэн зорилгод хүчээ нэгтгэн герман үндэстний ахуй амьдралыг хордож байгаа булай явдлыг цэвэрлэн хаяж чадваас Боннын хэнээрхэгчдийн дайн шатаах бодлого арга буюу эцэслэн бид санасандаа хүрч чадна гэж би та бүхэнд хэлэх байна...» гэтэл алга нийлүүлэн ташиж ура цуурайтав. Үүнийг сонссон Ханнес дотроо, нөгөөх л зүйл, давтагдсаар байна. Ирээдүйн сайн сайхныг шар жанчитны адил амласаар боловч амьдралд биелж байгааг шалгадаг хүн ч үгүй шүү дээ... хэмээн сэтгэнэ. Тэд цааш явав. Чанга яригчийн яриа тэднийг даган: «Энхийн далбаа манай улсаас эхлэн хийсэж бүх герман орныг хамрах болно. Бүх герман үндэстэн эрт орой хэзээ боловч хамтран алхалж гэрэлт ирээдүйд хүрэх замыг байгуулах болно. Тийнхүү хүн бүр ажлынхаа байранд, өөрийн ажлын хамт бүтээн байгуулалтын туслагч байх ёстой. Бидний өмнө тулгарч буй үүрэг хариуцлага бол үнэн хувьт түүхийн замнал юм. Түүнийг таньж мэдэх, тэр чанараа амьдралд хэрэгжүүлэхэд хүний хувийн хатуу шинж чанар, хүн өөрөө эрх чөлөөгөө байлдан олсон эсэх нь шийдвэрлэх үүрэгтэй...» гэхэд Ханнес чанга яригч цуурайтаж байгаа зүг толгой дохиж:

	— Биднийг түүнээс салгаад өгөх хүн алга уу? гэхэд түүний асуултыг хэн ч хариулсангүй. Харин тэдний хөл нийлүүлэн алхах чимээнд замхрав.

	Хүйтэн пиво нэгэн аягыг залгилж алжаасан бие сая л тавилаа.

	Хотын төв дэх зуушны газрын буланд сайх барилгачид будаг нь холцорч хуучирсан нэгэн дугариг ширээ тойрон шахцалдан сууна. Тэдний элдвийг хөөрөлдөх шуугианд тохитой тухтайхан сууж амрах гэсэн зарим зочин уцаарлах ажээ. Хурц наран цонхны, тоос болсон шилийг нэвт тусаж тамхины утаа түүний туяанд мушгиралдан хөвж жаазны сүүдэр хөлс чийхарсан нүүрэн дээр тусна. Ханнес хүчтэй шарах нарнаас нүүрээ хаацайлж малгайгаа баруун чихээ даран хэлтгийхэн тавьжээ. Түүний нимгэхэн уруул, ялимгүй монхордуу хурц ирмэгт хамар болон өтгөн хүрэн хөмсөгний дор гялалзах цоргим хоёр нүд нь малгайн сүүдэрт оржээ.

	Бригадын ахлагч шилтэй пивоо өргөж хэдэнтээ том балгасны дараа доош тавин сурсан зангаараа зүүн чихнийхээ бүдүүн гэдсэнд зүүсэн ээмгийг имэрч хэнэг ч үгүй сууна. Ханнес жаахан юм балгачихвал сэтгэл нь сэргэдэг хүн бөгөөд энэ удаа ч гэсэн ерийн үед ховорхон тохиолддог инээд нь хүртэл тодорч мурийвтар ургасан үүдэн хоёр шар шүд нь цухалзах ажээ. Түүний инээдийг хажуу дахь нөхөд нь даган баясна. Ханнесын нар салхинд борлосон шилэн хүзүү нь улайж инээх бүрд нь нүдний зовхи хацар амыг нь даган мянга түмэн үрчлэг зураас тодорно. Тэрээр шөрмөс судас нь гүрэлзсэн хүчирхэг гараа ширээн дээгүүр хөндлөн тавьж тоглоом эхлэхийг шаардахдаа хажууд нь суусан туранхай Клаймертын ясыг золтой хэмхччихсэнгүй. Тэр хоёр чүдэнзний мод таалцах тоглоомд хоёулхнаа үлдэж байсан удаатай юм. Ханнес таах ээлж болж Клаймертын царайд бригадын ахлагчаас эмээсэн янзыг ажиглан дотроо тоглоом дээр бид тэгш эрхтэй шүү дээ, залуу минь, тэр ч байтугай чи намайг хожиж мөрийгөө надаас авахыг хичээх хэрэгтэй хэмээн сэтгэн тоглоомоо үргэлжлүүлэв. Клаймерт хожигдож дахин нэг нэхээд ч бас дийлсэнгүйд тэр хордсон янзаар:

	— Ханнес чи хэнтэй ч зүйрлэшгүй арга зальтай хүн юм гээд үйлчлэгчийг дуудаж мөрийгөө өгөхөөр цагаан архи тус бүр тавь тавин граммаар найман хундага захиалав. Тоглоом дахин шинээр эхэлж энэ удаад Ханнес, Клаймерт хоёр түрүүнд хасагдав. Гэтэл тоглоомчдын дунд маргаан үүсэж Болбиг үсэрч босоод жижигхэн Никийн цамцнаас заамдаж мушгин татаж түүний хамрын үзүүрт зангилсан гараа зангаж,

	— Муу хог минь чи дахиад хэлээд орхи... хэмээн аашлахад Ник амьсгаадан уухилах бачуу дуугаар:

	— Чи өөрөө... чи өөрөө доромжлох чинь билээ... ажил эхлэхээс өмнө... өнөө өглөө... хэмээн үглэхэд Болбиг түүний толгойг шилэн хүзүүгээр нь сандлын түшлэг рүү дарахад Ник хариу үл эсэргүүцэвч ойлгогдохгүй үгс хоолойгоо шахан цувруулж байснаа пивотой аягаа тэмтэрч аваад Болбигийн уурссан нүүр лүү цацтал цочсон Болбиг түүнийг тавьж гарын араар нүдээ арчиж уурлаж багтрахын эрхээр залууг дахин дайрахыг завдана. Клаймерт пивоныхоо аяганы дээгүүр бригадын ахлагчийг ширтсээр л байлаа. Ханнес бригадын дотор хэрүүл маргаан гаргахад дургүй учир одоогийн болж байгаа байдлыг тэвчихгүй гэдгийг Клаймерт мэднэ. Ханнес бригадын эв нэгдлийг өөрийн амьдрал лугаа адил сэргэмжлэн, халамжилж бригадын хэн нэг нь маргааныг дэгдээж эв нэгдлийг бусниулахад хүрвэл тэр,

	— Байшингийн ханын бүх туйпуу хоорондоо бат бэхээр гагнагдаагүй бол тэр байшин эхний жаахан салхинд хэмхэрч унах болно гэдэг үгийг хэлнэ.

	Ханнес нүд ирмэлтээр өөрийн бодлыг Клаймертад илтгэх нь: Энэ Болбиг бол Шконагаас саяхан ирж манай бригадад орсон юм. Түүнийг бид өөрийн бригадын ёс суртахуунд сургана гэсэн байжээ. Хоорондоо хэрхэн харьцдагийг бид мэднэ. Клаймерт ер нь Ханнесыг алдаа гаргадаггүй хүн гэж итгэх тул түүний үгийг ямар ч эсэргүүцэлгүй дагаж гүйцэтгэнэ. Өнөөгөөс яг зургаан жилийн өмнө мөн л иймэрхүү халуун шатсан зуны өдөр Клаймерт Ханнес хоёр анх нүүр учирсан билээ. Тэр үед Клаймерт бүрэн дунд сургуулиас гарсан хуудсаа өвөртөлж явжээ. Түүний сурлагын жагсаалтыг үзвэл герман хэлд дунд авсан байлаа. Харин физик математикийн хичээлд онцсайн дүнтэй байсан боловч бусад муу авсныгаа хаацайлж үл чадна. Клаймерт өөрийн муу авсан бүх бурууг хичээл дээр үргэлж эсэргүүцдэг герман хэлний багшид тулгаж ярьсан нь: Нэгэн оройн бүрэнхийд түүнтэй уулзаж зэрлэгээр аашилснаас хойш гэртээ, өвчтэй ганц эхдээ очихоо больж сургууль дээрээ үзэгдэхээ байжээ. Өдөр шөнийг гудамж хэсэн өнгөрөөж малын саравчинд унтаж айлын цэцэрлэг, тарианы газрын жимс ногоогоор хооллож явсаар нэгэн орой ам цангахын эрхээр уушны газар орж Ханнестай учирч жимсэн ундаа гуйжээ. Тэгэхэд нь саявтархан бригад байгуулаад байгаа Ханнес, Клаймерт яагаад мөнгөгүй болохыг асууж түүний үнэнхүү түүхийг сонсоод тачигнатал инээж,

	— Надтай хамт ажилла. Танай тэр багшийг чиний өмнө малгай аван мэхийн ёслохоор тийм сайн барилгачин болгоё чамайг гэв.

	Клаймерт сургууль орхин гарсныг багш нь огт анхаарсангүй. Харин хөөрхий ээж нь л цагдаагийн газар, хүүгээ алга болсон тухай мэдэгджээ. Цагдаагийн газраас түүнийг хайж олоод учир явдлыг асууж Клаймерт зөвхөн хамт суралцагч нөхдөөсөө зовж Ханнестай хамт ажиллах болсныг мэдсэн билээ. Тэр цагаас хойш бригадын даргыг даган барилгын нэг талбараас нөгөөд очиж багаж хэрэглэж сурч бригадын даргын бусдад үлгэрч жишээч байдлыг нүдээрээ үзэж баясаж явдаг болсон билээ.

	Ханнес тэсэж үл тэвчсэн байдалтай гэнэт үсрэн босохуйд түүний саяхны инээд хоромхон зуур хийсэн алга болж нүдний зовхи амны хавийн атираа ч хамт үгүй болжээ. Тэрээр Болбигийн гарыг эвхэн барьж ууртайгаар,

	— Согтчих оо юу? Аа! Цээж чинь сагаад байна уу? Та нар хаана ч зэрлэг аашилж болох юм биз... гэхдээ миний бригадын дунд хэрхэвч болохгүй гэв.

	Энэ завсар Ник хөндүүр болсон хоолойгоо илж, Болбигийн зүг дохиж:

	— Бригадын дарга аа, та энэ муу тэнэг бухын авирлаж байгааг харсан биз? Бөгсөндөө чулуу уяулчихсан юм шиг ерөөсөө хөдөлж өгөөгүй юм... гэрэлт нар харсан шүү. Өнөө өглөө... Тэгээд бас үнэнийг хэлэхэд үнэн голоосоо дургүйцэж байна аа чи! гэв.

	Ханнес дахиад бодлогод автаж ажиллах ч хүн бүрийн үүрэг шар тос өөрөө хүрч ирээд талхан дээр түрхэгдэхгүй шүү дээ. Үүний учрыг саяхан ирсэн Болбигт ухамсарлуултал хагас жил хэрэгтэй хэмээн бодно.

	Өвгөн Франц Бюхнер будилааныг ашиглаж үйлчлэгчийн шаламгайлан авчирч тавьсан архинаас хоёр хундагыг аваад хөнтрөв. Ер нь ч Ханнесыг чоно гэж бодвол Бюхнер үнэг юм Бюхнерийг Клаймерт анх Ханнесыг таних болсон цагаас мэдэх бөгөөд бригадын даргын баруун гар болохыг ч андахгүй билээ. Өвгөний туулсан урт замын ажлын туршлага, сургаалын улмаас Ханнес түүнийг бусдаас илүүд үздэг аж. Тэгэхдээ түүний өвгөн настайд нь биширдэг биш юм шүү. Үүнийг Ханнес өөрөө зөвшөөрөхгүй нь мэдээж. Бюхнер өөрөө ч мэдэж байгаа юм. Тэр өөрийн онц чухал ажиллагаандаа гагцхүү их арга залийг хэрэглэдэг билээ. Одоо ч мөн тийм л янзаар зохицуулж сууна. Тэрээр уурссан хоёрт аягатай пиво атгуулж оволзсон зүрхийг тайвшруулахын тулд элдвийг ярьж хөгжөөхийг оролдоно. 

	Тэрээр:

	— Эвлэрцгээ, томоогүй жаалууд минь! Би туулж өнгөрүүлсэн урт амьдралдаа бас нэг зав л гарвал зодоон зохион эрж явдаг амьтныг таньдаг болсон юм. Гэтэл тэр маань яагаад ч тэр юм бэ, бүү мэд, надтай үзэлцэхээр ирдэг байгаа даа. Тэр үед нь миний өмдний хармаанд ганц шил гашуун юм байж. Тэгээд би шилтэй архиа аваад түүнд: Нааш ир, намайг цохихоос өмнө үүнийг надтай хамт уучихвал арай хүчтэй болох биз. Архи ч гэж архи шүү. Зөвхөн л үнэртвэл хүч гэдэг ч усны ундарга шиг л урсана гэж мэдээрэй гэвэл мань хүнд байдал тааламжтай болсон бололтойд би нөгөө юмныхаа бөглөөг падхийтэл цохиж гаргаад хоёул хуваагаад хөнтөрчхөв. Дараа нь нөгөөдхийг чинь надтай дахиад хэзээ ч үзэлцэхийг мөрөөдөхгүй болтол нь хамар дээр нь ганц сайн тавьж өгсөн юм гэв.

	Франц Бюхнер ер нь иймэрхүү түүх ихээхэн нурших дуртай хүн. Ийнхүү түүх ярьсны хариуд чагнаж суусан хүн чухам инээхийгээ ч мэддэггүй, учрыг олж хужрыг тунгаах нь зүйтэйг ч мэддэггүй юм. Тэр ч байтугай үнэхээр тийм явдал тохиолдсон юм уу, аль эсвэл зөвхөн бодсон ч юм уу, хүн ер нь учрыг нь олдоггүй ажээ. Тэгээд мань эр хундаганы амсрыг үрчгэр уруул дээр тавьж байгаад хатуухан дарсыг ганц хөнтрөв.

	— За, түргэлээрэй хэмээн Ханнес бусдыг яаруулж Болбиг, Ник хоёр бие биесийг хялайж харсан хэвээр буйг ажигласнаа, — Аль эсвэл та хоёр дахин нэг дугараа захиалах уу? хэмээхэд Болбиг өөрийнхөө хундагатайг түргэхэн шиг балгаад, 

	— Мөнгөний гачаалаас гарахаа болилоо. Миний хэтэвчинд сохор улаан мөнгө ч байхгүй гэхэд Ник ерийн заншлаар,

	— Ганц удаа наргиж чадахгүй хүн гэж хорыг нь маажна.

	Энэ хооронд Эбэрхард Галонский цонх руу очоод улаан торгон зангианыхаа үзүүрт шүлсээ нулимж тоос болсон шилийг арчиж нүх гаргах гэж хичээвч харлаж бартагласан тоос шилний гадна талд нь байсан тулд хөөрхий тэр халамцуу эр мянга арчаад ч арилгаж үл чадав. Галонский бол Болбигийн эгчтэй захиагаар харилцдаг бөгөөд энэ бригадад мөн л Болбигийн ойролцоо шинээр ирсэн хүн. Хэрэв бригадын дарга нь барьж суулгаагүй сэн бол Болбиг, Ник хоёрын маргаанд давхиж орох л байсан биз ээ. Тэгээд тэр, цонхоор гадагш харж өмнөх өргөн талбайгаа ширттэл түүний нүднээ намуухнаар долгилон давлагаалах цэнгэг сайхан ус тусахуйд хөлс чийхарсан биеэ хүйтэн шүршүүрт угаамаар санагдсан учир нөхдөдөө хандаж:

	— Би усанд орохоор явлаа. Надтай явах хүн байна уу? хэмээхэд бусад нь гайхан ширтэж юм ч хэлсэнгүй. Харин тэртээ араас Элберс өндийж:

	— Балайр! Архи уучхаад л ингэж байгаа юм. Ердөө л архины халуун. Чи хаана очиж усанд орох нь вэ? гэхэд Галонский цамцныхаа мөнгөлөг цагаан сувдан товчийг тайлж ханцуйгаа суллаад

	— Энд ойрхон байгаа усанд оръё. Энэ халуунд би тэсэхгүй нь гэв.

	Герхард Болбиг гарынхаа хумсыг цэвэрлэж сууна. Зарим ням гарагт эмэгтэйчүүд шиг хумсаа улаанаар будчихаад явдгийг бригадынхан андахгүй ажээ. 

	Болбиг,

	— Явбал бүгдээрээ л явцгаана гэхэд франц Бюхнер юмны эгзгийг тэр дор нь олж согтуу дүр үзүүлэн хэлээ тултиран зогсуулж,

	— Би урьд-хэк... нэг нөхрийг хэк-өөрийн туулсан хэк-урт замдаа-таньдаг гэж ширээн дээр толгойгоо тавин хурууны завсраар бусдыг сонирхож буй эсэхийг харна. Хост Клаймертын хараа дахиад л Ханнес дээр туслаа. Зарим нь согтон хоорондоо чанга чангаар хашхиралдахад үйлчлэгч бүдүүн авгай уурлаж ширээ сандал эвдчихүүзэй гэж болгоомжилно. Ханнесын хоёр нүд цоо татан гэрэл тусах шиг болоход Клаймерт тэр нүдэнд итгэн, бүх зүйл шийдвэрлэгдэнэ гэж бодож суув. Бригадын шинэ хоёр гишүүний усанд орно гэдэг санал даргын сэтгэлд нийцжээ. Харин химийн үйлдвэрийн хажууд мянга мянган хүний цуглаан болж шахцалдан халууцаж хөлөрч байхад Ханнесын бригадынхан усанд орно гэдгийг бодож үзэхэд сонин. Ханнесын шийдмэг санаанд зоригжсон Клаймерт ханагар босож сандлаа чахруулан ширээ рүү дөхүүлж тавив.

	Элберс үлдсэнийг мэдрэн Ник:

	— «Ахмад» маань хаачсан бил ээ, биднийг тоохгүй санаа байна уу? гэв. Болбиг хаалганы орчим эргэн харж шаардангуйгаар;

	— Явъя, Элберс усанд живэх архинд живэх хоёрын ялгаа юү бил ээ? гэхэд Элберс залуучуудыг ажигласнаа зоримгоор:

	— Балчир жаалууд минь, намайг зовоохоо болиоч гэв. Ёхманн чангаар хашхирч;

	— Үүний төлөө санаа тавих хэрэггүй. Нацистуудын үеийн үлдэгдэлтэй хүн гэхэд Ханнес дотроо Элберсийн тэр амьдрал өдийд өөрт нь ч гэсэн ор сураггүй болсон биз гэж бодов. Уушны газрын хаалга гадна талаас тавхийтэл хаагдахад үйлчлэгч эрийн тэвдсэн сэтгэл уужирч гүнзгий урт амьсгаа аваад сэтгэл тайвнаар шилэн аягуудыг авч арчина.

	Бюхнер өвгөн бусдыг гарч одсоныг мэдмэгц өндийн мээсгэнэж,

	— Цаадуул чинь намайг тэр намгийн нүхэнд биеэ угааж байгаа гэж итгэж дээ хөөрхий минь... гээд хэлээ гозолзуулснаа, — Чамайг ч цаадуул чинь зэмлэх байх даа «Ахмад» минь, харин тавин таван жилийн оймс элээсэн хөгшин надтай хэн барьцах билээ гэхэд Элберс тамхины ёзоорыг үнсний саванд дарж унтрааснаа дахин нэг янжуур асааж:

	— Ахмад гэж нэрлэхээ болих цаг болж шүү дээ хэмээн гуншгинаж, Ёхманнын хэлэх үгийг ихэд горьдож сууна. Түүний цолыг хүмүүс ер мартдаггүйд тэр их л гутарна. Энэ хооронд арван дөрвөн жил өнгөрсөн авч өнгөрсөн тэр зүйл үгүй болоогүй ажээ. Тэр өнгөрсөн үе хүрээгүй сонсогдоогүй газар огт үгүй бөгөөд албан хавтаст хэрэг алив нэгэн ажигчийн харцанд хүртэл тусгалаа олсон байна. Тэрээр нэгэн өдөр бригадынхандаа фашистын эзэрхэг засагт цэргийн ахмад тушаалтай дарга байснаа цорын ганц удаа ярьчихсан билээ.

	Энэ үеэс эхлэн дархнуудын өгсөн хочоор дуудаагүй түүгээр тоглоом хийхгүй ганц өдөр бараг үгүй болсонд тэрээр их л гутарч явдаг болжээ. Өөрөө тэрхүү нэрд дургүй болоод ч тэр юм уу ерөөс тэр «Ахмад» гэдэг нэр нь түүнийг дорд үнэлсэн өөдгүй нэр шиг санагдана.

	франц Бюхнер «Ахмад» гэж хочлох цаг дууссан юм биш үү хэмээн эгдүүтэйхэн хариулсан Элберсийг сэтгэл зовонгуй байдлаар ажиглаж байснаа дэмий юм ийнхүү чалчиж эхэлсэн нь;

	— Би урьд цагт яг нэг ургаа мод шиг хархүүг таньдаг байсан юм. Тэгсэн чинь нохой гасалмаар нэгэн бүгчим халуун өдөр хамаг биеийн хөлс усан хулгана болтлоо асгаад байхын аргагүй болоход аргагүй л усны тухай мөрөөдөл төрдөг байна шүү. Бид тэр үед нэгэн хиймэл нуурын ёроолыг цементэлж байсан цаг. Тэгээд ч бас амны цангаа гаргах гэж аяга тагш гашуун юм залгичхаад байсан юм аа. Чи юү гэж бодно оо, их сонин юм болсон. Бидний хийж байсан ажил маань дуусах яагаа ч үгүй байв. Зөвхөн хашлага, усанд үсэрч орох тавцанг хийсэн байлаа. Ус ч тавиагүй байсан. Нөгөө хархүү маань усгүй байгааг анзааралгүй хоосон хашлага руу үсэрчихдэг байна шүү. Бид айна ч гэж ухаан тавьчих дөхсөн. Тэгээд нөгөөхийг чинь дээш нь гаргаад ирсэн нь харин тархи нь жаахан хөдөлснөөс биш өөр их гэмтэлгүй шүү. Тэр хүү тийм л мод шиг, манай Ханнестай тун ч төстэй эр байсан юм. Ингэхэд ер нь чи миний үгийг сонсож байна уу, хө? гэхэд Мартин Элберх:

	— Чинийх зөв өө. Ханнес ч гэсэн нүцгэн толгойгоороо чулуун хана мөргөх гээд байгаа юм... Шал балай юм хэмээн Бюхнерийн хуучийг үл сонирхсон байдал үзүүлсэнд Бюхнер санаа алдаж,

	— За даа, чамд ч туслах нөхцөлгүй юм байна.

	— Би дахиад нэг хундага архи барьчихъя. Хүүе үйлчлэгч ээ... гэв. 

	Элберс босож нээлттэй цонх руу очлоо.

	 

	 

	Утаа униар суунагласан үйлдвэрийн хот Шконагийн зээлийн талбай нь хотын төв гудамжнаас нэлээд зайдуухан орших тул хүн амьтан, унаа хөсгийн дуу шуугианаас хол, нэг үгээр хэлэхэд уйтгартай ч гэмээр ажээ. Орчин тойронд нь гялалзах өндөр сүмийн ганжрууд, хотын зөвлөлийн шовгор том байшин уул зээлийн талбайн сүрийг улам ч их болгоно. Дөрвөлжин талбайн нэг талыг давтаж хийсэн төмөр сараалжтай цонхон дээр нь хурц улаан, ягаан өнгийн цэцгийг алаглуулан тарьсан жавхаалаг урт шар байшин эзэлж байгаа нь хотын захиргааны албан байр билээ. Түүний буланд өнцөг гарган нийлсэн худалдааны нарийхан гудамжинд урт үндэсжсэн хөгшин далдуу модод шув шулуухнаар дээш гозойн анхилмал цэцгийн үнэрийг тараана. Зээлийн дөрвөлжин талбайн нөгөө хоёр талд нь гадаа хаалганы өмнө эвтэйхэн засаж зүйсэн чулуун шаттай сууцны хоёр давхар байшингууд ярайн үзэгдэнэ.

	Ердөө саяхан хурц халуун наранд үүрэглэж асан тэр хавийнхан гэнэтийн нүргээнд нойрноос сэргэж хүмүүс цонхныхоо хөшгийг ярж саяын гарсан дуу чимээг чагнана. Шуудан зөөгч эмэгтэй байшингийн хана түшүүлж тавьсан шуудангийн шар дугуйгаа яаруухан аваад хажуугийн өндөрлөг дээр гарч лавтайхан харахаар давхиж одов. Идэш ууш, барааны дэлгүүр болон, үсчний сониучхан үйлчлэгч бүсгүйчүүд цонхныхоо шилэнд хамраа хавтгай болтол дараад гадагш ширтэнэ. Хотын зөвлөлийн цэвэрхэн цагаахан нүүртэй албан хаагчид улаан ягаан цэцгийнхээ хажуугаар гадагш ширтэхээ бас хойш тавьсангүй ээ. Чухам хаана байгаа нь үл мэдэгдэх нэгэн радио хоолой хязгааргүй нам тогтуухнаар ярьж буй нь сонсогдож халамцуу барилгачдын хашхиралдах дуунтай хутгалдах ажээ.

	Дэлбэгэр хүрээтэй хар бүрх малгай духдуулж, хурц эрээн зангиа зүүсэн хөлчүүрэгсэд гуйван дайван явна. Болбиг, Галонский хоёр хамгийн түрүүн хүрч ирээд булингарт цөөрмийг тойрч ургасан бохир шарилж өвсөн дээр гадуур цамцаа тайлж хаяад тэлээгээ султгав. Байшингийн булан дахь уушны газрын цонх даган яваа Ханнесын хамар, хацар хавийн үрчлээ, нүцгэн бие дээр нь хөлсний жижиг дусал бөнжгөнөн, наранд гялалзаж харагдана. Мартин Элберс цонхны цаанаас бригадын даргынхаа чухамхүү сэтгэлийн нууцыг түүний нүүрнээс таньж мэдэхийн хүслэнд автагдан шунамхайран ажиглаж харвал даргынх нь нүүрэнд энэ хоёр шинэ нөхөр маань биднээс төдийлөн дутах бус харин илүү юм гэсэн бодол илт ажээ. Ханнес гүн бодлын мананд автагджээ. Тэрээр архи пивоны хүчтэй нийлсэн аагим халуун наранд мансуурч ухаан нь орж гаран явна. Тэр халамцуу залуу согтуу хүний урамгүйхэн инээдээр сэтгэлээ зугаацуулан дотроо инээмсэглэн уруулаа мушилзуулна. Түүний нүднээ байшин барилга, эргэн тойрны нь хүмүүс бүрэлзэн, байшингийн сүүдэр болон зээлийн талбайн бүх зүйл бүжиглэх мэт болохуйд сэтгэл нь сэргэх ажээ. Ханнес нүүрнээс шарж толгой тархи дүйрүүлэхүйд өөдгүй тэр нарыг бариад авах гэсэн мэтээр сарвалзана. Тэрээр дотроо биднийг хэн хэлж, нохойг хэн саах вэ, энэ тосгон байтугай энэ ертөнцийн эзэн нь бид юм чинь, мөн ч гайхамшигт сайхан хувь зохиолоо доо... Энэ муу нарны наагуур хаалт бариад ингэж их хүчтэй шарж чадахгүй болгочих юм сан... хэмээн бодтол нүдэнд үл үзэгдэх нөгөөх радио гэнэт чанга дуугаар орчныг доргитол цуурайтаж 

	— Бид өнөөдөр, ертөнцийн бүх үндэстэн эрт орой алин боловч нэгэн зэрэг алхан гэрэлт ирээдүйд хүрэх дардан замыг засаж байна. Учир иймд хүн бүр энэ ажилд гар биеэрээ оролцох ёстой юм... гэх нь Шконагийн үйлдвэрийн цуглааны ажиллагааг дамжуулж байсан хэрэг ажээ.

	— Хөгжим! гэж Ханнес хашхирч, — Яагаад хөгжим тавихгүй байна вэ? гэв.

	Галонский, Болбиг хоёр цөөрмийн усанд шал пал алхалж явснаа Болбиг нь хурууныхаа хумсыг ажиглан чангаар,

	— Хөөс Элберс! Энэ шалбааг доторх зууралдсан ногоон юмыг үзээч! гэхэд Мартин Элберс дотроо, энэ ер нь үргэлж л хурууны хумсыг хайрлаж байх юм. Тэгээд ч бас мань хүн нэг юманд ... тун ч тэсгэлгүй шиг хүн шүү дээ хэмээн бодов.

	Гэнэт намхан Ник сандран:

	— Миний усны өмд, та минь? Би чинь усны өмдгүй байж шүү дээ? гэхэд түүн рүү харвал тэлээнээс нь дооших цав цагаан бие гялалзахуйд тэрээр шороо тоос болсон муу ажлынхаа өмдийг хоёр гараараа санд мэнд дээш татахад талбай орчимд түүнийг харсан бүхэн элгээ хөштөл инээлдэв. Радиогоор Женевийн тухай болон герман орны ашиг тусын тулд байгуулах энх тайвны гэрээний тухай ярина. Ханнес ч бүр больж Никээс дээрдэх байдалгүй бөгөөд нүүрнийхээ үрчгэрийг тодортол, марсайн инээж чанга дуугаар,

	— Алив, нөхөд өө, бүгд шалднаар! хэмээн хашхирахуйд Мартин Элберс цонхны цаана шигдэн сууна. 

	Ийнхүү Ханнес ичгүүргүй явдал үүсгэхийг тэр эхнээс нь аваад мэдэж сэтгэл түгшиж суусан юм. Гэтэл Ёхманн бригадын даргынхаа хажууд очиж амьсгаадан:

	— Ханнес минь, би энэ ажлыг үйлдэхгүй, бид чинь нялх хүүхэд биш бид ... гэснээ ойлгуулах үгээ олж ядан хэт эгдүүцмээр ажил үйлдэж байна шүү гэв.

	Мартин Элберс цэргийн багачуул шиг хэмээн дургүйцэвч тэдний зөв гэлээ. Ёхманн саяхан толгой дээрээсээ авсан бүрх малгайгаа дух руугаа дарж нисэх гэж байгаа юм шиг дэвтэл Ханнес түүний хантаазнаас барьж

	— Эхнээс нь аваад ажилчны зэрэгт хүртэл чамайг би хамт авч явсан. Гэвч бидний хэтэрхий эгдүүцмээр занг өнөөдрийг хүртэл чи мэдээгүй явсан шүү гэхэд Дитер Ёхманн, Ханнесын чанга барилтад ёолон дуу алдана. Элберс энэ завсар өмдөө шувт татан хаяж булингарт усанд элгээрээ унаж буй Ник хүүг харж сууна. Өсөх балчир насаа өнчин ганцаар өнгөрүүлсэн, боловсрол гэвэл бичиг үсэг ч үгүй залуу хүү Никийн бие нас хориодхон бөгөөд бригадын дарга Ханнесын хэлдэг саяын үг түүний бахыг хангажээ. Галонский усанд нэлээд хөхиүнээр шал пал гишгэн орж зогсоход усны хамгийн гүн хэсэгт түүний бэлхүүст дөнгөж хүрнэ. Тэр усныхаа өмдийг эрэг дээр шидэв. Түүний өвдгөнд ногоон замаг наалджээ.

	Болбиг алчуурын тасархайгаар биеэ үрсээр эрэгт тулан ирж ичиж зовох шинжгүй зогсоно. Ёхманн ч бас төдий удаан тэсвэрлэсэнгүй.

	— Би нөхдөөс зөрөөд яах вэ дээ, түүнээс биш хаанаас ингэх вэ дээ гээд усанд орох болов.

	Хэрэв тэр усанд ороогүй бол Ханнесаас эхлээд бусад нь түүнийг буруутгана гэдгийг Мартин Элберс мэдэж байсан ажээ. Энэ завсар зээлийн талбайн эргэн тойрны дэлгүүр үйлчилгээний газрын цонхнууд нээгдэж худалдагч үйлчлэгч нар гайхаж ширтэнэ. Тэдний ихэнх нь гадаа ч гарч ирлээ. Заримынх нь нүүр час улаан болон ичиж зовохдоо лангууныхаа доогуур нүд буруулан суув. Хотын зөвлөлийн сараалжин цонхоор ч гэсэн нэлээд олон нүүр шахцалдан шагайна. Хотын захиргааны албан байрны зүгээс Сайд нарын Зөвлөлийн даргын итгэлтэй бөгөөд эрэмгий дуу цуурайтаж

	— Бидний өмнө тавигдаж буй энэхүү хариуцлага бол түүхт үнэн байдлаас үндэслэсэн юм. Түүнийг зөвөөр ухамсарлаж, тэгсний үндсэнд хувийн хариуцлагыг амьдралд биелүүлж байвал тэр хүн өөрийн хувийн шинж чанараа нийгмийн дунд тодруулж буй нь тэр бөгөөд хувийнхаа эрх чөлөөг байлдан хамгаалж байгаа хэрэг болно... хэмээн сонстоно. Мартин Элберс Ханнесын тийнхүү тэнэг аашлахыг үзээд түүнд дургүйцэн хүйтнээр хялайж, гэдрэг эргэн Бюхнерийг ажваас цаадах нь мөнөөх л архиа уусаар ажээ. Үйлчлэгч ирэн Бюхнерт:

	— Танд зөвлөхөд та гадаа гарч радио чагнах юм биш үү. Улс төрийн л юм ... гэв. Радио гэнэт дуугүй болов. Гэтэл хотын зөвлөлийн байшингийн цонхоор нэгэн хүн цээжээ цухуйлган,

	— Та нар хэнээр юу гэж гуйлгах гэсэн улс вэ?.. яг засгийн нүдний өмнө ингэж байж болох уу? Энэ муусайн шаарнуудыг шоронд хийвэл таарна хэмээн хашхиртал зөвлөлийнхний яггүй хатуу эсэргүүцэл, тулганд асаж буй галд шар тос дусаах лугаа адил дүрэлзэв. Удалгүй нэгэн сэргийлэгч буурьтайхан хүнд алхаагаар цөөрмийн зүг чиглэлээ. Энэхэн үед тал талаасаа хашхиралдан зэмлэгчид чив чимээгүй болж зөвхөн талбайн дундах цөөрмийн булингарт усанд арчаагүй хутгалдах барилгачдын дуу сонстоно. Цагдаа чихэнд хадтал шүгэлдтэл усанд орогчид цочин бүгд толгойгоо дээш болгон харав. Чимээ тасарсан энэхэн агшныг цагдаа ашиглаж:

	— Та нөхөд цөөрмийн уснаас одоо даруйхан гарахыг хуулийн өмнөөс тушааж байна хэмээвэл Ёхманн өндийн босож:

	— Би зөвхөн нөхдөөс гажихгүйн тулд энэ ажлыг үйлдсэн юм гэснээ шалдан байгаагаа санамагц үглэсээр сандран суусан хөгтэй байдлыг харсан сайх эрчүүд чихэнд хадам чангаар инээцгээв. Цагдаа дургүйцэн, зассан зүлгэн дээр савхин гуталтай чийрэг хөлөөрөө дэвсэлснээ аргаа барахад уурлан резин ташуураа шүүрэн автал нэлээд чамбай хоёр дархан Ханнес, Клаймерт нар дайран орж түүнийг тэврэн авч цөөрмийн булингарт усанд түлхчихлээ.

	Арван гурван цаг хорин дөрвөн минут болж Сайд нарын Зөвлөлийн даргатай уулзах цуглааны дохио өгөх үест барилгын ерөнхий дарга бас нэг зочныг хүлээж байв. Түүний өмнө тойргийн төв хотоос буцаж ирэх үес хүлээж авсан Росток хотоос илгээсэн нэгэн цахилгаан утас байлаа. Тэрхүү цахилгаан утсанд «Үдээс хойш очно. Мэндэлсэн Вернер» гэжээ. Бас түүний хажуугаар химийн үйлдвэрээс инженер Катрин Клее утсаар ярих гээд байгааг мэдэгдсэн билээ. Эдгээр шалтгаанаас цуглаанд оролцохгүй албан тасалгаандаа үлдэх болсонд түүний сэтгэл бас нэг талдаа тааламжтай ажгуу. Учир нь цусны даралтын улмаас их халуун наранд шаруулахгүй байхыг эмч түүнд зөвлөсөн болохоор цуглаанд оролцон гадаа халуун наранд шарагдан зогсохгүй байх нь таатай байлаа. Гэвч захиргааны албан тасалгаанд суухад бэрх бүгчим халуун болж амьсгал давхцан хөлс гоожихуйд тэрээр алчуур гарган зулайнаасаа хойш халзраад явчихсан толгойгоо зөөлнөөр дарж хөлсийг хатаан сэрүүцнэ. Трутманнын Рихард, сүүлийн хэдэн өдөр автагдсан сэтгэл санааны дарамтаас гарч чадаагүй л сууна. Тэрээр өнөө өглөө Халле хотод болсон хагас цагаас илүү удаагүй ярианд бүх асуудлыг шийднэ гэж бодсон боловч амжилтыг олсонгүй.

	Трутманнын Рихард сэтгэл шаналгасан бодлоос болж нойр хулжин өнгөрсөн шөнө бараг унтсангүй. Тэрээр өглөө эртлэн босож зориг шулуудан машиндаа суун тойргийн захиргаа руу Халлед очсон юм. Гэвч юмны учрыг зөвөөр ойлгож хурцаар шийдэж өгөх болов уу хэмээн горьдсон нарийн бичгийн дарга Янсаны Хермантай уулзаж чадаагүй тул намын байгууллагадаа бодол санаагаа илэн далангүй ярих гэсэн нь талаар болов. Харин түүний оронд Хермантай хамт ажилладаг нэгэн хүнтэй уулзсан нь сэтгэл тун ч дундуурхан байлаа.

	— Нөхөр Рихард аа, ийм эрт үүр шөнөөр таныг юу тууж авчраа вэ? хэмээн албаны тэр хүн нөхөрсөг атлаа өнгөц маягаар уулзахад Трутманнын Рихард барилга байгууламжийн төвөгтэй бэрхшээлээс цаашилбал Шкона хотын барилгын хэсгийн талаар зовлон тоочсоноо одоо бодож суухад арай ч хэт давуулчихсан юм шиг санагдана.

	— Ердөө л энэ үү? Үүний тулд л энэ хүртэл та ирээ юү? Үүний тулд л Херман гуайтай уулзах гээ юү гэж дээр дээрээс нь асууж нөгөөх түрүүний нөхөрсөг эелдэг байдал нь ёжтой тоглоом тохуугаар солигдов. Рихардыг тэр хүн нэг л ойлгохгүй байгаа бололтой ажээ. Аль эсвэл тэр хүн Рихард шиг тэр өдөр нэг их ажилд сэтгэл санаагаа тавьсан байж ч магадгүй юм. Аль эсвэл түүн рүү өдөр бүр үйлдвэрүүдийн дарга нар ирж мөн л болох бүтэхгүй есөн шидийн юм тоочсоор байгаад чихэн дүлий болчихсон байж ч магадгүйеэ дээ.

	— Үгүй ээ.

	— Тэгээд өөр юу байна вэ? гэхэд нь Рихард амьсгаа давхцаж хэлэх үгээ олж ядан ухасхийн босож,

	— Би өөрийн үүрэгт ажил дээр огт өсөөгүйгээ мэдлээ хэмээтэл нөгөөх хүн таг дуугүй болж босон, гүнзгий амьсгалах нь сонсогдоно.

	— Надад өөр ажил өгөөч гэж Рихардын агшны чив чимээгүйг эвдэн хэлэх нь нэг ёсны аргаа барсан гуйлт шиг сонсогдов. Нөгөөх хүн бичгийн ширээг налж зогссоноо:

	— Зүйтэй байлгүй яах вэ, чухал үед ийнхүү зөвлөлдөх нь. Гэвч... гээд удтал дуугүй байснаа, — Хэрэв би эндүүрээгүй бол миний бодоход та улсын ажлыг бидний хөл дор эзэнгүй хаяхыг хүсэж байна, ажлын бэрхшээлийн дор сөгдөж байна. Та бол социализмын байгуулалтын тулд зогсох ёстой. Гэвч социализм өөрөө тантай ч тангүй ч байгуулагдахдаа л байгуулагдах ёстой... гэхэд нь Рихардын яс нь хавтайх шиг болж,

	— Үгүй ээ, болиоч болиоч... хэмээн сэтгэл түгшин гараараа дохив. Харин түүний сэтгэлийг тайвшруулсан ганц зүйл нь өнөөдөр намын үүрийн нарийн бичгийн шинэ дарга ирэх явдал байв. Энэ талаар өчигдөр мужийн намын хорооноос дахин шаардсан билээ. Рихард өглөөний богино ярианаас асар их амжилтгүй буцаж ирж, өөрийн үйлдсэн олиггүй явдлыг ухамсарлаж тэр талаар хожим сүүлд дахин санахгүй байхыг мөрөөдөх ажээ. Тэрээр үүрэгт ажлаа биелүүлэхийн тулд өөрийн биеийг шахаж шаардах хэрэгтэй боллоо. Рихард, Клеегийн Катриныг хүлээж авахаас өмнө түүний талаар тодорхой мэдэхийн тулд хувийн хэргийн хавтсыг авч үзэв. Асуултыг нь цэвэр хичээнгүй бөглөсөн анкетыг үзвэл ерийн нэг анкетаас илүү тодорхой юмгүй аж. Овог нэр, яс угсаа, төрсөн газрын нэр, төрсөн он сар, хорин хоёр настай. Эцэг, эх нь Дрезден хотод суудаг. Эцэг нь гучин гурван жилийн өмнө намын гишүүн болсон бөгөөд одоо нэгэн социалист хэвлэлийн газрын редактораар ажилладаг. Ээж нь гэртээ байдаг ажээ. Клеегийн Катрин өөрөө Ваймер хотод барилгын Архитектурын дээд сургуулийг төгссөн бөгөөд орос, англи хэлээр ярьдаг. Германы Социалист Нэгдсэн Намын гишүүн, залуучуудын эвлэлийн гишүүн бас бусад олон нийтийн байгууллагын гишүүн бөгөөд гэрлээгүй ажээ. Түүний хувийн хэргийн тодорхойлолт шалгалтын дүн нь онцсайн бөгөөд дипломын ажлыг нийлбэр дүгнэлтээр сайн үнэлэлтэй хамгаалжээ. Анкет дээр үдэж тогтоосон зургийг ажвал бараан үсийг цагариглан ороосон, урт гонзгой нүүртэй цэвэрхэн охин даргын нүдэнд тусах ажээ. Трутманнын Рихард тэрхүү гоё цэвэрхэн бичсэн түүхийг дахин унших гэж бодсонгүй. Учир нь эцэг эх, улс олон түмний асрамжид бүүвэйлэгдэн өссөн хориод насны энэ охинд онцгой түүх намтар гэх юм мэдээжийн юү байх билээ. Эхлээд бага сургууль тэгээд дунд сургууль, их сургуулийн бэлтгэл сургууль, дараа нь их сургуульд орж суралцаад диплом хамгаалсан л биз. Энэ бол хэнд ч мэдээжийн хэрэг. Харин энэ хугацаанд нэг удаа улаан эсэргэн болон шарлах өвчнөөр өвдсөн байж магадгүй. Ердөө л энэхэн л байх шүү дээ. Боловсон хүчний бичиг хэрэг Клеегийн Катрины хавтас хэрэгтэй анх удаагаа танилцсан барилгын ерөнхий даргын бодлыг дахин дарамтад оруулав. Шконагийн химийн байгуулалт хэсэг мэргэжлийн инженерийг шаарддаг боловч гагцхүү ажлын туршлагатай инженерийг чухалчилдаг. Гэвч тэднийд туршлага дадлагатай инженерүүд бол төлөвлөгөө биелүүлсэн сартай адил цөөхөн юм. Чухам иймээс барилгын ерөнхий дарга маань дээд сургууль сая төгсөгчидтэй юугаа яаж эхлэх хэрэгтэй бил ээ? Тэд бол үнэхээрийн, барилгын өргөгч краныг урьд өмнө нь ойроос ч тулж үзээгүй хүмүүс шүү. Хэрэв тэдний сургуульдаа үздэг байсан барилгын загвар дүрс нь эндхийн биет барилгад таарахаар бодол сэтгэхүйд нь харван орохуйд мэгдэн сандарч мэлийн гайхахаас өөр асар их зүйлийг бүтээж чадахгүй. Ийм хүмүүс хэрхэн учраа олж хөл дээрээ босох бил ээ? Ер нь Вайвар хотын их сургуулийн аль нэгэн лекцэд нь ажиллах хүчний гуравны хоёр хувийг төлөвлөгөөгөө биелүүлэхэд удирдах хүн, ямар арга замыг хэрхэн хэрэглэх тухай дурдаа болов уу? Барилга байгуулалтын хэсэг бүрд жинхэнэ мэргэжлийн модны дархан, чулуучин бус харин талхчин, үсчин, тариачин байсан хүмүүс ажиллаж байгааг Ваймарын профессоруудын нэг нь ч гэсэн анхааралдаа тусгаж байсан удаа бий болов уу?

	Энэхүү бэрхшээлүүдийг Трутманнын Рихард аль дээр цагт Хесселбартын үед амссан бөгөөд бас Ваймараас ирсэн, барилгын талбайгаар сэлгүүцэж байснаа саранд буудсан пуужин адил нүд ирмэх зуур алга болсон инженерийн байдлаас ч сайн мэднэ ээ. Гэтэл түүнд өнөөдөр Сайд нарын Зөвлөлийн дэргэдэх комисс, сургуулийн ширээний араас дөнгөж сая босож хумсныхаа будгийг шалбарахаасаа халширдаг балчир охиныг илгээжээ.

	Тэрээр улсдаа хөдөлмөрлөсөн хорин жилийн дотор гоёлын хувцастай инженертэй хамт хэдийд ажиллаж байснаа үл санах ажээ. Балчир энэ охин барилгын шатан дээр гарахын хамт хамаг ажил нам зогсож охины гайхаш тасарсан хоёр нүд мананд төөрсөн юм шиг эргэн тойрноо болон Рихардыг ширтэхээс өөр юмгүй болно. Түүнээс гадна огт найдваргүй, Ханнесын мэтийнхэн Трутманнын Рихардын өмнө тусах ажээ. Энэ бүхнийг эргэцүүлэн бодож суугаа Рихард элдэв янзын нухлуур үзэж хашир суусан хэдий авч энэ өглөөний хувьд урамгүй янзтай сууна. Тэрээр хоёр жилийн өмнө Шкона хотын химийн үйлдвэрийн барилга байгууламжийн удирдлагын албан үүргийг хүлээж авахдаа өөрийг нь ийнхүү хариуцлагатай албан тушаалд тавьсан нь их л найдвар хүлээлгэсэн явдал хэмээн сэтгэн баясаж, туулж өнгөрүүлсэн бэрх ширүүн амьдралаар хатуужин бэхэжсэн бүх зориг сэтгэл, бие хүчээ тэрхүү оногдсон өндөр үүргийг нэр төртэй биелүүлэхэд зориулахаар зориг шийдсэн хүн билээ. Трутманнын Рихард амьдралын урт замдаа хувийн эрх ашгийн төлөө хатуу ширүүнийг амссан бус түүний ажилч хичээнгүй зан чанар нь бүтээлч хөдөлмөрч болгоход хүргэсэн юм. Тэрээр чулуучны мэргэжлийг эзэмшиж дайны аюулт гал дүрэлзэн эхлэхэд эхний шугамд гүүр тавьж явсан бол гитлерийн фашизм бут цохигдон ухрах үед тавьсан л гүүрээ буцааж дэлбэлэх ажлыг ч үйлдэж явав. Тэрээр Фашистын эзэрхэг засгийн үед цэрэг хүний ёсоор хариуцсан ажилдаа идэвхтэй хандсаны учир бага даргын зэрэгт хүрч хувьд учирсан хүнд ачааг хөнгөвчилж явсан удаатай билээ. Богино хугацаагаар олзонд байсны эцэст эх сайхан нутагтаа ирж амьдрал ахуй нь дэвжин дээшилж ирэв.

	Барилгын бүтээлчдийн анхны идэвхтнүүдийн эгнээнд багтаж нэр гэдэг ч мандаж зураг гэдэг ч сонин бүгдэд шахуу хэвлэгдэх боллоо. Нэгэн өглөө номын худалдааны мухлагийн цонхонд түүний мушилзан инээсэн өнгөт зураг сэтгүүлийн нүүрнээ харагдсанд шулуухан очиж нэгийг авч үнийг нь түргэхэн төлчхөөд хүн харахаас сэтгэл эвгүйцэж тал бүрээ ажваас анзаарсан хүн огт үгүйд цааш одов. Хүн анзаарахын ч аргагүй байлаа. Уул зургийг Трутманн л өөрөө үзэхээс нааш танихааргүй их урлан засжээ. Тэр ч байтугай түүний гөлөлзсөн халзан дух нь урт сайхан үстэйгээр хэвлэгджээ. Тэрээр хэвлэгдсэн найрууллын маргаангүй, үнэн болоход эргэлзэж хэрэв, тэр гялалзсан бүтээл үнэхээр өөрийнх нь гавьяа байваас ховор тохиолдох өндөр алдар мэт санагджээ. Хамт ажиллагч нөхөд нь түүний гавьяанд эргэлзэх шинжгүйгээр бахдан баяр хүргэсэнд арга буюу өөрийн бүтээл гэж итгэхэд хүрсэн билээ. Ийнхүү түүний амжилтад хүрсэн явдал нь нөхрийн зөвлөгөөг алт адил үнэлж социалист намд гишүүнээр элссэний ач мөн болно. Тэрээр бие даан суралцаж инженерийн мэдлэгийг эзэмшээд тойргийн нэгэн барилгад даргаар томилогдож дараа нь Шкона хотод мөн тэр тушаалаар шилжин ирсэн билээ. Рихард өөрийн ажиллах газрыг тийм ч их нүсэр биш гэж бодож ирсэн нь эндүүрэл боллоо. Хоёрхон жилийн дотор барилгын хориод том хэсэг болтлоо хөгжсөн нь нэг талаар түүнд төвөг бэрхшээлийг авч ирсэн мэт санагдана.

	Саяхан химийн үйлдвэрийн талаар засгаас боловсруулсан хэтийн төлөвлөгөө одоогоос биеллээ олж нүднээ тусгагдах болж тунгалаг урсгалт Одер мөрний эрэг хур тунадсаар элбэг баян дунд германы нам дор газар, өндөр сүрлэг уулын хяр зэрэг манай бүгд найрамдах улсын өнцөг булан бүрд газар дороос гэнэт ургасан адил орчин үеийн оньсон техникээр өвч бүрэн тоноглогдсон асар том үйлдвэрүүд буй боллоо. Тэр том үйлдвэрүүдийн нэг нь Рихардаар толгойлуулсан химийн үйлдвэр бөгөөд уул барилгын дээд тавцан дээрээс доош харахад Рихардын толгой эргэн дотор аягүйрхэж, өмнө хөглөрөн буй асар их ажлыг хийж давах хүч өөрт нь үгүй мэт санагдаад намын байгууллагын өмнө очиж: «би чадахгүй нь, миний хэр чадлаас хэтэрсэн ажил байна» гэж хэлмээр бодогддог байлаа. Тэр ч учраас Рихард өнөө өглөө эртлэн Халле хот руу сэтгэл санааны ихээхэн үймээнтэйгээр явсан юм. Өөрийн дээд байгууллагад санасан бодсоноо тов тодорхой илтгэсэн Рихард гуай ойлгоогүй зүйлээ ойлгон сэнхэрч одоо харин шинэ ирэх намын үүрийн нарийн бичгийн даргад бүх итгэл найдварыг тавиад байгаа ажээ. «Магадгүй энэ Вернер миний ажилд тусалж, ер нь магадгүй юм» хэмээн бодож суугаа өвгөн Рихардад үнэхээр хялбар болох учиртай. Яагаад гэвэл тэр бүхий л асуудлыг дан ганц өөрийн санаснаар шийддэг байсан нь ямагт дулимаг болдог ажээ.

	Гэтэл албан тасалгаанд нь шуудхан орж ирж байгаа залуухан бүсгүй Клеегийн Катрин, бодолд автагдан суугаа Рихард гуайг сэргээхүйд, нүсэр биеэ дааж ядан босож шар үстэй махлаг гараа сунгахын сацуу өөрийн нэр алдар албан тушаалыг тодорхойхон гэгч танилцуулав. Рихард гуай сайх бүсгүйн нүүр, төрх байдал нь саяхан ажиж суусан хувийн хэрэг дээр наасан зургаасаа огт өөр буйд гайхах ажээ. Инженер бүсгүйд гурваар сүлжиж гунайлгаж тавьсан гэзэг ч алга. Түүний оронд өтгөн хүрэн үсийг ар шил рүүгээ долгио хийлгэн унжуулж тэгш дөрвөлжин дух руугаа хэдэн туг үс мулцаглуулсан нь нарны туяанд гялалзанхан харагдана. Харин мяндсан урт сормуусны цаана солонгорон гэрэлтэгч цэнхэр нүд нь зурагтайгаа юу юунаас илүү адилхан ажээ. Ялдамхан царайд нь баярын инээмсэглэл тодорсон туяхан тэр бүсгүй түшлэгтэй зөөлөн сандал дээр сэмбийн суумагц хөлөө ачиж шалдан өвдгөө гялалзахыг огтхон ч тоох шинжгүйгээр:

	— За, би ирлээ дээ, дарга минь! Бүтэн сарын урьдаас мэдэгдсэн билээ. Замын уртад бие минь хэмхчүүлж дууслаа. Бас тэгээд танай энэ үйлдвэрийн дуу шуугиан бүр ч баллаж орхилоо. Би ч үнэндээ арай ийм ч гэж бодсонгүй хэмээтэл хал үзэж хашир суусан өвгөн дарга Рихард их адаггүй үгийг нь тасалж:

	— Болгоомжтойхон яриарай! гэж гэнэн сайх охиныг ширтэн дотроо дүгнэн цэгнэн зогсоно. Мань хүн ч амьдрал дунд бүжиглэхийг хүсэгч Валерина юм даа. Гэвч охиныг буруутгахын аргагүй юм. Мэдээжийн төрж өссөн элбэг баян амьдрал нь баяр бахдал, зугаа цэнгэлийн дунд хүмүүжүүлээ биз. Тэгээд ч иймэрхүү цэвэрхэн төрсөн бүсгүй рүү хажуугаар өнгөрсөн бүхэн нүд хаян нүгэл хурааж явдаг биз. Гэсэн ч барилгын талбай бол театр, зоогийн газар биш шүү дээ. Бүү үзэгд! хэмээн бодоод Рихард гуай дотроо уурлаж царай нь хувьсхийхэд урт нарийн үзүүртэй туфлийн өлмийгөөр газар тогшин суусан Катрин гайхан ширтсэнээ тог тог тогшилтоо ч зогсоож:

	— Миний ирсэн явдал танд төдийлөн их тааламжтай биш байна аа даа? хэмээн шуудхан хэлбэл Рихард гуай өөрийн дотоод сэтгэхүйг хүчлэн барьж бүсгүйн сэтгэлийг гомдоохгүйг хичээн хоромхон зуур уулын үер мэт нөмрөн ирсэн элдэв бодлыг таягдан хаяхыг хичээн хариу үг ч дуугарсангүй. Гагцхүү энэ бүсгүйг барилгынхаа талбайгаас хэрхэн зайлуулдаг бил ээ? хэмээн бодох ажээ. Рихард бол, эмэгтэй инженер, тэгээд бас амьдралын туршлага дадлагагүй болох учраас надад ажлын садаа болохоос биш тус болох нь бараг хэмээн батад итгэсэн хүн юм. За тэгээд эмэгтэйн байдлыг ажваас ээж аавд нь буцаахад баярлах уу гэхээс биш гомдох хүн биш дэг ээ. Хэрэв энэ тамхи савсуулж хөл товшин маяглахын тулд хүрч ирсэн бүсгүй миний охин байсан сан бол хөөгөөд гаргах сан даа хэмээн бодовч юманд учир модонд мөчир гэгчээр өөр аргаар ярих нь зүйтэй гэж шийдээд эцэг хүний сургах халамжаар ийн өгүүлрүүн:

	— Охин минь чамд сайн сэтгэлийн үүднээс зөвлөхөд одоохон буцсан нь дээр байна. Ачаа бараагаа буудлаас авчирсны хэрэг огтхон ч байхгүй хэмээтэл Катрин яаран:

	— Би юмаа таксигаар аваад ирсэн. Гадаа жижүүрийн хажууд тавьчихсан гэхэд Рихард гуай агшин зуур дуугүй болсноо,

	— Тэглээ ч гэсэн, дараагийн ээлжийн галт тэргэнд суугаад Дрездендээ буц даа. Тэр нь зүйтэй гэдгийг бодвол зохино гэж би бодож байна. Хэрвээ би чиний насны охинтой сон бол ийм их барилгын зуун задгай хөлгүй ажил руу ганц өдөр ч гэсэн явуулахгүй сэн. Тэр ч байтугай энэ барилгыг даргалж байгаагийн хувьд чамайг ямар ажилд тавихыгаа ч мэдэхгүй байна. Би энэ талаар, чамайг ирэх гэж байгаа чимээгээр бодсон юм. Хүүхнүүд ер нь барилгад дурамжхан, уучлаарай, бичээч, цэвэрлэгч зэрэг бол манайд дутагдалтай байгаа асуудал. Гэтэл чи инженерээс эхлэх гэж байдаг... гэж итгэмжгүйгээр инээмсэглэснээ, — Нөхцөлгүй, нөхцөлгүй, таныг үнэн сэтгэлээсээ гуйя. Чи буц! хэмээн дотроо өнөө өглөө Халлед очсоны минь үр дүнд охин минь чи ирсэн бол хайран явдлын гарз болж дээ гэж бодох ажээ. Катрин уртаар санаа алдан сандлын түшлэгийг налан сууж хоромхон зуур нүдээ анин бодлого болон суухыг Рихард гуай ажсанаа сэтгэл нь зовж:

	— Ер нь тэгээд... нэг зүйлийг нэмж хэлэхэд... танай эцгийг би ойлгохгүй байна. Эцэг чинь хатуу ширүүн амьдралыг биеэрээ амссан хүн гэдгийг би таны бичсэн түүхнээс мэдэж байна. Яаж чамайг энэ хүртэл явуулав аа? гэсэнд Катрин суудлаасаа гэнэт үсрэн бостол Рихард гуай арай ч хэтрэв үү хэмээн баахан сүрдэв. Гэвч эцгийн нь тухай ярьж өнгөрсөн маргааныг сэргээчихнэ гэж яахан мэдэх билээ. Катрин нарийхан хувцсаа толийлгон засаж хурц улаан цамцны хормойг доош дугтарч шийдэмгий бөгөөд шаардангуйгаар,

	— За тэгээд би хаана байрлах вэ?

	— Хэрэв охин минь чи миний зөвлөснийг салхинд заавал хийсгэх гэж байгаа бол... хэмээн Рихард гуай суудлаасаа өндийн толгой сэгсрэхийн чацуу бүсгүйн эрс шулуун санаа зоригт бишрэн: — Нийтийн байрын ахлагчид очиж мэдэгд. Тэнд очоод чи бүү их сандраарай. Тэнд чинь зочид буудал байхгүй шүү. Аз чинь байвал хожим хойно тасалгаархуу юм гаргаж өгч магадгүй хэмээн дотроо чиний зөөлөн цагаан гар барилгын шаварт орох тэгээд бас дээр нь энэ их маяг нэмэгдээд олигтой юм болохгүй дээ гэж бодсоноо: — Учир нь таныг тэр талаар нэлээд их шаардах хүний нэг болов уу гэж бодсоных юм шүү гэв.

	Катрин гар цүнхнээсээ жижиг толь гаргаж нүүрээ харснаа нимгэн уруулынхаа тод ягаан будгийг сэлбэх хэрэгтэй эсэхийг шалгах мэт толийг улам ч ойртуулан ажиглана. Савхан цагаан хурууныхаа үзүүрээр зөөлөн хүрэн үсээ засаж янзлахыг ажиглаж суугаа Рихард гуай хоолой засан суугаа нь албан тасалгаандаа ийнхүү аашилж байгаа хүнийг анх удаа үзэж байгаа болов уу гэмээр хэлэх үгээ олж ядан байгаа харагдлаа.

	Катрин хөгжилтэйгөөр инээн:

	— Тантай салах ёс зөвхөн маргааш өглөө хүртэл гүйцэтгэе. Баяртай, харин хамтын нөхөрсөг ажиллагааны ерөөлийг дэвшүүлье хэмээх нь даргын түрүүчийн ярианы хариу егөө биз ээ. Рихард яригдвал зохих чухал асуудал бий болохыг сануулаад инженер бүсгүйн туяхан гарыг атгаж хаалга нээн өгч:

	— Баяртай, бас дараагийн хүнийг хүлээж байна гэхэд Катрин тоглоомоор,

	— Бас танаас энд ажиллах зөвшөөрөл горилж яваа инженер үү? хэмээхэд Рихард гуай толгой сэгсрэн инээмсэглэж:

	— Үгүй ээ, үгүй намын үүрийн нарийн бичгийн шинэ дарга Вернерийг... гэв.

	 

	 

	Катрин даргын өрөөнөөс гарахдаа ялимгүй тал олдох эсэхэд сэтгэл хууртан явлаа. Уул нь тэрээр хоёр гар тосуулан тавтай морилно уу? хэмээн угтана гэж итгэж байжээ. Анх Ваймар хотод сургуулиа төгсчхөөд хот газар барилгын нэгэн зураг төслийн газар мэргэжилтнээр ажиллана гэж боддог байсан Катриныг Рихард гуайн байдал төдийлөн их цочоосонгүй. Яамны тусгай комисс сургууль дээр нь ирж, эх орны одоогийн хэрэгцээнд химийн үйлдвэрийг хөгжүүлэх нь амин чухал асуудал учир түүний барилга байгууламжийг онцгойлон үзэхийг тайлбарлан таниулсан тэр цагаас хойш Катрины тэрхүү хүсэл нь өөрөөр хувирч Шкона хотол чухал хэрэгцээтэй хүн болохоо ойлгосон юм. Гэвч Рихард гуайн ийнхүү эцэг ёсны халамжтай мэт ойлгогдох амь зөвлөгөөг тусгаж бодохуйд урдын оволзож байсан бодол хүсэл нь уналтын байдалд арга буюу орсон нь уртаар санаа алдан яваагаас тод харагдах ажээ. Ийнхүү сэтгэлийн хямралд орсон, хүн бүрийн өхөөрдөн нэрлэдгээр «Катид» бага балчир үеийн зовлонт амьдрал нь тусаж ирэв.

	Тэрээр ээжтэйгээ хоёулхнаа бөмбөгөнд нэрвэгдсэн байшингийн доод хонгилд шигдэн суудаг байлаа. Байшингийн хананд усны мөнгөлөг дуслууд бөнжгөнөж ирэхэд ээж нь хайрт охиноо түүнээс хамгаалан:

	— Чулуу шавраас хүртэл нулимс гардаг байх нь ээ... хэмээн усыг алчуураар зогсоо зайгүй уусган авч мушгиж байж билээ. Ганц шөнийн дотор үр үндэсгүй болтлоо сүйдэж шатсан хотын гудамжнаа хярвас үнэртэж, ёрдойж годойсон ганц нэгэн шавар хана, утаа хөө болсон тавцан зэрэг зүйлс харлан харагдах нь уйтгар гунигийг төрүүлж байжээ.

	Тэр үед харийн цэрэг хотод орж ирж янз янзын машин зэвсэг үзэгдэж саглагар өтгөн сүүлтэй морьд харагдахуйд бяцхан охин Катийн галын аюулаас аварч гарсан тоглоомтой нь адил мэт санагдаж ойрхон очвол түүний өтгөн сүүл, дэлийг нь самнамаар ч санагддаг байжээ.

	Үйлдвэр, заводын ажил хаагдаж ээж нь өдөржингөө байшингийн доод хонгил, бяцхан Катийн нэрлэж байснаар цасан охины авсанд суудаг байлаа. Нэгэн өдөр бяцхан Кати ээжээсээ,

	— Бидний энэ сууж байгаа сав чинь цасан охины авс мөн үү, ээж ээ? гэхэд ээж нь их л сэжиглэж охиныгоо бушуухан гэгч дуугүй болгож билээ. Бяцхан Кати чононд залгиулсан улаан малгайтын үлгэр, зуун жилийн нойронд автагдсан унтаа бүсгүйн үлгэр, авсанд орсон цасан охины үлгэр мэтийн уйтгар гунигийн үлгэрийг уншиж, чухам тэр явдал өгүүлсэн гунигт хэсгийг хэдэн зуу дахин уншдаг байлаа. Унших тоолон бяцхан охин гашуудан уйлж үлгэрийн тэр зовлонт баатар чухамхүү ямар арга сүвэгчилбэл учирсан зовлонг гэтэлгэж чадах байсныг эргэцүүлэн боддог байлаа. Түүний дундаас цасан охины үлгэрийг төмс арилгах, сав суулга угаахдаа ч мартдаггүй байв. 

	Нэг өдөр Кати хажуугийн айлын авгайн «Энэ яасан сайн ажил-


саг, яг л цасан охин шиг хүүхэд вэ дээ, гэвч ээжийгээ ингэж үгүйлээд байдаг нь хэцүү еэ дээ... цаадах нь ч тэр хоригдлыгоо мартах цаг болсон баймаар юм» хэмээхийг сонсож тэр цагаас хойш бяцхан охины санаанаас «цасан охин, хоригдол» гэдэг үг салахаа больж, өдрийн бодол шөнийн зүүд болов. Нэгэн өдөр ээж нь Катийг хөтөлж хоёрхон муу хавчиг тасалгаа бүхий хөлсний байшин байдаг бартаатай толгой өөд авирч гараад шохой ховхлон авч байшингийн хананд, «Бид амьд байна. Паул! Рихтхофенийн гудамж» гэж бичив. Үүнийг бяцхан Кати үсэглэн уншсанаа сүрхий нэгэн бодолд орж ээжээсээ:

	— Ээж ээ, Паул гэдэг чинь хэн бэ? хэмээвээс ээж нь бяцхан охиныг халуун элгэндээ чангаар тэвэрч:

	— Аав чинь, миний охин, миний охины аав хүрээд ирэхээр юм бүхэн эргээд сайхан болно шүү дээ гэв. 

	Бяцхан Катид аав гэдэг үг сонин атлаа нэг л жигтэй, хориотой ч үг шиг санагдана. Урьд өмнө сургуульд нь хүүхдүүдийн эцгийн тухай яриа болоход бяцхан Катид хамаг биеэ хураан газар дор орчихмоор санагддаг байжээ. Харин одоо өөрийн гэсэн аавын тухай ярилцаж энэрэлт хайрт ээжийнхээ баяртай атлаа чичирхийлэх хоолойг ажин аживч учрыг гүйцэт үл ухна. Бяцхан охины балчирхан сэтгэлд хоригдол, Паул, аав мэтийн сүүлийн үед олонтоо сонсогдох болсон үгс орж гаран учрыг бүрэн эс ойлговч зүүд нойр нь хүртэл түүнд автагджээ. Заримдаа ээжийнхээ уйтгар гунигтай байдлыг хараад гомдолтойгоор мэгшин уйлж ч эхэлдэг байв. Гэвч Кати охин бяцхан тархиндаа чадлын хэрээр бясалгаж элдэв гунигт явдалд үл автагдан элдвийг чалчигч хөрш авгай мэтийн хүмүүст үл итгэн гагцхүү хайрт ээждээ хамгаас илүү итгэн, аав гэдэг энэ хүн бол өөрийг нь аюул зовлонгоос аврагч хүн гэдэгт бүрэн итгэжээ. Тэрээр чухамхүү тэр аав гэдэг хүнийг төсөөлөн бодохдоо үлгэрийн баатар шиг илд бамбай барьсан гялтганасан сайхан хувцастай үзэсгэлэн төгөлдөр залуу эрийг төсөөлөн боддог байлаа. Гэтэл охины төсөөлөлд сүрхий цохилт боллоо. Нэгэн өдөр байшингийн доод хонгилын шатан дээр үлгэрийн баатар лугаа зэрэгцүүлэх байтугай чөтгөр лугаа зүйрлэмээр нэгэн хүн зогсож байв. Түүний төрх байдлыг ажвал хэв маяг нь мэдэгдэхээ больсон цоорхой муу шаахай өмсөж мөрөндөө хуучирч урагдан сэмэрсэн, орны цэмбэн бүтээлэг шиг юм эгэлдэргэлджээ. Сайх хүн хоёр гараараа өвдгөө их л ядарч зүдэрсэн байдалтай тулж зөөлөн дуугаар,

	— Беттина? Бетти! хэмээн дуудваас керосин дэнгийн гэрэлд сууж хуучин хувцас нөхөж байсан ээж нь учир зүггүй сандарч өвөр дээрээ байсан хайчаа ч унаган үсрэн босож чичирхийлсэн хоолойгоор чанга дуугаар,

	— Паул, Паул минь... хайрт минь... Паул минь! Чи хаана байна... гэж үглэсээр гүйлээ. 

	Кати шатны дор биеэ хураан гөлрөн зогсоно. Тэрээр амьсгаа ч бараг авахгүй шахам ширтэнэ. Сайх хүн ээж хоёр нь тэврэлдэн үнсэлцэж бас хоёул уйлах ажээ. Сайх танихгүй хүн бас л нүдээ бөлцийж улаан болтол уйлжээ. Паул гэгдэх энэ хүний бүх зүйл нь аймшигтай харагдах ажээ. Кати түүнийг нууцаар ажиглаваас нүүрийн арьс нь шар бөгөөд сэвхтэйгээс гадна ангалзах ам нь шүд ганц ч үгүй харлан харагдана. Пальтоныхоо дотуур урт судалтай нимгэн муу орог саарал өмд цамц өмсжээ.

	Харийн тэр хүн өөрийн нь нэрийг хэлэхийг бяцхан Кати сонсмогц айдас хүрч хайрт тоглоомоо элгэндээ чангаар тэвэрч шатны дор улам бүр шигдэн суув.

	Ээж нь сандарсан дуугаар, 

	— Бурхан минь, бид чинь хүүгээ бүр мартаж орхижээ. Тэр чамайг ердөө танихгүй, Паул минь... Тэгээд бас сүүлийн өдрүүдэд их янзын болоод байгаа юм. Одоо хаана байгаа бол доо? гэсэнд Паул,

	— Би түүнийг зургаан долоо хоногтой байхад нь сүүлчийн удаа үзсэн гэдгийг мартаж болохгүй шүү, Бетти минь... гэв. 

	Кати тэдний ярианаас юү ч ойлгосонгүй, зөвхөн өөрийг нь эрж буй ээж танихгүй хүн хоёрыг алаг нүдээ эргэлдүүлэн харж суув. Үл таних хүн Катид ойртон ирж учиргүй их баяр баясгалангийн хүчээр бяцхан охиныг дээш өргөж элгэндээ тэврэн булбарай зөөлөн хацрыг нь ширүүн шар хошуундаа наан үнсэж хязгааргүй гүн мөрөөдлийн уяхан харцаар харлаа. Кати мэгшин уйлахад ээж нь тайвшруулахыг хичээн нулимс унагах зуураа инээх гэж оролдоно. Ээжийнхээ ингэж сандарч байхыг Кати урьд өмнө ер үзээгүй билээ. Үл таних хүн түгдэрсхийж,

	— Яагаад чичрээ вэ? Миний жаахан шувуухай минь... аавыгаа танихгүй байна уу? Муусайн хогууд миний охиныг, аавгүй болгохыг хүссэн юм... Муусайн хогуудыг... миний охин юм яриач дээ... гэхэд нь Кати үүнээс өмнө хэнд ч хэлээгүй боловч сэтгэл санааг нь цаг ямагт зовоож явсан үгийг гаргахаар хүчлэн:

	— Та бол хоригдол шүү дээ гэв. 

	Ээж цочин царай цайж, танихгүй хүн ч доош сууж хоёр гараар нүүрээ таглаад гүн бодолд оров. Кати ч тэртээ буланд очин шигдэн суув. Нөгөөх танихгүй хүн санаа алдан,

	— Чи учрыг хэлээгүй юм уу? гэхэд эх сэтгэл зовуурьтайгаар

	— Би яаж... би хэлж болохгүй байсан юм... охин чинь учрыг ойлгоогүй юм шүү гэв. 

	Кати сандралд боогдсон хэвээр аж... тэглээ ч гэсэн тэр танихгүй хүн бол бяцхан охины баяр баясгалан байсан юм. Тэрээр хэдийн удаан байх тутам орчлон дэлхий төдий чинээ хурц тэнүүн нэлгэр болж алтан нарны гэрэл ч төдий чинээ хурц тод тусах болов. Үүнийг Кати өөрийнхөө ээжийн байдлаас мэджээ. 

	Үг дуу ч үгүй гөлрөн уйтгарлан суудаг ээж нь баяртай хөгжилтэй болж инээн баясдаг боллоо. Урьдын баагиулж суудаг тамхиа ч орхиж урьд урьдынхаас гоё ганган болж ургаж байгаа цэцэг шиг сэргэж ирлээ. Кати одоо ээжийгээ урьд муу хэлээд байдаг хөршдөө үзүүлэхэд ч сэтгэл бардам болсон аж. Бас хүрэн хар хувцас, урт түрийтэй савхин гуталтай харийн цэрэг алга болов. Харин өөр олон хүмүүс ээж, аав дээр нь ирдэг боллоо. Тэдний зарим нь огт ойлгохгүй хэлээр ярих бөгөөд Катиг өвөр дээрээ авч өхөөрдөхийн хажуугаар, Спасибо, до свидания, один, два, три, кукла гэх мэтийн сонин хачин үгийг заана. Аав нь үе үе нэлээд олон хоногоор ирэхгүй байх бөгөөд ирэх бүрдээ бяцхан Катид бэлэг авчирч өгнө. Нэг удаа Катигийн найман насны ой болж хөөрхөн хүүхэлдэй тэрэгний хамт авчирч өглөө. Кати бас ээжийн нэгэн адил шинэ сайхан дээл, урьдынх шиг хөлийн таваг өвтгөдөг модон ултай биш зөөлөн сайн ширэн ултай гутал зэрэг гоё сайхан хувцастай болов. Аав нь хуучин муу хяхнадаг орыг нь гаргаж Катид ганцаараа тавтай сайхан нойрсох цагаан даавуун хэрэглэлтэй шинэхэн ор тавьж өглөө. Бүр эцэст нь: Катигийн нэрлэдгээр «цасан охины авс» буюу мөсөн хонгилоос гарч дөрвөн тасалгаатай үзэсгэлэнт сайхан байшинд ч орлоо. Катид тусад нь нэгэн өрөө ноогдож өрөөний цонхон тус газар алимын мод сагсайн ургаж гараа сарвайн алимыг авч цадтал идэж болох болов. Кати эцэгтээ өдөр сар өнгөрөх тутам дасан дассаар «хоригдол» гэдэг үгийг хэлэхээ байснаар үл барам бүр мартаж орхижээ. Урт судалтай орог саарал өмд, цамц өмссөн уранхай пальто мөрөндөө эгэлдэргэлдэн зогсож байсан тэр нэгэн өдрийн тэр хүйтэн царайны хүнийг ч санахаа больжээ.

	Бяцхан охин хурц сэргэлэн ухаанаараа тэр үгэнд эцгийн үнэн дургүйг мэдэв. Эцгийн хайрыг өөртөө авсан бяцхан охин мөнхүү эцэгт өөрийн хайрыг төдий чинээ бэлэглэв. Эцэг нь түүний хүссэн бүхнийг бараг ёсоор болгоно. Харин зарим шөнө аавынхаа анх ирсэн өдрийн тухай зүүдэлж хөлөртлөө айж унтаад маргааш өглөө нь аавыгаа, төсөөлснөөр гоё сайхан ирээгүйд нь гоморхдог байлаа. Нэлээд хожим эцэг нь хэчнээн их баярламаар зүйл бүтээснийг Кати ухаарсан бөгөөд түүнийгээ мэдэж гэмшсэн билээ. Бяцхан охины хурц ухаан хөгжин хөгжсөөр хүн нийгмийн бүтээсэн үйл хэрэгт сонирхон, туулж ирсэн бэрх замналд бишрэх боллоо. Кати сургуульд суралцан германы фашизмыг эсэргүүцэгчдийн хийж бүтээсэн үйл ажиллагааны тухай ойлгоц авч, шударга хүн ардыг эрүүдэн зовоож түүний дотор өөрийн нь аавыг тамлан тарчлаасан фашизмын хорих лагерь болох Бухенвальдыг аавынхаа хамт үзэж сонирхсон нь түүний ойлгоцыг бүр ч гүнзгийрүүлэв. Кати тэрхүү тамын шоронг үзэж хоригдлуудын хийж байсан чулууны ажил, амьдарч байсан саравч, өндрийн хэмжээ авах нэрийдлээр зогсоож байгаад ар шилнээс нь бууддаг өрөө, дөрвөн мөчийг гавлаад зоддог багаж, үхлийн өрөө, хүүр хадгалж шатаахад бэлтгэх хонгил, хүүр шатаах зуух, хүүхдийн гутал, эмэгтэй хүний хайчлан овоолсон үс... зэргийг өөрийн нүдээр харахад нь охины сэтгэл хирдхийж нүд харанхуйлна. Гэвч Кати сурагчдад тайлбарлаж буй хүний дууг хичээнгүйлэн сонсож явлаа. Тэрээр хоригдол Клеегийн Паулын талаар бүх зүйлийг мэдэхийг хүснэ. Хоригдол Клеегийн Паул гэсэн үг охины чихийг хангинуулж, ухаан бодлыг нь бусниулах шиг болов. Катийг зургаан сартай байхад онгоцны үйлдвэрт төмрийн дархнаар ажиллаж байсан түүний эцгийг нь Испанийн ард түмний эсрэг Легион Кондорын дайныг эсэргүүцсэн ухуулах хуудас тараасан хэргээр фашистууд баривчилжээ. Тэрээр шоронгийн тамлалт бүрийг долоон жилийн турш эдэлжээ. Гэргийгээсээ хааяа ганц захидал авдаг байв. Өөрийн нууц радиогоор ганц удаа Дрезден хотын сүйрлийг сонсоод түүнээс хойш сүүлийн үед юу ч сонссонгүй. Тэрээр нөхдийн хамт шоронгийн торыг өөрийн гараар зад татаад төрсөн нутгийн зүг уух ундаан, унтах нойроо хасаж явган алхсан байна. Ийнхүү энэ үед хайрт гэргий охин хоёроо амьдаар үзэх хувь тавиландаа горилон сэтгэлийн хямралыг өвөрлөн явж ирээд үнсэнд булагдсан байшингийн ханыг малтан байж «бид амьд байна» гэдэг үгийг олоод хайрт гэргийгээ дуудсан нь тэр байжээ. Тэгээд айн сүрдсэн охин Катийг өргөн, төрсөн охиныхоо дууг сонсъё гэтэл «хоригдол» гэдэг үгийг сонссон, нь тэр билээ.

	Кати Бухенвальдаас буцаж ирсэн өдөр толгой өвдлөө гэдэг нэрийдлээр маш эрт орондоо орсон боловч ээж нь охиныхоо шүдээ зуун, толгойгоо дэрэн дороо хийгээд мэгшиж байгааг сонсжээ. Кати маргааш нь халуурчээ. Ээж нь аавд нь ийн хэлрүүн: 

	— Бид охиныгоо тэр ёрын газар луу явуулдаггүй байжээ. Охин минь айсан байлгүй дээ. Ямаршуу юм байдгийг мэдсээр байж хэрэггүй явуулдаа. Би хүртэл түүнийг үзэж чаддаггүй айдас хүрээд байдаг юм. Арван дөрөвхөн настай Кати мэт нь түүнийг үзэхэд балчирдана... хэмээхэд Паул гуай гараа зангидан:

	— Тийм ээ, бид охиноо амьдралын бэрхшээлтэй юмнаас хамгаалалгүй яах вэ. Манай төр тэр бололцоог бидэнд олгосон юм гэв.

	Өнөөдөр хүртэл тэрээр охиноо аль бэрхшээлтэй зүйлээс хамгаалж явсан бөгөөд өнгөрсөн үеийн уйтгар гунигт амьдралыг охиндоо таниулаагүйгээ ухаарчээ. Тэрээр охиныхоо орны хажууд удтал суугаад хайрлан илэн байв. Эцэг нь тэр даруйд амралтаа авч охин нь эдгэрч босох болсон тэр цагаас хойш байдал төлөв их л өөрөөр хувирчээ.

	Төлөв даруу Кати учрыг ойлгож ааваа хайрлах нь улам ч нэмэгдэж ирлээ. Кати төрсөн эцгээсээ хөндий зайдуу байхын бурууг гэмшинэ. Нэгэн өдөр аав нь түүний хүслийг асуухад тэрээр,

	— Аав аа, та ажлаар хол явахдаа намайг авч явж бай л даа, тэгвэл их гоё доо... гэв. Дрездений намын төв сонины орлогч эрхлэгчийн хувьд охиныхоо энэ хүслийг биелүүлэхэд ядаж цөхөх явдалгүй байсан учир аавын хамгийн хайртай, замын хань болсон билээ. Үүнээс хойш өөрийн улсын аль сонин сайхан нутгаар явах болж ажлаа зохицуулаад бяцхан охиноо хажуудаа суулган үзэмжит байгалийн сонин сайхныг тайлбарлан ярьж, сэргэлэн охины хурц хараа гялалзанхан элдвийн сонин зүйл асуухад түүнд нь хариулж явах Паул гуайд баяр бахдал болдог байлаа.

	Кати шинэ сайхан хот тосгон, үйлдвэр заводыг үзэж мэддэг боллоо. Тэрээр тоолж баршгүй олон хүмүүс аавыг нь танихгүй атлаа хэчнээн хүндэтгэлтэй хүлээн авч үг зөвлөгөөг нь хэчнээн их анхааралтай хүлээн авдгийг гайхан биширч явав. Кати аавыгаа бишрэн бахдах сэтгэл төрж нөгөө талаар тэрхүү амьдралын их туршлагыг өмчлөн авах сувдаг сэтгэл төрөх ажээ. Гэвч юу юунаас урьтаж хийсэн алдааг аавын өмнө цагаатгах ёстой гэсэн бодлоос Кати салсангүй. Кати хичээлдээ сайн байсны улмаас бүрэн дунд сургуульд дэвшин суралцав. Кати хичээлийн ойлгоцоор сайн бөгөөд эрдмийг толгойдоо юүлж авах лугаа адил билээ. Төрөл бүрийн хичээл дээр нэгэн тэгш сонирхон, бат тогтвортойхон ойлгож авдаг, ангидаа тэргүүний авхаалжтай хүүхэд байлаа. Гэвч Кати, Германы чөлөөт залуучуудын драмын театрын дугуйлан, хотын урлагийн дугуйланд орж уран зураг зэргийн сургуулийн гадуур зүйлд сонирхон ихэнх цагийг зарцуулах болов. Тийм ч учраас анги төгссөн дүн дээр жил бүр, «Өөрийн мэрийлт чармайлтыг дайчилбал сурлагын чанарыг сайжруулж болох байв» гэж бичигдэх боллоо.

	Кати ч түүнийг уншихдаа инээмсэглэж,

	— Ноднин зуны ургасан ногоо хэвээр л байна. Үүнээс үзэхэд байгаль ертөнц хэвээр оршиж байна гэдэг байжээ. Энэхүү хошин үгийг багш нар нь ч сонсоод инээмсэглэн гэртээ хэдийгээр бага давтлага хийдэг ч сайнаас доош дүн хэзээ ч авч байгаагүй Катид тал өгч сэтгэл тэнүүн байдаг билээ. Кати өөрийн онцгой дуртай хичээлийг зөвхөн шалгалтын билетийг хариулахын тулд номын хуудсыг тоймтойхон хэд эргүүлдэг байлаа. Нэгэн удаа Хаспил гэдэг сурган хүмүүжүүлэх аргаар сулхан зураач, захирлын шийдвэрээр хичээл заах болж Катигаар 19-р зууны сүүлийн хагасын үеийн францын уран зургийн утга, шинэ чиглэлийн утга учрыг тайлбарлуулсанд тэрээр онц гарамгай мэдэж байсанд багш нь улам цаашлуулж Моне болон Ренуарын1 амьдралын тухай нарийвчлан асууваас Кати охин одоогоор өөрөө эртний Египетийн сийлбэр зургийн талаар онц сонирхож буй тул багшийн нарийн асуултад тов тодорхой хариулж хараахан чадахгүй болохоо хэлэв. Ийнхүү Катигийн онцгой чанар заримдаа хэтэрдэг ч явдал гарна. Кати уран зураг судлалыг нэлээд бэрхшээлтэйгээр явуулж байв. Эцсийн бүлэгт энэ мэргэжил нь уран зургийн ухааныг төдийлөн их анхаараагүй ирсэн эцэгтэйгээ мөргөлдөхийн үндэс боллоо. Эцэг нь уран зургийн нандин нууцад ойртох бололцоо хэзээ ч олоогүй болохоор түүнээс нэлээд зайдуу явах болсон ажээ. Хэрэв охиныхоо шаардлагаар уран зургийн зүйл рүү ярилцах болбоос өөрийн үнэн сэтгэлийн толь болсон намын программыг тайлбарлах тал руу шилжинэ. Тийм ч учраас Кати аваасаа: 

	— Таны ажлын газар яагаад таныг ганц боловч удаа театр урлагийн газрыг сурвалжлахаар явуулдаггүй юм бэ? хэмээн асуух нь цөөнгүй бөгөөд Паул гуай ч тухай бүрд нь бултасхийж

	— Охин минь, учрыг нь мэдээч дээ, хүн бүрд өөрт нь оногдсон тусгай үүрэг байна шүү дээ, би бол зөвхөн үйлдвэр, хөдөө аж ахуйн талыг хариуцсан хүн гэдэг байв. Гэвч зураачид, хөгжимчид, жүжигчидтэй эцгээ тийнхүү маргалдахаас төвөгшөөн бэрхшээдгийг Кати хэзээ хойно хүртэл мэдээгүй явжээ. Ингээд Кати бүрэн дунд сургуулиа төгсөж уран барилгачны мэргэжил сонгохоос хагас жилийн өмнө Хаспел багштай Берлин хотын Карл Марксын нэрэмжит хэсгийн байгууламжийн талаар ихээхэн маргаан хийлээ. Тэдний маргааныг шийдэх хүнгүй байсанд Кати ахмад ангийн нэгэн хүүхдийг шийдвэрлэгчээр авахыг ч дөхөв. Хүүхдүүд энэ маргааныг «Хаспелалт» хэмээн нэрлэж энэ маргаанд хэн нь мадлуулахыг сонирхон чагнацгаана. Уул маргааны эхэлсэн нь: Зураач багш нэгэн удаа хичээлд орж ирээд ер бодож санасан зүйлгүйгээр Берлиний Карл Марксын нэрэмжит хэсгийн байгууламжийн хэв загварын утга агуулгагүй, үзэмжгүй, хоцрогдсон маягаас гадна бас талбай их эзэлсэн, их үнэтэй баригдсан зэргийг тоочиж гарлаа. Үүнийгээ ойлгуулж итгүүлэхийн тул Хаспел уран барилгын чамин гоё загвар маяг бүгдийг нэрлэлээ. Энэ үед Кати босож багшийн яриаг няцаан Берлин хотын байдалд Карл Марксын нэрэмжит хэсэг зөв зүйтэй байгууламж болсныг нотлов. Их үнэтэй болсон барилга гэсэн үгэнд хариулахын тулд Кати яагаад ажилчин анги үзэмжтэй сайхан сууцанд амьдарч болдоггүй болохыг асуун урьд цагт ноёрхогч ангийн хэсэг өнгө үзэмж, үнэ цэнтэй сууцанд ард түмний хөрөнгөөр туйлдаг байсан бол одоо ард түмэн өөрсдөө өөрсдийнхөө хөрөнгөөр тохилог сайхан амьдардгийн мөн зүйг тодорхойлон тэрхүү байгууламжийг хөл бүдэрч хэл чалчилгүй хамгаалав. Маргаан улам ширүүсэж хүүхдүүд энэ маргааныг сонирхон хэн нь ялахыг хоорондоо шагшин мөрийцөцгөөнө. Гэнэт Хаспел паалант тоосгоны тухай яриа эхэлж байшингийн өмнө талыг чимэглэсэн паалант тоосго нурж эмтэрч буй мэдээ сэлтийг эш татав. Барилгын бүтээн байгуулагчид тооцооны онолыг эзэмшээгүйн буруугаас паалант тоосго хугацаанаас өмнө нурж эхэлсэн учир дээд давхрын паалант тоосгыг унагаахгүйн тул доод давхрын цонхны дээгүүр нь тавиурын хөл хийж буй зэргийг тайлбарласанд Кати арга буюу эргэлзэн гэртээ ирж аавдаа маргааны тухай ярьж зөв зүйтэй зөвлөгөөг нь авч урьдын итгэлд бүрэн төгс болов.

	Паул гуай урьдаас бүх асуудлыг өөрийн улс төрийн онолын үүднээс цэгнэн үзэж шийдвэрлэж сурсан хүн билээ. Энэ удаа ч мөн л өөрийн хурц сэргэлэн бодлоор Хаспел, Сталины нэрэмжит хэсгийн байгууламжийн төлөө үнэн санаанаас сэтгэл зовсон бус харин нийгэм журмын байгуулалтын эсрэг өсвөрийн үеийг санаа сэтгэлээр босгох гэсэн далд оролдлого байсныг ухаж мэджээ. 

	Паул гуай бодолхийлэн агснаа:

	— Ямар багш хүн ийм яриа гаргах билээ... манай өсвөрийн залуу үеийн хөнгөн ариун зүрхэнд сэв суулгахыг хүсэгч байх нь ээ... хэмээн санааширна. Удсан ч үгүй Паул гуай намын сонинд хурц шүүмжлэл найруулж зураач багшийн сурган хүмүүжүүлэх барилд дайсагнах санаа буйг баримтаар дурджээ. Үүндээ баруун германы хөрөнгөтний үзэл санааг жишээ болгон дурдсан байлаа. Ингээд бүх асуудал нийтэд дэлгэрч өргөн хүрээг хамарсан ажээ. Ардын боловсролын яамнаас тусгай комисс сургууль дээр ирж шалгалт хийхэд Хаспел өөрийн санааг зөвтгөхийг улайрсанд сургуулиас хөөгдөж, Кати ялагч болж хоцорлоо. Эцэг нь охиныхоо зарчимч бодлогод сэтгэл дүүрэн баярлав. Харин Кати өөрөө, уг болсон явдалд ичихийн ихээр ичиж, зовохын ихээр зовох ажээ. Ийнхүү түйвээнтэй асуудал болгохыг Кати уулаас хүсээгүй бөгөөд багшдаа авсан арга хэмжээ, тэр арга хэмжээг авах үндсийг эцэг нь тавьсан зэргийг Кати үзэн ядна. Тэрээр Берлинд хүргүүлж Сталины нэрэмжит хэсэгт очиж Хаспелийн хэлсэн паалант тоосго хагарсан, ховхорсон зэргийг нүдээр үзэж итгэв. Ингээд Кати номын санд тэр дороо орж өдөржингөө суугаад нийгэм журамт орны барилга байгууламж, зөвлөлт холбоот улсын барилга байгууламжийн тухай эх хэл дээр нь уншиж судаллаа. Хэд хоногийн дараа Кати сургуулийнхаа ханын сонинд «Би няцаалаа» гэдэг гарчигтанд орох эрхийг олж авсан зэрэг зөвхөн аавын ач болох бол орчин үеийн нийгэм журамт орны барилгын үндсэн багана мөн» хэмээн эхлээд «Хаспел багшийн буруу байв...» гэсэн дүгнэлттэйгээр төгсжээ. Сониуч хүүхдүүд завсарлагаар ханын сонины дэргэд цугларан Катийг эгнэн ширтэнэ. Кати сургуулийн захиргааны удирдлагад уригдан баярын хурлын танхимд түүний тухай яриа хийв. Кати бүрэн дунд сургуулиа төгсөж улсын шалгалтад орох эрхийг олж авсан зэрэг зөвхөн аавын ач болох нь түүнд илтэд санагдах ажээ. Үүнээс хойш эцэг охин хоёрын харьцаа холдож эхэллээ. Катигийн соргог сэргэлэн ухаан нь эцгийн зөвлөгөөг цаг ямагт шүүмжлэлтэйгээр тусгах болов. Кати охин нэгэн удаа гэнэдэж сэтгэлээ зовоосон авч дахин тийм болохгүйн тулд юм бүхэнд хянуур хандах болжээ. Кати хэдийгээр өөрөө хүсээгүй боловч урьдын хүндтэй итгэл найдвар нь үл итгэх муу санаанд арга буюу шилжин оржээ. Урьд нь эцгийн үгийг Кати сохроор дагаж байсан бол одоо үг бүрийг нь хянан үзэж, жилээс жилд дасан ойртож байсан бол одоо үзтэл хөндийрчээ. Энэ талаар Кати өөрөө сэтгэл зовох бөгөөд дахин эвлэрэхийг чин санаанаасаа эрмэлзэнэ. Өөрийн төрсөн эцэгтэйгээ марган сөргөлдөж анх түүнийг «хоригдол» хэмээн нэрлэж гомдоосон шигээ дахин тийм байдалд оруулахгүйг Кати хичээх бөлгөө.

	Хэдий тийм боловч сонины газрын машинд хамт сууж хөдөө хотоор хэрэн тэнэх нь өдөр сар өнгөрөх тутам цөөрч эцэг охин хоёрын хоорондын харьцаа улам ч холдсоор байлаа. Ийнхүү сэтгэл санааны хөндийрдгөөс гадна Кати охин нь Ваймар хотын барилга байгууламжийн сургуульд дэвшин суралцах болсноос эцэг охин хоёр нутаг усны талаар ч холдлоо. Үүнээс хойш эцэг охин хоёр зөвхөн хагас бүтэн сайнаар учрах болсон бөгөөд Паул гуай тэр ч сонины газрын ажлаар, энэ ч сонгуулийн ажлаар бас тойргийн зөвлөлийн хурал гэхчлэн ажил төрлөөс болоод амралтын өдрийг ч охины хамт өнгөрөөх зав муутай байлаа. Паул гуай охиныгоо ийнхүү өөрөөсөө алгуураар холдож буйг анзаарсан хэдий авч эцэг хүний нинжин сэтгэлийн угаас, охин маань ч улсын шалгалтад бэлтгэх, хичээлдээ шамдах, Ваймар хотод суух болсон зэргээс бас завгүй болсон гэдэг өнгөц бодлоор бүхнийг хаацайлах ажээ. Тэрээр охиныгоо буруу замаар орчих вий гэж зовоод: Ням гарагт гэртээ ирэхийг нь хоног тоолон хүлээж эцэг охины харьцаа дахин дэвжихийг үнэн сэтгэлийн угаас мөрөөдөн хүсэх ажээ. Паулын гэргий, Катигийн ээж бол удаан хугацааны гунигт үйл явдлын дараах аж амьдралыг гэр ахуйн талаар тордон тохинуулахын хажуугаар хоёр тийшээ харсан эцэг охин хоёрын дунд хаашаа ч үгүй ганцаардана. Кати, нэгэн удаа сургуулиас хөөгдсөн Хаспел багштай холбогдох өөрийн бодлыг ээждээ итгүүлэх гэж тайлбарлав. Гэтэл жаргалтай гэр бүлийн тайван санаат эх нь: — Юу гэсэн үг вэ, миний охин? Ямар солиотой ажил үйлдэж байгаа чинь энэ гээч вэ?! Ингэж эцэгтэйгээ маргаж байдаг хүн ерөөс би дуулаагүй, их нүгэл байна даа гэв.

	Ийнхүү ээжийн алтан сургаалыг үл хүлээн авсан охиныхоо түмэнтээ буруу болохыг ойлгож, эцэг охины хагарлыг эвлэрүүлж чадаагүйдээ харамсах бөлгөө. Ваймарт очоод хоёр жил хагас болсны дараа нэгэн бямба гарагт гэртээ амрахаар ирээд сургуулиа төгсөж дипломоо авмагцаа Шкона хотод очиж химийн үйлдвэрийн барилга дээр ажиллах тухайгаа ярив. Сүүлийн долоо хоногт яамнаас тусгай комисс ирж яриа таниулга хийснийг, үйлдвэрийн барилгын инженер болохоор саналаа өгснөө, үүгээр улсын ач буянаар эрдэм сурсныхаа ачийг хариулах боломжтой болсон зэргээ ярилаа. Гэтэл хоол идэж суусан ээж нь мэгдэн сандарч хутга сэрээгээ хажуу тийш нь тавьж амаа арчин айсан уйтгарт харцаа өвгөнийхөө нүдэнд тусгавал Паул гуай

	— Бодлоготой суурьтай хандаарай, охин минь! Битгий яарч шийдээрэй! Барилгын явдлыг би мэднэ шүү гэвэл Кати

	— Энэ бол шийдчихсэн асуудал шүү аав аа. Би энэ талаар их бодсоон. Яаманд миний хэлсэн үг, алдсан ам бий. Түүнээс гадна та, намайг германы чөлөөт залуучуудын эвлэлийн үүрийн товчооны гишүүн гэдгийг мэднэ шүү дээ, тийм болохоор би хамгаас урьтаж саналаа өгөх ёстой байсан юм гэв. 

	Паул гуай хоолныхоо тавгийг хойш тавьж;

	— Олигтой зүйл болохгүй, охин минь, энэ бодлоо тархинаасаа холдуул! Би чамайг ямар нэг барилгын талбай дээр зэрлэгшүүлэхийн тулд сургуульд сургаагүй юм шүү... хэмээвэл Кати шийдэмгийгээр,

	— Яам надтай тооцно шүү дээ... гэхэд Паул эрсхэн

	— Одоогоор би чамайг дуртай газраа ажиллуулахаар нөлөөтэй байна аа. Танай яам, намын гишүүн ганц хөгшний хүсэлтийг биелүүлнэ гэдэгт итгээрэй. Учир нь би улсын үйл хэргийн төлөө зүтгэхдээ манай үеийн хүүхдүүд бидний үеийнхээс илүү сайн сайхан өсөн торниж, соёлжин боловсорч, дуртай мэргэжлээ ямар нэгэн мөнгөний хүүдий зэргээс үл нөлөөлөн сонгож авдаг болоосой гэдгийг хүсэн мөрөөдөж түүний төлөө тэмцсэн юм. Чи уран барилгачин болохыг хүсдэг бол тэр мэргэжилдээ зорих хэрэгтэй гэвэл Кати уурлан,

	— Би эрх танхи байхыг хүсэхгүй байна, миний нас өнгөрсөн аав минь. Таны танил талын туслалцаа надад огтхон ч хэрэггүй. Түүнгүйгээр амьдарч чадах эсэхээ үзнэ. Би чухам өөрөө юү чадахаа ч үзмээр байна хэмээхэд Паул гуайн бүхий бие сулбайх шиг санагдан Катигийн саяын хариулт, өөрийнх нь амьдралыг яавал зовлон зүдүүргүй жаргалтай сайхан болгох билээ хэмээн зорин тэмцэж ирсэн олон жилийн зүтгэлийг нь занаж зүхэх шиг болсонд зүрх нь цохилон,

	— Эрхлүүлэхгүй ээ! Миний танил талыг чи ч битгий ашигла! Харин ганц зүйлийг болгоогоорой, юү вэ гэвэл хэрэв чи гэрлээд тусдаа айл гэр болбоос юү дуртайгаа хийж үйлдэж болно. Харин тэр хүртлээ чиний асуудлыг би шийдэхээс биш танай яамныхан мэддэг юм биш ээ гэтэл Кати хоол идэж байсан ширээнээс огло үсрэн босов. Ээж нь хойноос нь даган очиж аргадангуйгаар,

	— Хайрт охин минь! Гэрээсээ яваад өдий удаж ирлээ. Цорын ганц үр минь чи шүү дээ, гэртээ байж байгаач, аавынхаа үгэнд орооч, аав чинь өдий хүртэл амьдралаа дандаа зөв шийдээд ирсэн хүн шүү... гэв. 

	Кати цонхоор гүн харанхуйг ширтэж, ээж рүүгээ харалгүй

	— Үгүй ээ, шийдсэн болгон ч зөв биш ээ гэв. 

	Тэрээр Хаспел багш, ховхорч хэмхэрч байгаа байшингийн нүүрний чимэглэл, өчүүхэн ч зовох сэтгэлгүй сонинд бичигдсэн өгүүллэгийн тухай бодож зогсоно. Аргаа баран зовсон эцгийн царайг гэнэт харж, түүний бодсон бодлыг бүгдийг зурчхаж орхиход ч бэлэн байв. Тэрээр бүх сэтгэл санаагаа гутааж, охин эцэг хоёрыг эвлэрүүлэхийг оролдсон ээжийн урмыг ч мохоож, маргааш нь Ваймар луугаа буцаад явав. Галт тэргэнд ороод Кати, аавтайгаа маргасан тухайгаа дахин нарийвчлан тунгааж эцгийн болон өөрийн хэлсэн үгийг эргэцүүлэн бодож сууна.

	«Би таны танил талыг хэрэглэхгүй» хэмээхэд хариулт нь «Нэг зүйлийг анхааруулахад, хэрэв чи гэр бүл болоод хувийнхаа амьдралыг зохиосон бол...» гэж билээ. 

	Кати суралцаж байх хугацаандаа сэргэлэн бөгөөд цэвэрхэн нэгэн залуутай үерхдэг боловч, түүнтэйгээ хааяахан учирдаг байлаа. Түүнийг Шмидт гэдэг бөгөөд багш профессорууд нь эрдэм мэдлэгт ирээдүйтэй сайн болохыг нь магтан биширч «германы Мижлангело» төрлөө хэмээхийн хажуугаар Катигийн үеийн охидын өдрийн бодол шөнийн зүүд болж, ийм нөхөртэй болох юм сан гэдэг яриа газар сайгүй яригдах боллоо. Харин Кати тоглон,

	— Түүний нэр нь хүн бүрийн бодож хэлж чадах ерийн л нэг нэр шүү дээ. Мижлангело, Шмидт хоёр нэрийг сонсоход хийл хөгжмийн уянгат аялгуу, зэвэрсэн унадаг дугуйн чахрах хоёрыг зүйрлэхтэй адил санагдах юм. Тийм болохоор надад бол Шмидт өөрийнхөө нэртэй адил тийм онцгойд санагдахгүй л байна шүү хэмээдэг байв. Гэвч Кати нэг удаа Шмидтийн сэтгэлийн хөдөлгөөнийг илтгэсэн дурлалын уяхан харцыг анзаарч сэтгэлдээ ер бусын нэгэн нууцыг хадгалах болж билээ. Катиг урьд өмнө нь харчуул хэдийгээр шохоорхон, охид хэдийгээр атаархавч тэрээр уг зүйлийг сонирхон сэртэнтэж яваагүйгээр үл барам хөшүүн хөлдүү сэтгэлтэй гэдэг нэрийг олов.

	Нэгэн орой цэцэрлэг дунд танил оюутан залуугийн хамт зугаалж яваад Гётегийн цэцэрлэгийн байрны орчим нөгөөх залуу Катийг үнсэх гэсэнд Кати дургүйцэн зуларч цаадах нь гуйж уурлаж аргаа бараад эцэст нь «Чи ч эмэгтэй хүн аяа алд даа, загас л байна шүү дээ» хэмээн хор шарандаа сургууль даяар эмэгтэй хүний уяхан шинжгүй гэсэн яриаг дэгдээж байсныг нэгэн эмэгтэй оюутны амнаас «хэвлийгүй лусын охин» гэдэг үгийг сонсож Кати мэдэв. Ийнхүү Кати нэг талаар хавчигдавч нөгөө талаар сэтгэл нь шивнэж Шмидтэй ойртон түүнд үнсүүлэн түүний хүсэлд зохицовч зөвхөн үнсүүлэх төдийгөөр зогссоноос биш, ертөнцийн жам үйлдэлд хараахан хүрээгүй билээ. Шмидт ч яваандаа Катид дасаж өөр хүүхнүүдийн өдөн сээтгэнэхийг үл ойшоон, хэдийгээр Кати түүнийг хавьтуулахгүй авч тэсвэртэйгээр наалдан дагасаар хүсэл мөрөөдлийн хүчинд автагдан

	— Кати минь, бид хэдийд гэрлэх вэ? хэмээн олонтоо асуух бөгөөд тухай бүрд нь Кати егөөтэй боловч горьдлого хүлээлгэн инээмсэглэж

	— Танай профессоруудын хэлдгээр хэзээ чи Мижлангело болж Шмидт нэрээ сольсон цагт чинь л... гэдэг байв. Үнэхээр ч Шмидт бол ухаантай сэргэлэнгээс гадна түүний тогтвортой төлөв сайхан зан чанар нь нэрийг нь бодвол бусдаас онцгой зүйл бөгөөд Кати ч бишрэн хүлээсэн ажээ. Бямба гарагт Катиг Дрезденд гэртээ очоод ирэх болгонд Шмидт галт тэрэгний буудлаас угтан авдаг болсон билээ. Энэ удаа ч тосож авах байсан бөгөөд Кати оройны ээлжийн галт тэргээр ирэх ёстой учир эрдэм шинжилгээнийхээ ажлыг хийж байв. Гэтэл гадаа нь таксигаар буугаад яаруухан орж ирсэн Кати бүсгүй учраа олохгүй гайхахын хажуугаар юм гуйсан шинж байгааг Шмидт ажин зогстол Кати шулуухан:

	— Одоо надтай гэрлэ... гэв. 

	Тэрээр урьдын догшин ширүүнийг умартан Шмидтийн ховдог янаглалыг ч хориглосонгүй. Гэвч Кати сэтгэл нь бачимдан нүүр нь чимчигнэх шиг болохуйд нүүрээ дэрэнд шигтгэн шүдээ зууна. 

	Шмидт учрыг олохыг ядан;

	— Юу бол оо вэ, Кати минь? гэхэд Кати шуудхан босож хувцсаа өмсөөд,

	— Сайн сайхан амьдраарай, надад горьдсоны хэрэггүй. Би чамд сэтгэлтэй биш шүү... хэмээн гарч одлоо.

	Кати сургуулиа төгсгөж дипломоо аваад эцэг эх дээрээ очиж хэд хоног тавтайяа сайхан амарлаа. Бүтэн жилийн турш улсын шалгалт гэдэг хоёрхон үг толгойд нь гол бодол болон эргэлдэн түүнд хамаг хүчээ зарцуулсны эцэст уул зорилго биелсэн учир юуны урьд сэтгэл уужрах нь зүйн хэрэг билээ. Кати бүх сэтгэхүйгээ чөлөөтэй уужим байлгахыг хичээн сурч төгссөн сургууль, хамт суралцаж агсан найз нөхөд, багш профессор, Шмидт болон эцгийнхээ тухай ч бодохгүйг хичээнэ. Мөн Шкона хотын талаар дурдахыг үл хүсэх бөгөөд учир нь гэр орны доторх эмзэг асуудлыг дахин сэргээхээс айна. Кати өөрөө эцэг эхийн эв нэгдлийг эрхэмлэх бөлгөө. Балчир хүүхэд үеэс өдий хүртэл хамт амьдарч ирсэн алимын саглагар мод нь амтат алимаа үлгэрийн зардас лугаа адил Катигийн цонхоор өргөн барьж улаан ягаан цэцгийн дэлбээгээ дэлгэж, далбагар ногоон навчсаараа цонхны тус газрыг халхална. Зугаалж өссөн цэцэрлэгт нь голт борын цэцгийн анхилмал үнэр сэнгэнэж алтан зул гал улаан өнгөө гялалзанхан ахуйд ээж нь хуучин маягаараа өдрийн турш цэцгийн цоморлог дунд зогсон хогийн ургамлыг хэрчин зайлуулж улаан лууль түүнэ. Кати эд бүгдийг ажин сонирхож заримдаа ээждээ тусална. Гар хөлөө чийгтэй бүлээн хөрсөнд хутган зогсож буй тэр, үүрээ барьж буй шоргоолжийг санагдуулах ажээ. Кати амрах хугацаандаа зугаалан явж зураг зурах ажлаа эхлээд уул хөндийн үзэсгэлэнт байгаль, сүм дуганы уран хийцийг дүрслэн зурна. Кати зугаалан явж чилсэн мөчөө тэнийлгэн амраана. Эзгүй зэлүүд ойд ганцаар яваа нь баясахын адил сэтгэл тэнүүн, модны үндэс дэрлэж тунгалаг усанд өөрийгөө тольдон хэвтэнэ. 

	Тэрээр Шмидтийг дурсан бодохуйд духны нь хөлс дааварласан өөдгүй эрийн нүсэр бие өөрийг нь дарах шиг болж түүнийг үнсэн товрог болгомоор санагдана. Тээр нэгэн оройны үйл явдлаас үлдэж хоцорсон зүйл гэвэл ердөө л энэ ажээ. Түүнийгээ ч хүртэл өөрийн амьдралаас бүрмөсөн тонилгож оройн алтан шар наран мишээсэн торгон зөөлөн элсэн дээр өнхрөн хөлбөрч биед наалдсан ширхэгсэлтийг угаахыг хүсэхийг тоочих юун билээ. Кати ойр орчиндоо хүн үгүйг чагнан болгоогоод хамаг хувцсыг тайчин гоолиг ганган бие цогцсоо ойн төгрөг усанд цэвэрлэхээр шумбан орлоо. Тэрээр дөрвөн мөч булчингийн ажиллагааны итгэлтэй сайнд найдан алсын сэлэлтээр усны гүнд шумбан ид зуны халуун наранд жаргалаа эдлэн баясна. Гагцхүү гэртээ буцаж очихын үест эцгийн асуун шалгаах зүйлээс уцаарлан төвөгшөөнө.

	Паул гуай Катигийн зурсан зургийг үргэлж үзэх авч ойлгох нь тийм ч сайн биш билээ. Эцгийн санаанд охиныхоо чиглэсэн санааг эргүүлж татах өөрийн нь бодлоор охиныг «амьдралын аюулаас» аврах явдал байлаа. Тийм ч учраас Катийг Ваймараас ирсэн өдрөөс эхлэн Дрезденд аятай сайн албан байр олж өгөхийг мэрийж хөөцөлдсөн авч тийм ч хялбар бүтсэнгүй билээ. Паул гуай нэгэн өдөр гэртээ ерийнхөөсөө нэлээд эрт ирлээ. Катигийн зугаалах аялал борооны улмаас мөн өдөр таслагдсан учир цэцэрлэгээ зурж суув. Гэтэл аав ар талд нь ирж,

	— Би чамайг ирсний дараахан мужийн барилгын даргатай ярьсан юм, гээгдмэл охин минь! хэмээн хошигноод, — Би түүнийг дээр үеэс сайн танина. Одоогоос дөрвөн долоо хоногийн өмнө тэр надтай уулзаад юү гэж ярьсан гээч. Тэр: Золиг гэж, Паул минь би одоохон яаманд мэдэгдэл хийгээд танай охины толгойны эргээг гаргаадахъя гэсэн. Тэгээд тэр маань хэлсэн үгэндээ эзэн болжээ. Өнөөдөр тэр над руу утасдлаа. Чи тэгэхлээр амралтаа дуусгаад манай хотын орон сууцны зураг төслийн конторт ажлаа эхэлж болох нь байна. Орон сууцны зураг төсөл гэдэг чинь зүгээр юм биш үү, Кати?! Шконад чамайг тоох хүн байхгүй. Тэнд яах вэ, чамаас арай илүү хэрэгцээтэй хүн очно биз. Хэн очих вэ гэдэг нь ч тодорхой байгаа биз... гэтэл Кати огцом эргэн харж гартаа байсан бийрээ газарт шидэж,

	— Аа тийм үү... та бас тэр жилийн Хаспел багшийнх шиг нэгэн чухал арга сүвэгчлээ юү? Тийм биз? гэвэл Паул гуайн царай цайв. Ийм тов тодорхой шулуун үгийг Кати аавдаа хэзээ ч хэлж байгаагүй ажээ. Паул гуай ч охиныхоо тэртээ жилийн зүйлийг өнөө хүртэл дотроо хадгалан явдагт гайхан тулгамдаж охиныгоо хэр зэрэг гомдоосныг сая л мэдэж авчээ.

	Паул гуай түгдрэн

	— Охин минь учрыг ухаж сур... ийм асуудлыг тэр хэвээр нь салхинд хийсгэж болдоггүй юм гэхэд Кати,

	— Би бусдын ажлыг хулгайлагчдын хамсаатан биш ээ. Шконад ганц сарын өмнө ч болсон очвол хүмүүс надад баярлах байх хэмээн шулуухан хариулаад зургийнхаа ширээг эвхэн тасалгаандаа тавиад авч явах юмаа зэхэж эхлэв.

	Паул гуай, «хоригдол» гэдэг үгийг сонсоод хэчнээн зүрх шимширсэнчлэн энэ удаа мөн л тэр зэрэг зовж охиныхоо явахад нь гэртээ байж сэтгэлээ зовоохгүйн тул маргааш нь үүрийн үнэгэн харанхуйгаар ажил руугаа явлаа. Ээж нь уйтгар зовлонтойгоор Катийг галт тэрэгний буудалд хүргэв. Тэрээр мэгшин уйлж,

	— Катрин, Кати минь, яаж байгаа чинь энэ билээ, чи намайг ингэж зовоодог байж дээ хэмээн Катияг галт тэргэнд орохдоо ядаж ээжийгээ тайтгаруулахыг бодсонгүй гэж гашуун үг хаялаа. Кати ч бас аавын танил талынхны тусламжийг хэзээ ч авахгүйгээ хэлж, гомдлоо тоочиж билээ. Энэ явдлын дараа Рихард гуайн хэлсэн «Өршөөгөөрэй, чи барилга дээр амбан явахгүй...» гэсэн үг «Чамайг би барилгын талбар дээр зэрлэгшүүлэхийн тулд сургаагүй» гэсэн аавынх нь үгтэй яг адил сонсогдохуйд Катийн урам хугарч яах ч аргагүй мэт санагдсан юм. Харин түүний оронд Рихард гуай Вернерийг хүлээн авахаар баярлаж байсан тэр их баяр хөөрөөс өчүүхэн хэсгийг Катид хайрласан бол бүсгүйн сэтгэл хэчнээн их тайвширч, хэчнээн их баярлах байсан бол.

	 

	 

	Бинц-Дрездений хурдан галт тэрэг чийглэг хөх будан татсан Халлс хотын галт тэрэгний буудалд уухилан ирж зогсоход зуны цэнгэг улиралд нуур усанд шумбаж, торгон элсэн дээр хурц нарнаа ээн борлосон хүүхэд багачууд, эрэгтэй эмэгтэй олон хүн ямар нэгэн амралтын газраас ирсэн болов уу гэмээр цувралдан бууж зүг зүг тийш таран явах нь ширүүн урсгалт мөрний долгио лугаа адил байлаа. Тэдний дунд ядарч нүд нь хөнхийсөн Хорратын Вернер явна. Тэрээр Росток хотоос гараад долоон цагийн турш галт тэрэгний хөдөлгөөнд хайван дайван явахдаа тавтай суудал ч ололгүй чемодан дээрээ суусан болж явсан болохоор сая зорьсон газраа ирсэнд сэтгэл амарсан бололтой явна. Вернер буудлын гол хэсэгт чемоданаа, хадгалах газар өгөөд маргааш ажлын газрынхаа машинаар аваачуулъя хэмээн бодож байснаа больж, хүнд, чемоданаа трамвайны буудал руу дөхүүлэн аваачаад шүдээ зуун хөлсөө арчиж хүн зарах ч сайн зүйл биш дээ хэмээн бодов. 

	Вернер, Ростокийн далайн боомтоос ер бишийн байдлаар гэнэт дуудагджээ. Тэрээр удаан хугацаагаар хөөцөлдөн байж нэгэн шинэ сууцанд ороод хэдхэн хоносон байв. Өчигдөр өглөө Балтийн тэнгисийн мужийн барилгын хорооны намын зохион байгуулагч түүнтэй уулзаж, өөрийг нь Шкона хотод гурван жилийн хугацаагаар томилсон тухай шийдвэрийг танилцуулсанд тэр шөнөдөө юмаа бэлтгэн цахилгаан утас илгээгээд үүр гэгээрсний дараа дөнгөж хоёрхон цаг унтахчаа боллоо. Өглөө эртлэн босож гэргий Марианетайгаа яаруу гэгчээр салах ёс гүйцэтгэсэнд учрыг ухдаг төвшин төлөв гэргий нь хэдийгээр хоолой зангирч нулимс бүрэлзэвч хэзээний тайван байдлаараа, 

	— Ростокт ирсэн шигээ би чиний хойноос бас л Халлед очно шүү гэж шийдэмгий хэлсэн үг сонстох бөгөөд Вернер ч тэрхүү зөв төвшин санаанаас өөр зүйл хүсээгүй нь магад билээ. Ийнхүү Вернерийн гэрээ орхиж алба хөөж яваа нь ганц энэ удаа бус бөгөөд түүнийг намын сургуульд сурч агсан хугацаанд гэр бүлийнхэн сардаа учирч сайн бол хоёр нарны хооронд золгох төдийгөөр амьдарч байсан удаа ч нэлээд бий. Вернерийн багш нарын хатуу дэглэмч нь марксизмын зүй тогтоол лугаа адил байлаа. Мариане ч бусад оюутны авгай нар шиг уурлаж уцаарладаггүй байсанд Вернер хайрт гэргийдээ баярлан, түүнийгээ ширтэхүйд хэзээний төлөв зангаараа үг дуу ч үгүй, хүлцэнгүй байдлыг илтгэн сууна. Хааяа нэг уйтгарт сэтгэлийн хар сүүдэр нөмрөн буумагц тэр дор нь тоглоом тохуугаар сольж өнгөрөөнө. Энэ удаад Мариане нөхрөө үдэж «даруйхан бичээрэй» хэмээхэд Вернер галт тэрэгний шатан дээр гишгэн Шкона хотын зүг хөлгийн жолоог залах болсон байлаа. Үүний оронд Вернер охинтойгоо далайн эргийн торгон элсээр овоо босгон наадаж, Мариане дэргэд нь зоогоо тослон наранд ээн хэвтсэн сэн бол аятайхан байсан нь мэдээж билээ. Саяын галт тэргэнд хамт ирсэн наранд шаран борлоод хүрэл хүрэн өнгийг нүүрнээ гялалзуулан амарсны шинжийг илтгэсэн хүмүүсийг хараад Вернерийн амралтын сониуч хөдлөх бөлгөө. Гэвч энэ бүх бодол нь үйлдвэрийн яндангийн утаа үнэртэхүй дор хийсэн одож, тохоогдож зорьсон ажлаа бүтээхийн тулд нэг мөчийг ч алдахгүйг хичээн барилгын талбайг өнөөдөр ч болсон судалж мэдэхийг хүсэх ажээ. Тэрээр, Шкона дахь химийн комбинатын барилгын удирдах товчооны хаалгаар нүсэр хүнд алхсаар оров. Вернерийн хоёр мөр шархиран, шуугаа дагаж янгинах шиг санагдана. Түүнийг Рихард хүлээн авч ярилцах ёстой байлаа. Хонх дуугарахад ажил нэгэнт тарсан тул намын үүрийн шинэ даргаас өөр хүн байж таарахгүйг мэдэх Рихард орох зөвшөөрөл өгөөд босож Хорратын Вернер гуай та мөн байх аа?.. хэмээн дуу алдан өрөөнд орж ирсэн сайх хүнийг сониучаар ширтэж хүсэн хүлээсэн хүнээ ирсэнд баясан хоёр гараа сунгаж,

	— Та манай улсын хамгийн сийрэгхэн энэ хэсэгт тавтай морилно уу? За тэгээд манай эндхийн ялзарсан өмхий үнэр таны хамарт шингээ биз дээ. Лойнаугийн орчимд, та анзаарсан бол, сэнгэнэсэн сайхан үнэртэй байхад манай энд ч хамар сэтлэм өмхий л ханхалж байдаг юм даа. За миний алдар бол Трутманнын Рихард гэдэг. Барилгын ерөнхий дарга хэмээн өөрийгөө танилцуулаад ирсэн зочноо дотогш урьж, — Би таныг сайн мэднэ. Та гайхаж магадгүй, хэдхэн өдрийн урьд мужийн зөвлөлөөс таныг надад танилцуулахдаа «Нойес Дойчланд» сонины хагас сайны дугаарт нийтлүүлсэн зүйлийг уншвал таны тухай урьтан мэдэж болно гэсэн юм. Балтийн тэнгис орчмын барилгын хэсгийг зохион байгуулалтын аргын тухай таны бичсэн зүйлийг уншиж би их сонирхсон. Таныг би яг дүрээр тань; цэнхэр нүдийг гялалзуулсан цагаан шар залуухан эр хэмээн бодсон минь онож байгаад та гайхаж магадгүй хэмээсэнд Вернер инээмсэглэж,

	— Цэнхэр нүд ий? Рихард гуай минь та үүнийгээ манай авгайд л битгий дуулгаж үзээрэй. Тэр цэнхэр нүдтэй эрчүүлийг үзэж чаддаггүй хүн, минийх ч тийм биш шүү, минийх шиг өнгөтэй нүд хаана хэнд ч байхгүй хэмээн хошигнож нүдний зовхийг хуруугаараа татан даргыг ширтэв.

	— Уучлаарай та... хэмээн Рихард гуай ёсорхуу байдалдаа шилжив. 

	Хэдийгээр сонинд бичсэн нийтлэлийг нь уншиж мужийн зөвлөлөөс магтан шагшсан авч өөрөө нэрээс нь цааш мэдэхгүй хүнтэй шув шулуухан зүг чиггүй болчихыг хүссэнгүй ээ. Дээд газрын үнэлсэн энэ хүн, хүнд бэрх ажилд шадар туслагчаар барахгүй дотно нөхөр болж үнэхээр чадах эсэхийг юуны урьд чухамхүү ямар байдлаар шалгаж туршихыг урьдал болгов. Намын хүний замнасан замнал янз бүр бөгөөд тааж мэдэхийн аргагүй зүйл юм. Вернерийг жишээлбэл гүнээ итгэж байтал хулчиймтгайн харгаагаар Рихардтай асуудлыг тодорхой шийдэхээс ухарч болно. Амандаа бардан сайхан, ажилдаа болохоор аймтгай халирхай хүн ч байдаг хэмээн Рихард гуай бодсоноо үгүй ээ, үгүй. Хүн хүндээ итгэснээс ноён нуруу алддаггүй гэж бодон:

	— Тэгвэл би танай хатны дургүйцлийг хүргэхийг хүсэхгүй байна хэмээн хошигнож, — Нээрээ шүү таны нүд цэнхэр талдаа орно гээд түшлэгтэй зөөлөн сандал руугаа гар сунган, — Та суугаач! гэж урилаа. 

	Энэ үед Вернер, чухам яагаад ийнхүү тоглоом хийж манай намын гишүүдийн заншил, биедээ итгэсний ил дохио болсон «чи»-гэдэг үгийг намын гишүүний тэмдэг зүүлттэй атлаа хэлсэнгүй вэ? хэмээн сэтгэн аль эсвэл намайг намын дарга бус харин аль нэгэн эзэрхэг ангийн төлөөлөгчтэй адилтгаж байгаа биш биз гэж бодоод түүний суулгах гэсэн урилгыг эсэргүүцэж,

	— Үгүй ээ, танд баярлалаа. Барилга дээгүүр явж үзмээр байна. Хэрэв танд зав байвал надад танилцуулаач гэж хэлэв. Гэхдээ та гэдэг үгийг онц тунирхалтай дуудаж, Рихард гуайн тийнхүү ёсорхуу ярьсанд чин сэтгэлээс дургүйцсэнээ илэрхийлэв. Рихард гайхаж,

	— Өнөө орой юу? Та лав их ядарсан байх ёстой, Вернер гуай минь хэмээвээс Вернер, инээмсэглэн

	— Нам, намайг энд унтуулахаар илгээгээгүй юм гэдгийг та юу андах вэ? Тэгэхээр хэрэв би өнөө орой танай барилгын талаар бүдүүн тойм ойлгоцтой болбол маргааш өглөө ажлаа шууд эхэлж бүтэн өдрийг хожно шүү дээ. Цагийг дээд зэргээр ашиглана гэдэг бол бүх зүйлийг шийдвэрлэх багана түшиж авлаа гэсэн үг гэв.

	 

	 

	Шконагийн химийн үйлдвэр хэмжээгээрээ нэгэн багахан хотын дайтай ажээ. Эндхийн сүртэйеэ дүнхийх аварга том барилгуудад тус бүр өөр төрлийн бүтээгдэхүүн үйлдвэрлэх бөгөөд герман нутгийн, багаар үйлдвэржсэн энэхэн хэсэгтээ биеэ даах аргагүй л том үйлдвэр сэн ажээ. Хэдийгээр өөрөө жирийн химийн бүтээгдэхүүн гаргадаг боловч уул үйлдвэрүүд бүгд бие биестэйгээ үйлдвэрлэлийн талаар нягт холбоотойгоор барахгүй нэг нь нөгөөгөө түүхий материал, хагас бүтээгдэхүүнээр хангаж байдаг ажээ. Үйлдвэрт ажиллагч хүчийг сонирхвол гучин мянга орчим гэх тул тус бүгд найрамдах улсын хамгийн том үйлдвэрийн нэгэн хэсэг хэмээн дүгнэж болох бөлгөө. Үйлдвэрийн ерөнхий байрлалтыг ажиглавал хурц өнцөгт гурвалжин хэлбэртэй, уртаашаа нэгэн бээр орчим уудам агаад баруун талд нь хөдөлгөөн ихтэй төмөр замын шугам, зүүн талд нь Шкона хотын намхан хөх барилгууд залгажээ. Хойд тал нь ойролцоох зээлийн газарт бараг тулсан бөгөөд урагшаа чөлөөтэй талбиун харагдах нь энэ үйлдвэрийн ирээдүйн өсөх чиг нь гагцхүү энэ зүгт болохыг бэлэхнээ илтгэх ажээ. Одоо ч гэсэн шинэ баригдан буй хэсэг нь урд талдаа баригдаж байгаа ажээ. Тэнд дэлхийн нэгдүгээр дайны үед ч олон сая маркийн үнээр боссон байшингууд үзэгдэнэ.

	Вернерийн ийнхүү ажилсаг нь Рихард гуайн сэтгэлд тун ч эвлүүхэн нийцэх ажээ. Тэрээр, мужийн удирдах газар бас яггүй хүнийг явуулсан бололтой хэмээн сэтгэж явна. Тэд үйлдвэрийн гудмаар гарч явахад Вернер хурдан хол алхаагаар яаруухан урагшилна. Хүрмээ мөрөн дээр тохоод, цамцны ханцуйгаа шамлан зоримгоор алхаж яваа Вернерийн наранд борлосон нүүр, шууг нь харсан хэнд ч ажлын эрчим төгс эр болох нь илт ажээ. Рихард гуай:

	— Хойд талын энэ хэсгийг яриад байх юмгүй. Тэнд бид зөвхөн хэдэн соёл үйлчилгээний барилга, угаалгын болон зуушны газар зэргийг барина хэмээн зочноо үйлдвэрийн өмнөд хэсэг рүү аваачвал олон жилийн турш шохой цементийн тоосонд дарагдан зузаан бүрхүүлтэй мэт болсон шавар хэрмийн тоосгоны зай завсар ч мэдэгдэхээ больжээ.

	Урьхан салхи нэгэн талаас сэнгэнэн нөгөөх тоосыг тэнгэрт хийсгээд шингэж буй нарыг манангаар халхлав. Сайх хоёр эрийн толгой бүдүүн бэхэлгээгээр ороосон шугаман хоолойнд тулахуйяа цааш ажиглавал ойр орчмоос асгарах ус цагаан хөөс сахруулсан сүртэй ажээ. Вернер лавлан сайн ажиглавал ус ирж буй хоолой нэгэнт зад үсэрч тэр их хүчтэй урсах ус өөрийг нь нөмөрмөөр ч юм шиг санагдана. Барилгын дотуур явахад ухсан газар, янз янзын төмөр болд хэрэгсэл, шинэхэн цементэлсэн хана туурга зэрэг зүйлс газар сайгүй дайралдах ажээ. Зарим газар тэд хуучин үйлдвэрийн булан тойрч гаран шинэ барилгын өмнө санамсаргүй атлаа удаан хугацаагаар харж зогсох явдал ч тохиолдоно.

	Рихард түүнд шинэ барилгыг танилцуулахдаа усны бэлтгэл шинэ хлорын уусмал, энэ нь европ тивийн дээд зэргийн тоноглолоор төхөөрөмжлөгдөх юм. Тэр харагдаж байгаа бол хүчлийн фабрик бөгөөд түүний нэгдүгээр хэсгийг бид Бүгд Найрамдах Улс тунхагласны 10 жилийн ойн баярын өмнө дуусгана. Дэлхийд хамгийн том шохой шатаах зуух, тэнд байгаа давст нүүрсний цахилгаан үйлдвэрийн арван долоон урт янданг та харж байгаа биз. Манай дэлхийн хаана ч давст нүүрсээр халааж байгаагүй бол манай энд тэр явдал биеллээ... хэмээн танилцуулахын хооронд эргэн тойронд нь орших хуучин үйлдвэрийг товч танилцуулбаас арген, полиэтилен, алдегид зэрэг химийн олон нэр нь Вернерийн хувьд ямар нэг гадаад хэл мэт санагдах тул утга учрыг ойлгож ядах ажээ. Тэд ирээдүйн давст нүүрсний цахилгаан станцын барилгын шат өөд модон гишгүүрийг шажигнуулан гартал ойрхон хардагдах хананы цаанаас болд алхны огцом хангинах цохилт, бүдэгхэн сонсогдох нэгэн хүний дохион дуун, аварга машины төмөр давтан нүжигнэх дуун зэрэг шуугиан нь чих дөжрөөх ажээ.

	Рихард гуай амьсгаагаа татаж нүүрнийхээ хөлсийг арчина. Эндээс Шкона хотын урд талыг бүрэн бүтэн харж болох билээ. Дарга хүндээр амьсгаадаж 

	— Та тийшээ хараач, төмсний тариалангийн талбайг гэж хэлэвч багтаж ядан амьсгаадсан хэвээр байв. 

	Хүнд нүсэр биетэй Рихард гуай ийнхүү огцом өөд авирсан нь түүний уушги зүрх амаар гаргахыг дөхүүлэв. Гэсэн ч Рихард гуай цааш нь ийн өгүүлрүүн,

	— Тэнд хоёрдугаар Шкона байгуулагдах юм. Энэ аравдугаар сард анхны хүрзийг гишгэнэ. Удахгүй хэдхэн жилийн дотор одоогийн гаргаж байгаа бүтээгдэхүүний тал хувийг ганцаар үйлдвэрлэж, ажиллах хүчний хувьд одоогийнхоос асар том үйлдвэр босно оо. Манай долоон жилийн төлөвлөгөөнд ингэж төлөвлөөд байгаа юм. Өвч автоматчилагдаж бүх зүйл нефтийн нөөцөд түшиглэсэн юм. Та ч мэдэж байгаа байлгүй... нөгөөх Куйбешевээс Швед хүртэл шахаж байгаа нефть дамжуулах хоолой... гэтэл гэнэт мотор хүнгэнэх, нэгэн хүний тод чангаар «Анхаар!» хэмээн дохио өгөх сонсогдох агшинд нөгөөх цементэн хананы цаанаас нүсэр их чимээ гарч шороо тоос хуйлран бослоо. 

	Вернер шат тэгнүүрдэн доош тонгойн харж зогссоноо цочсон байдалтай,

	— Юу болов оо? хэмээн асууваас Рихард гуай харин онц их анзаарсан ч юмгүй тайвнаар,

	— Хүмүүс ажиллаж байгаа даг болов уу... 

	— Үгүй ээ, саяынх чинь хэн нэгэн этгээд барилга дэлбэлж байгаа юм болов уу гэмээр л сонсогдлоо шүү... хэмээн Вернер эргэлзсэнд Рихард гуай,

	— Таны бодсон тийм ч оргүй зүйл биш шүү нөхөр Вернер хэмээн бодлого болсноо шулуухнаар, — Та наашаа ирээч... гээд хоёулаа болгоомжтойхон шат уруудлаа.

	Вернер даргын араас дагаж яваа тул нүүр нь харагдахгүй зөвхөн өргөн бөгс халбаганаж, тавтай хадаасаар хадаж тахалсан савхин гутлын өсгий харагдана. Тэрээр дотроо, тун хачин маягийн хүн юм даа, мэдлэгийн хүрээ гэдэг асар өндөр, саяын гарсан их чимээний утга учрыг хүртэл надаас илүү сайн мэдэх нь ээ дээ. Байдал төлөвийг ажиглаваас үе залгамжлан ирсэн барилгачин гэр бүлийн дотор өссөн ажилчин маягийн шинжтэй бөгөөд тэр ч учраас «та» гэдэг үгнээс салж хөндийрөх дургүй анх учирсан хүнтэй болгоомжтойхон болоод хөндийхөн харьцдаг заншлыг барих ажээ. Нээрээ ч энэ том үйлдвэрийн олон мэргэжилтэн инженерийн дотор «та» гэдэг үгээр хөндийхөн харьцвал зохих хүмүүс байгаа байлгүй. Тэд нар бол хуванцар эдлэл лугаа адил уяхан бөгөөд элдвийг чалчиж эзэнгүй үгийг дэлгэж тархааж, хоосон номлохыг хичээж байгаа ч байж болно. Харин олон зуун жилийн турш эцэг хүүгээрээ ажлын чадвар туршлагыг эзэмшин үе залгамжилсан энгийн ажилчин хүмүүс бол дорд мууд орох ёсгүй бөгөөд тэдний нэг нь Трутманнын Рихард гуай бөгөөд ийм хүмүүстэй ажиллаж болно. Тэд доош газар буусны дараа Рихард гуай Вернерийг өмнөө оруулж явснаа урд нь гэнэт тулгарсан байшингийн суурины нүхийг зааж,

	— Тэднийг та хараач. Тэр золигт гарсан хүмүүсийг... гэчхээд хэнэг ч үгүй зогсоно. 

	Ажиглавал суурийн нүхэнд найм орчмын барилгачин хүмүүс тамхи татаж, ханиан бүгшиж ам хамраар орсон тоосыг нулимж нийж гаргаж буй харагдана. Зарим нь цээжин биеэ нүцгэлж, зарим нь цамцаа зөрүүлэн товчилж дэлбэгэр хар бүрх малгайгаа ар шил рүүгээ хаяна. Тэдний эсрэг талд, Вернерийн түрүүн цахилгаан станцын барилгын шат өөд гарч явахад сонссон нүсэр дуу гарав. Гинжит трактороос жолооч нь бууж ирээд дэргэд нэгэн зүйлийг шалгаж байгаа харагдана. Байшингийн суурийн нүүрний хоёр талд уртаараа нэгэн метр хэртэй цементэн багана харагдах бөгөөд бас хэдэн багана хар шороон хөрсөн дээр цайвартаж гулзайн хэвтэнэ.

	Барилгачид, хүнд алх далайн хүчит цохилтыг буулган мөнөөх тас нясхийх дуун орчныг донсолгохуйд Вернер:

	— Эд ч аргагүй л буулгаж байна даа... яагаад барьсан бүтээсэн зүйлээ эргүүлж сүйтгэж байдаг бил ээ? хэмээвэл Рихард уул асуултыг хариулахын оронд гараараа барилгачдын зүг даллаж,

	— Хүүе, Циймер! Бригадын ахлагч Циймер! Та наашаа хурдхан хүрээд ирээч... гэтэл сайх эрчүүдийн дундаас шүрэн улаан нүүртэй нэгэн хүн нүхний хоорондох зайг дамжсаар айсуй зуур Вернерт дарга, 

	— Та энэ хүйтэй нэлээд ойр дотно ажиллах хэрэгтэй болно. Энэ бол намын үүрийн товчооны гишүүн хүн... гэж шивнэлээ. 

	Бригадын ахлагч тэдний өмнө ойртон ирж малгайгаа тэгшлээд яаруухан мэнд усыг эрэхэд Рихардаас Вернер урьтаж:

	— Нөхөр намын гишүүн Циймер... ямар учиртай зүйл болж байна аа? Яагаад энэ байшингийн суурийг нурааж байна вэ? Энэ суурь баригдаад хэргээ бүтээх нь битгий хэл, хатаж амжаагүй байгаа юм биш үү?.. гэвэл Циймер ёжтойгоор инээмсэглэж,

	— Өөрөө эндэх нутгийн хүн биш юм аа даа. Энэ бол анх удаагийн хэрэг биш юм шүү... гэж гараараа дохихыг ажиглавал яльгүй ядарч зүдэрсний тэмдэг илт ажээ. Тэрээр суурийн нүх рүү харах ч үгүйгээр үгээ үргэлжлүүлэн,

	— Дээд газар холио хутгасны хариуд доод газрын бид үйлээ үздэг юм гэж эрхий хуруугаараа тэнгэр өөд заав. 

	Рихард Вернерт хандан, 

	— Наадах чинь зохион бүтээх товчооныхныг хэлж байгаа юм. Тэд өчигдөр энэ давст нүүрсний барилгын эцсийн өөрчлөлтгүй зургийг бэлтгэн ирүүлсэн юм. Түүнээс үзэхэд багануудыг буруу хэмжээд буруу байрлуулсан юм. Багануудын хоорондох зайг дор хаяад нэг метр хэртэй холдуулах хэрэгтэй болсон, учир нь нөгөө машин техникийг тавих байр үгүй болсон гэж тайлбарлахад Вернер:

	— Яагаад та нар зураг төслийн засагдаж дуусахыг хүлээгээгүй бил ээ? гэхэд Рихард гуай асуултыг өөлсөн байдалтай,

	— Нөхөр Вернер ээ, хууль бол хууль байх ёстой. Таны хэлж байгаагаар бол төлөвлөгөө гэдэг нэгэн зүйлийг огт анхаарсангүй ээ. Бид ажлаа хэдийд эхлэх вэ гэдгийг төлөвлөгөө зааж өгдөг гэдгийг та ойлгодоггүй гэж үү? Төлөвлөгөө биднийг шаардаж шахаж бүх материал тооцоо бүрэн хангагдаад байхад зураг төсөл хоцорч явна. Бид ихэнхдээ бүдүүн тоймын зураг хүлээж авч түүгээр ажлаа явуулж байдаг. Ихэнхдээ зүгээр яваад л байдаг... гэхэд Циймер ярианд дурамжханаар оролцож,

	— Хэрэв залуу минь чи өөрөө энэ талаар их сонирхоод байгаа бол... энд цахилгаан эрчмийн станцын ажилчид бид үүр цайтал ажилласан ч чадна. Учир нь бид хийгээд хийсний хэрээр авах мөнгө манай төсөвт байгаа юм. Харин тэр усан эрчмийн үйлдвэрийнхэн... гээд толгойгоороо дохиж, — Тэдэнд бол нарийн тодорхой хийсэн төсөл зураг нь бий, гэвч тэд ажлаа зогсоох гэж байна. Учир нь төлөвлөсөн зардал бага учир ажилчдад цалин олдохгүй дээрээ хүрч байна. Ухаарч байгаа биз? Бид энд барьснаа буцааж эвдэж байхад тэр талд бас хайран сайхан материал зэвэрч хэрэггүй болж байна... гэж тэр урамгүйгээр шүлсээ хаяснаа, — Иймэрхүү л байгаа юм даа, өөрөө үзэх болно оо гэх гашуун үгийг сонссон Вернер:

	— Тэгээд энэ явдал заавал ийм байх ёс тавилантай хэрэг үү? гэхэд Рихард гуай яаран,

	— Санамсаргүй болсон нь мэдээжийн байлгүй яах вэ, та юү бодоод ингэж асууна вэ, нөхөр Вернер гуай! гэсэнд Циймер зоримгоор,

	— Бидний хувьд ч хангалттай боллоо гэвэл Вернер

	— Энэ завхарсан үйл ажиллагаа заавал өөрчлөгдөж ёс зарчимдаа орох ёстой гэв. 

	Бригадын ахлагч суурийн нүх рүү бодлого болон ширтэж шүлсээ хаяснаа,

	— Ийм үгийг зарим хүн хэлдэг л юм. Гэвч тэр хэлсэн хүн, эргэж залралгүй алга болох буюу эргэж заларсан нэг нь асуудлыг хамгаалан тайлбарлаад л өнгөрнө... гээд нүхний амсар дээр очиж гараа өргөж тракторын жолоочид:

	— За! Яваарай! Болгоомжтой! хэмээн хашхирахад нүсэр том гинжит тракторын мотор нүжигнэж трактор аажмаар хөдлөн газрын хөрсөнд уйтгартайяа чахарч эхлэв. Ган татуурга эрчлэн чангарч, цементэн багана суга үсэрч шороо тоос хуйлран бослоо. 

	Вернер энэ бүх байдлыг хараад зүрх сэтгэлийн угаас өвдөж нүдээ аниад:

	— Ийм байдлаар ажиллаж хэрхэвч болохгүй гээд тэд давст нүүрсний үйлдвэрээс гарч явахад дарга өөртөө анхаарагдсан асуудлаар яриа үүсгэхээр шийдэж

	— Нөхөр минь та юм бүрийг хэт шулуун шууд, төвөг бэрхшээлгүйгээр үзээд байх шиг байна. Асуудалд ялимгүй ч гэсэн чанартайхан хандаж байвал таны өөрийн ухаан бодолд чинь ч тааламжтай сан... Нөхөр Вернер гуай, сонинд таны бичсэн сэдэв маш боловсронгуй боловч миний бодлоор бол барилгачин бидний сонирхож байгаа үнэн бодит амьдралтай нийцэх талаар хөндий болсон мэт санагдсан. Хэрэв би буруу ойлгоогүй бол та тэнд асуудлыг хоёр талаас нь авч өөрийн санааг гаргах гэсэн байна лээ. Нэг талаас барилга байгууламжийн ердийн явц, нөгөө талаас хүмүүсийн харилцан ойлголцох асуудлын талаар бичжээ. Би хоёултай нь сэтгэл нийлж байна. Гэвч таны тэр дүгнэлтүүд бүх барилга дээр тохирох эсэхэд би эргэлзэж байна. Жишээ дурдвал Росток боомтын барилга тухайлбал таны жишээ авсан байгууламжийн хэмжээ бол алган дээр багтмаар том шиг санагдсан. Би хэтрүүлж байж мэднэ. Харин намайг буруу яривал та залруулаарай... Хэрэв би тэнд ажилладаг сан бол хоёр гурван километрийн зайнд нэг бригад ажиллуулж тэнд тийм материал дутагдаж, энд ийм ажиллах хүчин дутагдаж буйг алганы хээ шигээ тольдож суух сан. Тэгвэл манай энд ямар вэ... Гайгүй ээ, та өөрийн биеэр амсах болно. Манайд барилгын хорин том хэсэг байгаа юм шүү. Нэг нь нөгөөгөөс тун өөрөөр баригдаж байгаагаас гадна хуучин үйлдвэр дунд нь байгаа болохоор хоорондоо маш хол зайтай баригдаж байна. Зөвхөн энэ явдал барилгын явцад, таны чухалчилсан захиргааны байгууллага ажилчин хоёрын хооронд харилцан ойлголцох харьцаанаас хамаагүй илүүгээр нөлөөлж байгаа юм. Үүнээс үзэхэд хуучны зүйлс шинийн замд бөглөө болж байна гэж хэлмээр ч юм уу даа гээд санаагаа гүйцээж сэтгэл тайвнаар инээмсэглэвэл Вернер:

	— Рихард гуай, таны яриаг би эсэргүүцэх гэж байна. Харилцан ойлголцох гэдэг бол барилга буюу барилгын талбайн асуудал биш ээ. Тэр бол хүний дотоод сэтгэхүйн асуудал юм гээд долоовор хуруугаар духаа зааж чухамхүү ийнхүү хариулах нь бүрэн ойлгомжтой эсэхийг бодолхийлснээ нэмэлт болгож, «— Асуудлыг зүрх сэтгэлийн угаас өөрийн болгон ойлгон ухамсарлаж байна уу, үгүй юү гэдэг асуудал байгаа юм» гэв. 

	Дарга гараараа эсэргүүцэх дохио өгч:

	— Барилгын ердийн явцын талаар ярья. Ростокт барилгыг бетоноор барьж байна. Зөвхөн агуулахыг километрээр багцаалж ярихаар уудам юм. Төсөв зардлын хувьд бэрхшээх зүйл огтхон ч үгүй. Ажил хийлгээд дор нь тоолж байна. Инженер, зохион бүтээгчид зөвхөн ганц төрлийн ажил хийж байна. Захиргааны тэр хэдэн барилгыг оруулалгүйгээр яривал тэр шүү, тийм биз? Энэ бүх зүйлийг манайтай харьцуулан үзвэл бидний ажиллах боломж нөхцөл огт өөр юм. Манай нөхцөл хамаагүй төвөг бэрхшээлтэй хэмээвэл Вернер үл няцаагдах байдлаар:

	— Төвөг бэрхшээл бол хувирч өөрчлөгдөж болдог зүйл гэвэл Рихард гуай хал үзэж хашир суусан хүний бууриар Вернерийн эрс шулуун санаа бичсэн сэдвээс хэзээд ч гуйвахгүйг анзааран ухаарч түүнтэй цааш маргалдахыг хүссэнгүй. Харин Рихардын сэтгэлд намын үүрийн нарийн бичгийн даргын эрс шулуун санаа таалагдаж түрүүчийн ширүүн маргааныг зөөлрүүлэхийг хичээн:

	— Ер нь тэгээд үндсэндээ таных зөв байж болох юм. Миний санаа бол танд Росток боомтын барилга Шкона хотын барилга хоёрын хоорондын ялгааг харуулах гэсэн юм, хэмээн дотроо өөрийн хийсэн зүйлд итгэлтэйгээр зориг төгөлдөр ханддаг хүн үүнийг анхаарах нь зүйтэй хэмээн бодож ойр орших нэг барилга руу долоовор хуруугаар зааж, — Тэр бол усан станц. Энд Ханнесын бригад ажилладаг юм. Таныг ирэхээс өмнөхөн тэд нөхөд манай хүндэт ерөнхий сайдыг ирж олон нийтийн цуглаан хийх үеэр ажил хаяж явсан гэж надад мэдээ ирлээ шүү. Тэгээд тэд хотын төвийн нэгэн уушны газар орж нэгнийхээ уламжлалт баярыг тэмдэглэжээ. Тэгээд яасан гэж санана вэ, та бодоод үзээч тэд хотын гудамжны шалбаагт гэгээн цагаан өдөр олны нүдний өмнө чармаа шалдан биеэ угаасан байгаа юм... бүр шалдан шүү хэмээн тэр нүүрээ дарахыг Вернер ажиглан түүний царай улайн үнэн сэтгэлийн угаас ичиж зовсныг харж инээдээ барьж ядан тэсэлгүй тас тас инээн:

	— Яана гэнэ ээ? Бүр юу ч үгүй нүцгэн гэж үү? Нөхцөлгүй хэрэг байна даа гэж гайхан шагшина. Рихард бас л уурласан хэвээр

	— Танаас би асууя л даа, тэднийг цуглаанаас тэгж оргож явахыг би яаж мэдэх байсан бэ? гэтэл Вернер гэнэт гайхан, асуултад ч хариулсангүй шулуухан ийн асууруун:

	— Та сая хэн гэж хэлэв ээ? Ханнес гэнэ ээ? хэмээн бодолхийлснээ, — Би энэ нэрийг сонссон шиг санагдаад байх юм гэвэл Рихард:

	— Бригадын ахлагч Циймер түүний тухай дурдаж байсан шүү... гэтэл Вернер: 

	— Үгүй ээ, үгүй... бүр Ростокоос шиг санагдах юм гэвэл Рихард, туслахыг хичээн:

	— Барилгын хамгийн шилдэг бригадын талаар санаагүй биз? Ажлын талаар ч зүгээр, сардаа хүн бүр мянга зургаан маркийн ажил хийдэг юм. Гэтэл Вернерийн санаанд сая орж тодруулан:

	— Тэр Ханнес гэдэг чинь хар үстэй чөтгөр байгаа биз. Зүүн чихэндээ сувд зүүсэн, цементэн хавтга шиг загалмайтай, насаар миний эргэм, тийм биз? гэвэл Рихард эргүүлэн завшааныг ашиглаж:

	— Ингэхэд таны нас сүүдрийг асууж болох сон болов уу?

	— Хорин найм

	— За тийм ч байх аа даа гэв. 

	Вернер дотроо мань Ханнесынхан энд байдаг байжээ... хэмээн бодов.

	Ингээд нэгэнт орой болсон тул Рихард намын үүрийн шинэ нарийн бичгийн даргыг зочид буудалд машинаараа хүргэж захиалсан өрөөндөө оруулав. Вернер саяын явж үзсэн зүйлийг удаан хугацаагаар бодож зүүрмэглэтэл хүнд алхны цохилт, гинжит тракторын моторын нүсэр дуу, байшингийн суурины баганын нурж унах зэргийг дүрслэн бодож хэвтэв. 

	Шөнийн агаар сэрүүн тунгалаг агаад учир зүггүй зүүдэн үүлээр баян. Клеегийн Катрин нэгэн том тасалгаанд ганцаар унтах бөгөөд хажууд нь хоосон ор гурвын зэрэг байна. Өчигдөр оройхон энэ байрыг олгохдоо байрын дарга:

	— Боломж нөхцөлтэй байранд орлоо гэж битгий бодоорой охин минь. Эрэгтэй зочныг хатуу хориглоно шүү хэмээн бүдүүлэг харьцсанд Кати дургүйцэхэд байрын дарга онц тоосон шинжгүй гараараа дохив. Катийн үгийг үл анхаарсанд түүний царай улайн юу ч хэлсэнгүй, орны цагаан хэрэглэл бүтээлгийг хумхин барьж тасалгаандаа бушуухан шиг орж ирэв. Цонхонд нь хөшиг ч үгүй, чийдэнд бүрхүүл ч үгүй байжээ. Тэрээр урамгүй янзаар, ганхаж чахарсан сандал дээр бодлого болон удаан гэгч суусны эцэст байраа засах ажилд орох үест нийтийн байрны үхширмэл муухай үнэр нь сүүлийн өдрүүдийн бүгчим халуунтай нийлж бүсгүйн толгойг өвтгөх бөлгөө. Шинэхэн тосолсон модон шалнаас тосны хурц гашуун үнэр хямдхан савангийн нялуун үнэртэй хосолж нармай шархируулна.

	Тэрээр байн байн цочин сэрж бие дээр нэвсийн дарах ноосон бүтээлгийг тийчиж байрын орчим сонстох шуугианыг айсхийж зүрх түгшин чагнана. Кати зүүрмэглэх дундаа цонхоор тусах гудамжны сүүдгэнэх гэрлийг нэг харж нэг аньж хэвтэнэ. Эрэгтэйчүүдийн байрнаас сонстох халамцуу хүний зүг чиггүй хашхиралдан дуулах чимээ чихнээ чийртэй гэдэг нь аргагүй. Бас түүний хажуугаар химийн үйлдвэрийн нүсэр шуугиан шөнийн нам тайвныг эвдэн мотор хүнгэнэж, агаар сорогчийн хүржигнэх дуун болон энд исгэрэх, тэнд шуугих чимээ газар сайгүй үл тасрах ажээ. Бас тэгээд мөч бүрд хангинан дэлдэх сүмийн цагийн дэншээ дуун нэгэн газраас сонстоно.

	Кати маргааш өглөө нь сэрэхэд ядарсан нь их, бие, толгой үл даагдам хүнд бөгөөд уйтгар төрж сэтгэл нэг л тавгүй ажээ. Хажуудаа байгаа хоосон орнуудыг ажвал урьд өмнө хэдийд ч тохиолдож байгаагүй цөллөгт байгаа мэт санагдана. Гэтэл энэ уйтгарт бодол агшнаа арилж өчигдрийн үйл явдал санаанд нь тольдон тусав. Түүнийг хэдийд ирвэл зохихыг дарга хэлээгүй нь санаанд буув. Хэрэв тэр барилгын талбайд мөрөө ч гаргалгүй буцаж гэхэд түүний хойноос хэрэг болгож хөөцөлдөх хүнгүй билээ. Рихард хүртэл түүнийг буцаахаар шаардсан цахилгааныг илгээхгүй сэн билээ. Кати өчигдөр ярилцаж тохироогүй тэр даргыг дахин эрж очихоос ичнэ. Тэрээр хажуугийн өрөөний хүүхнүүдийн шуугилдахыг, тэдний ажилдаа яван явтал нь чагнаж сууснаа үсрэн босож пальтогоо нөмрөөд угаалгын өрөөнд орж нүүрээ угаалаа. Өчигдөрхөн төрсөн гэрээсээ үсрэн гарсан Кати тохиромжтой байранд очно хэмээн бодсон бол өнгөрсөн шөнийн хугацаанд өсөж торнисон гэр орон, өр зүрхний хайрт аав ээжийгээ ч санагалзлаа. Кати хэзээ ч, хаана ч түүний байх, үгүй хоёр адил утгаар илүүдэж байсан удаагүй билээ. Өнөөдрийг хүртэл тэр Дрезден хотын дунд сургуулийн багш, Ваймарын их сургуулийн оюутнуудын дунд хүндтэй хүний нэг байсан бөгөөд профессорууд нь түүний гарамгай сурлагыг магтаж германы чөлөөт залуучуудын эвлэлийн хариуцлагатнууд ч сайшаан үнэлж байсан юм. Гэтэл энд ирсээр хэл яриа, ёс дэглэмийг үл мэдэх харийн нутагт ирсэн мэт бодож тэр тусмаа өөрийн бүх амьдралаа зориулсан газар нь иймэрхүүгээр угтсанд урам хугаран явна. Түүнийг гудмаар явж өнгөрөхөд цэвэрлэгч авгай нар оройтон босож гэлдэрч явааг нь зэмлэсэн янзтай толгой сэгсрэн ширтэн зогсоно.

	Дарга түүнийг маргааш өглөө нь «За, сайхан нойрсов уу?» хэмээн хуурамчхан угтсан нь урьд шөнийг тав муутайхан өнгөрөөсөн сайх бүсгүйд аятайхан санагдав. Дарга өрөөндөө ганцаар суухаа больсон бололтой албан тасалгааны шүүгээ сандал өөрөөр тавигдаж Катигийн өчигдрийн налж суусан намхан ширээ хүртэл нэгэн өнцөгт байраа олжээ. Түүний хажууд бичиг цаастай хутгалдсан нэгэн хүн суух бөгөөд ханцуйгаа тохойгоо өнгөртөл шамлаж, энгэр хоолойн товчийг задгай тавьжээ. Тэрээр нэгэн гараараа зөөлөвчит сандлын түшлэгийг хүчтэй тохойлдон суух тул тэр талын мөр нь хэлтгий харагдана. Ийнхүү түүний сууж буй байдал нь мөн ч догшин ширүүн авирыг илтгэх ажгуу. Тэрээр Катийн орж ирмэгцээ мэндлэхэд зөвхөн талархал илэрхийлэх бөгөөд Кати түүний харцтай тулгарахад машид их хүйтэн болоод эв хавгүй зөрүүд байдлыг итгэх бөлгөө. Кати ормогцоо ажил шаардав. Түүний хариуд Рихард хоосон шалтаг ч юм уу, аль эсвэл анхаарал сануулга ч юм уу, аль нь үл ялгагдах үгийг урсгаж эхлэв. Бүсгүйн ажлаа эхлэхийн өмнө дахин зөвлөхийг хүсэж л гэнэ, барилгын талбай бол бүжгийн талбай биш, тийм биз л гэнэ, тэгээд ер нь бид конторын ажилд чамайг авч магадгүй гэж ярив. Кати өөрийнхөө даргын эсрэг элдвийн хорон үг хаяхыг ч бодсонгүй харин Рихард түүнийг өндгөө дарах эмэгчин тахиа лугаа зүйрлэн бодлоо. Кати дотроо, та битгий дэмий юм яриад бай. Шөнөд нь малын саравч шиг юманд хорьчхоод өнөөдөр гэнэт асрах бол оо юу?.. таны тоглоомын хүн энд алга хэмээн хэлмээр санагдавч ухамсарт тэвчээр нь чичрэн зогсох бүсгүйн хэл амыг бүрэн захирч ганц үг дуугаралгүй зогсов. Гэтэл үл таних нөгөөх хүн нэлээд гайхсан байртайгаар толгойгоо огцом өргөж хурц сэргэлэн хараагаа Кати дээр тусгав. Энэ бол таньж мэдэхгүй нутагт ирсэн Кати дээр тусаж буй анх удаагийн харц байсан ажээ. Сайх хүн тэсвэрлэж үл ядсан янзаар тушаал мэт сонсогдох тулгасан асуулт тавин ярианд оролцож:

	— Бид яг таг тохиролцсон биш бил үү, Рихард гуай? Бид усан станцыг цааш нь барина гэдэг бол тодорхой байгаа хэрэг. Тийм болохоор тэнд нэг технологи мэргэжлийн хүн хэрэгтэй шүү дээ. Та эргэлзсэний хэрэггүй биз, зүрх гаргаач! гэвэл Рихард хоолойгоо засан эргэж:

	— Бидний саналыг яам зөвшөөрөхгүй шүү, танд дахин сануулъя. Төлөвлөгөө бол хууль бөгөөд түүнийг та бид ажлын гол чиг болгох ёстой. Вернер гуай таны санал түмэн зөв байж болохыг өнгөцхөн бодлоор бодож болох зүйл, яам баталбал би ч дэмжиж байна хэмээн битүүхэн ярилцах үгийг чагнаж суугаа Катрин тэдний юү ярьсныг үл мэдэх ажээ. Харин Рихардын өчигдөр намын үүрийн нарийн бичгийн даргын тухай ярьсан нь түүний санаанд орж Вернер залуухан байсанд Кати гайхан ширтэх ажээ. Учир нь Кати яагаад ч юм урьд нь бодохдоо ийм том үйлдвэрийн намын үүрийн дарга энэ сууж байгаа хүнээс хоёр дахин ах настай хүн байхаар таамагладаг байжээ. Гэтэл тэр хүн Катид Рихардаас нууцгайгаар нүдээ ирмэн дохисон нь даргыг уурлуулж болохгүй гэсэн учиртайг Кати мэдэж мушилзан инээхэд хүрэв. 

	Рихард сэтгэл тавгүйгээр хөмсгөө зангидан:

	— Зөвхөн тодорхой нөхцөлд... ажилладаг юм бил үү дээ. Зөвхөн тодорхой нөхцөлд шүү. Хүндэт хатагтай минь, инженер Хесселбартыг сураглаж оч... Үгүй, ер нь Ханнесынхныг сураглаж оч, тэр нь дээр байх, тэднийг хүн бүр мэднэ. Ойлгосон биз? гэхийн хажуугаар Вернерийн бага боловч итгэсэн байдал нь Катийн урам зоригийг сэргээв.

	Ийнхүү Кати хэдийгээр сэтгэл дүүрэн биш атугай ч ирснийгээ бодвол бага зэрэг баяр хөөртэйгөөр салах ёс гүйцэтгэлээ. Намын үүрийн даргын гар барилт хатуу чанга агаад сэтгэл сэргэмээр байсныг хэлэх юун. Кати зассан замаар орж гэлдрэн өмнө нь тохиолдох цахилгаан өргөгч зэргээс тойрч явна. Тэдний жолоочийн бүрхэг бүдүүн дуу ч энд тэнд үргэлжилсээр бөгөөд дасаж ижилсвэл зохих нэгэн зүйл болох нь илт байлаа. Тэр элдвийг эргэцүүлэн бодож, бас хажуу дахь зүйлээ харж гөлөрч явсаар замын уулзвар дээр золтой л машинд дайруулчихсангүй. 

	Гэтэл нэгэн хүн хажуугаас нь чангаар,

	— Анхааралтай явж тэнгэр өөд хараач хэмээн хашхирах сонстов.

	Ханнес хайрга хүлээж бага үдийн завсарлагаа хүртэл зүгээр суужээ. Энэ нь хоёр цаг 30 минутын хугацаа бөгөөд уул хугацааг Ханнес нэлээд их тэсвэр гарган хүлээнэ гэдгийг таних хүн бүр нь мэдэх бөлгөө. Үнэхээр ч материалын улмаас хоёр цаг хагас ажилгүй сууна гэдэг бол барилгачдын хэлдгээр ямар даргатай байгаагийн илрэл байх билээ. Гэхдээ Ханнес бол юмны аргыг олохдоо ижилгүй хүн юм. Түүний өнөөдөр материалгүй суулгасан бурууг Бюхнер, Элберс хоёр хариуцах болжээ. Тэр хоёр уушны газраас гарч шалбааг усанд ороод байхад нь цагдаа ирж өмд цамц, малгайгаа сугандаа хавчуулан сэргийлэхэд хүргэгдсэн байжээ. Бюхнер өөрийнхөө хөгийн түүхээс ярьж сэргийлэгчид хүртэл түүний ярианаас залхав. Хууч дэлгэж, өчигдөр ажилдаа ирж чадаагүй учрыг хэлэв. Тэр хоёр зөвхөн уушны газар байсан тул их явдал болоогүйгээр буцаж ирсэн хэрэг байжээ. Бюхнер болсон явдлыг ширхэгчлэн ярьсаар байтал цаг ч нэлээд өнгөрч, түүнийг ярьж дуусмагц Ханнес, Болбиг, Ёхманн хоёрт хандаж: 

	— Явъя, аяганыхаа хийцийг аваарай, цайгаа гадаа ууя, явцгааж зам тосохоос өөр арга алга гэв. Тэд өөрсдийн барьж буй барилгаас таван зуун сажин орчим газар, замын уулзвар дээр элс ачсан тэрэг харуулдан зогсоцгооно. Туяа татан шаргалтсан элс ачсан анхны тэрэг гарч ирмэгц тэд зам дээр гаран хөндлөн зогсоцгоов. Тэд нэг гараа өмднийхөө халаасанд хийж нөгөө гараараа талх амандаа хийж их л бахтайгаар зажилж зогсоцгоов. Эднийг харсан жолооч ууртайгаар хялайн огцом зогстол сул тоос хуйлран босов. Жолооч зам хөндлөн зогссон гурвын зүг хүйтэн харцаар ширтэж:

	— Муусайн эсэргүүнүүд, амьдралаасаа уйдаа юу? Зам дээр хавтгайлуулах гээ юү? гэвэл Ханнес халааснаасаа гараа авч бүрх малгайгаа үл ялиг дээш өргөсхийж доогтойхноор «Өглөөний мэндийг айлтгая» хэмээгээд уул элсийг хаана хүргэхийг лавлан асууваас жолооч:

	— Энэ элс хаана хүрэх нь та нарт падгүй ээ гэснээ тэд нөхдийн байдал, тийм ч амар явуулах төлөвгүйд эргэлзэн ийн хариулруун: — Үнэхээр та нар сонирхож байгаа бол, энэ элс давст нүүрсэнд очих юм, за та нар замаас тонилж намайг явуулаадах гэв. 

	Ханнес ухрах байтугай,

	— За, сайн нөхөр минь чамд нэг аятайхан юм зөвлөе. Чи энэ элсийг давст нүүрсэнд биш усан станцад аваачиж буулга, тэгэх тусмаа Ханнесын бригадад буулга, ойлгож байна уу? гэвэл жолооч татгалзан 

	— Тэр үгүй ээ, давст нүүрсэнд элс чухал шаардлагатай байгаа гэхэд Ханнес улайран мэрийж:

	— Усан станцад түүнээс ч илүү шаардлагатай болоод байна гээд жолоочийг ажвал ер хөдлөх шинжгүйд, хантаазнаасаа хайрцагтай янжуур гаргаж жолоочийн хамар дор барьж, — Чи бас завсар хажууд нь олз ашигтай байх вий. Хамгийн сайн чанартай «Дубег» тамхи хорин ширхэг шүү, ямар вэ? гэхэд жолооч тамхины хаягийг үзтэл Ёхманн завсраас орж:

	— Бодооч нөхөр минь, чиний хувьд гэвэл энэ элс хаашаа ч урсаж байсан адилхан хэрэг шүү дээ. Чиний авах мөнгө өөрчлөгдөхгүй, авдаг газар барилгын суурь хэвээр. Харин бидний хувьд бэрхшээлтэй байна, нөхөр минь элс дутагдаад ажил урагш явахгүй байна, бодоод үзэхэд элсгүй бол яаж цемент зуурах бил ээ дээ? гэтэл жолооч янжуурыг авч:

	— Амаа хамхиж яваарай... гэснээ барьц авснаа цагаатгаж: — Та нарыг танихгүй хүмүүс байсан бол шулуухан дайраад өнгөрөх байсан юм гэж тэргээ асаан эргүүлэхдээ замын зөрлөг дээр явсан Катийг золтой л шүргэчихсэнгүйд Ханнес:

	— Анхааралтай явж, замаа хараач! гэж хашхирав. Элсний тэрэг усан станцыг чиглэн одов.

	Ёхманн шүдний завсраар исгэрэхэд Болбиг ч санаа алдаж:

	— Аргагүй эмэгтэй хүн байна даа хэмээн хурууныхаа хумсыг арга барагдсан байртай өмдөндөө зүлгэнэ. 

	Ханнес тэр охиныг ажигласнаа:

	— Цэвэрхэн ч... мөн золиг шиг цэвэрхэн хүүхэн юм аа хөөрхий гэвэл Болбиг залгуулж:

	— Орны ирмэгээс холдуулмааргүй амьтан байна даа гэв. 

	Ёхманн дэлбэгэр хар бүрх малгайгаа агаарт далбилзуулан ёсорхгоор мэхийн мэндлэх зуур:

	— Ганган хатагтай гуай, манай энд хаяг андуурч ирээгүй биз? гэв. 

	Ханнес бүсгүйн нүүр, цэвэрхэн бие цогцсыг ширтэн алхална. Кати тэдний марзганахыг үл ойшоон тайван байдлаар,

	— Ханнесын бригадад хаагуур яаж очих вэ, хэлж өгөөч? гэвэл Ёхманн түүнийг сонсоод доогтойгоор инээх боловч ханатлаа инээх зав хараахан болсонгүй. Учир нь дараагийн ээлжийн тэрэг алтан шар элсийг гялалзуулан орж ирэв. Элс ачсан тэрэг ажлын гол хэсэгт буулгахаар шулуухан орж иртэл Болбиг урдуур нь орж тэрэг огцом зогсож тоос шороо манаруулав. 

	Болбиг,

	— Зогсооч, энд хоолой бий! гэхэд жолооч залуу долоовор хуруугаар толгойгоо тогшиж: 

	— Хурдхан тонилооч! Би яарч байна гэвэл Ёхманн 

	— Чи бас л давст нүүрс рүү санаатай байна уу? Ер нь өнөөдөр бүгдийг давст нүүрсэнд буулгах ёстой юу? хэмээн асуусанд сэтгэл зовсон байдалтай жолооч амандаа:

	— Чи яаж мэд ээ вэ? гэв. 

	Болбиг янжуурын хайрцгийг тогшиж:

	— Одоохон тохиролцчихъё, би энэ хайрцаг янжуурыг чамд бэлэглэе, чи түүний оронд усан станцад элс буулгаж өг, за юу? гэвэл жолооч залуу зөвшөөрсөн маягтай инээмсэглэж:

	— Баларсан юм. Давст нүүрс рүү очиж чадахгүй болох нь гэтэл: Ёхманн,

	— Дэмий юм яриад яах вэ, би бас жаахан хандив болгоё гэж хоёр марк гаргаж жолоочид бариваас тэр өөдөөс нь ууртайгаар түлхэж: 

	— Хээл хахууль, ёстой хээл хахууль мөн. Би үүнийг чинь мэдэгдэнэ гэв. Ханнес түүний хажууд дуугүй зогсоно. Тэрээр чихнийхээ сувдан ээмгийг имэрч хажуудаа байгаа залуу эмэгтэйг аятайхан үгээр өөртөө эвтэйхэн татах аргыг сүвэгчилж зогсоно. Тэрээр арай л «Тэр Ханнес гэдэг чинь би байна, чи надад таалагдаж байна, өөр нөхцөл байдалд би дахин уулзаж болох сон болов уу? Чи харж байна шүү дээ, би одоогоор завгүй байна. Миний хүслээр бол өнөө орой чамтай кино хамт үзмээр сэн аж...» хэмээн хэлэх дөхөв. 

	Кати ч түүний ийнхүү хурц ховдог харааг ажиж түүнээс буруулахыг хичээв. Кати ичингүйрэн толгойгоо доош унжуулж түүний энэ ширтэлт шалгалтад хязгааргүй ихээр тэвджээ. Ханнесын харц нь худалдан авах зүйлийн үнийг тооцоолон бодож байгаа юм шиг Катид санагджээ. Гэтэл аз болж тэр хүн цааш эргэж чангаар:

	— Чи энд шинэ ирсэн хүн үү? Миний нэрийг Ханнес гэдэг. Энэ талаар хэн ч, юу ч хэлээгүй юу? гэхийг Кати тодорхой сонсоод өөрийн нь сураглаж явсан хүн мөн болохыг мэдлээ. Кати хэдийгээр барилгын нарийн амьдралыг үл мэдэх авч Ханнесын бригадынхан удирдлагын өгсөн шийдвэрийг эсэргүүцдэг, дур мэдэн аашилдаг хүмүүсийн ижил болохыг олж харав. Гэвч тэр эмэгтэй өнөөдөр юү хийх хэрэгтэй вэ!! ... Тэрээр уул бригадыг судалж түүнийг зарчимч болгон хүмүүжүүлэхийг энэ удаа ч чухалчилсангүй. Харин тэр ямар ч амжилт гаргаж чадахгүй гэдэг бодолд автагдан айж сандран зогсоно.

	Рихард харин түүнийг олигтой ажиллаж ажлын амжилт гаргаж чадахгүй хэсэгт зориудаар илгээсэн болов уу? Аль эсвэл түүний олон янзын сануулга дохио нь үнэн сэтгэлийн халамжлал бус уу? Гэвч намын үүрийн даргын тушаасан нь уул шийдвэрээс өөр байсан юм. Вернер түүнийг муу санаагүй билээ. 

	Жолооч тохуу хийж:

	— Хэрвээ чи бүхнийг чаддаг сан бол... Энэ шорооноос намайг холдуулчхаач! хэмээн мотороо асааж эхлэхэд Ханнес нэлээд хожуухнаар:

	— Усан станц руу аваачих уу? Үгүй юү? гэтэл жолооч уурлан:

	— Зайл! гэж хашхирах тэр даруй Болбиг, Ёхманн хоёр машины гишгүүр дөрөөлөн гарч жолоочийг сурамгай гэгчээр суудлаас нь татан гаргаж зам дээр тавьтал Ханнес жолооны ард суугаад машиныг ухасхийлгэн Катид тулж ирээд:

	— Бушуухан суу, эмэгтэй минь! Чи Ханнестай уулзах гэсэн биз дээ, би тийшээ явлаа гэв.

	Гэтэл Кати хариу хэлж амжаагүй байтал Ёхманн барзгар хоёр том сарвуугаараа эмэгтэйн бэлхүүсээр тэвэрч Ханнесын хажууд өргөж тавьтал машин ч ухасхийж, Кати ч унахгүйн тулд Ханнесын гараас зуурлаа. Өөрийн тэрэгний хойноос гүйх гэсэн жолоочийн цамцны хормойноос Болбиг шүүртэл цамц нь урагдлаа. Ханнес усан станц руу давхихад машины нь дугуй дор шороо хуйлрах бөгөөд түүний хажууд сууж буй бүсгүйн сэтгэл ч бачимдан уурлаж, Ханнесын зоо нуруу руу цохиж:

	— Та болиоч! хэмээн хашхираад, — Та намайг буулгаадах. Таны тусламжгүйгээр би замаа олж чадах байлгүй... гэвэл Ханнес зоо руугаа алгадсаныг ч үл тоомсорлон ёжтойгоор:

	— Уухай даа? Яасан эелдэгхэн зөөлөн гар вэ? Тэгж байж ахыгаа бүү дасгаж орхиорой, нөхөр минь! гэж бүсгүйг ганц гараараа түлхэн суудал дээр нь суулгахад Кати түүний хатуу ширүүн гарын хүч чадлын дагуу дуугүй суув.

	Усан станцын барилгын инженер Хесселбарт модны давирхай үнэртсэн шинэхэн албан тасалгааны цонх руу яаруухан очиж нэгэн зүйлийг ширтэв.

	Чихнээ чийртэй чимээ гарч нэгэн машин ойртон ирж буй харагдана. Түүний зэрэгцээгээр уул машин дээр удаан хугацаагаар хүсэл болсон алтан шаргал элс нарнаа гялалзан үзэгдэх нь нүднээ чимэгтэй ажгуу. Хесселбарт сэтгэл хөдөлсөн үедээ сурсан зангаараа энэ удаад мөн л хармаанаасаа алчуур гаргаж нүднийхээ шилийг арчиж зогсоно. Бороонд норж, шороонд халтартсан цонхны шил Хесселбартад саад хийж хүчлэн ширтсэн нүд нь хөхөрч, төдийлөн сайн учрыг ялгаж үл чадна. Тэрээр албан байрных нь гадаа ирж зогсох машинаас зөвхөн хуйлран бужигнах тоосноос өөр зүйлийг ялгаж чадсангүй ээ. Гэтэл машины урд суудлаас нэгэн эмэгтэй, Ханнесаас түрүүлэн яаруу гэгчээр үсрэн бууж барилгын онгилон овоолсон шороон дээгүүр гүйж гарав. Хесселбарт нэлээд ажигласнаа өглөө Рихардын утсаар ярьсан, инженер эмэгтэй мөн болохыг сэхээрэв. Тэрээр холын харааны шилийг заншсан маягаар энэ удаад авсангүй, харин гөлгөр цагаан дух руугаа долгиолон буусан үсийг хуруугаар эвлүүхэн илнэ. Өргөн шанаа нь гүрэлзэж умгар амаа уурсан тас жимийжээ. Тэрээр, Ханнес бас нэг үл бүтэх, ёс бус ажил үйлдсэнийг таан мэдсэн хэрэг биз. Ханнесын энэ хэргийг дарга нь мэдэж түүнийг буруушаан зэмлэхийг Хесселбарт сонсох шиг болов. Тэгэх тусам сэтгэл нь зовно. Тийм болохоор Ханнесын хийсэн хэргийн бурууг Хесселбарт үүрэх болно. Ийнхүү элдвийг бодож зогссон Хесселбартын соргог сонорт «За бид гэртээ ирлээ, бүсгүй минь надаас юү хүс ээ бил ээ?» хэмээн Ханнесын баргил хайнгууд дуу гарахад Катрин, 

	— Би энд ажиллах хүн, ердөө л энэ дээ гэв. 

	Ханнесын цагаан шар царай үл мэдэг улсхийхийг ажигламагц Катрин улам цаашлуулж:

	— Бас танд баярласнаа мэдэгдье. Та надыг сайхан хүргэж ирлээ. Харин та надад хөлсний тооцоог явуулаарай Би хөлсгүй унаа унахгүй хэмээх нь Ханнес болон түүний нөхдийн үйлдсэн хэрэгт дургүйцсэний илрэл биз ээ. Тэгээд мэдээжийн жаахан сэтгэл зоволт хэдхэн нүд ирмэлт болоо биз. Саяын хурдан давхилтын хүчит салхинд Катрины ядаргаа, уйтгар арилж нарны хурц шаралт ч түүнд тааламжтай сайхан санагдана. Тэрээр барилгын албан байранд орж нэгэн хаалганы хонхыг дарав. 

	Гэтэл «Тэнгэр тулам» өндөр хүн гарч ирж нэлээд ажсанаа:

	— Нөхөр Рихард надад таны нэрийг дурдахад би таньдаг хүн гэж итгэсэн минь буруу биш байжээ гэв. Би одоогоос хоёр жилийн өмнө дээд сургууль төгссөн гэхэд нь Кати учиргүй гайхаж түүний зууван нүүрийг ширтэн хурц шовх эрүү, томруулагч зузаан шилний ар дахь уян харцат нүд, нимгэн уруул, буурал орсон шингэн үсийг унжуулсан өргөн цэлгэр дух эд бүгдийг нэгд нэггүй ажна.

	Кати "геометрийн гурвалжин дүрс шиг нүүртэй хүн юм даа" хэмээн бодож энэ хүний хэлдгээр Ваймарт уулзсан эсэхээ бодно.

	— Та манай төгсөлтийн баярт оролцсон, тийм биз дээ? гэхэд «Элефанд»-ад орсон шүү дээ, би яг сайн санаж байна. Та намайг санахгүй байна... гэж Хесселбарт жаахан сул яриа дэлгэж уучлалт гуйсан янзаар инээмсэглэн Катиг сандалд урин суулгаад цааш үргэлжлүүлэн: «— Арга ч үгүй биз дээ, би ч муухан бүжигчин, харин та бол бүжиглэнэ гэж хийсчихдэг л хүн. Сурч байх хугацаандаа би зөвхөн сагсан бөмбөг л оролддог байсан. Уулаас уртхан төрсний минь гавьяа тэр дээ. Тэр үед одоогийнх шиг ийм яс арьс ч байгаагүй юм» хэмээн туранхайгаа харуулах гэж хүрмийнхээ товчийг жадайтал товчлов. Тэрээр уртаар санаа алдаж:

	— Энэ барилга ч намайг хэлхээ яс болгож дууслаа. Сониноос би өөрийгөө толинд харах бүрдээ өөрийн нүүрийг геометрийн гурвалжин дүрстэй болоод байх шиг санах юм. Танд тийм харагдахгүй байна уу? гэхэд Кати өөрийнх нь бодсонтой ийнхүү яв цав таарсанд хөгжилтэй инээсэн авч тэр дорхноо больж Хесселбартын хошигнон ярьсан зүйл санаанд нь ормогц:

	— Би «Элефанд»-ад ордог байсан... гэснээ займчуулж: — Гэхдээ, зөвхөн гадаадын хүмүүс тэнд сууж байхад хэлмэрчлэхээр очдог байсан... гэж дотроо Хесселбартыг танихын тулд жил жилээр тооцон бодов.

	— Би өөр аргаар өөртөө ашиг гаргадаг байсан юм гээд Хесселбарт цааш үргэлжлүүлж:

	— Тэр талаар Ваймар бол яндашгүй далай мэт билээ. Ер нь тэгээд Гёте, Шиллер хоёргүй бол тэр хот «өлсгөлөнд учрах» юм шүү. Би зарим нэгэн ням гарагт музейн нөхдийг хүсэхэд нь тусалдаг байсан юм.

	— Эртний түүхт дурсгалууд, ер нь тэгээд надад та итгээрэй, би тэр хотын өнцөг булан бүрийг андахгүй мэднэ. Тэр ч байтугай би тэр хотын тухай шүлэг бичсэн хүн шүү дээ. Ваймар бол магтаж баршгүй орон, эртний дурсгалт найргийн өв бий тэнд алсын чигийг ширтэн буй Гётегийн хөшөөг сүндэрлүүлэн босгожээ... гэж байгаад ч бичсэн юм гээд тасалгаандаа хойш урагш алхуутаа: — За тэгээд шүлэгчийн сүүлчийн амьсгалаа хураасан тасалгаанд хүндэт зочин орж ирэхэд... хүндэт нөхөд минь, та нар дурсгалын хүндэт газар ирээд байна гээд л эхэлнэ шүү дээ... гадаадын зочинд тайлбарлахдаа бол... гээд Кати руу хандаж «Шатны орчим, хувцасласан хүн зогсож байв. Би тийшээ хамаг анхаарлаа тавьж байлаа» хэмээн хэлснийг гайхан урьдын болсон зүйлийг нэгд нэггүй тодорхой санаж байгаа түүний онц гарамгай сэтгэхүйг бишрэн сууна.

	— Гэтэл нэгэн удаа би өөрийнхөө профессоруудын нэгийг үйлчлэх хэрэгтэй боллоо. Тэрээр швейцарт суудаг өөрийн хамаатан нэгэн дэвшилт намын гишүүн хүнийг дагуулж иржээ. Тэдэнтэй миний зовсныг... хэмээн Хесселбарт өгүүлтэл Кати чангаар:

	— Тийм ээ, би одоо л санаж байна. Тэр швейцар хүн оюутны цалингийн талаар их сонирхсон. Тэд манай оюутныг харамжийн мөнгөөр хооллодог эсэхийг асууж билээ. Тийм байх аа? Энэ талаар анги бүрийнхэн сонирхож билээ гээд инээж, 

	— Та тэнд байсан юм бий, гэхэд Хесселбарт гомдсон маягийн царайлж сууна. 

	Ийнхүү тэр хоёр, өөр хамтран бүтээх үйл явдлын тухай эрж хайвч тийнхүү хийчихмээр явдал цааш олсонгүй. Гэвч анхны байдлыг бодвол биесийг бага зэрэг гадарлах боллоо. Гэтэл инженер Хесселбарт үл ойшоосон байдлаар гараа доош дохиж уйтгарт байдалдаа дахин унав.

	— Хамт төгссөн найз минь сүүлд нэг захидалдаа таныг манай ангийн нэг нөхөртэй дурлалын ёслол2 хийсэн гэж бичсэн. Ваймар хотод тэр аспирантаар үлджээ. Онцгой сэргэлэн хүн байсан юм сан. Биднийг бодвол хамаагүй сэргэлэн ухаантай... гэтэл Кати үгийг нь яаруу гэгчээр тасалж, энэ яриаг дуусгахыг яаран:

	— Би хэзээ ч дурлалын ёслол хийгээгүй хүн шүү... гэв. 

	Тэрээр Шмидтийн тухай бодохыг үл хүснэ. Кати Хесселбартын дэлгэсэн бүтэлгүй яриаг таслахыг бодно. Барилгын тухай л нэг үг дуугарвал Хесселбарт тэрхүү яриаг өөр тийш нь татахыг оролдоно. Тийм учраас Кати болж буй яриаг цаг ямагт барилга руу залахад бэрх ажээ.

	— Та яагаад өөрийгөө зол жаргалгүй гэж үнэлнэ вэ? хэмээн Кати асууж учрыг үл ухах агаад дэмий л тоглоом болгож: — Та дурлалын шаналалд автагдаагүй биз? гэхэд Хесселбарт хүйтнээр инээмсэглэж:

	— Та ер нь ингэхэд аж үйлдвэрийн барилга байгууламжийг мэдэх үү? Чухам юү болохыг та сайн мэдэх үү? гэж асуухад нь Кати:

	— Үгүй дээ, сурч байхдаа туршлагын хугацаанд орон сууцны барилга дээр ажилласан. Энд би сайн дураараа ирсэн юм гэвэл Хесселбарт хоёр алгаа толгой дээрээ хавсран доогтойгоор инээх ажээ. Тэрээр Катийн шийдсэн шийдвэрийг хэмжээлшгүй зоригтой, шийдвэр мэт үнэлж, барилгын талаар онц сайн мэдэхгүй хүн бүрд ярьдаг хоосон магтаалаа ярьсаар ажээ. Түүний хажуугаар чөлөөт германы залуучуудын байгууллагаар хүмүүжсэн Катийн ер бусын гүн идэвх нь Хесселбартад зовлонг учруулж Катитай ярьж танилцмагцаа сануулмаар зүйл сэтгэлд нь буун ирж ажил төрлийн тухай түмэн гомдлыг тоочсон нь: Шконад ирсэн анхны өдрөөс эхлэн бүх зүйл дээр хүч сорин хийх үү үгүй юү, махийх уу хугарах уу гэдэгт ажиллах зарчим чиглэж ирсэн л гэнэ, нэг нь нөгөөдөө туслахын оронд булчингийн чадлыг үзүүлэн байдгийг Кати өөрөө ч Ханнесын зэрлэг ажиллагаанаас зах зухыг нь үзсэн биз. Ер нь Ханнесын өнөөдрийн үйлдсэн элс хулгайлах жишээний асуудал бол аль хэзээний хээгээ алдсан хэрэг гэдгийг ойлгуулчихъя. За тэгээд ерөнхий зохион байгуулагч Рихард гэгчид хамаарах асуудлууд ихэнхдээ бүтэлгүй тийшээ хандаж онолгүй «хар практикаар» цутгамал шүтээн төдий зүйлийг бүтээдэг хүн. Тэгээд өдөр бүр төлөвлөгөөний нэрийн өмнөөс багц багц үүрэг даалгаврыг хайрлаж байвч нэг даалгавар нь нөгөөгөө устгасаар өнгөрүүлдэг явдал ч бий. Жишээлэхэд: Тэр ч бригадын ахлагч, энэ ч бригадын ахлагчийн уур хилэн хөдөлж, мод ч байхгүй, цемент ч байхгүй, элс ч байхгүй... гэнэ, гэснээ аравхан минутын дараа «Нөхөр Хесселбарт та анхаарах хэрэгтэй, модыг арвилан хэмнэ, мод бол барилгын аж ахуйн гол зүйл мөн л» гэдэг юм. Ер нь тэгээд амьтан судлалын талаар зүйрлэе гэвэл за мод ч яах вэ тийм байж, цемент бол араг яс, тоосго бол мах булчинг орлож, техник бол мэдрэлийн систем, элс бол цусыг төлөөлөх жишээтэй болж байгаа юм. Энэ хөгийн зүйрлэлийг анагаах ухааны мэргэжилтэн сонсвол элгээ хөштөл инээх биз.

	За тэгээд өдрийн хийж чадаагүй ажлыг орой нь нөхүүлэхийн тулд ажлын бус цагаар ажиллах бригадыг зохион байгуулах хэрэгтэй болно. Гэтэл тайвуухан ганц амьсгалж амжаагүй байтал Хесселбарт байна уу, Хесселбарт аа? усан станц дээр илүү цагаар ажиллахыг үйлдвэрчний хороо зөвшөөрөхгүй байна гэж үглэх болно. Энэ Ханнес гэдэг нөхрийг манай энд ирснээс хойш ёстой чөтгөр шулмын ажил эхэллээ. Хагас жилийн турш энэ бригадын ахлагч өдөр бүр шаналгаж байгаа бөгөөд өнөөдөр бас элсгүй болмогц үйлдэж буй ажлыг нь хараач хэмээн Хесселбарт, — одоо алган шийтгэл өгөх л үлдээд байгаа юм, Ханнесын энэ хэргийн талаар их удаж гэхэд маргааш өглөөнөөс хэтрэлгүй Рихард намайг дуудаж тэдний сахилга батыг анхаар гэж шаардах болно гэж үглэн гомдол мэдүүлэх ажээ. 

	Хесселбарт ийнхүү зовлон тоочих зуураа нүдний шилийг нэг авч арчиж эргүүлж нэг зүүж дахин авч арчина. Тэрээр хоёр гараа сунган ширээний ирмэг тэврэх бөгөөд гар хурууны арьс нь шар туяа татна. Эд бүгдийг сонсон ажин суусан Кати сэтгэл зовсон авч үл итгэсэн янзаар тэр бэрхшээлээс гарах зам хайсан эсэх, намын байгууллагадаа илтгэсэн эсэхийг асууж Вернерийн ойр ойр цавчлах сэргэлэн авхаалжит нүд, элэгсэг дотно гар атгалтыг санав. Гэтэл Хесселбарт үл зөвшөөрсөн байдлаар хоёр гараараа хориглох дохио үзүүлж:

	— Нам чинь нөгөө л шашны адил хуурамч номлол. Христосууд шүтдэг бурхантайн адил марксистууд бас шүтдэг намтай юм. Алинд ч итгэсэн шүтсэн хүн зол жаргалтай болно гэсэн үг. Харин сониноос Шконагийн барилга дээр хоёр долоо хоногийн турш нөгөөх бурхны газар дээрх төлөөлөгч — намын дарга гэгч үзэгдэхээ больж хүмүүс ярилцахдаа эндхийн эмх замбараагүй байдалд бүдэрсэн юм гэж ярилцдаг юм. Тийм болохоор түүнд бас зовлонгоос ангижрах гэсэн хүн бүр мөргөөд мөргөөд ашиг олохгүй шиг билээ хэмээхэд Кати дотроо энэ хүнийг бодвол би арай илүү ойлгодог юм. Би шинэ ирсэн намын үүрийн нарийн бичгийн дарга, түүний ер бусын харц, итгэл төгс мишээлийг ч санаж байна хэмээн бодно.

	Хесселбарт гэнэт төлөвлөгөөний талаар яриа эхэлсэн нь нойрмог дүнсийх шөнийн харанхуйд алтан шаргал наран гэгээ тусгах шиг боллоо. Түүний хийх ажлын чиг тодорхой ажээ. Нэгд, тэргүүний аж үйлдвэрийн туршлагаар ажиллах, хоёрт ажлын шаардлагын дагуу нэгээс гурван ээлжээр ажиллах гэдэгт шөнө ажил зогсохгүй гэсэн үг. Гуравт барилгын бүх механизмыг дээд зэргээр ашиглах, дөрөвт нийлмэл бригадыг байгуулах, тэгэхдээ барилгын төрөл, технологийн шаардлагыг харгалзах ёстой, тавд өдрийн төлөвлөгөөг өдөрт нь багтаан биелүүлэх, зургаад материал заалтыг мөчөөр тооцоолон тогтоох явдал гэж ярилаа.

	— Ийнхүү Хесселбарт бараг хий өвчтэй хүний ярианаас гэнэт ажил хэрэгч, санаачлагч хүний ярианд шилжсэнд Кати учиргүй гайхав. Хесселбарт цонх руу очиж, нарны гэрэлд мөнгөлөг өнгө гялалзуулан харагдах цамхаг лугаа адил цахилгаан өргүүрийг зааж: 

	— Та тэр «Ракид III»-ийг харж байна уу? Энэ том өргүүр хоногт арван дөрөв, таван цагаар сул зогсоно гэдэг хайран зүйл биш үү? Барилгын талбай хүнгүй хоосон болж оготно гүйлдэх болбол хайран биш үү? Харин гурван ээлжээр ажиллах юм бол тэр өргүүрийн төмөр гинж тасралтгүй эргэлдэнэ. Зөвхөн үүгээр хөдөлмөрийн бүтээл хэчнээн их дээшилнэ гэж санана! гэхэд Кати:

	— Та яагаад энэ саналаа Рихард гуайд очиж хэлээгүй юм бэ? гэж асуухад Хесселбарт задгай цонхны тушаа зогссоор бөгөөд өөрийн төлөвлөсөн ажлыг бодсоор. Гэвч түүний бодлыг Катийн асуулт тасалж тэрээр Кати руу эргээд нүднийхээ шилийг авч улаан туяа татсан гайхсан онигор нүдээр ширтэж:

	— Түүний чинь хөх инээд нь хүрнэ дээ. Гарцаагүй тэгнэ. Та аж үйлдвэрийн барилга байгууламжийг мэдэхгүй байна... гэхэд Кати амьдарч байгаа орчин, ажиллаж байгаа байгууллагадаа итгэлээ гээсэн энэ инженерт дургүйцсэн учир дахин яриулахыг хүссэнгүй.

	Энэ орны аль нэгэн хэсэгт ямар нэгэн дэгэл доголтой тал бий бөгөөд Кати найдварт ямар нэгэн зүйлийг хэзээ нэгэн цагт олж авах нь зайлшгүй. Гүн бодлыг агуулж суусан Кати, инженер Хесселбартын нүдийг ажмагцаа эрс шуудхан байдлаар:

	— Алив, та усан станцыг заагаад өгөөч! гэв.

	 

	 

	Кати гав ганцаар байхдаа, Шконад ирж өнгөрүүлсэн өчигдөр өнөөдрийн хооронд болсон явдлыг эргэцүүлэн бодоод мэдэхгүй чадахгүйн зовлон нөмрөн ирж хязгааргүй их аймшгийг төрүүлэв. Тэрээр аюулыг харсан шиг ч биш хараагүй ч биш, тэр аюул Катийг өөрийг нь эргэн тойрон маш ойрхон тойрч бүслээд байгааг мэдэх боловч таньж үл чадна. Тэр ажлын садаа хүнд суртлын аюул, үлгэрийн далдын малгай өмссөн мэт бөгөөд Кати өөрөө түүний дунд ямар ч тусламж горилох боломжгүйгээр унасан мэт бодох бүлгээ. Гэвч Кати боловсролтой сэхээтний хурц оюунаар бодсоны эцэст юуны урьд өөрийн мэргэжлийн дагуух бэрхшээлтэй зүйлтэй ойртон ажиллахаар шийдэв. Тэрээр, эх орны нь энэхэн хэсэгт шинжлэх ухааны ямар ч томьёонд багтааж баршгүй амьдралын үй түмэн үйл явдалд хортой нэгэн согог байгааг ухаарахын чацуу, чухамхүү амьдрал гэдэг өөрөө юу болоод ямар согог байгааг таньж мэдэхийг хүсэн мөрөөднө. Тэгээд Кати асуудалд хэдий чинээ түргэн шуурхай хандаж, нөхдийн тусламжийг өөртөө авснаар зорьсон санаандаа төдий чинээ түргэн хялбар хүрнэ гэж найджээ. Эндхийн зарим нэгэн хүмүүсийн хоцрогдсон зан авир, яльгүй боловч гоодож гангалах өнгөц санааг Кати үнэн сэтгэлийн угаас жигшин үздэг бөгөөд хамгийн бага ойлгоцтой зүйл нь бүсгүйн сэтгэлийн гүнд хорслыг төрүүлэн хадгалагдана. Учир нь тэр амьдралын туршид хуурамч гоёчлохыг үйлдэж яваагүй билээ. Тэр бол ерийн нэг эмэгтэй бөгөөд барилгын хүнд хүчир ажлын төвөгтэй харьцаанд түрүүчийн өөрийн нь өмнө түмэн бэрхшээлийг тоочсон, ядарч залхсан эр Хесселбартыг бодвол мянга дахин бэрхшээлтэй байх нь мэдээж хэрэг. Гэвч тэр зөвхөн ертөнцийн хий хоосон зүйлд биширч найман настай балчир үеийнх шиг үлгэрийн цасан охины тухай бодсон болов уу? 

	Вернерийн итгэлтэй байрын нүд ирмэлтэд түүний чиг шулуун зан уярсан гэж үү? Намын үүрийн нарийн бичгийн даргын тоомсоргүйхэн хөнгөн мэндлэлт, аль бүхнээс хүнд хэцүү байсан гэж үү? Үнэн учиртаа үгүй байсан байлгүй дээ. Зөвхөн эмэгтэй хүний хүлцэнгүй даруу төлөвийн улмаас хэчнээн удаан доромжлуулсан гэж санана вэ? Өчигдөр орой хүртэл нэгдсэн байрын дарга ичгүүргүй тэнэг үгээрээ эмэгтэйн нүүрийг улайлгаж шөнө турш завхай балай дуунууд чихэнд хадааж айдас төрүүлж өнгөрснийг ч Кати бодож суув. Рихард эцэг хүний халамжит багийг өмсөж «Хэрвээ би таны насны охинтой сон бол» гэх буюу «Учрыг мэдэх болсон тань шиг бүсгүй...» гэх зэргийн хуурамч үгийг ч ярьжээ. Замын уулзвар дээр барилгачидтай анх учирч тэдний болхи харьцааг санахаас Кати тэр Ханнес гэгчийг дүлийртэл алгадмаар санагдана. Хесселбартыг авч үзье. Тэр хүн өөрөө эс сэхээрэвч Катийн асуулт бүрийг: Орон сууцны барилга гэдэг чинь ерөөсөө л инээдмийн хэрэг, нам гэдэг чинь ерөөсөө л шашнаас ялгаагүй зүйл гэх мэтийн ичгүүр сонжуургүй чалчаа үгээр хариулна. Гэтэл аавынх нь өгсөн хатуу шаардлагат зөвлөгөө санаанд нь ургаж «Чамайг би аль нэгэн өнцөг буланд зэрлэгшүүлэхийн тулд суралцуулаагүй шүү» гэсэн үг тодорхой тул тэрхүү зөвлөгөө нь өчигдөр, урьд шөнө, өнөө өглөөний хувьд үнэн болж Катийн чихэнд ч аавын үг урьдынхаас арай өөрөөр сонсогдож үл тоомсорлож агсан буруу ойлгоц нь үгүй болоогүй гэж үү? Тийнхүү Катийн ярьдгаар «бодит амьдрал» нь судалж мэдэх юү ч үгүй сэтгэл булаамаар юмгүйгээс гадна уйтгар төрүүлмээр ажээ. Буцах, гагцхүү буцах л зам байна. Яг л Хаспел багшийг сургуулиас зайлуулсан шиг. Яг л Шмидтийг гунигт байдалд оруулан буцсан шиг буцах болжээ.

	Үгүй ээ. Кати дахин тийм ажил үйлдэж чадахгүй. Тэрээр өөрийгөө бусдын инээдэм болгохыг хүсээгүй юм. Тэрээр эцгийн танил талыг хэрэглэхгүйгээр амьдарч чадна гэдгийг үзүүлэх хэрэгтэй байлаа. Тэгэх ёстой байсан юм. Хэрэв сэтгэлийн хуучин хямрал нь дахин сэргээгүй сэн бол буцаад явсан ч байж магадгүй.

	Тэр бүсгүй дорхноо буцаад явчхаж мэднэ. Гэвч яадаг бол?

	Намираа бороо шиврэн эхэлж сүүлийн долоо хоногийн турш хурц нарнаа шарагдан хатаж ангасан хөрс борооны усыг ховдоглон ууж, цагаан манан агаарт дэгдэх нь таатай сайхан. Борооны дусал ширүүсэн хатуу хөрсөн дээр буух нь тугалын арьсан хэнгэргийг дэлдэх лугаа адил дуун гарч, борооны цэвэр усан дусал газар буумагц хар бартаг хөрснөө агшин зуур шингэж үгүй болно. Тэнгэрт бөөн хар үүлс сүртэйеэ бараантаж цахилгаан цахиж хурц гэрэл үе үе гялсхийнэ. Тэнгэр харанхуйлан үүл зузаарч бороо улам ширүүсэн гудамжны тоос дарагдан засмал зам гөлчийн угаагдав. Гэтэл аянга нижигнэх нь аажмаар багасаж жигд намуун шаагих дуун гарч гудмын шалбааг дээр хөөс сахран үзэгдэх агаад хүмүүс долоон долоо хоног үргэлжлэх борооны шинж хэмээн ярилцана.

	Жимсний модны мөчирт мөнгөн дусал навчнаас навчинд бөнжгөнөн унах нь сувдан нулимс лугаа адил бөгөөд норсон навчис хөх ногоон өнгөөр үзэмжтэйеэ гялалзанхан харагдана. Бүтэн сарын турш халуун наранд шарагдан гандсан улаан буудайн иш ч бас нэлээд бөхийжээ... мөн энэ хугацаанд Катрин, Вернер хоёр ч Шкона хотын аж амьдралд дасаж амжжээ. Инженер бүсгүйн талаар хийсэн Рихард гуайн үл итгэх дүгнэлтийг хүмүүс сонсож, усан станцын модчин, шаварчин, төмөрчид Катийн тодорхой бөгөөд авхаалжит ажилсаг байдлыг гойд анхаарах болов.

	Арга ч үгүй биз, Кати гэртээ буцахаар шийдсэн боловч больж амьдрал гэдэг алсын зэрлэг одон ертөнцөд хөлөө тавьж үзэхийг шуналтайяа мэрийсэн билээ. Тэр ч учраас зарим бригадын ахлагч нар барилгын удирдлагын тусламж хэрэгтэй болбол Кати руу дуртайяа очиж «энэ охин ч амаргүй хүн дэг ээ» гэлцдэг болов. Харин Ханнес тэр нэгэн өдөр Катийг хажуудаа суулгаж явсны эцэст ёгт үгээр чадуулсандаа бантсан хэвээр л ажээ. Тэрээр, Катийг хөх цэнхэр өмд, хурц эрээн цамцтай орж ирэхэд зөвхөн хулгай нүдээр нууц ажих бөлгөө. Энэ хооронд Вернер намын үүрийн даргаар батлагдаж өдөр шөнийг үл хайхран эндэх тэндхийн байдал төрхийг ажин судалж явна. Рихард саяхан түүн рүү ирж, цахилгаан лугаа адил түргэн хэмээх утгаар «Цахилгаан» гэж хочилсон нь тоглоом хэдий боловч Вернерийн юмыг агшнаа ажин, зөвөөр сэтгэж, тодорхой шийддэг арга барилыг илтгэн өгүүлсэн хэрэг билээ. Ханнесын бригад болон инженер бүсгүйн ажиллаж буй усан станц дээр очихыг Вернер аль хэдийнээс хүсэвч ажил төрлийн шаардлагаар үргэлж хойшлогдон очиж амжаагүй байв. Мужийн намын хорооноос түүнийг үйлдвэрийн намын үүрийн дарга нарын зөвлөгөөнд дуудав. Ер нь Вернерийн хошигнон хэлснээр барилга үйлдвэрийн комбинатын захиргаа, Шконагийн үйлдвэрийн захиргаа болон тэр ч бригад, энэ ч тасаг дээр түүний анх удаагийн зочлолтыг хүлээж байсан ажээ. Нам үйлдвэрчний байгууллагуудын хуралд суух зав чөлөө үнэхээр бага ажгуу. Вернер төвөг бэрхшээл өмнөө тулгарч буйг бүрэн дүүрэн ойлгож түүнээс сэтгэл зовох бөлгөө. Ийнхүү тэрээр бүх сэтгэл ахуй дур сонирхлоор намын ажилд шамдан орж өдөр тутмын ажлаа улайран хөөцөлдөх болов. Тэрээр бага залуу насандаа нэг удаа хоёр жилийн хугацаагаар хүдрийн уурхайд ажилласнаас хойш үйлдвэрийн материаллаг суурь гэгч чухамхүү юү болохыг ухан мэдсэн билээ. Түүний улам ихийг сурах, улам олон нөхөдтэй болохын төлөө шантаршгүй тэмцэх нь өөрт нь оюун санааны аугаа их хүч, биеийг дайчлан шамдагч, зориг авхаалжийн илрэл биз ээ.

	Саявтархан ардын цагдаагийн нэгэн төлөөлөгч түүнтэй уулзаж аль хэзээний сонсож мэдсэн, усанд шалдан орсон түүхийг танилцуулав. Вернер байдал зүйн дагуу цагдаагийн төлөөлөгчтэй ярилцан ярилцсаар мужийн зөвлөлийн албан байр хүрч Ханнесынханд ноогдуулахаар төлөвлөсөн шийтгэлийг буцааж авахаар тохиролцов. Мэдээжийн хэрэг, тэд ажилчид олон нийтийн хэв журам зөрчсөн л байна. Гэвч урьд өмнө нь иймэрхүү зөрчил гаргаж байгаагүй байна. Вернер тэднийг хүмүүжүүлэхийг хүсжээ. Үүний үр ашиг ч гарч сайх ажилчид нь ажилдаа идэвхжин урамшиж комбинатад урьд өмнө үзэгдэж сонсогдож байгаагүй ажлын өндөр бүтээл гарч ирэв. Усан цахилгаан станц төлөвлөгөөний биелэлтээр бусдаасаа давж ялангуяа наймдугаар сарын эхний арав хоногийн төлөвлөгөө онц гарамгай биеллээ. Гэвч модны ажлаас барилга нь урьтаж босох хэрэгтэй байв. Чухам л, нэгэн төсвийн байгууллага атлаа нэг хэсэг дээрх ажил нь баяр баясгалан, зол жаргал оргилж байхад нөгөөх хэсэг дээр нь ажил тасалдаж байдаг учрыг Вернер голлож сонирхох ажээ. Төлөвлөгөө бол хууль бөгөөд тэр нь нэг хэсгийн ажлыг урагш сунгаж нөгөө хэсгийг хойш татаж байна хэмээн Вернер бодтол «Бид энд барьснаа буцаан нурааж байна. Тэнд нэг газар хайран материал хөсөр гандаж байна» гэсэн мужааны гашуун үг санаанд нь тодрон буулаа... 

	Усан станцын асуудал ямар үр дүнгээр төгсөх вэ гэдэг бүүр түүр асуудал түүн дээр ажиллаж буй Ханнес, Хесселбарт мөн Катрины сэтгэлийг зовооно.

	Өвгөн франц гуай

	— Энэ ч одоо та минь, нөгөө дээр үеийн хувийн өмчит эзнийд ажилладаг шиг л болж байна. Өвөл болохоор гудамжинд хаягдаад яах учраа олохоо байдаг байж билээ...

	Кати анх ирээд үйлдвэр дотуур явж байхад Хесселбарт:

	— Таныг яагаад нааш нь зүглүүлснийг мэдэхгүй байна уу? Бид технологийн мэргэжлийн хүнээр юү хийх вэ, та мэдэх үү? Би танаас асууя. Сайндаа л бид ганц сар болоод нүүнэ хэмээхэд Катигийн дотор бачимдаж намын үүрийн нарийн бичгийн дарга, барилгын дарга хоёрын товчхон маргааныг бодож түүний учир утгыг нэгэн сар өнгөрсний дараа өнөөдөр олох шиг болов. Тэр маргаан аргагүй л Катрин болон түүний ажлын тухай байжээ. Хавчилт шахалтаас болж, идэвх зүтгэл гаргаж шүд зуун мэрийгээд Хесселбартын тусламжаар Катрин, амьдарч дасаагүй орчинд шумбан орлоо. Тэрээр барилгын зохион бүтээгч болж ган болд хатуу бетоноор ертөнцөд гайхуулам харш босгохыг хүссэн бол эндхийн хүмүүс зөвхөн эдийн засгийн ашигтай нөхцөл, тодорхой тооны хойноос хөөцөлдөхөөс бус өөрөөр юу ч эс анхаарах ажээ. Тэрхүү толгой эргүүлсэн данс бичиг тооцооны учир утга, ашиг тусыг Кати бага боловч мэддэг сэн бол... Усан станцын барилга зогсох өдөр улам ойртсоор бөгөөд яамнаас тодорхой шийд үгүй байсаар... Вернер ч бүтээж хийж байгаа юмгүйг үзвээс Рихардын хэлснээр болгосоор байгаад шийдэх ажлын өмнө өвдөг сөхрөх болсон юм болов уу ч гэж сэтгэмээр үе боллоо. Хэрэв тийм болбоос Кати бүсгүйн сэдсэн ажил үйлс нь талаар болж урам зориг нь хугарах сан билээ. Учир нь шинэ технологид зориулж шинэ зураг төсөл шаардлагатай болох сураг байгаа нь ийнхүү бодолд оруулав. Жигдхэн орох зөөлөн бороог цонхоор ажин буй Катийг Ханнес ажигламагцаа барилга дээр шатаар гараад шинэхэн босож буй барилгын тавцанг шалгаж үзнэ. Харин, Кати бол гишгэж үзэхийн оронд «Унахаас болгоомжил!» хэмээсэн сануулах тэмдэг тавих нь зүйтэй юм хэмээн бодно. Вернер зөөлөн бороонд байшингийн хана даган гэлдрэх ажээ. Тэрээр уулаас өмсөх дургүй саравчтай малгайгаа энэ удаа ч мөн л албан тасалгаандаа орхижээ. Бороонд норсон зөөлөн шар үс нь түүний мөлгөр духанд нь наалджээ. Тэрээр дотроо яамны шийдвэр яасан ч их уддаг билээ хэмээн бодовч усан станцын барилгыг цааш үргэлжлүүлэн дуусгах гэсэн түүний санал няцаагдана гэдэгт үл итгэх бөлгөө. Хэрэв Берлин хотоос зөвшөөрөл ирвэл цаг хугацааг алдаж хэрхэвч болохгүй билээ. Үр ашиггүй өнгөрч буй минут бол барьж буй барилгаас мөн тэр хэмжээний хэсгийг эмтлээд авч байгаа хэрэг юм. Энэ талаар Вернер их зүйлийг бодсон бөгөөд эрхбиш нэгэн замыг олох буй заа гэдэгт итгэл төгс алхлан явна. Харин түүнд, хэдэн долоо хоногийн өмнө ажилдаа орохыг шамдан шаардаж байсан залуу эмэгтэй инженер туслах ёстой. Тэр бол барилгын ярвигтай энэ хэсэгтээ мэргэжлийн голлох ганц хүч мөн болох учир бүх зааварлах ажлыг хийж бэлтгэх хэрэгтэй байлаа. Вернер ч түүнийг анхааралдаа авч байдал төрхийг нь сонирхвоос тэрээр барилгын зохион бүтээгчийн сургуулийг дөнгөж төгсөж ирсэн ажлын туршлага дадлагаар хомсхон боловч ажилч хичээнгүй чанар нь бүхнийг даван эзэмшиж буй шинж илт ажээ. Түүний оргилсон хөдөлмөрийн арвин бүтээл тодорхой тул Рихард ч нүүр царайгаа эргүүлэн тустай тэр бүсгүйн өгөөмөр бүтээлд бишрэн бахдахад арга буюу хүрэв. Алтны дэргэд гууль шарладаг гэгчээр Ханнес хүртэл аадрын ширүүн бороонд ч ажлаа зогсоохыг болилоо. Бороо хэдийгээр орсоор авч бригадын дарга ажилд гаргахын тулд

	— Алив залуучууд минь, бид цаасаар бүтсэн биш болохоор бороонд шалчийх нь гайгүй биз хэмээхэд хэн ч түүнийг эсэргүүцсэнгүй. Ер нь Ханнес юү л гэвэл тэр заавал биелэгдэх учиртай билээ. Бороонд хоргодсон газраасаа гарч ажиллалаа. Жижиг Ник, далбагар том хүрээтэй бүрх малгай духдуулан тавиад хажуудах Ёхманныг шоглон:

	— Урт палигарууд хомсхон биднээс долоон дор бэрхшээлтэй учрах юм даа Би бол ингээд малгайгаа тавчихад салхинаас, борооноос ч, нарнаас ч айхгүй. Хүмүүс нарны, борооны шүхэр толгой дээрээ барьж явахад надад тэгж бие зовоох шаардлага алга хэмээн хошигнов. Тэд хоёрдугаар давхарт дээр үед эхлээд орхисон тавцангийн бетоныг нь цутгах аж. Асар удаа ч үгүй тэдний хувцас норж биед нь наалдаж эхлэв. Ханнес түрүүчийн бэлтгэсэн зуурмаг бороонд муудсан эсэхийг шалгаж цемент, элсний аль аль нь эс урссанд сэтгэл таатай байлаа. Тэгээд тэр:

	— Дээд зэргийн чанартай болжээ, цөмөөрөө улам мэрийж ажиллая, ходоодонд хоол бэлтгэх ашигтай тул гажих хүн ч үгүй биз гээд дор байгаа зуурах машины зүг хандаж: — Хүүе! Бетон чинь зөөлөрчихлөө, та нар анзаарав уу? Ус орчхож магадгүй шүү хэмээхэд Болбиг өндөр дуугаар хариу хэлж буй сонсогдоно. Галонский, Элберс хоёр тэр дор нь хүрзээ аван элс хүрздэн шигшүүр лүү хаяж шигшиж эхлэв. Инженерийн албан тасалгааны хажуу дахь барилгын саравчинд хэсэг чулуучин тэднийг ширтэн долоовор хуруугаар толгойн тус газар зааж,

	— Бороо арилахыг эс хүлээдэг яасан өвчтэй улс вэ, хэмээн буруушаахад Клаймерт тэдний өөдөөс хэлээ гаргаж,

	— Бэрхшээлийн өмнө сөгдөгчид бол харин өөрсдөө өвчтэй хүмүүс мөн. «Балтийн далайд бид хэрхэн жаргадгаа мартах ёсгүй» гэв.

	 

	 

	Вернер шатан өөд өгсөхүйд цутгагч хэв түшин зогссон бригадын ахлагч түүнийг мэдэв. Нэгэн хүн «Тэр зогсож байна, Ханнес» хэмээхийг тэр сонсов.

	Вернер түүнийг ширтэж:

	— Би та нарыг тэр дор хүмүүсийн байгаа саравчинд сууж бороо арилахыг хүлээж байгаа байх гэж бодлоо шүү гэв. 

	Ханнес түүнийг эс анзаарсан байдлаар ажилдаа шамдах ажээ. Гэтэл нэг нөхөр нь түүнд намын үүрийн нарийн бичгийн даргыг зааж:

	— Нөгөөх шинэ хүн маань энэ шүү дээ. Яггүй ширүүн хүн дэг болов уу даа.. гэж шивнэхэд Ханнес сэтгэл тоомсоргүй Вернерийн зүг гонзгой нүүрээ үрчийлгэн шингэн шар үсээ өрвийлгөн ширтэнэ.

	Тэрээр Вернерийг шатан дээр гарч ирмэгц таньсан юм. Вернер ч бригадын ахлагчийн ийнхүү хүйтэн угталтыг анзаарч ирт мэсэнд хэрчүүлэхгүйг бодов. Гэвч чухамхүү ямар учраас тэр билээ гэдэгт тэр өөрөө хариулж эс чадна. Вернер, энэ хүн ажилдаа саад боллоо гэж уцаарлаа юм болов уу хэмээн бодно. Тэдэнтэй ирж уулзан ярилцсан хүн ертөнцийн эсэн бусын хэрэггүй зүйл ярьдаг мэт бодоцгоодог ажээ. Вернер дотроо, цамцаа тайлж хаяад цементэн зуурмагт очиж ажиллаж эхэлбэл намайг гараа бохиртуулахаас айдаг хүн юм хэмээн бодохгүй байх даа гэж бодно. Аль эсвэл түүнд «Нөхөр Ханнес, би намын сургуульд суралцахаас өмнө уурхайн гүнд өдөр шөнөгүй ажилладаг байлаа. Элгээрээ газар хэвтэж өрөмдөхийг зугаа цэнгэлд тооцож болохгүй юм шүү» гэж, ярьдаг юм бил үү? Аль эсвэл «хэдийгээр маш богино хугацаанд боловч бид нүүр учирчээ. Таны зүүн чихний ээмгээр би таньж байна» хэмээн урьд учирч байснаа сануулъя гэж бодоод,

	— Та бүхэнд «Балтийн тэнгисийн Ростокийн үйлдвэрээс мэнд хүргэж байгааг дамжуулъя» гэв. 

	Ханнес түүнийг хичээнгүйлэн сонсож сонирхоод сэтгэлийн хөдөлгөөнөөр дээш өндийж Вернерийг огцом хурцаар ширтэх бөлгөө. Гэвч түүний царайд, сэтгэлийнхээ гүнд юү нууцлагдан бодож буй нь үл тодрох ажээ. Ростокоос мэнд хүргэнэ гэнэ ээ? Тэнд бид учирсан байх нь ээ дээ? Нүүр царайг чинь ажиглавал огт учраагүй царай ч биш байна. Хэд хоногийн өмнө таныг холоос харахад таньдаг хүн шиг харагдсан. Гэвч бидний танилцсан маань нэлээд өнгөцхөн байсан биз. Түүнээс биш би тийм ч амархан мартдаггүй л юм сан. Харин та миний санаанаас өглөөний манан замхрах лугаа адил ер сураггүй арилан оджээ. Харин та тэр явдалд надад гомдохгүй биз, аль эсвэл..? Ер нь та мэтийн хүмүүсээс хүсэж хүлээх сайн зүйл байдаггүй л юм. Харин би мэнд хүргэж ирсэн явдалд танд баяр хүргэж болох юм. Та үүнийг надаас хүлээж байгаа, тийм биз? Гэвч та намын үүрийн дарга юм байж. Танд би хариулаад байх юм алга. Энэ явдал болж л байгаа зүйл гэж бодож байна. Ойлгов уу, залуу минь? хэмээн бодсоноо гэнэт чанга гэгч,

	— Мэдээжийн цаадуул чинь танд аюулгүйн техникийн дүрмийг сургасан биз. Тэгснээр таныг хоолойгоо боож байхад би ялаас мултарч байх жишээтэй юм шүү гэхэд, Вернер сэтгэлээ барьж тайван байдлаар инээмсэглэн:

	— Би намын үүрийн нарийн бичгийн шинэ дарга байна гэв. Тэрээр нүд рүүгээ урсах борооны дуслыг үл арчин:

	— Усан станцын барилгын явцыг сонирхох гэсэн юм гэв. Бригадынхны зарим нь Ханнес өөрийгөө танилцуулаагүй байхад Вернер өөрийгөө танилцуулсанд нэлээд сэтгэл хөдлөн ширтэнэ. Ханнес чухамхүү хэнтэй учрах болсноо ухаарч түүний өөдөөс эгцэлж үл ажин хажуугаар нь өнгөрч Франц руу очоод,

	— Франц минь, тэр төмөрчид рүү очиж үз дээ. Тэдний бөгснөөс дүүжлээтэй чулууг зайлуулж, төмөр утас түргэхэн бэлтгэ гэж хэлээч гэв.

	Вернер дотроо, зан суртахууны бохир балчигт шигдсэн энэ залууг хэрхэн татаж гаргахыг бодлогошрон зогсоно. Түүнтэй ярьж тохиролцох боломжгүй нь илт ажээ. Ямар нэг зүйл асууж лавлавал ямагт тэр хүйтнээр сөргөх ажээ. Тэрээр Вернерийн хажуугаар дахин гарахдаа мөрөөрөө шүргэв. Тэр, ойролцоох удирдах самбар налж цамцны ханцуйг булчиндаа тултал шамлаж булчингаа чангалахуйд цамцны оёдлын утас шад шад тасчих сонстоно. Вернер түүнийг ажигласаар л ажээ. Орчин тойронд шаргуу хөдөлмөрийн нүсэр чимээнээс өөр юу ч эс сонстоно. Ханнес цемент цутган гөлийтөл харуулдсан модыг чахартал хусна. Элберс, Галонский нар ч зуурмагаа дээш явуулж амсхийв. Бороо ч шавшсаар л... Эд бүгдийг ширтэн зогссон Вернер гэнэт бодлоос сэргэж тэд нараас:

	— Та нөхдийн дунд намын гишүүн байна уу? гэвэл цементэн зуурмагийг жигд нямбай хольж агсан Ёхманн: 

	— Би байна гэв.

	Ханнес ууртай гэгчээр өргөн хөмсөг зангидан хялайв. Ёхманныг анх бригаддаа авахдаа ажлын цагт намын үүрээс хол байвал зохино гэдэг хатуу нөхцөлийг тулгаж билээ. Тэр ч учраас одоо ажлын цагт намын талаар ярьж эхэлсэнд ихэд дургүйцэж Ёхманнд хандаж Ханнес,

	— Улс төр бол хүний бүх сэтгэл санааг ялзруулдаг юм шүү, надад бол сэтгэл санаагаар нэгэн замын дагуу явдаг гартаан бүлтэй хүн хэрэгтэй. Харин чи намынхаа ажлыг намайг эндээс, зайлснаас хойш хийх хэрэгтэй хэмээхийг сонсож буй Вернер ярианд оролцож Ёхманнд хандаж

	— Намын гишүүний хувьд та бригадынхаа ахлагчийн санааг юү гэж ойлгож байна вэ? гэж асуугаад,

	— Би бол зарим ажилчин хүний ерийн санаа гэж бодож байна. Гэвч хэзээ нэгэн цагт энэ буртаг болсон бодол санаа хусагдан арилах юм гэвэл Ёхманн Ханнесын заналт харцтай тулгаран далдирч, хулчганан сандарч харагдах нь торонд орсон загас лугаа зүйрлэмээр бөлгөө. 

	Гэтэл түүний азаар Франц төмөр матах бригадын ахлагчийг дагуулан ирж яриаг тасалдуулсанд Ёхманн баярлав. 

	Франц амьсгаадан:

	— Ханнес минь би үүнийг аваад ирлээ. Төмөр утсаар гачигдах зовлонг энэ мэдэхгүй байна. Би энэ нөхөрт учрыг тайлбарлаж нэгэн хэсэг утсыг авч өвдөгтөө матаж үзүүллээ гэсэнд Ханнес уцаарлан:

	— Боль, боль! гэж төмөр матагч руу хандан агсарч:

	— Та нөхөд ажлаа одоохон эхлэхгүй бол бид маргааш гэртээ харьж түүний хариуд бидний хөлсийг та нар төлөх болно шүү гэвэл төмөр матагч:

	— Ханнес чи хүнтэй бодолтойхон зөв харьцаарай. Ийм бороо шалбаагтай өдөр хүнийг байтугай нохойгоо ч гадагш хөөдөггүй юм шүү? Чи өөрөө ч шал ус болсон байна гэхэд Ханнес хэнэг ч үгүй,

	— Үхсэнийг нь ажлын дараа тоолно биз хэмээхэд төмөр матагч няхуураар:

	— Чи ер нь яагаад бүх ажлыг... Тэртээ тэргүй, ганц долоо хоногт бидний хийх ажил дуусаж усан станц зогсох болно. Чи өөрөө энэ учрыг мэдэж байгаа шүү дээ гэхэд Ханнес:

	— Тийм ч байлаа гэсэн, хэрэв би энэ талбай дээр байсан цагтаа ажиллаж л байх болно... гэхэд тэдний хажууд зогсож агсан Вернер ярианд шийдмэгээр орж Ханнестай тал болоод:

	— Ханнесын зөв. Хэрэв бид агаарын бэрхшээлд захирагдах аваас чухамхүү юу бүтээх сэн билээ нөхөд минь. Харин бид агаарын бэрхшээлийг чадмагаар давж түүнийг өөрийн эрхшээлд авах ёстой гээд Ханнест дөхөн очиж, — Чамд өмсчихөөр хуучин муу өмд, резин гутал байхгүй биз? Надад түр өгөөч. Хэрэв чи зөвшөөрвөл, би энэ ажлаас хийлцье. Ажлын энэ шаардлагыг харахад хэн хумсаа нуун өнгөрч чадах сан билээ. Ер нь ч өдөр бүр хуралдан, яриа болж ширээний ард суусаар байж бөгс ч өвдөж, уйтгар ч хүрэх юм гэвэл төмөр матагч түүнийг сэтгэлийн гүнээс бишрэн гайхаж зогстол Вернер өөрт нь хандаж: — Өөрийнхөө хүмүүстэй ярилцаач, нөхөр минь. Муур шиг ус борооноос битгий айж байгаач гэв.

	Гэтэл нэгэн хүн төмөр матагчийг адгуус хэмээн шоолсон чимээ гаргатал тэд бүгд инээлцэж Ханнес хүртэл мушилзсанд тэрээр ичин бушуухан одов. Вернерийг зогсож байтал Ёхманн шат уруудан гүйж нэгэн хуучин өмд, резин гутал авчирч өгөв. Вернер тэд нарт намын үүрийн нарийн бичгийн даргын төрх байдлыг ийнхүү харуулахыг хичээж буй бөгөөд харин Ханнес дотроо түүнийг барилгын талбараас хөөн холдуулмаар байлаа. Асар удалгүй Ханнес ажил хуваарилж Элберсийг зуурах машин дээр ажиллуулж, Вернер Галонскийн хамт зэвтэй нарийн салаа төмөр замаар цементтэй тэрэг түрэх боллоо. Ганц удаагийн явалтаар Вернер хар ажлаас хоёр гар нь хэчнээн хөндийрч, одоо салганаж буйг ажиглав. Ханнес түүнийг ажиглан бах нь ханасан байртай, дотроо энэ шар толгойт, хэчнээн жил нам гэж намжирдаж яваа бол хэмээн бодож зогсоно. 

	 

	 

	Нам дор газрын намираа бороо мяндсан ширхэгт нарийн дуслаар орчин тойрныг хөшиглөн хааж ил задгай орших мод тоосго, машин зэргийг норгож буй нь харлан харагдах ажгуу. Их үд өнгөрч төмөр матагчид болон бусад ажилчид цөм гэр гэртээ одсон үе байлаа. Харин Ханнесынхан хагас мөч хэртэй амрахаар ажлаас бууж барилгын хажууд барьсан бяцхан бүхээгт орж ирэв. Тэд бас Вернерийг хамт авчирчээ. Бригадын ахлагч өвгөн Бюхнерийг захиргаа руу илгээж:

	— Инженерүүдийн нэгийг аваад ир, бидний толгойг авчих гээд байгаа юм, Хесселбарт, нөгөөх эм хоёрын хэн нь ч хамаагүй ээ. Ийм маягаар ажиллах нөхцөл алга. Бетон ч гэж цементэн хоормог болоод байна. Бидэнд элс хэрэгтэй байна. Нөгөө талаар тэр юмыг хувингаар дээш татаж гаргах хэрэгтэй боллоо гэж хэлээрэй. Түргэлээрэй, яв яв гэв. Вернер нойтон цамц нь биед нь наалдаж, хаалга онгойж ялимгүй жаахан салхи орж ирэхэд бүх бие нь арзайн чичирч далаа хавчин суух бөгөөд түүнийг ажсан Ёхманн:

	— Даарч байна уу? Алив жаахан бүжиглээдэхье, тэгвэл дулаацна гэвэл Вернер шүдээ хавиран асуултыг үл ойлгоод лавлахыг завдтал Ёхманн толгой сэгсэрч том алгаа хавсран чанга дуу гарган боссоноо шилэн хүзүүн дээрээ тас буулган алгадаж, хоёр гарыг баруун зүүн, хойш урагш нь савчин мужаан хүний бүжгээр бүжиглэж гарлаа. Ёхманны хүсэлтийг сонссон Ханнес тоглоомд шуугин орж баярын үрчлээ нүүрэндээ тодруулан бүжиглэснээ намын үүрийн дарга руу эргэж:

	— Шар толгойт минь, санаа байвал надтай үзээд алдаарай. Намайг дийлэх чөмөгтэй эсэхийг чинь харъя... Харин анхааруулахад намайг хэн ч дийлээгүй юм шүү гэв... 

	Жижиг Ник ч бас дуугаа дуулж эхлэв. Тэрээр:

	 

	Ус зөөдөг мөрөвчийг өнөөдөр бид үл үзнэ.

	Түүнийг дурсаж бөгтийцгөө бүгдээрээ 

	Түүнийг санаж эвхрэлдэн наадъя бүгдээрээ 

	Гэвч бид ганцхан өнөөдөр шүү залуус аа... 

	 

	хэмээн аялахыг сонссон Вернер дэлхийн залуучууд оюутны наадамд нэгэн чуулгын залуус хоолой нийлүүлэн дуулж хөл нийлүүлэн бүжиглэж байсныг дурсан бодож зогсоно. Ханнес биедээ наалдан норсон цамцыг шувтран тайлж мушгиад хатаахаар дэлгэв. Тэрээр урт хөлтэй сандал дээр нүцгэн цээж гарган суухуйд хар ажилд чийрэгжсэн хатуу булчин нь зангирна.

	Галонский түүний хажууд бас нэгэн нарийн сандал чирч ирж Вернерт хандаж:

	— За бушуул, айж хулчийгаад байх юмгүй хэмээхэд Вернер арга буюу өндөр сандал өөд авирч нарийхан суудал дээр гараад хөлөөрөө тулгуур эрж тэмтэрнэ. Энэ үед Ханнес доош тонгойж ёжтой гэгчээр инээн сууна. Гэтэл барилгачид байдаг чадлаараа хашхиран дуулцгааж Ханнес, Вернер хоёр алгаа ташиж, мөрөө алгадсанаа хоёр алгаараа биесийг түлхэлцэж эхлээд баруунаараа дараа нь зүүн гараар түлхэлцсэнээ дахиад эхэлж наадна. Ийнхүү хөгжмийн эгшигт тохируулан наадахдаа Болбигийн алхаар ширээ нүдэн буй цохилтын аясыг дагуулах гэж Вернер их л мэрийнэ. Тэрхүү чанга цохилтоор тоос босож цонхны шил доргино. Ханнес бүжгийн эхнээс намын даргыг тэвдүүлэх зорилгоор асар их хүч гаргасан бөгөөд ер удсан ч үгүй Вернерийн хоёр алга хорсож хуруу нь өвдөж ирэхүйд тэрээр больсон ч үгүй шүд зуун үргэлжлүүлсээр ажээ. Бригадын ахлагч шүдээ ярзайлган инээж улам хүч нэмж мөнөөхөн инээсээр бөгөөд түүний шүдний завсар зай, нүдний хонхорхой, чихний арьсны нүхийг Вернер нэгд нэггүй ажихаар тийм ойрхон наадацгаана. Урт хүнд гар Вернер лүү хүчтэй сунгасаар л бөгөөд Вернер биеэ барин хариу өгөх хэрэгтэй байсаар л байв. Хаалга нээгдэж хүн орж ирж буй чимээ гаравч нөгөөх хоёр үргэлжилсээр байлаа. Барилгачид ч тэмцэлдэгчдийг харсаар ажээ.

	Бюхнер, инженер эмэгтэйг дагуулан орж ирэв. Кати орж ирмэгцээ бригадын даргын хөх эрээн болтол шивүүлсэн хүчит гар гялалзан буйг олж харав. Кати тэр их шивүүлсэн гар дээр сум нэвт шаан гарсан зүрх, улаан, хөх өнгийн цэцэг, нэгэн эмэгтэйн толгой зурж хажууд нь Эльфи хэмээн бичсэнийг харж амжив. Жижигхэн тасалгаанд хөлсний үнэр, тоос хоёроос болж хүн тогтохын аргагүй ажээ.

	Амьсгаадсан Вернерийн хацар арьс нь ягааран гэрэлтэж биед нь наалдсан нойтон цамцнаас уур гарах нь халуун зуухан дээр нойтон давуу хатааж буй мэт ээ. Тэрээр, Ханнес өөрийг нь өндөр сандал дээрээс унагах гэж оролдож буйг мэдээд өөрийгөө хамгаалахын тул хоёр хөлийнхөө байдаг чадлаар сандал хавчиж урдаас нь хариу түлхэлцэж байв. Ханнес ч дотроо чамайг даа хэмээн шүдээ зууж алгаа толийлгон гараа сунгах бүрийдээ чи хэдийгээр тэсвэртэй ч унагана гэж бодовч үл дийлнэ. Тэрээр хор шар нь буцалж ууртайгаар тонгойн хамаг хүчээ гарган түлхэх зуураа Вернерийн гар туядаж эсэргүүцэл буурч буйг анзаармагц намын даргын баруун алга руу хүчтэй түлхэж дараа нь зүүн алга руу түлхтэл цаадах нь өндөр сандлаас газарт унав. Барилгачид бригадынхаа даргыг ялсны баяр хүргэж хашхиралдахад Кати чихээ таглав.

	Ханнес «ялалтын тавцан»-гаас бууж ирээд Катриныг сая олж харав. Катрин тодхон өнгийн цамц дээр гоёмсог сайхан алчуур тохсон нь бүсгүйн гоо үзэмжийг улам ч нэмэгдүүлэх ажээ. Ханнесын өлөн шунахай харцнаас бүсгүйн сэтгэл тавгүйдэж түүний задгай их хүчийг илтгэсэн шалдан үст хэнхдэгээс сэтгэл аягүй оргиж харцаа буруулна. Кати гэнэт Вернерийг харж чангаар:

	— Та яаж байгаа тань энэ бил ээ? Усан хулгана болтлоо хөлөрчхөөд ноцолдож байдаг хэмээхэд Вернер сэтгэл тавгүйдэн ширээний дэргэд ирж мушилзан амьсгаадаж,

	— Энэ бол биеийн гадна арьсан дээр хөлс, зөвхөн арьсан дээрх хөлс юм шүү. Харин арьсан дор минь хөлсгүйгээр барахгүй хув хуурай байгаа гэхэд Бюхнер зовохдоо, Катид хандаж,

	— За за охин минь, саяынх бол тоглоомоор тэгж хэлж байна гэв. Түрүүчийн хэлдэг Вернерийн үг Катид биш өөрт нь хандсан болохыг Ханнес ухаарч огцом эргээд намын үүрийн даргын харцтай тулгаран дотроо, бид дахиад ярилцах болно оо гайгүй... Чамтай хэдийд хаана уулзсанаа мэддэг сэн бол доо... хэмээн сэтгэснээ инженер бүсгүйд хандаж, тушаангуй:

	— Бидэнд элс шаардлагатай байна, эмэгтэй минь, барилгын тавцанг өнөөдөр хийж дуусгах ёстой. Өнөөдөр амжихгүй бол жаахан цемент маань бороонд урсчихна гэхэд нь Кати үймсэн сэтгэлээ барьж ажилд зовсон маягаар:

	— Чухам хэдийхэн үед шаардлагатай болно гэж та бодож байгаа бол? гэвэл Ханнес:

	— Хагас өдрийн ажил бидэнд байна. Түүний дараа шаардлагатай гэхэд Кати: 

	— Өргөгч цамхгийн эмэгтэй явчихсан, гэвэл

	— Тэр надад падгүй хэрэг. Хэрэв тийм бол та өөр хүн авчирч ажиллуулахгүй юу. Тавцангийн бетоныг өнөөдөр заавал цутгах хэрэгтэй гэхэд нь Кати агшнаа бодолхийлснээ:

	— Хэрэв та надыг зөвшөөрвөл..? хэмээн асуусан харцаар ширтвээс Ханнес гайхан,

	— Та юу? Та өөрөө өргөгч цамхгийг ажиллуулж чадна гэж үү? гэж асуувал Кати эргэлзэнгүй байдлаар:

	— Би энэ тухай шалгалтаа орон сууцны барилга дээр өгсөн. Харин тэгэхдээ... элс өргөж ч байгаагүй л дээ... гэв. 

	Инженерийн ийнхүү туслах гэсэнд тэсгэлгүй баярласан Бюхнер эмэгтэйд улам тал өгч:

	— Тийм хэцүү юм байхгүй, үндсэн арга ажиллагаа нь нэг л гэсэн үг гэхэд Ханнес,

	— Таныг хамгаалж, хаацайлах хүн байхгүй, манайд хүн бүрийн гар зав чөлөөгүй ажилтай гэдгийг анхаарвал дээр байх шүү гэж, анхааруулахад Катийн царай улсхийж хэрэггүй ч юм хэлэв үү дээ хэмээн бодтол Ханнес түүнд тавтай бодох зав өгсөнгүй, ажилдаа шалмаглаж ажилчид гарч явлаа. 

	Вернер алгуураар дээш босож дотроо эмэгтэйг гомдоож болохгүй, хэрхэвч болохгүй, тэд зэрлэгүүд үүнийг осолд оруулах вий гэж болгоомжлон хаалганы орчим инженерийг гараас татан,

	— Намын гишүүн танаас нэгэн гуйлт байна гэв.

	Энэ хооронд барилгачид шавхай дундуур шалчигнуулан явсаар нэлээд холдож тэдний араар намираа борооны нарийн ширхэг мяндас лугаа адил хөшиглөн татав. 

	Кати түүн рүү огцом эргэж хармагц:

	— А, та юу... та ичээч дээ, энэ Ханнесынхантай ингэж... гэхэд Вернер инээснээ, шуудхан:

	— Танд усан станцын тодорхой зураг төсөл бий байх аа? Та надад туслах сан болов уу? Гэвч харин тэр талаар хэнд ч бүү хэлж үзээрэй. Техникийн бэлтгэлийг судлаад технологийн дамжлага, үнэ өртгийг тодорхойлох хэрэгтэй гэв. Кати хананд наасан «Ослоос болгоомжил» хэмээх ухуулах хуудсыг харснаа:

	— Ямар, хэрэгтэй бил ээ? хэмээвэл Вернер эгцлэн ширтэж:

	— Та ч мэдэж байна, энэ барилгын ажил зогсох дээр хүрээд байна. Учир нь төсөв хүрэхгүй байна. Гэвч намаас барилгыг улам түргэн шуурхай барихыг шаардаж байдаг. Та ойлгож байна уу? Эдгээр хэсгийн технологийн дамжлага бүрийн хуваарийг тодорхой гаргах хэрэгтэй. Бидний ажил хэдий удаан явагдана, төдий гашуун хариуцлага тулгарах болно гэв. 

	Эд бүгдийг сонсож зогссон Кати өөрт нь хамаагүй зүйлийг ярьж байгаа санагдсан тул гайхаж ядсанаа,

	— Тэгээд та яагаад энэ асуудлыг нөхөр Хесселбартад ярихгүй надаас шаарддаг бил ээ?

	— Та өөрөө технологич болохоор бидэнд хамгийн чухал хүн юм, нөхөр коммунист минь гэв. Гэтэл Ханнесын шүгэл тасхийж: 

	— Хүүе! Өргөгч дээрээ очоорой эмэгтэй! гэж хашхирахад Кати Вернерт толгой мэхийгээд явж одоход анх ирсний дараа нь Рихард гуайн ар талд нүд ирмэн дохисончлон энэ удаад бас л нүд ирмэн хоцров.

	Кати албан тасалгаанаас түлхүүрээ авчрахад өглөөнөөс эхлээд төлөвлөгөө дээр ажиллахаар явсан Хесселбарт буцаж ирээгүй л байлаа. Бюхнер элсний дэргэд зогсож байснаа өргөгч цамхгийн дугуйн дор тээглүүлж тавьсан саадыг авч:

	— Бэлэн болсон, охин минь! гэв. 

	Кати эргэн өргөгч өндөр цамхаг өөд мацан явахдаа түүний алхах бүрд амьсгаа давхцаж арай ядан дээр нь гартал орчноосоо бүрмөсөн тусгаарлагдаж мянга мянган нүдний өмнө ганцаар харагдаж байгаа мэт санагдахуйд сэтгэл ихэд түвдэх бөлгөө. Үүнээс урьд нь Ханнес түүнтэй зүй зохисоор харьцаж, зөв зүйтэй зөвлөгөө шаардаж байсан удаагүй бөгөөд энэ удаа ч мөн л ширүүн зандралтаар: «Өргөгч дээр..!» гэж хашхирч тушаасан билээ. Бас түүний хажуугаар урьд нь хийж сургуулилж байсан жүжгээ анх удаа мянга түмэн үзэгч шүүмжлэгчдийн өмнө тоглож үзүүлэхээр тайзан дээр гарч буй жүжигчин хүний адил бодогдоод бачимдан тулгамдаж бүх бие нь арзайн мэдээ алдах шиг болно. Хэрэв Катийг тэр дотроос хэн нэг нь доромжлох байдал гаргавал тэрээр хаяад одохоор байвч Кати гэдэг чинь чухам хэн бэ гэдгийг энэ удаад заавал харуулах хэрэгтэй байлаа. Бас түүний хажуугаар энд ирснээс хойш Катид итгэн түүний талд цаг ямагт зогсож буй намын үүрийн дарга Вернерийг бодох хэрэгтэй байв.

	Ханнес бол түүн рүү онцгой анхаарч өчүүхэн алдааг ажих аюулт хүний нэг билээ. Кати нууц ажиглаад байгааг мэдэж учрыг нь олохоор сүүлийн өдрүүдэд хичээвч амжилт болсонгүй өнөөдрийг хүргэжээ. Чухам иймээс өнөөдөр түүнд чадлаа үзүүлж энэ техникийн оньсыг дарж ажиллуулснаар нөхөр, дайсан хоёрын алин болохыг шийдэх хэрэгтэй байлаа. Өргөгч цамхгийн жолоочийн суудалд суусан Кати залуурын товчнууд дээр бөхийж өргөгчийг шалгав. Тэрээр цонхоороо доош харж ажилчдыг ажиглавал орчны нам гүмийг эвдэж буй борооны ширхгийн дундаас хориод метрийн дор зогссон зуурагч Элберс, Болбиг нарын биес улайран харагдана. Барилгын шатан дээр зогсож шалдан цээжээ бороонд шавшуулан малгайгаа барьж өргөгчийг дохин чиглүүлж буй Ханнес түүний нүдэнд тодхон тусна. Кати анхныхаа өргөлтийг амжилттай хийж элсийг зохих газарт нь хүргэн сэтгэл уужирчхаад хүчит техникийг өөрийн эрхшээлд оруулсандаа баясах бөлгөө.

	Бригадын дарга ч баясан инээж сэтгэл хангалуунаар дохин, малгайгаа духан дээрээ тавьж хоёр гараа нийлүүлэн атгаад:

	— Баяр хүргэе... гэв. Ховор тохиолдох энэ агшинд өндөр өргөгчийн давчуухан бүхээгт суугаа эмэгтэй тэрхүү залууд уурлаж хаанаас чадах билээ. Кати түүний шалгалтыг амжилттай давж, манай энд хүн бүрийн гар зав чөлөөгүй ажилтай гэсэн үгэнд нь хариу барьж чадлаа. Вернерийг ч лав гомдоогоогүй биз. Кати өнөөдрөөс эхлэн технологийн талыг анхааралдаа авч зураг төсөл, төхөөрөмж тоноглолын талаар шууд ажиллаж эхлэх хэрэгтэй байв. Ийнхүү сэтгэл хөдөлж хөдөлмөрлөх хүсэл ахуйг хөндөн өгч энд ирсээр дөрвөн долоо хоноход өнөөдөр анх удаагаа чин сэтгэлийн угаас гэнэт баясан баярлахуйд өргөгчийн бүхээгийн төмөр ханыг агшнаа налж баярын нулимсаар сувдан хэлхээ татуулав.

	Ханнес, Ангерсфурт хэмээх жижиг тосгонд эцгийнхээ багахан сууцны дээврийн налуу тасалгаанд суудаг ажээ. Хоёр уулын хоорондох үзэсгэлэнт сайхан тохойд орших жижиг тосгоны хажуугаас өргөн хар засмал зам зурайн гарах агаад цэцэглэн буй жимст мод хуучин шилтгээн дээгүүр өтгөн мөчрөө саглайлган унжуулж хажуу дахь уулын ар хормойд тэнгэрийн хаяа тулсан мэт үзэгдэх нь байгалийн гоо сайхныг хүний сэтгэхүйд тольдон тусгах мэт ээ. Тарган цагаан галуун сүрэг, нэг талаараа дайнд эвдэрч сүйдсэн дурсгалт хөшөө, өндөр сүрлэг царс мод сүглийсэн уудам талбайгаар хязгаарлагдсан зэгстэй намагт бөөнөөрөө бууж буй харагдана. Галт тэрэгний нүргээнт цуваа тосгоны дундуур өдөрт зургаан удаа өнгөрч, модны саглагар мөчирт утаагаа суунаглуулан үлдээнэ. Ийнхүү тэр галт тэрэгний явдаг цагийг тосгоныхон андахгүй болж өдөр тутмын ажлын цагийг галт тэрэгний явалтаар ялгаж мэднэ. Хуучин цагийн сүмийн цагны зүү аль хэдийн зэвэрч дохио өгөхөө больсон ажээ. Ангерсфуртийн нам тайвныг уурхайн өрөмдлөг, юм зөөгч тэрэгний чахрах дуун, уурхайчин хүний хүчит амьсгаа, тариачин хүмүүсийн нөхөрсөг мэндчилгээ сэргээн хөгжөөх ажээ. Ханнес өглөөдөө үзэсгэлэнт сайхан азарган тахиа цонхыг нь далавчаараа цохиж хашхираад сэрээхүйд босно. Тэрээр өвөл зуны аль нь ч байсан нүцгэнээр хашаандаа гарч гар нүүрээ угаана. Хоёр том шанага ус худгаас авчирч янгинасан хүйтэн усыг хүзүү зоо руугаа хийлгэдэг ажээ. Гагцхүү хоёрдугаар сарын хүйтэн цагт худгийн шахуургыг хөлдөөхгүйн тул түүнийг авчихдаг тул нүүр гараа гэртээ угаана. Дараа нь халуун цай, шинэ барьсан талх, хатааж шарсан хиамтай идээд бөнжгөнөн гялалзах өвсний шүүдэр, мөнгөн цагаан хяруу, аль эсвэл шинэхэн цагаан цасанд хүний мөр гараагүй үеэр ганцаар гарч шугамын автобусны зогсоол дээр зогсдог нь түүний хэзээний зуршил билээ. Тэрээр, долоо хоногт хоёр, гурван удаа барилгын дэргэдэх нийтийн сууцанд Элберс, Клаймерт, Бюхнер нарын бэлтгэсэн орон дээр унтана. Түүнээс бусад орой нь, удаан хугацаагаар хол байгаад учран золгосон нас өндөр аав ээж хоёр нь хүүгээ ихэд мөрөөдөх тул Ангерсфурт тосгондоо ирж унтана. Ханнес ойролцоох тосгоны оройн хонх дуугарах үеэр Шконагаас арвин хөдөлгөөнт хөдөөгийн замд автобусаар бүтэн цаг яваад гэртээ ирнэ. Тосгоны дундах жижиг нуур нь салхин уруу мөчрөө эргүүлэн сагсайлгасан хүрэн, улаан, ягаан жимсний модоор эргэн тойрон хүрээлүүлсэн учир нүднээ чимэгтэй харагдах ажгуу. Эцэг нь тарианыхаа газар ажиллан, малын хашаанд ажлын хоёр үхэр зогсож буй харагдана. Орой Ханнесыг очиход үнээгээ дөнгөж сааж дууссан ээж нь хөөс сахарсан сүүгээ гэртээ яаруу оруулаад хүүгээ угтаж ирнэ. Түүнийг хаалга хүртэл дагах боловч юу ч эс дуугарна. Гэвч хүүгээ нэгд нэггүй ширтэх ширтэлтэд нэгэн асуулт байгаа нь илт харагдана. Харин аав нь үхрээ хөтлөн хашаагаар орж ирээд тэжээлийг нь тавьж, гэртээ орж хөшсөн зоогоо тэнийлгэн франц шарзаа аягалсны дараа,

	— Хүйт орж газар хөлдөхөөс өмнө үхрийн саравч барих цаг болж шүү хүү минь, уул нь нэлээн хэдийн амласандаа... гэхэд Ханнес дуугүй байснаа,

	— За, за үзье л дээ... гээд л өнгөрөв.

	Дараа нь бүтэн янжуур татах хугацаанаа өвгөн эцэг нь ийн ядарсандаа гиншин яраглах чимээ, эрчүүдийг ярианд татагдсан дуу, ээжийн шүдгүй амаар шал пал ярих элдэв яриа нь тасралтгүй сонстоно.

	 

	 

	Нэгэн орой хүчтэй ширүүн орсон борооны дараа өвгөн тариачин дуугүй суусангүй. Тэрээр цухалдан аашилж:

	— Миний хүү чинь ингэхэд ямар хүү байна даа? Чиний ах дүүс цөм дайнд үрэгдсэн. Энэ хашааг өвлөх ёстой байсан Луйс чинь Одессийн өмнөхөн бөмбөгний ширмэнд өртсөн. Түүнээс бидэнд үлдсэн юм гэвэл өвөг эцгийн нь бэлэглэсэн ганц мөнгөн цаг, цэрэг хувцастай авхуулсан зураг, тэгээд орноос оронд шилжин орж биднийг хэл аманд оруулсан нэгэн бэртэй л байх шив дээ... гэснээ яриаг хориглон толгой сэгсрэх хөгшин рүүгээ нулимс гүйлгэнэсэн харцаа чиглүүлэв. Ээж нь буруу харж хуучин муу хормогчийн тасархайгаар нүдээ арчина. Хөгшин ээж нь амь үрэгдсэн хайрт хүүгийн тухай дурсах бүрийдээ харамслын гашуун нулимсыг урсгах авч нулимс эс дуусан харин түүнийг арчихаар урж авсаар байсан хормогч дуусан байгаа нь эх хүний үрийн төлөө санаа тавьдаг нь мөн ч ихийнх биз ээ. Хэдийгээр түүний анхны хүү Луйс нас барсан тухай цэргийн ангиас тамгатай бичиг ирснээс хойш арван долоон жил өнгөрч буй боловч хатаж эвхсэн эхийн элэг яахан тэнийх билээ. Харин Бернхард буюу Баннерт гэж өхөөрддөг хүүгээ ирнэ хэмээн горьдсоор л ажээ. Бернхард хүү нь сураггүй алга болсон тул нэгэн өдөр хаалга тогшиж чангаар:

	— «Би ирлээ, ээж минь баярлаж үз дээ»... гэж ч магадгүй юм. 

	Өвгөн нь санаа зовон:

	— Хөгшин минь усан нүдлээд яах вэ дээ, ямар үхсэнийг амьдруулж чадахаар биш. Ханнес маань байхад бид бололгүй дээ гэвэл хөгшин нь нүүр нүдээ улаан болтол нухлан мэгшиж гуниглалтайяа,

	— Хүмүүсийн ярилцах нь орос нутагт одоо хүртэл олзлогсдыг хорих их том лагерь бий гэх юм. Нэрийг нь тогтоохын аргагүй хачин нэртэй хотуудын нэрийг л ярих юм. Миний хүү Баннерт лав тэнд байгаа гэж горьдох юм даа хэмээн гомдолтойёо, уруулаа өмөлзөн суугаа түүний гарын арьс нь үрчийн саарьтаж гадаа газар шорооны ажил хийсээр байгаад цагаан хумс нь элэгдэн нимгэрсэн харагдана. 

	Эмгэн цааш үргэлжлүүлэн:

	— Хүүтэйгээ байсан хамгийн сүүлчийн шөнө сөн «Хүү минь зуухан дээр байсан чанасан алимаас миний цааш харах хооронд нууж аваад ардаа нуучхаад байж билээ. Чанасан алимд их дуртай сан, хөөрхий минь. Тэгээд надаар тоглоом хийж инээж маяглахад дуртай. Ээждээ эргэн ирж сэтгэлийн зовлонгоос салгадаг ч болоосой...» гэхэд өвгөн нь арга барсан бололтой:

	— За за, хөгшин минь хүмүүсийн аль ярихыг хэлж барах вэ дээ гэж гаансаа авч хүчтэй сороод бохийг нь шаржигнуулан, хүмүүс бас нөгөөх Аденауерийн тухай ярих юм. За ер нь мэдэхгүй дээ. Чухам тэр маань жинхэнэ байлдааны талбарт байсан юм уу, үгүй юм уу. Харин нэг зүйлийг би сайн мэдэж байгаа юм, юү гэвэл нэгэнт ор сураггүй алга болсон хүн эргэж ирэх нь тун ч ховор шүү, хөгшин минь. Магадгүй юм, аль нэг газар өнчин шар хус модны сүүдэрт олон шарилын дунд нойрсож байж ч болох юм даа. Арван дөрвөөс арван найман онуудын үед францын байлдаанд тийм л байсан юм. Бас оросын нутагт ч болсон ялгаагүй л байгаа шүү дээ. Тэнд ч мөн л ялгаагүй, бидэн шиг энгийн ардууд ням гарагт түүгээр очиж шарил дээр нь цэцэг тавьж байгаа. Тэд өөрийн нутгийнхаа хөрсөн дор хэний хүү хэн гэдэг хүн нойрсож буйг мэддэг сэн бол бидэнд бичих шүү дээ. Тэд даанч мэдэхгүй нь харамсалтай хэмээн өвгөн Балла үглэвч хоёр дахь хүүгээ эргэж ирэхээсээ өнгөрсөн гэж итгэхийг хүсдэггүй нь мэдээж хэрэг билээ. Тэрээр отгон хүү Ханнесыг ч гэртээ ирүүлэхийг хүчлэн оролдоогүй юм. Тэрээр хүүгээ харь явж газар үзэж, хүн таниулахыг хичээнгүйлэн тэмцэж,

	— «Газар үзэж хашир сууг. Унага хэдий дошгин бол морь болохдоо хол ч гэдэг юм. Дураараа байг яах вэ» гэдэг байв. Тэрээр уулаас, архичин төмрийн дархны хүү бөгөөд сүүлд өөрөө ч төмрийн дархан болж төрсөн эцгийн хувь заяанд олдоогүй, хэний ч хараанд бус, өөрийн дураар эх сайхан нутаг герман орноороо хэрэн хэсэж явах хүслэнд автагдаж байсан юм. Гэвч тэрээр хорвоо ертөнцийн ид цэнгэх нас, хорин тавыг хүртэл нэгэн эзний химийн үйлдвэрт уурын зуухны галчаар багаас бага цалин авч өлсгөлөнгийн зовлонд нэрвэгдэн хөл нүцгэн амьдарсаар байв. Газар шинэчлэн өөрчлөх сургийг сонсох үед хэний ч хараанд бус чөлөөтэй амьсгалан, гуталчин юм уу, аль эсвэл төмрийн дархан болох гэсэн хүсэл нь бараг горьдлогогүй мэт бодогддог байлаа. Гэтэл газар шинэчлэх хуваарилалт явагдаж түүний амьдарч агсан Ангерсфурт тосгонд нэгэн том эзэмшлийн газрыг хуваарилж газар хуваарилах хуудсанд түүний нэр нь бичигджээ. Ингээд хүн болсоор үзээгүйгээ үзэж хэсэгхэн газартай болсондоо баярлахын ихээр баярлаж түүн дээрээ өглөө үдэшгүй ажиллаж хувийн тэр жаахан эзэмшлээ болдог сон бол бас өсгөж хөгжүүлэхийг ч бодох боллоо. Ийнхүү хувийн аж ахуйгаа дээшлүүлсээр овоо ч чинээлэг болж үүндээ сэтгэл баясан зол жаргалтай амьдран, мэргэжлээ сонгохоос өмнө үхэр мал саачихдаг байсан дунд хүү Бернхардыгаа буцаж ирвээс өөрийн аж ахуйд оруулахаар сугадан авахын хүслэн болж байлаа. Гэвч энэ хүслэнгээс хойш арван жил өнгөрөхүйд өвгөн Баллагийн урам хугарч «дунд хүү нь эргэн ирж гар барин мэндлээд, аав минь та аж ахуйгаа сайн тордож шүү, хоёул одоо ч дажгүй биз дээ» хэмээн хэлэх болов уу гэж горьдсон горьдлого нь тасарчээ. Хүслэн нь мохсон өвгөн Балла өнчин хусны доорх өрөвдөлт шарилын тухай эхэлж, эхнэр Элзэгийн нулимс асгаруулан нөгөө л гашуудалт үг ярихуйд сэтгэлийг нь тайвшруулж засдаг болжээ. Учрыг нэгэнт ойлгосон өвгөн Балла ч отгон хүүдээ ойртож түүнтэй улам дотно харьцаатай болж эцгийнхээ эзэмшлийг өвлөж авахыг шаардан шахах болов.

	Отгон хүү Ханнес нь энэ орой хэлэхдээ:

	— Дайн дуусжээ. Үхсэн болоод амьдын аль алинд ч өнгөрчээ, базарваань гэж хэнэг ч үгүй ярихад нь өвгөн тариачин,

	— Дайн зөвхөн хамгаалах нүхэндээ дараастай байгаа юм шүү. Харин бидний зүрх сэтгэлээс бол нэгэнт тонилжээ. Дэлхий ертөнц хүртэл тэнүүн тайван болж газрын харь холыг үл анхааран хүмүүс хоорондоо уулын ар өвөрт байгаа шиг уулзан учирч урьд өмнө хэзээ ч байгаагүйгээр ханилан нөхөрлөх болжээ. Дэлхий хэдийгээр энх амгалан жаргалтай боловч над мэтийн амьтад нуруу тэнийх цаг бас л болоогүй дэг ээ, хэмээн амьсгаадаж өвөг эцэг нь гаансаа хүчтэйеэ сорж ээж нь уйтгартай шүүрс алдаж сууна.

	Үг дуугүй суух эцэг нь хоёрхон шүдтэй шамбигар амнаасаа тамхиныхаа утааг бөөн бөөнөөр гаргана. Гадаа зүс бороо орж цонхны шилийг том ширхгээр шавхчин салхины исгэрэлтээр өвгөн хааяа санаа алдана. Сууцны нимгэн хананы цаана уяатай буй үхрийн алгуурхан амьсгаа, ялаа үргээн сүүлээ гуядах чимээ гэрийн доторх нам тайванд тов тодхон сонстоно.

	Өвгөн Балла гуай хэсэг дуугүй сууснаа:

	— Чи ингэхэд ер нь хаашаа янзын хүү байна аа? Том ах Луйс чинь бол энэ аж ахуйг дуртай авах байсан. Харин тэгэхдээ ханилсан эхнэрээсээ болж өвлөсөн аж ахуйгаа доош татаж магадгүй байсан юм. Харин Бернхард бол тийм биш. Тэр бол мал, газар тариаланд дуртай хүү байсан юм... Чиний аав ээж хоёр өнөөдрийг хүртэл энэ хэсэг газар, хэдхэн малын хойноос борви бохисхийлгүй ажиллаж ирэхдээ хэний төлөө ингэж байв аа? Чи хэлээч! Гурван хүүхдийнхээ л төлөө зүтгэж ирсэн юм шүү дээ. Одоо үлдээд байгаа ганц чиний төлөө байжээ. Одоо бол бид нэгэнт үеэ өнгөрүүлсэн хөгшид болж нуруу минь бөгтөр, хөл минь маажиг болсон байна. Манай хашаа хороонд залуу шинэ хүчтэй хүний гарын ажил дутагдах болжээ. Ханнес минь чи учрыг олж хужрыг тунгааж хашаагаа өвлөх цаг болж шүү гэхэд Ханнес:

	— Би одоогоор чадахгүй, аав минь. Бригадаа жадны үзүүр дээр орхиж чадахгүй гэвэл эцэг нь гомдонгуйгаар:

	— Харин чи ядарсан эцэг эхийгээ жадны үзүүр дээр орхих юм биз дээ гэв. 

	Ээж нь гомдолтойгоор:

	— Чи наад үгээ аль хэдийнээс аваад л хэлсэн шүү дээ гээд нулимсаа арчин: — Хашаа, мал, газар бүгдийг цаадуул чинь цөлмөх нь билээ дээ гэхэд өвгөн нь тосон авч:

	— Цаадуул чинь манай гэрийн эргэн тойрныг өвлийн үнэг шиг шиншилж байгаа байх шүү хэмээхэд ээж нь угтаж:

	— Нөгөө дарга Виндиш манайд ирсэн. Тэр мотоциклоор манай улаан буудай дундуур давхихад аав чинь уурласанд Виндиш: «За гайгүй ээ, та нар мөдхөн нэгдэлд орно» гэж байна билээ гэхэд Ханнес:

	— Виндиш гэнэ ээ? гээд заналтайгаар шүдээ зууж: — Чамайг даа, би ясыг чинь яйруулаад өгье дөө хэмээвэл ээж нь:

	— Хорлонтой хүний өөдөөс тэгж харьцаж болдоггүй юм хэмээн сургаад: — Тарианы ажлаас өмнө манайхыг нэгдэлд оруулж манай жаахан тариаг нийтийн том тогоонд оруулж хамт хутгах санаатай байгаа юм гэв.

	Ханнес догшноор:

	— Тэдний намайг нэгдэлд оруулдаг нь ч санааны гарз биз ээ. Виндиш мэтийн амьтад миний хоолой дээр хутга тавьж хараахан дөнгөхгүй байлгүй хэмээн ханхалзахуйд өвгөн Балла давхийн босож зоогоо өвтгөн нүүрээ үрчийлгэн шүдээ зууснаа:

	— Хэрэв би тарианы талбарт амьсгаа хураавал яах вэ?! хэмээн санаа алдахад ээж нь хүүгээ энэрч хайрлахын угаас ширтэнэ. Ээж нь эх хүний энэрэнгүй сэтгэлээр хүүдээ зөвийг өгч миний хүү үнэн ярьж байна гэж ч магадгүй юм. Ханнес ч гэсэн эцэг эхийнхээ сэтгэлийг зовоохгүйн тулд эцгийн хөрөнгийг өвлөөд хувийн тариалан дээр ажиллахыг боолын маягийн амьдрал шиг боддогийгоо ч хэлээгүй юм. Үнэнийг хэлэхэд Ханнес барилгын талбайг хэрэглэх нь барилгын талбай Ханнесыг хэрэглэхээс илүү шаардлагатай юм. Ханнес бол тэрхүү барилгын талбар дээр мэргэжил, сонирхол нэгтэй нөхдийн хамт чөлөөтэй хөдөлмөрлөн, түүндээ эзний ёсоор хандан хариуцсан ажлаа унагаалгүйгээр ажиллах хүсэлтэй билээ. Түүнээс гадна, ойрын хэдэн өдрөөс Шкона хоттой холбоотой нэг л жигтэй зүйл түүнд бодогдоод байх авч чухамхүү юу болохыг эс ухаарах ажгуу. Вернер? Энэ хүний нэр, нүүр царай Ханнест дүрээрээ бууж түүнтэй хэзээ хаана хэрхэн нүүр учирснаа санаашран бодовч таамаглаж үл олно. Вернерийн ирснээс хойш Ханнес ажилдаа ямар нэгэн хүчтэй нөлөөгөөр ихээхэн татагдана. Хэрэв эцгийн хашааг өвлөн авбал зорьсноосоо, няцан Вернерийн өмнө сөгдөж байгаа хэрэг шиг санагдана. Ханнес эцэгтээ хандаж:

	— Виндиш л гэнэ дээ аав минь, түүнтэй заавал хувь хөрөнгөө нийлүүлж хамтарч амьдар гэж шаардах хүн огт үгүй гэж бодож байна. Та Ангерсфуртэд энэ нэгдэлжих хөдөлгөөний хамгийн сүүлчийг харах арай ч болоогүй байна. Ер нь тэгээд хувийн өмчөө нийгэмчлээгүй хүн хамгийн муу тариачин гэж хэлэгдэх ёс ч үгүй гэвэл өвгөн тариачин:

	— Эрийг нас дарж уулыг цас дарна гэгч болж шүү дээ хүү минь гэж хариулахад ээж нь угтан авч:

	— Чи хэзээ бидний насанд хүрсэн цагт, бидний өнөөгийн зовлонг ухаарах биз ээ хэмээн гомдолтой өгүүлэхэд Ханнес арга буюу уярч:

	— Би үхрийн саравчийг чинь барьж өгнө. Энэ намар заавал барина. Аль болох ажлын бололцоо гаргаад бригадынхаа нөхдийг авч ирээд дор нь барьчихна. Харин бусдыг нь хийтэл жаахан удах байх, зав чөлөө болохгүй юм байна шүү дээ хэмээн учирлав.

	 

	 

	Ханнес сэтгэлийг чангалж өмнөө байсан ширээг түлхэн босож өөрийн өрөөнд ороод, оройн бүрэнхий рүү бодолхийлэн ширтэн зогсоно.

	Барилгын талбар дээрх үйл явдал бүх бие сэтгэхүйг нь эзэмдсэн тул түүний нойр үл хүрэх ажээ. Бодоод байвал түүний дийлж ялсан зүйл нь огт үгүй ажээ. Тэрээр намын үүрийн даргыг өндөр сандал дээрээс түлхсэн хүчтэй шуундаа бахдах авч цаашаа ямар ч ашигтай зүйл болоогүй ажээ. Вернер тэр дорхноо босоод ирсэн бөгөөд тэр хэдий унасан ч босож ирээд л байх болно. Тэгэхлээр хүний чадал гэдэг чинь зөвхөн булчиндаа байдаг биш байх нь ээ дээ.

	Ханнес бас Клеегийн Катриныг өргөгч цамхаг дээр хөөн гаргаж чадал тэнхээг нь хатуу туршсан юм. Тэр эмэгтэй, өргөгч цамхгийг миллиметрийн зөрөөгүй жолоодож чаддагаа үзүүлж Ханнесын басамжлалыг ор сураггүй болгосон тул үргэлж баяр жавхаагаар мишээн байдаг хурц цэнхэр нүд, хөгжилтэйеэ мушилзан буй нимгэн улаан уруулыг харсан Ханнес арга буюу бүсгүйд баяр хүргэсэн билээ. Ямар ч атугай Шконад шинэхэн ирсэн хоёрын дунд сэтгэлийн хөдөлгөөн, элдэв янзын бодол бий болж иржээ. Тэд бол ямар ч хүний сэтгэлийн намуун зогсонгийг сэргээн элдэв хөдөлгөөнд оруулж чаддаг хүмүүс гэдгийг Ханнес аль хэдий нь мэдэж авчээ. Тэдний ялагдал бол ялалтаасаа аюултай болохыг тэрээр сэхээрсэн ажээ. Тэд бол хүчтэй, золтой хэргийг бүтээгч ухаантай хүмүүс юм. Тэд бол бэрхшээлтэй тулгарлаа ч суурьтай бат тэвчээр, хүлцэнгүйн гайхамшгаар тодорхой хэлбэл эмэгтэйн тогтуун талбиун ширтэлт, намын үүрийн даргын оновчтой хариулалтаар яагаад ч болов даван туулах чадалтай хүмүүс юм. Эд бүгдээс Ханнес сэтгэлээ шаналаан зовоогоогүй, ер нь сэтгэлийн тайван бус байдал урьд өмнийнх билээ. Харин Вернер, Катрин хоёр түүний төлөө ихээхэн цагийг зарцуулах бөгөөд тэр нь Ханнес тэдний тухай бодохоос хэчнээн хувь давуутай ажил удна. Тэр хоёр түүнийг барилгын талбарт нэг ёсондоо аргамжиж тэдний ёс суртахууны хэчнээн их чадлыг амтлан мэдрэхүйд харин ч улам цааш нь өөрийн чадлыг тэдэнтэй сорихыг Ханнес хүсэх болов. Тэр, анх Катриныг машины тоосон дунд гэнэтийн тохиолдлоор үзэсгэлэн гоо охин дээд тивээс морилон ирэв гэж харж билээ. Катрин түүнийг анхны нүд ирмэлтээр өөр лүүгээ дохиод дараа нь түүнээс хариу хүлээж билээ. Зөвхөн өргөгч цамхаг ажиллуулах үед Ханнес түүнээс хэзээ ямагт болгоомжилж байдгаа тэсгэлгүй мартаж үүлэнд умбах адил өндөр цамхаг дээр сууж буй бүсгүйг талархан баярын мишээлт дамжуулсан юм. Гэвч Катрин түүний мэндийн хариуд гараа ч дохиогүй билээ. Түүнээс хойш Ханнес бүсгүйд хэт хазайсандаа ичингүйрэн зовох болов. Гэсэн ч инженер эмэгтэйн тухай бодол барилгын талбараас гарч явах, түүн рүү ирэх тухай бүрд Ханнесын бодлоос гарахаа болив. Усан цахилгаан станцын чиглэлд эмэгтэйн хойноос сэмхэн ширтэхдээ бүсгүйг шоолох болов уу гэж бодохоо больжээ. Тэрээр өөрийн толгойд эргэлдэх бодол хүслийг шийдэж эс чадна. Сэтгэлийг шаналгагч, үзүүр нь эс олдох тэрхүү бодлоо хэнтэй зөвлөх вэ? Бюхнертэй юу, Элберстэй юу, аль эсвэл бригадынхантайгаа юу? Эд нар бол түүнийг зөвөөр ойлгохын оронд буруу тийш нь мушгиж «Хараач та минь, манай бригадын дарга зан суртахууны намаг балчигт унажээ, бидэнд шинэ ахлагч шаардлагатай...» хэмээн үглэцгээх болно. Аль эсвэл ээж аавтайгаа зөвлөх үү? Тэд ойлгохгүй, хэдийгээр тэд, ялангуяа эцэг Балла удаан жилийн амьдралын туршид зол жаргал гэгчийг хөөж эрж хайсан авч ойлгохгүй. Өвгөн эцэг зол жаргалыг эдэлж байгаа нь энэ гэж архичин болоод хүн төрөлхтөнд бүтээх гавьяагаа алдсан. Төрсөн эцэг нь насан туршид эрэн хайж хөгширч нас эцэслэхийн даваан дээр хэдэн үхэр, алгын чинээ газартай болж, үүндээ үхтлээ зүтгэх тавилантай билээ. Тэдний нэгэн адилаар Ханнес ч бас барилгаас барилгад жилээс жилд шилжин явахдаа зол жаргалыг эрэлхийлэн яваагүй гэж үү? Заримдаа тэр, эрэлхийлэн яваа зол жаргалаа гартаа авчихав уу даа хэмээн горилсхийдэг удаа ч тохиолдож билээ. Тэрээр Асенхүйтэнээс явж Одер мөрний далан байгуулах ажилд хуучин бригадаа задалж Бюхнер, Элберс, Клаймерт болон өөр гурван шинэ хүнийг дагуулан ирж өөрөө бригадын ахлагч болоод байх үед зол жаргал гэгч гарт нь орсон мэтээр бодож байсан юм.

	Бас Росток хотод Лиатай өнгөрүүлсэн зугаатай шөнүүдэд ч тэр зол жаргалтай байсан юм. Гэвч зол жаргал гэдэг бол хүссэнээр болдоггүй хурууны завсраар гоожчихдог балга ус лугаа адил зүйл юм. Хүн бол түүний төлөө салхины аясаар дэгдэн бууж өнхчин бөмбөрөгч хамхуул лугаа адил бөгөөд эцсийн бүлэгт үр бүтээлгүй бөмбөгчвөөс үндэснээс салсан өвс шиг хатаж ч болно. 

	Ийнхүү элдвийг бодож зогссон Ханнес сэтгэлийн хямралд автагдсанаа сэхээ авч уйтгарт гүн харанхуй шөнө намуун шавших зүс борооноос ийм болов уу хэмээн бодов. Тэрээр харанхуйд тэмтэрч радиогоо залгаад түүний бүдэгхэн гэрэлд янжуурын утааг зуугуухан үлээж сууна. Дуу бичигчдээ ойрхон дуулсан эмэгтэй хүний бүдэг дуу сонстож хөнгөн хөгжмийн эгшигт «Тэ-ээ-р, тэ-ээ-р тэр цагт зол жаргалын далайд умбаж байв аа хө» гэж дуулахад Ханнес уулаас иймэрхүү дууг сонсож суух дуртай учир сэтгэл таатай ажгуу. Дуу сонсож хөгжин бүжихэд хэзээ язааны сонсож байсан элдэв танил дуунууд тархин дотор нь эргэлдэнэ. Эмэгтэйн хоолой зангиран уярч «Гэвч бид зол жаргалыг ойлгоход нас минь хэт балчир, цус минь хэт шингэн байжээ...» гэж дуулна. Гэвч энэ дууг сонссон Ханнес өнөөгийн амьдралаа өөр ямар нэгэн амьдралаар солихыг хүсээгүй билээ. «Тэ-хэ-р, тэ-хэ-р» гэдэг уул нуруу, хад асга, нуга хөндийгөөр зугаалан алхалж цэцгийн үзэмжтэйг түүж, агаарын цэврийг амьсгалж агсан хүүхэд ахуйн амьдрал бол үнэхээр жаргалтай цэнгүүн сайхан амьдрал юм. Өнөөгийн амьдралыг түүнтэй яахан зүйрлэж болох билээ. Харин тэрээр томоогүй насны болчимгүйн улмаас элдвийг өдөх хатгах ажлаас хойш сууж байгаагүй бөгөөд, одоо ч тийм ажээ» Барилгын талбай түүнд дотны талбар мэт болж, түүний гарын булчин, хөлийн шөрмөсний чадлыг хэдий хэр тэсэн өнгөрүүлдгийг шалгаруулах шахуу хэрэг болжээ. Тэрээр өөрийн талын бүлэг нөхдийг дагуулан бүжгийн танхимд зэрлэгээр уухилан орж охидын суусан ширээнд түрэмгийлэн суухад нь орчны хүмүүсийн бодолд гаднын хашааны эр тахиа эмэгчин тахиаг хурайлан элдэх мэт бодогдсонд тэр хүмүүс бүгдээр:

	— Эд чинь хэн гэдэг, ханаахын хүн бэ? гэлцэнэ. Тэр нь чухамдаа Ханнес мөн болохыг хэдхэн долоо хоногийн дараа хүмүүс мэджээ. Тэрээр бас санхүүгийн тасалгаанд хүйтэн царайлан орж хийх зүйлдээ хуруугаа хүргээгүй атлаа бригадынхандаа тус бүр нэг зуун тавин марк урьдчилгаа болгон авах гэж зүтгэж билээ. Тэгэхэд нь тооцооны хүмүүсээс түүнд сургаж барилгын ажилчны урьдчилгааг зуун хорин таваас хэтрүүлж өгөх нөхцөлгүй, учир нь сарын эцсийн мөнгө нь хэтэрхий бага болдог, ер нь ийм бага урьдчилгаа авдаг хэмээн ойлгуулахыг оролдсонд Ханнес учиргүй их уурлаж ширээ алгадан аашилжээ. Тэгээд сарын эцэст ямар мөнгө авахаа харуулахаар ажилласанд нээрээ ч урьдчилгааг нь ахиухан өгчихөд буруутмааргүй дүн гарчээ. Ийнхүү Ханнес очсон газартаа хүний сэтгэлийг донсолгож явснаас биш, өөрт нь өчүүхэн ч зовох, сандрах зүйл тохиолдож байсангүй. Түүний, ажлын төлөө хязгааргүй их зүтгэл, чиг шулуун зан аашны түүх намтар нь юутай ч зүйрлэшгүй билээ. Ханнес шаргуу хөдөлмөрийн үрээр амьдрал ахуй нь дэгжин дээшилж ялангуяа хажуугийн хүмүүсийн «Ханнесынхан уу? Тэднийг бараадсан хүн мөнгө ч гэж өвс шиг чихэгдэх байх шүү?!?..» хэмээхийг сонсохуйд түүний магнай тэнийн наран гийх шиг болно. Тэрээр «Эмс охид, хөрөнгө мөнгө өврөөр дүүрч, энэхэн хэсэгтээ эзэн мэт даналзах нь зол жаргал биш үү?» хэмээн өөрөө өөрөөсөө асуух нь цөөнгүй. Гэтэл энэ намын үүрийн дарга Вернер гэдэг нөхөр газар дороос гарсан мэт гэнэт хүрч ирээд түүний өмнө хөндөлдөх боллоо. Тэрээр ямар нэгэн ажлыг Ханнесаас урьтан шаламгайлж хийх ажээ. Вернер, Ёхманнаас цорын ганц асуултыг асуумагцаа ажилд шаламгайлан орж билээ. Тэрээр гадуур цамцаа тайлж хаямагцаа бороотой үед бетон цутгах бол ердийн хэрэг мэт Галонскийтэй тэрэг түрж эхлэв. Ингэхэд хажууд нь харж зогсогчид хэзээ халтирч унахыг нь хүлээж зогсож билээ. Ханнес ч болсон бас л түүний унахыг хүлээж байсан юм. Гэвч тэрээр өөрийн аугаа их сэтгэхүйн чадлаар биеийг эзэмдэн захирч шалгалтыг тэсвэртэйгээр даваад ёжтой инээмсэглэхэд уруул нь чичирнэ. Тэрээр итгэл найдварыг шингээсэн хүн. Тэр бас Ханнестай хийсэн хүч сорих тэмцээнд хэдийгээр урьд өмнө нь хийж байгаагүй боловч нугарч зөөлрөхгүй үетэй гэдгээ харуулсан юм. Ханнес, бүх хүчийг шавхсаны эцэст арга буюу өндөр сандал дээрээс Вернер унаад тэр даруйдаа амьсгаа нь давхцан үг хэлж чадахгүй байснаа ялимгүй уужирмагц:

	«— Би бол ган болд шиг хатуу хүн, чи намайг яасан ч дийлэхгүй...» гэсний учрыг Ханнес ойлгож ер нь гоё хээнцэр хүүхэн, түрийвч дүүрэн мөнгөний зол жаргалын ар талд өөр ямар нэгэн зол жаргал буй эсэхийг эргэлзэн бодох боллоо. Аль эсвэл хайр дурлал, бүр эх сурвалжаасаа аваад арай өөр байдаг байж болох юм даа...» 

	Ханнесын ийнхүү бодоход дурлал гэгч нэгэн үл ухагдах зүйл эргэлдэн хөвөх боллоо. Энэ бол өнөөдрийг хүртэл энэ нэг дурсамж, тэр нэг дурсамж гэх зэрэг хязгаарлагдмал бөгөөд хааяа нэг удаа боддог зүйлээс огт өөр байж билээ. Тэр дурсамж одоогийнх шиг Ханнесын бүх сэтгэхүйг хөвчлөн тэвэрч, шөнийн зүүдэнд ороод салахгүй болтлоо шингэсэн удаа үгүй. Гэтэл Катрин бүсгүй... Ханнес түүний туяхан цогцсыг ойртон ирэхийг хүсэн мөрөөдөх боллоо. Гэвч Ханнес өөрийнхөө тэр мөрөөдлийг үр ашиггүйд тооцож эрдэм боловсролтой инженер бүсгүй надтай суух нь битгий хэл, харин намайг тэнэг өвчтэйд тооцон элгээ хөштөл инээх байлгүй хэмээн бодож уйтгарлана. Тэгснээ Ханнес энэ л уйтгарт гүн харанхуй шөнө, шиврээ усан бороо миний сэтгэлийг хөдөлгөлөө гэж бодох ажээ. Энэ үед радиогоор хөнгөн хөгжим аялсаар бөгөөд нэгэн эрэгтэй хүний намуухан хоолой орчны нам гүмийг эвдэн: «Хү-үний сүү-үдрийг битгий хялбалзаарай, чамд хамаагүй шүү» хэмээн аялах ажээ.

	 

	 

	Хүчээ авсан ачааны олон машин цувралдан давхина. Өтгөн шугуйн модод салхинаа шуугин исгэрч оготор шар наран тусна. Орчин тойронд шар туяа татаж модны навчис хүртэл шар харагдана. Заримдаа хаа нэгэн буланд машины хурдан эргэх дугуйн дор хуйлран босох тоос нь улбар ягаан туяа татуулна. Гэвч хар давирхай хүртэл нарны шар туяанд өнгөтэйгөөр шаргалтана.

	Ханнес байшингийн дээвэр дээр зогсож хар давирхай гоожуулж явна. Түүний доор сүлжилдэн давхилдах ачааны машинуудын тэвш дүүрэн цэнхэртэх нь сууж яваа залуус энх тайвныг бэлгэдэн зөгнөсөн хөх цэнхэр цамц өмссөнийх байжээ. Урт холын замыг туулсан залуус ядарсан биеийн чилээг гаргаж хүрз зээтүүг буулгаад машин дээрээс шалбаагтай газар луу үсрэн буув. Багажийн төмөр, хурц нарнаа гялалзанхан үзэгдэж тэр дорхноо алга болно. Нэгэн залуугийн барьсан цэнхэр туг тэдний толгой дээгүүр үзэсгэлэнтэйеэ намирах бөгөөд туг баригчийн хонгор шар үс нь жавхаатайхан гялалзана.

	Ханнес барьж агсан багсаа давирхайтай хувинд хийчхээд дээвэр даган гулсаж эхлэв. Саяын ирж буй залуусын сууцны модыг шараар будсан үнэр нь хэвээр бөгөөд залуус пүүгээ дэвсгэрээ үүрээд байрыг чиглэн ирцгээлээ. Тэд хойно хойноосоо гүйлдэн ирж Ханнесын дор учиргүй дуу шуугиан дэгдэж эхлэв. Тэрээр дээвэр дээр босож зогсоод будалтаа үргэлжлэн будна. Сууцны дотор талд зөвхөн цагаан шаргал сүрэл дэвссэнээс бус ор гэгч юмгүй ажээ. Залуус шалан дээр дэвссэн нимгэн сүрэл дээр унтах хэрэгтэй болжээ. Сүрэл сольж дэвсэхээс урьтаж борооны усанд шал ус болтлоо норжээ. Ханнесын авч тавьсан хаалганы нэгэн хацрыг тэд залуус авч ор болгож зассан боловч хүн нь хэт олон тул хаана ч хүрсэнгүй. Тэдний хувцсанд хадаастай байгаа шар савнаас ус гоожоод байх шиг Ханнест санагдана. Гэтэл усанд норсон сүрлийн өнгө зүс буурч, соргог сайхан үнэр нь арилж ялзмаг үнэр хамарт хадав. Энэхэн үед туг баригч, аварга том сарвуугаараа тугийнхаа ишийг атгасаар хүрч ирэв. Ханнес энэ байдлыг үл анхааран халуун давирхайг дээвэрт гөлийтөл түрхсээр ажээ. Гэтэл нөгөөх тугийг нэгэн хүн байшингийн дээвэр дээр шидсэнд аз болж давирхайдаагүй хэсэгт ирж унав. Дараагаар нь олон хуруу дээврийн ирмэг өөд сарвалзаж ишинд хүрэхийг эрмэлзэнэ. Асар удалгүй нөгөөх туг барьж агсан шар толгойт дээвэр дээр гарч ирээд гутлынхаа улны хадаасаар дээврийн зузаан цаасыг цоо цоо гишгэлэв. Тэгэхлээр Ханнес босон харайж залуу руу очоод барилцан авч хойш урагшаа түлхэлцэн дээврийн ирмэг дээр биесийг дийлж ядан өнхөрнө. Гэтэл дороос бусад нь хашхиралдах сонсогдлоо. Ханнес хөлсөө шувтрахад нөгөөх шар толгойт харин хөлсөө Ханнест арчина. Эвлэрэхээр инээмсэглэн гараа сунгаж буй шар толгойтын гар Ханнесынхтай адил бас л давирхай болжээ.

	Шар толгойт «эвлэрье» хэмээн өгүүлж тугаа янданд бэхлэн босгохыг оролдоно. Ханнес түүний сунгасан гарыг түлхэхэд дахин хүрч ирнэ. Тэр гарыг цааш түлхээд ер хориглогдох шинжгүй дахин сарвайсаар л ажээ. Шар нүүрт инээсээр, тоссон гар том бөгөөд шар байх нь гайхмаар! Ханнес нөгөөх зүтгүүлсэн гартай ноцолдсоор л байлаа. Туг босож салхинд хийсэн намирна. Гэтэл нөгөөх гар бас л дахин сарвайсаар ажээ. Ханнес түүний эсрэг цохиж эхлэв. Гэвч шар нүүрт чимээгүй харин инээсээр л ажээ.

	 

	 

	Ханнес цочин сэрж тэр дорхноо юу болсныг бодвоос саяын муухай зүүдэнд бүх юм шар байсан нь санагдана. Цонхны цаана шөнийн гүн харанхуй, зүсэрсэн борооноос өөр юү ч үгүй ажээ. Унтахаас өмнө сонсож агсан нөгөөх бүжгийн хөгжим ч үгүй болоод улс төрийн мэдээ радиогоор дамжуулж байлаа. Ханнес улс төрийн илтгэл ярианд дургүй тул ууртайгаар өндийж радиогийн дууны товчийг мушгив. Тэрээр томчуул худлыг чалчин, хоол хамтран идэж, архи тулган ууж, бага дорд бид нар хар ажилд махаа идэж байдаг нь эрт урьдын юм гэхчлэн элдэв бодолд автагдсан тархи толгойг хоёр талаас нь хавчсан мэт янгинан өвдөнө. 

	Гэтэл тэрээр Вернертэй чухамхүү хаана учирсан байж болохыгоо гэнэт санав. Түүний анх удаа төрсөн гэрээсээ гарч залуусын тосгон гэгчид очиж байхад Шлибенээс ирсэн туг өргөгч санаанд нь орж ирэв. Нээрээ ч тэр үед эх орны нь өнцөг булан бүрээс хөх цамцтай залуучууд машин машинаар ирж нэгдсэн байранд буухад дээвэр нь бороо тогтоохооргүй байсанд Ханнес дээврийг нь чигжих хооронд бусад нь тугаа мандуулж байсныгаа тов тодхон санах ажээ. Эдгээр үйл явдлын дараа хэчнээн жил өнгөрсний сүүлд нөгөөх нүүр үзсэн хүнтэйгээ Ростокийн боомтын үйлдвэр дээр дахин учирч өнөөдөр түүнийгээ толинд тусгасан адил тодорхой харж сууна. Хойрсвердад байхдаа Ханнес Ростокт модны дархны орон тоо байгааг мэдсэн шөнөдөө, яаравчлан умрыг зорьж билээ. Бригадын нөхөд нь ч түүнийг дагаад явжээ. Энэ байдлаар Ханнес өнөөдрийг хүртэл зөвхөн хаана ашиг олзтой газар байгааг эрэн хайж хэсэн тэнүүчилж явж ирсэн билээ. Нэг газар суурьших янзтай болмогцоо л Ханнес өөр газар очиж ажиллах болчихсон байдаг байлаа. Очсон газрын удирдах хүмүүстэй тохирсон хэлэлцээрийг мөн л няцсаар өнөөдрийг хүрсэн боловч энэ удаа нэг л болох шинжгүй байгаа нь жигтэй л болов уу. Тэрээр дайны сүүлчийн утааны үед тэнгисийн цэргийн албанд байлдааны мэргэжил эзэмшин цааш явж элдвийг үзэхийг хүссэн авч дайны төгсгөл түүнд зугаацах бололцоог үл өгсөн тул хүссэн хүсэл нь талаар болов. Гэвч Ханнесын бодлыг тэнгисийн тухай бодол эзэмдэж юутай ч зүйрлэшгүйгээр нөлөөлдөг байлаа. Энэ явдалд тэрээр гайхахгүй нь мэдээж хэрэг. Учир нь тиймэрхүү өөрөө өөрийнхөө сэтгэлийг хуурсан үл биелэгдэх хий бодол түүний амьдралд бишгүй л тохиолдож байсан билээ. Түүний бие сэтгэхүйг, ханандаа элдэв янзын хээ хуарыг шунхалсан бүдэгхэн гэрэлтэй алс баруун зүгийн орны зарим нэг уушны газрыг санагдуулах архичин согтуучуудын орон байр ч өөрийн эрхгүй татдаг байлаа. Тэрээр барилгад ажиллахаар очихдоо урьдынхаа адил шууд захиргааны албан тасалгаанд оролгүй, харин түүний хажуу дахь их далайн захад очоод сүртэйеэ хөөсрөн давлагаалах хүчит цагаан давлагааг нүд цавчилгүй ширтэж гуравдугаар сарын чийглэг сэрүүн агаараар цээж дүүрэн амьсгалан зогсож билээ. Түүний хойноос яаран гүйлдэн ирсэн Бюхнер, Элберс, Клаймерт, Ник болон бусад нөхөд нь түүнд сэмхэн гэтэн тулж очоод гүн бодолд шумбасан нөхрийгөө самууруулахгүйн тулд амьсгаа даран зогсоцгоосноо Ханнесыг эргэхэд тэд сэтгэл тайвшран санаа алдаж билээ. Харин Ханнес хязгааргүй их далайн хөхрөн оволзох цэнхэр усыг ширтсэн бус түүн дээгүүр алсыг зорин одогч хүчит том онгоцыг сэтгэлдээ шагшин магтаж агснаа түүний зүг гараараа дохин:

	— Техникийн хөгжил гэдэг юү гэгчийн их увдис вэ?! гэж билээ.

	Хүчит салхи шөнийн харанхуй цонхыг борооны усаар шүршинэ. Элдвийг бодон хэвтсэн Ханнесын бодолд урьдын хүслэн нь дахин сэргэж давлагаат гүн цэнхэр далай түүний захын алтан шаргал өнгөт торгон элс, түүний хажуу дахь хотын өндөр сүрлэг цамхаг цөм нүднээ ил тусах ажээ. Ийнхүү түүний өнөөдрийг хүртэл зугаа цэнгэлээр өнгөрөөсөн амьдралын бүх үйл явдал нь тодоос тод тусгагдавч чухам түүнийг яагаад цааш үргэлжлүүлж эс чадах болсныг Ханнес өөрөө ч хэлж үл чадах бөлгөө. Тэрээр далайн боомтод ажиллаж байхдаа ч урьдын адил бүхнийг донсолгож, бүхний анхаарлыг татаж, сүүлд барилга дээр ирээд ч мөнөөх л бүхнийг донсолгож, бүхнийг өөрийн дураар эзэмшин захирч байсан юм. Гэтэл тэр байдал нь нэгэн хүчтэй зүйлтэй тулгарч ойр хавийн өнцөг булан бүрийн гутамшигт үнэрийг шиншин мэдрэгч шинжээч хүмүүс саянаас хүрэлцэн ирж завсарлагаар ч болов барилгачдын дэргэд ирж мэргэн цэцэн үгээр ярьж хөөрөлдөх болсны учрыг Ханнес үл ухаж сэтгэлдээ нэг л зүйлийг бодох боллоо.

	Хурал цуглаан дээр ч гэсэн хөдөлмөрөөс хойш суугч, зарчимч бус явдал гэх зэрэг урьд өмнө дуулдаж байгаагүй яриа тасралтгүй яригдах болж тийнхүү номлогчдын дунд Ханнес, Вернерийн нүүрийг олонтоо харах болжээ. Ханнес нэгэн өдөр тэрэгтэй цемент авчраад шал цементэлж байтал хажуугийн бригадынхан нь хэрэлдэж эхлэхийг сонслоо. Гэтэл бригадын дарга арай ч барилгачин биш болов уу гэмээр хувцасласан нэг хүн рүү учир зүггүй уурлан хашхичиж буй харагдлаа. Бригадын дарга бүр ч ихээр уурлаж нөгөөх хүн рүү тулж очоод бүсэндээ хавчуулсан ирт алхаа суга татахад Ханнес юү болсныг үзэхээр гүйж очив. Ажиглавал бригадын дарга нэлээд амьсгаадчихсан байх бөгөөд нөгөөх хүн түүний алхтай хоёр гарыг тас атгачихсан:

	— Бодолтойхон аашлаарай та! Энэ алхаар та миний тархийг хагалж чадахаас бус асуудлыг надад ойлгуулж чадах юм уу?! гэж байгаа сонсогдоно. Ханнес тэдэнд тулж очоод тамхи гаргаж нэгийг зуугаад хажууд нь зогсох барилгачдаас: 

	— Галтай хүн байна уу? гэв. Гэтэл нэг нь чүдэнз зурахад Ханнес тамхиа нэрэх зуур нүд ирмэн:

	— За юү болж байгаа нь энэ бил ээ? Та нарын дуу шуугианыг Данийн хилд ч сонсмоор байна шүү гэв. 

	Бригадын даргын алхтай хоёр гар үл таних хүнд атгуулсан хэвээр ажээ.

	Гэтэл тэднийг тойрон зогсогчдын дундаас нэг нь нөгөөх үл таних хүн рүү толгойгоороо дохин:

	— Энэ хүн биднийг гахай шиг ажаад байна гэх юм. Бидний зуурсан цемент хэтэрхий түргэн хатаж... гэтэл Ханнес үгийг нь тасалж бетон руу хармагц:

	— Наад хүний хэлдэг ч зөв л байна шүү дээ гэвэл нөгөөх бригадын дарга Ханнест агсарч:

	— Ухаангүй муу гөлөг, чи ингэж ярихаа боль. Надад чам шиг олон мэргэжилтэй сайн хүн байхгүй. Би энэ тогоочдоор чинь талхны гурил зууруулахаас биш цемент зууруулж дөнгөхгүй байна хэмээвэл Ханнес;

	— Тэгвэл чи бригадынхаа хүнийг сонгож олох чинь яасан юм бэ? Би тогооч бүрийг шаврын ажилд оруулаагүй нь үнэн гэвэл сайх хүн угтан аваад Ханнест хандан:

	— Тэр ер хамаагүй хэрэг. Бидэнд мэргэжлийн хүмүүсийг бурхан заяахгүй. Хэрэв чи өөрийн ганц биеийг бодохгүй ганц хоёр барилгачныг өөрийн бригадаас энд ажиллуулж чухам яаж зуурах ёстойг үзүүлээд орхи гэхэд Ханнесын гэдэн гэнэт хөдлөн шүлсээ хаяутаа:

	— За за ер нь тэгээд хүн өөрийн орчноо урьдчилан анхаарах нь зүй биз дээ гэж билээ. 

	Ханнес Ростокт хоёр жил гаруйхан болоод гэнэт алга болов. Түүний эцэг эх нь өдөр хоног алгасалгүй захиа бичиж тэр болгондоо, гэртээ буцан ирж хашаа өв хөрөнгөө хүлээн авч хоолойгоор татсан ажлаас хөндийрүүлэхийг гуйдаг байлаа. Энэ шаардлагыг Ханнес хүлээн авч Шконагийн химийн үйлдвэрийн барилгад ирж ажиллав. Энэ ажил байр солих үед түүний бригадаас гурван хүн нь гарчээ. Нэг нь тэдний бригадыг шилжихээс өмнөхөн Баруун Герман руу орчихсон билээ. Нөгөө нэг нь Балтийн тэнгисийн эргийн нэгэн охинтой амьдралаа холбохоор тэндээ үлджээ. Гурав дахь нөхөр нь далайн боомтын шинэ нөхцөл тохирохоо больж цаг ямагт бусадтайгаа зөрсөөр ганцаардмал байдалд орсон байна. Түүний хүсэлд гагцхүү хээ хуараар чимэглэсэн уушны газар хоногшсон бөгөөд Ханнес болоод бусад нөхөд нь ч түүнээс аажимдаа салаад оджээ. Ийнхүү өнгөрсөн үйл явдлыг эргэн дурсаж буй Ханнесын бодолд түүний хүслийн дээд болсон хөх цэнхэр далай, түүний давслаг сэрүүн агаар, сүртэйеэ эгнэн хөвхөлзөх тэнгэрт тулам өндөр цагаан давлагаа тодрон ирж жаргалын тэр орноос хэрэггүй ч холдож дээ хэмээн гэмшинэ. Учир нь түүний одоогийн ажиллаж амьдарч буй орчин нь тэр үеийнхээс хязгаарлагдмал мэт санагдаад Вернер мэтийн хүмүүс түүнийг хүрээлэн, тэр ч байтугай дураараа дургиад зам дээр нь хөндөлдөн тээглэх мэт санагдах ажгуу.

	Түүний хажуугаар Ханнест хэзээ ч үзэгдэж мэдэгдээгүй зориг шантрамтгай байдал буй болсныг өөрөө тайлбарлахдаа тэр бол өөрийнх нь боловсорч сэхээрсэн болоод дур мэдэн тэнүүчилдгийн цаад хэмжээ болсны тэмдэг юм гэнэ. Заримдаа тэрээр бусдын адил тохилог орон сууц, түшигтэй сайн хань, үр хүүхдийн төлөө санааширдаг ч байлаа. Түүний сэтгэлийн гүнд нэгэн үл мэдэгдэх асар их хүчтэй зүйл лавшран шигдэж урт урт санаа алдах бөлгөө. Энэ шөнийн гүн харанхуй, намираа зөөлөн борооны шавшилт яасан ч уйтгартай юм бэ дээ хэмээн Ханнес бодоод түүний гүн бодол дээгүүр үүлэн хөшиг татах лугаа бодогдоно.

	Магадгүй эдгээр бодол нь түүний нойрон дунд тунгалагхан царай нь тодрон буй Катрин бүсгүйтэй ч холбоотой байж болох юм. Магадгүй өөрийг нь хүлээж байгаа эцгийн уламжлалт өв хөрөнгө түүний бодлыг үймүүлсэн ч байж болно. Гэлээ ч гэсэн Ханнесын өнөөдрийг хүртэл эрэн хайсан зол жаргал гэгч түүний гарт арайхан орж ирээгүй ажээ. Цонхны урдах голт борын цэцгийн бутнаас усан дусал бөнжгөнөн бууж нойрноос сэрсэн өхөөрдөм хөөрхөн шувуухайнууд хөгжилтэйеэ жиргэнэ.

	— Та энэ ажлыг эрхийнхээ хэр хэмжээнээс давсан хэрэг болно шүү гэдгийг нөхөр Вернер гуай зөвшөөрөх нь зүйтэй байх хэмээн Рихард гуай дурамжхан атлаа уурлаж уцаарласан янзгүйгээр чин сэтгэлийн угаас өгүүлж гарынхаа алган дээр өнхрүүлж байсан тоглоомон галт тэрэгний дугуйг дахин өнхрүүлж эхлэв. Түүний өвдөг дээр Рихардын хүүхэд ахуйг тэр чигээр нь санагдуулсан хонгор шар сэвлэгтэй цулцгар том хацартай дөрвөн нас орчмын Клауси хүү тоглож сууна. Шалан дээрх хивсэн дээр өнгө бүрийн гэрэл дохио асаасан орчин үеийн хийцтэй тоглоомон цахилгаан галт тэрэгний зам засагдсан харагдана. Түүний хажууд ээжтэйгээ нэлээд төстэй нүүрэндээ галтай, нүдэндээ цогтой сэргэлэн хүү суугаад тоглож буй нь үнэхээр өхөөрдмөөр ажээ. Клаусийг ажвал аавын хайртай хүү бололтой, дураараа гэдэг нь ч аргагүй байсхийгээд л нөгөөх тоглоомон галт тэргийг салган тар нярхийлгэх бүрийд Рихард гуай зүгээр байхыг шаардан шоколад өгч болиулах ажээ. Рихард ийнхүү хүүхдийнхээ хажуугаар гэртээ ирсэн Вернертэй яриа үргэлжлүүлж:

	— Тэр талаар комбинатын захиргаа буюу яаманд л шийдэх ёстой хэмээхийг сонсож буй Вернер иймэрхүү үл шийдвэрлэгч өнгөц үндэслэлийг удаа дараа сонсож байгаа болохоор түүний үгийг таслан шийдмэгээр:

	— Үгүй ээ, та шийдвэрлэчхээч... энэ асуудлыг би нэг сарын өмнө яаманд танилцуулсан юм. Өчигдрийг хүртэл л лав хариу ирсэнгүй. Явж явж харин буруутан нь бид л болно шүү. Та шийдчихээч, аль эсвэл та өөрийнхөө саналаар гүйцэтгэчхээч... асуудлыг удаан дарж байх нь гэмт хэрэг болно. Маргаашаас эхлээд Циймэрийн бригад усан станц дээр шилжин ажиллана. Бусдыг бид дараагаар нь явуулъя. Усан станц дээр ажиллах хүчнээ тавьж давст нүүрсийг зогсоох нь зүйтэй биз гэхэд Рихард:

	— Надгүйгээр! Үүнийг би харин тодорхой мэдмээр байна. Надгүйгээр шүү... гэв.

	Түүний өвөр дээр суусан Клауси хүү эцгийн нүүр өөд дахин асаж шоколадтай гараараа цагаан цамцных нь захыг барихад Рихард эс анзаарах ажээ. Түүнд Вернерийн шаардлага хэтэрхий их мэт санагдан сэтгэл тавгүй болж ирэв. Чухамдаа тэр нэг залуу хүү Зигфрид, энд байгаа ажилсаг хий шахагч зэрэг нь, намын үүрийн даргад ямар хамаатай билээ. Шинэ дарга маань ер нь сонинд бичсэн онолын үндэслэлтэй сэдэвт зүйлийгээ гол шугам болгож амьдралын зохистой хандлага гаргахгүй л байна. Урьд байсан намын үүрийн дарга нарыг бодвол хэтэрхий шийдмэг, хэт их боловсролтой хүн мэт Рихардад бодогдоно. Байдлыг ажваас Вернер амьдралын өнгөрсөн үеийг умартаж, мартагсдын нэг бөгөөд даруулсхийж байхгүй даамжруулчихвал амаргүй их холион бантан хутгаж мэдэх юм хэмээн өвгөн Рихард нэг үгээр хэлэхэд нэлээд сэжиг өвөртлөн суух бөлгөө. Түүний тавьж байгаа асуудал бол ямар ч болов бие даан шийдэж үл болох зүйл бөгөөд улсын төлөвлөгөөт байгууламжийг хэн нэгэн хүн дур зоргоор өөрчлөх эрхгүй, Вернер алдаа хийж болно. Манай бүх ажлын системийг хамарсан бүдүүн алдаанд хүрч болохгүй. Гэхдээ харин Вернерийг хэрхэн номхтгож ухааруулан ойлгуулах вэ? Лав л одоогийн сууж байгаа дөрвөн ханын дунд бүтэмжгүй хэрэг. Уул асуудлыг комбинатад танилцуулдаг нь зөв биз. Ийнхүү бодож суусан Рихард өвөр дээрээ суугаа хүүгийн ам хамрыг арчин цэвэрлэхийн хамт цамцны зах нь шоколадны толботой болсныг харж сав суулга хангинуулан буй авгайгаа дуудав. Вернерийн хувьд гэвэл тэрээр хотын гудамжны нэгэн утсаар дарга руугаа утасдаж өөртэй нь асуудал зөвлөлдөхийг хүссэн юм.

	Мужийн зөвлөлөөс илтгэх хуудсаа ирүүлэхийг өдөр шөнөгүй шаардаж бас төлөвлөгөө тасарч байгаа явдалд түүний сэтгэл зовон ажил хөөцөлдсөөр энэ хагас бүтэн сайн өдөр тохиолдуулж гэртээ харьж ч амжаагүй билээ. Тэрээр бямбад барилгын талбайд очиж гэртээ арайхан яваагүй байсан ажилчидтай уулзан өнөөдөр ядахдаа бүтэн ажиллахыг зөвлөсөнд цаадуул нь бүгдээрээ л бидний гэр хол байдаг, ядахдаа долоо хоногт ганц удаа авгай нартайгаа учрахыг хүсдэг хэмээн элдвийг учирлан Вернерийн зөвлөгөөн амжилтыг эс олов.

	Вернер өөрийн авгайтайгаа аль хэдийнээс хойш уулзаагүйгээ харамсан гэргий Марианетайгаа энэ удаа мөн л учирч чадахгүй болохыг санав. Түүнийг Циймэр эрэн хайсаар ирж давст нүүрсний шинэ станцыг байгуулах төсөлд ноцтой алдаа гарсныг танилцуулж ямар ч болсон бүх зураг төслийг дахин шалгах хэрэгтэй болсонд бригадын дарга Циймэр цухалдангуйгаар:

	— Вернер минь, ийм юм хийж байгаа хүмүүсийг яах хэрэгтэй байна вэ? хэмээн асуухад Вернер шийдмэг бөгөөд цөхөрсөн байдлаар:

	— Гүйц ээ, өөр арга ердөө ч алга, маргаашаас эхлээд чи усан станц дээр очиж ажилла гэв. Эд бүхэн Вернерийг гэрт нь харих боломж үл олгосонд тэрээр: «Ажил гарав, дараагийн хагас сайнд очно? Үнсье» гэсэн цахилгааныг Марианед илгээсэн билээ. Ер нь сүүлийн хэдэн долоо хоногийн туршид тэдэнд цахилгаан утсаар үнсэлцэхээс өөр боломж олдоогүй ажээ. Тэр ч учраас Рихард гуайн ийнхүү амралтын өдөр гэртээ тухтай тавлуун суугааг харсан Вернерт атаархах сэтгэл огт төрөхгүй байж хараахан чадахгүй биз. 

	Үнэхээр Вернер бямба гарагт Ростокт буй эхнэр хүүхэд дээрээ очсон сон бол өнөөдөр охиноо эрхлүүлэн, авгай нь түүнийг асарч байх сан билээ. Мэдээжийн, тэрээр гэртээ ч болов цэвэр нямбайг эрхэмлэж хүүхдийнхээ шоколад болсон ам хамраар оролдолгүй шууд Марианед арчуулахаар явуулах биз. Тэрээр авгайдаа «Хайрт минь бүх амьдралын сайндаа тавхан хувь нь бидэнд хүртэж бусад нь ажлын төлөө хөөцөлдсөөр байж өнгөрч байна даа. Сүүлийн жилд бидний хамт байсан хугацаа ч тун бага. Гэвч тэр тавхан хувь маань зуун хувийн чанартай байвал болох юм. Хөдөлмөрлөх явдал юунаас ч чухал» хэмээвэл Мариане ялдамхан мишээлтээр үл ялим инээмсэглэж толгой дохих байсан биз.

	Рихард авгайгаа дуудаад ирсэнгүйд үл тэвчин босож Вернерийг гэрийн эзний хувьд зочлохоор бэлтгэв. Гэтэл Рихардын авгай зочны өрөөнд орж ирэн нөхрийнхөө цамцны захыг ажмагц алгаа хавсран дуу алдаж:

	— Наад цамцаа одоохон тайлаадах, ийм юм өмсчхөөд бас... хүмүүс намайг юү гэх бол доо гэж хүүг эцгийн өвөр дээрээс шүүрэн авч цаадах, нь гэдгэнэн дургүйцэвч шалан дээр тавин Вернерт хандаж, — Та ганц аяга кофе бидэнтэй хамт уучихна биз дээ? Миний өчүүхэн гуйлтыг хүлээн зөвшөөрөхийг гуйя.

	— Та миний барьсан амтат боовыг амтлах хэрэгтэй шүү дээ. Жинхэнэ үзмээр амталсан исгэлэн боов шүү... Үүний тулд миний Лейпциг хот хүртэл зориуд явсныг минь яана гээч... гэсээр хүүхдүүдээ тусгай өрөөнд бэлтгэж зассан ширээний дэргэд суулгав.

	Рихард нямбай толийлгон индүүдсэн цэвэрхэн цагаан цамцыг сольж өмсөөд нэлээд хөлөрсөн орж ирэв. Түүнийг хүлээж суусан Вернер, авгай нь кофе аягалж жижиг боов жуузанд тавьж дуусмагц Рихардад хандаж,

	— Би Ханнесын бригад дээр очлоо. Тэд борооны дундуур цементээ цутгасан. Харин тэд борооноос шалтгаалж ажлаа зогсоогоогүй цорын ганц бригад, тэдний ажиллаж байгааг харвал гайхмаар юм. Харин тэнд ажил хөдөлмөрийн суртахуун гэвэл нохойтой зүйрлэмээр... гэхэд амандаа үмхсэн боовыг нухууртайгаар зажилж эцэст хуруу уруулаараа татвалзуулан амаа цэвэрлэсэн Рихард:

	— Вернер минь, та миний занг эс андах вэ... бид юу юунаас эрхэмлэн, манай авгайн барьсан боовны амттай сайхны нь магтаж суувал дээр юм биш үү. Ёс зүйн хэрэг шүү гэв. Вернер энэхүү хариултад арга буюу санаа зовоход Рихардын авгай улам ч ширтэх бөлгөө. Түүнтэй Рихард утсаар ярьсныхаа дараагаар үдээс хойш намын үүрийн дарга ирвээс чи би дээ тултал нөхөрлөхийг яарах бус боловч эв найртай байх нь их бүтээлийн эх сурвалж хэмээн сэтгэсэн бол одоо харин огт өөр болж «За даа, бас л болоогүй байна. Үүний энэ шахалт шаардалтаас мултрахад мөн ч бэрхтэйеэ» хэмээн бодож сууна. 

	Бяцхан хүү Клауси шулганан:

	— «Дахиад, ээж ээ, дахиад өгөөч» гэхэд ээж нь томоотой байхыг шаардана. Харин Рихард хүүгээ дэмжиж:

	— Өг дөө, миний хүүд. Идмээр л бол чихэж л байг яах вэ?.. гэнэ.

	Ийнхүү Рихард гуай хүүхэдтэй харьцах нь үйлдвэрт ажилчидтай харьцдагаас асар их ялгаатайг ажиглан суусан Вернер амины ба албаны хэргийг үг аялгуугаар ялгаж байгааг нь сонирхох ажээ. Ер нь гэртээ тун тохилог, үнэт шилэн эдлэл, үзэмжит сайхан хөшигнөөс эхлээд үзэж хармаар зүйл нэлээд их бөгөөд гэр бүлийнхнийг ажиглавал мөн л цовоо сэргэлэн Клаусигээс эхлэн гэр орноо чадамгай тордогч, гэргийг нь харсан ч аргагүй л тохитой сайхан ажээ. Гэвч Вернерийн сэтгэлд болгоомжлох ёстой гэсэн бодол төрж билээ.

	 

	 

	Үүнээс хойш нэгэн цагийн дараа Вернер тодорхой зорилгогүй боловч хотын гудамжаар аажуухан алхална. Тунгалагхан хөх огторгуй дээр нь цэлийсэн тогтуун сайхан энэ орой, модны навчис, өвсний соргог нь ногоорон туяарч тэнгэрт өндөр аван нисэгч алтан хараацайн цагаан элэг тодоос тод харагдах нь сэтгэлд тэнүүн ажгуу. Гэвч байгалийн энэ үзэсгэлэн гоо Вернерийн сэтгэлийг үл татах ажээ. Тэрээр ганцаардан ямар нэгэн мөрөөдөлд учирсан байдлаар дэлгүүрийн наранд гялбалзах үзвэрийн цонхон дээрх жимс, үзмийг ширтэнэ. Түүний даргындаа зочилсон явдал нь өөрийг нь цаг ямагт хүлээж суугаа хайрт гэргий Мариане, бяцхан охин хоёрыгоо мөрөөдөх явдалд хүргэж уйтгарыг нь хүргэсэн бололтой. Гэвч тэрээр уйтгарлуулсан бодлоо орхиж дарга нь салах ёс гүйцэтгэхдээ:

	— Завтай цагтаа ирж байгаарай, нөхөр Вернер, хэмээснийг санан инээмсэглэнэ.

	Түүний өмнөөс нэгэн кино үзвэрийн газраас хөврөн урсах олон хүний цуваа ирж хажуугаар нь өнгөрөхөд тэдгээр олон нүүр царайны ганц нь ч Вернерийн сэтгэлд нийцсэнгүй. Тэрээр яван явсаар нэгэн зуушны газрын савлуур хаалгыг түлхэн орвол тэнд зочлогчид түүнийг нэлээд сонирхсон харцаар ширтэнэ.

	Вернер зэрэгцүүлэн зассан ширээний дундуур алхалж баганын цаана сул суудал байгаа эсэхийг хайтал хөгжилтэйеэ намуун инээд хөгжмийн огцом аялгуу дунд түүний тохойнд нэгэн хүн зөөлхөн гэгч нь аргагүй хүрэхэд эргэн харвал инженер Катрин сууж байлаа.

	Бүсгүй түүнийг урьд нь хэлэлцэн тохиролцож хүлээж суусан юм шиг угтсанд Вернер баахан тэвдэсхийж товчхоноор мэндийг эрвээс Катрин толгой дохин мэндийн хариу эрж хажуу дахь сул сандал руу толгой дохин:

	— Хэрэв та зөвхөн сул суудлаас өөр зүйлийг эрээгүй сэн бол түүнийгээ энд олж болно шүү хэмээн нэгэн ширээнд суухыг урив.

	Вернер суумагц хоолны жагсаалтыг авч инженер эмэгтэйгээс хооллосон эсэхийг лавлаж бүсгүйн цэнхэр хөх судсаар чимэглэгдсэн ялдамхан цагаан гарыг ажив. Гэвч тэрээр Рихардын төрүүлсэн уйтгарт бодолдоо дахин орохыг хүсэх ажээ. Вернер өөрийнхөө хэлдгээр «дотроо зугаалах» маягаар хэчнээн цагаар ч атугай элдвийг өөртөө бодож суухыг хүсэвч хажууд суугаа Катринаас баахан эвгүйрхэж чухамхүү юу ярихыгаа олж ядна.

	Тэрээр хууль цаазын сургуулийг төгсгөж оюутны дэвтрийн хавтсыг хойш тавиад хайрт Марианетайгаа гэр бүл бололцсоноос хойш орой үдшийн цагаар ууш зуушны газар өөр эмэгтэй хүнтэй сууж үзээгүй билээ. Дуу шуугүй суух нь Вернерт эвгүй санагдаж ярихыг чармайвч үг үл олдсондоо өөртөө уурлаж суув. Тэрээр нүүрнээс гараа хүчээр холдуулж хоолны жагсаалтын шугам руу албаар чиглүүлж «шарсан элэг» гэдэг үгийг голж амандаа хэдэн удаа давтсаныгаа өөрөө ч анзаарсангүй. Катрин түүнийг хараад тэвдэх сандрах байдлыг ажмагцаа туслахыг хичээв. Энэ зуушны газар Катрины байрын дэргэд тул ихэнх орой энд хооллодог ажээ. Тэрээр нийтийн байрнаас гарч нэгэн авгайн сэтгэлдээ тохирох сууцны дээврийн өрөөг хөлслөн авч суух болжээ. Ажлынхаа чөлөө цагийг өнгөрүүлэн энэ зуушны газар суухад таних мэдэх хүн огт ирдэггүй атал харин сая Вернерийг хаалгаар цухуймагц нэлээд баярлав. Гэтэл яриа хөөрөө дэлгэх болов уу хэмээсэн Катигийн найдвар алдагдаж харин ч бүр өөртэй нь ярихгүй юм шүү хэмээсэн шиг хоолны цэс рүү тонгойгоод байна. Түүний нүдийг ажиглавал ерийн байдлаасаа огт өөр бөгөөд урамгүй сулхан болоод нөгөөх ирмэлт, инээх мишээлт ч үгүй ажээ. Катрин баахан гайхаж ядахдаа ажил төрлийн талаар, хэдийд ирснийг ч асууж болмоор юм гэж бодлоо. Үнэхээр намын үүрийн дарга ийнхүү эмэгтэйг үл хүндэтгэн ихэмсэг байдлаар жомбойн суувал зөвхөн ажлын төлөө зүтгэгч адгуус хэмээн үнэлэгдэх нь зүй буй заа.

	Катрин тэсэж ядсанаа түүнд туслан үг сэдэж эхлэв. Намын үүрийн даргын хувийн энэ зохисгүй зан эмэгтэйн сэтгэлийг нэг талаар хөгжөөж оюутны гуанзны танилцалгаа дотор нь тусаж, 

	— Бид яах вэ, урьд өмнө уулзаж учирч яваагүй улс гэж бодъё л доо. Та ч намайг барилгад ажилтайг мэдээгүй байж. Тэгвэл та эхлээд миний хаана ажилладаг, ямар мэргэжилтэйг асуух биз, тийм биз дээ? Аль эсвэл өөр яриагаар ч эхэлж болох юм, энэ талаар би гурван болзол гаргаж ч болно шүү гэтэл Вернер,

	— Яагаад тэр бил ээ? хэмээн бүсгүйг ширтэн урамгүй байдал илэрхийлбээс Катрин: 

	— Үгүй ээ, ер нь ямар ч яриа ямар ч зүйл иймэрхүү юмнаас л эхэлдэг... гэв. 

	Вернер ч залуугийнхаа үеийг дурсаж бүжгийн танхимд ордог байсан үеийг бодоход нээрээ ч иймэрхүү яриагаар эхэлдэг байснаа бодов. Гэвч тэр үе зуу болоод бүр ч олон жил өнгөрсөн юм шиг санагдана.

	— Дараа нь та миний нас жилийг сонирхох сон байх...

	— Яагаад?

	— Яах вэ дээ, танилцаж байгаа хүмүүсийн хоёрдугаар яриа ийм л байдаг шүү дээ хэмээн хөгжилтэйеэ инээхэд Вернер ч хоолны цэсийг хойш тавьж инээн баясав.

	— Миний нэг таньдаг залуу байж билээ хэмээн Катрин цааш үргэлжлүүлэн, — Тэр хүнтэй танилцах нэгэн журмыг баримталж эмэгтэй оюутантай ярилцах бүрдээ «хувьсгалт өөрчлөл, өгүүлбэрийн зүй хоёрын учрыг хэлчхээч? хэмээн эхэлж түүгээрээ байгалийн ухааных уу, нийгмийн ухааны факультетынх уу гэдгийг нь эхлээд мэддэг» гэдэг сэн. Жаахан давуулсан юм шиг санагдах боловч тэгж ярьдаг байсан юм гэдэг шүү гэхэд Вернер:

	— Уухай... та тэгж бодож байгаа юм байж... хэмээн дотроо бодлогошрох бөгөөд бүсгүйн ярьсан оюутны гуанзны тухай яриа түүнд нэг л хөндий ажгуу. Кати түүнийг ширтэн "Хувьсгалт өөрчлөлт, өгүүлбэрийн зүйн ойлголтыг" тодорхой мэдэх эсэхийг асуу юу гэтэл Вернер онц их анхаарсан шинжгүйгээр:

	— Би ч тэгж хэзээ ч асуухгүй билээ гэв.

	— Тэгвэл та юугаар яриа эхлэх сэн бил ээ? гэхэд нь Вернер толгой сэгсэрч:

	— Мэдэхээ больжээ гэв.

	— Мэдэхээ больжээ гэнэ ээ?! За яах вэ... хэмээн Катрин инээв. Тэрээр улам цаашлуулж: — Аль эсвэл намын үүрийн даргын өрөөнд байгаа шиг цагаантан уу, улаантан уу гэж ярилцах нь танд тааламжтай биз дээ? хэмээхэд нь Вернер түүнийг ширтсэнээ өөрөөр нь тохуурхаад байгаагийн учрыг сая л гэнэт ухаарав. Харин энэ нь зөвхөн энэ байдал нь гэргий Марианетай нь тун ч адилхан ажээ. Нэг мэдэх нь ээ нь үйлчлэгч тун ойрхон яваа харагдсанд түүнийг дуудаад захих хоолоо одоо хүртэл сонгоогүйгээ мэдэв.

	Үйлчлэгчийг ирмэгц Катрин үсрэн босож Вернерийн хажууд очиж хоолны жагсаалт харснаа үйлчлэгчид ямар нэгэн сайхан хоол авчрахыг гуйв. Вернерд харин нөгөөх л шарсан элгээ харсаар бөгөөд энэ хоолыг нэг газар идсэн, чухам хаана сан билээ хэмээн бодлогоширно. Гэтэл Кати шаардангуйгаар:

	— Таны бодол хаашаа зугаалаа вэ? хэмээх нь ёжтойхон асуулт байлаа. Вернер хариулах учраа олж ядан ажилдаа санааширсан хүн болж:

	— Заримдаа ч толгойгоо хаана байгааг ч мэдэхгүй л юм байна. Таны хэлдэг туйлын зүйтэй. Бүх асуудлын гол шижмийг гартаа авч үндсэн гол хараатай болох явдал надад хэрэгтэй байна... гол шижим гэдгийг та ойлгож байгаа биз? Үүнийг би хараахан олж чадаагүй л байна... хэмээх нь түүний бүх бие сэтгэхүйн төлөвлөгөөг биелүүлэх гэдэг бодол эзэмшсэн нь илт харагдах ажээ. 

	Тэрээр яриагаа үргэлжлүүлж: 

	— Үүний улмаас авгайгаа ганц удаа эргэж очих зав ч олдохгүй юм. Хэзээний л галт тэрэг яваад өгчихсөн байх юм гэхийг сонсож суусан Кати ямар нэгэн зүйлийг сэдэж олсон болов уу гэмээр түүнийг огцом гялсхийн харав. Гэвч түүнийг Вернер үл ажин өмнө нь тавьсан хоолондоо тухлан амтархан зажилж эхэллээ.

	Инженер бүсгүй салаавчлан тохойлдсон цагаан гарын ар дээр бөөрөнхий булбарай эрүүгээ тавьж түүний амтархан хооллохыг харж сууна. Тэрээр хутга сэрээг харшуулан тавгийн ёроолыг цэмцийтэл цэвэрлэж буй Вернерийг харснаа,

	— Тэгээд технологийн талаар манай зохион байгуулах усан станцын талаар бодож санасан юм танд алга шиг байна, хэрэв би буруу ойлгоогүй бол усан станцын талаарх онцгой шийдвэр бол намын үүрийн даргын гаргасан санал хүсэл байсан юм гэдэг байх аа? гэж яггүй эрсдүү асуулт тавилаа.

	Вернер хөмсгөө зангидан:

	— Аа, тэгэлгүй яах вэ... Гэвч миний толгой мансуурсан бололтой хэмээн чухам тэр учраа тайлбарлахыг үл тэвчин суудлаа дэмий л хойш урагш болгон засна. 

	Өөрийн сэтгэлийн гүнд шигдсэн төөрөгдлийг зөвхөн хоолны цэс эргүүлэн далдлах оролдлого нь явцгүй болжээ. Вернер хэдийгээр зөв зүйтэй ярианы шижим эрэн эрэвч өнөөдрийн Рихардынд өнгөрүүлсэн цаг, түүний сэтгэлд тогтсон тавгүй байдал бүх ухаан санааг эзэмшиж зөвхөн төлөвлөгөөний биелэлтээс өөр ярих юм олдсонгүй.

	Вернер үдээс хойш Рихардынд зочлохдоо барилгын талбайд учирч буй бэрхшээлийг зөвлөх гэсэн боловч Рихард түүнийг дэмжээгүйд нь Вернер тун ч урамгүй суух бөгөөд харин инженер бүсгүйн төлөв, түүний талын хүн шиг харагдсанд сэтгэл баясна.

	— Та тэгээд яриач...

	— Таны ажил хэр зэрэг явцтай байна даа? Та тэндхийн дутагдалтай талыг ол оо юу? Хэрэв та тэндээс технологийн талаар буруу зөрүү зүйл илрүүлбэл хачирхах зүйл үгүй юм шүү... гэж хэлэв. Тэрээр сая л сэтгэлийн дарамтаас мултарч хэвийн байдалдаа орж буй бололтой.

	Кати түүнийг ширтэн дотроо, эхлээд дуугарч ядаад байснаа одоо болоход харин намайг баллах нь шив хэмээн бодов. Тэрээр намын үүрийн дарга итгэж өгсөн үүргээ дахин олон шаардахгүй биз хэмээн найдан байсан ажээ. Кати өргөгч цамхгийн жолоо дээр суусан тэр нэгэн өдрөөс хойш орой бүр үйлдвэрийн технологийн зураг, заавар, хүчин чадлын хэмжээг шинжлэн судалж, барилгын хуулбарласан хүрэн зургийг давчуухан муу өрөөний энгээр дэлгэн суудаг байлаа. Ийнхүү энэ том усан станцын хөдөлмөрийн зохион байгуулалтын төлөвлөгөөг зөв тодорхой гаргана гэдэг нь Катрины хувьд хамгийн анхны бөгөөд хариуцлагатай үүрэг даалгавар байсан бөгөөд өөрөө үүндээ хэнээс ч туслалцаа авалгүй нэр төртэй хийхийг чин сэтгэлээс чармайх бөлгөө. Тэрээр чадлаа, хийж бүтээсэн бодит зүйлээр харуулахыг мянгантаа хүсэх ажээ. Түүний ажлын ширээн дээрх цаасан дээр «хүчин чадлын тооцоо» хэмээн гарчигласны дор: 228,2 м2 суурийн бетон, В 160, 10 см зузаан ойролцоогоор 8,60 м-ийн гүнд нэгэн хэмжээний хавтгайд шахаж авах, м2-ийн үнэ нь 5,54 ДМ3 болно гэж бичиж хамгийн бага зүйлийг атугай шинжлэн судалсны үндсэнд барилгын аль хэсэгт ямар машин, ямар материал шаардлагатай болохыг яв цав тогтоожээ. Тэрээр бас хөдөлмөрийн нормыг минутаар бодон тогтоож түүнийхээ дагуу ажиллах хүчин бүрийн цалингийн хэмжээг бодож түүнийг дахин дахин хичээнгүйлэн давтжээ. Инженерийн санаанаас ажлын төлөө бодол үл салах тул унтахаар хэвтэхэд нь хүртэл эрээн бараан тоо, шугамууд нүдний нь өмнүүр сүлжилдэн гүйж цагаан цаасан дээгүүр тоонууд нэг зүүн тийшээ дахиад баруун тийшээ гүйлдэх шиг болно. Кати улсын шалгалтад бэлтгэхдээ ч ийм нягт чармайн ажиллаагүй билээ. Тэрээр зуурсан элсийг өргөгч цамхгаар зөөж Ханнесыг гайхширалд оруулсан шиг Вернерийг мөн тэр байдалд оруулахыг хүсжээ. Тэрээр одоо хүртэл Ханнесын хөгжөөнтэй инээдийг санах бөгөөд тэр байдлаар Вернерийн инээмсэглэхийг үзэхийг хүснэ.

	Катрин, өөрийгөө барилгын энэ хэсэгт хэрэгтэй хүн гэдэг итгэлийг хүлээснээ ухаарч түүнийхээ төлөө баясан баярлах бөлгөө. Хэдэн шөнө нойргүй сууж зорьсон хэргээ энэ өдөр бүтээгээд дөнгөж сууж байтал намын үүрийн дарга орж ирсэн нь үнэхээр ч баярламаар ажээ. Катийн сэтгэл хөдөлж «үүрэг биелэгдсэн» аль эсвэл сургуульд байдгаараа «даалгавраа хийсэн» гэж мэдэгдмээр санагдаад тэвчиж үл чадан түүний тохойноос зөөлөн нударсан хэрэг байжээ.

	— За тэгвэл дэс дараагаар нь явъя гээд Вернер хуруу дарж, — Зураг төслийн бүх бичиг хэргийг цэгцлэн ялгав уу?

	— Ялгасан.

	— Усан станцын бүх хүчин чадлын тооцоог гаргасан уу?

	— Гаргасан

	— Хөдөлмөрийн зохион байгуулах төлөвлөгөө бэлэн үү?

	— Бэлэн

	— Түүний дагуу бид бүх ажлаа эхэлж болох уу? 

	— Болно

	— Гаргасан, бэлэн, болно гэнэ ээ? хэмээн чанга дуугарчихсандаа өөрийн нь баярын энэ өндөр дууг хажуугийн хүмүүс илүүд үзэх болов уу хэмээсэн янзаар эргэн тойрны хүмүүсийг агшнаа харснаа сэтгэл нь хөдлөөд, — Та надад хэчнээн их хүндтэй алба гүйцэтгэснээ лав өөрөө мэдэхгүй байгаа биз... гэхэд Катрин мөн л албархуу байдлаар,

	— Та зохион бүтээх товчооны ажилд л баярлах биз, харин надад бол хэрэггүй шүү хэмээвэл Вернер тосон авч:

	— Үгүй, үгүй, танд бас, энэхэн богино хугацаанд та яаж хийж барав аа?! Та бодоод үзээч, за байз, таныг би гуйснаас хойш арав, арван хоёрхон хоног өнгөрч байна шүү дээ гэхэд нь Катрин "та бол эхнээс аваад энэхэн хэсэгт намайг бүх талаар дэмжиж байсан цорын ганц хүн байсан бөгөөд таны өгсөн үүргийг биелүүлэх гэж бүх хүчээ тавьсан" гэж хэлэхийг хүссэн боловч эс дуугарав. Вернер: 

	— Та зөвшөөрнө биз... энэ амжилтынхаа төлөө ганц шил жимсний архи ууя.

	— Усан станцын барилгын суурийг дахин нураана гэж сэтгэл зовохын хэрэггүй. Та ч дургүйцэхгүй биз гэв. Катрин хэдийгээр түүнийг эсэргүүцэвч тус нэмэр болсонгүй. Вернерийн сэтгэл хөдлөн баярлаж цагаан шүдээ яралзуулж хөгжүүнээр инээж яриа дэлгэж эхлэв. Амралтын энэ өдрийн баясгалант ийм орой юу хийж Катрин ганц муу бүгчим тасалгаанд суух билээ. Катрин өөрийн нь адил ганцаар суух тул их цэнэж зовох юмгүй ядахдаа аятайхан ярилцаж болох юм, үзэж сонирхох театр, хөл бөмбөгийн үзүүштэй тэмцээн байхгүй үед өөр юү ч хийх билээ. Рихардынд өнгөрүүлсэн уйтгарт зочлолоос хойш харин аз болж тааламжтай уулзалт боллоо гэх зэргээр ярьснаа түүний яриа нэг л тасалдангуй болсонд Катрин сонирхсон байдлаар:

	— А та Рихард гуайнд очсон юм бий? гэсэнд Вернер:

	— Балай юм... гашуун боов идэж Лейпцигийн үзмийг амтлах гэж л их шахууллаа хэмээн хэлэх үгээ олж ядан байснаа: — Манай дарга ямаршуу хүн болохыг та ч таахгүй биз, ажил дээр, гэртээ хэчнээн янзаар ярьдаг гэж санана вэ. Ер нь нэг үгээр хэлэхэд хүнд хэлэх үг болгоноо урьтаж толинд харж дасгал хийж байж хэлдэг байх аа. Миний очсон гол зорилго бол танай усан станцын ажлыг шуурхайлж давст нүүрсний үйлдвэрийг зогсоох талаар түүний зөвлөгөөг авах гэсэн юм. Гэтэл тэр аймтгай туулай шиг хярчихаад яамнаас өөрийг нь буруутгаж зэмлэх болов уу гэхээс үнхэлцэг нь хагарах дөхөж байна гэв. 

	Үүнийг сонссон Катринд Хесселбартын хэлсэн «Намын үүрийн хуучин дарга ч бас л энэ барилгын улмаас бүдэрсэн хүн юм шүү дээ. Тэр явдлыг Вернер мэддэг болов уу» гэсэн үг санаанд нь ормогц тайвнаар:

	— Та усан станцыг шуурхайлан барих хүсэлтэй байгаа юм уу? Тэгээд л төлөвлөгөөний эсрэг зогсож байгаа хэрэг шүү дээ. Үүнийг зүрхлэх найзууд танд бий гэж үү? Та ингэхэд хэнтэй зөвлөж шийдвэрлэх бил ээ? Намын удирдлага ганцаар шийдвэрлэхгүй нь мэдээж хэрэг. Рихард гуай уг асуудалд заавал оролцох ёстой тийм биз дээ? гэхэд Вернер өөрийнхөө бодолд гарцаагүй итгэсэн байдлаар инээмсэглэж:

	— Ялимгүй жаахан бодож чаддаг хүн бүр намайг дэмжих ёстой юм хэмээх нь инженер бүсгүйн, жолоо нь алдарсан сэтгэлийг ялимгүй боловч торгоох гэсэн санааг үл ойшоох бөгөөд цааш үргэлжлүүлэн. 

	— Барилгачин, чулуучин эд бүгдээр надад тусална. Циймерийн бригад байна жишээлбэл, цаашилбал Ханнесын бригад, бас мэдээжийн та байна, аль эсвэл... гэхэд энэ асуулт Катриныг түгшээсэн байртай эсэргүүцэх дохио өгч хэрэв үнэнээ хэлбээс бүтэхгүй зүйл болно хэмээн бодож:

	— Та надаас үүнийг асууснаас цементийн даралтын чадлыг асуусан нь надад тааламжтай байх сан гэв.

	Ийнхүү инженерийн сэтгэлд нийцэхгүй асуулт болсныг Вернер өөрөө ойлгож:

	— За тэгвэл таны насны тухай асууж болох байх аа, аль эсвэл бодисын хувьсал, өгүүлбэрийн зүй гэж юу хэлдгийг ярилцаж болох юм гэхэд Кати дуугүй болж бас тэгж ярьж сурсан хүн байх нь ээ гэж бодоод:

	— Би хоёр дахин гэрлэж гурван хүүхэдтэй болсон хүн шүү гэв.

	— За тэгвэл таны дээр үеийн нөхрүүд тань дэр нийлүүлж дэргэд тань хэвтээгүй атлаа хүүхэд төрүүлсэн байх нь ээ хэмээн Вернер хошигнон инээж хундага дээш өргөхөд анх орж ирснээсээ эрс хөгжилтэй болсон түүнийг ажиглаж буй Катрин үг ч дугаралгүй зүгээр л толгой дохив.

	Вернер гэнэт санаа авсан байдалтай:

	— Та намайг анх хараад юү гэж бодов оо? гэж асуухад, Катрин анх Рихардын өрөөнд уулзсанаа сайн мэдэж байвч зориуд:

	— Хаана сан билээ дээ? гэвэл,

	Вернер гайхсан байдлаар:

	— Та санахгүй л байна уу? Бидний хамт ажиллагчийн нөхрийн өрөөнд шүү дээ гэхэд Катрин сая санасан бололтой:

	— Аа, тийм... гэж чухам юү гэж хариулдаг билээ гэсэн янзаар нүдээ анивхийлэн бодсоноо: — Барилгын намын үүрийн дарга гэхэд арай залуудахаар хүн юм даа гэж бодсон гэж хариулав. 

	— Одоо та юү гэж байна? хэмээн Вернерийн асуухад Катрин хариулахаас зайлсхийж:

	— Хүний бодол сэтгэхүйг уншаад гаргачихдаг машин байхгүй нь харамсалтай байна. Хэрэв та ийнхүү миний бодлыг мэдвэл их л цочих биз дээ гэв.

	— Үзмийн архинд санаагаа чангалбал хэлэх юм байлгүй яах вэ гээд Вернер шилтэй архинаас хундаганд сэлбэв.

	Кати энэ орой ийнхүү зугаатай цэнгэлтэй өнгөрөөхийн үндэс нь юу болохыг хожим нь бодоод олсонгүй. Ямар ч гэсэн тэд эрдэнийн чулуун хундагыг тулган уянгалуун дуу гаргаж амтат архийг шимэн суухдаа Катигийн сэтгэлд Вернерээс ямар нэг согогтой тал анхаарагдсангүй. Тэр ч байтугай Вернерийн анх орж ирээд үл тоомсорлосон, дуугүй суусан явдал нь эмэгтэй хүнтэй бүдэг ядуу харьцаатай хүн юм хэмээн Катид бодогдож тэр нь одоо хүртэл Катигийн Вернерт өгч байсан дүгнэлтийг даван дийллээ. Катийг анх ирж байр сууриа ч олоогүй байхад даргын араар нүд ирмэн чухал дохио өгсөн нь хүртэл Катид тодоос тод харагдаж тэр нь Катийн бүх хүч чадлыг олгосон нь тодорхой билээ.

	Вернер усан борооны дунд ч хүн бүрийн эмээдэг Ханнестай хүч сорилцохдоо ч зовоогүй юм. Вернер, Катид чухал бөгөөд тодорхой үүрэг итгэн өгч түүгээрээ өөрийн нь идэвх зоригийг өрнүүлэн хөгжүүлсэн юм гэж Кати бодох болов. Түүгээрээ Вернер, Катигийн эцэгтэй эсрэг санаа үйлдэж ялалтад хүрснийг Кати хэзээ ч мартаагүй билээ. Вернер өөрийн үүргийг гүнээр ухамсарлаж Рихардын шуурхай бус зохион байгуулагч арга барилын уршгаар барилгын зогсонги ажлын эсрэг шийдвэртэй тэмцэхээр зоригложээ.

	Энэ орой тэрээр Катитай нэгэн ширээнд зэрэгцэн сууж, бүсгүйн талаар огт анзаараагүй байсан бодол сэтгэлээ түүнд итгэн илчилж, Рихардын талаар шог инээдэмтэй яриа үүсгэснээр Катийн сэтгэлийг сэргээв. Вернер өөртөө аль хөгжөөн наргиантай санагдсан зүйл дээр инээхийн ихээр инээж харин уур хүрмээр зүйлээс аль болохоор зайлсхийнэ. Түүний ухаалаг цэнхэр нүд нь хурцхан бөгөөд зорьсон хэрэгтээ хүрсэн байдлыг илтгэнэ. Энэ залуугийн дэргэд суухад Катид сэтгэл хангалуун агаад ер нь Вернерийн аясыг дагах шахам байх ажээ. Харин Вернер бол Катигийн санаж байгаагаас нэлээд давуутай зүйлийг тусгаж байсан биз. Хамгийн наад зах нь дэргэдэх бүсгүйнхээ сэтгэл хөдлөн догдолж суугааг аль хэдий нь анхааран мэджээ.

	Тэр хоёр бүжиг завсарлаж ширээндээ эргэн ирэхэд зоогийн газрын хуран цугларагсад бүгд яриа хөөрөөгөө таслан эргэн харж тэдний намуун зөөлөн алхааг ажиглана. Вернер хэдийгээр хүмүүсийн сонирхлыг татсандаа сэтгэл үл хөөрөвч Катрин бүсгүйн үзэмж гоод сэтгэл уярна. Түүнд Шкона хотод ирээд хүнд нөхцөлийн дунд итгэмжит найзаа олж нөхөрлөсөн юм шиг бодогдоно. Тийм ч учраас Вернер, бүсгүйд технологийн үндсийг боловсруулах яггүй даалгавар өгсөн билээ. Катрин тэрхүү даалгаврыг авахдаа эмэгтэй хүний даруу зангаар за ч гэсэнгүй, үгүй ч гэсэнгүй дуугүй байсан бөгөөд харин арван хоёр хоногийн дараа биелэгддэггүй төлөвлөгөө, үндэсгүй хоосон ярианы эсрэг тэмцэх тэмцлийн нөхцөл бэлэн болсныг Кати Вернерт товчхон илтгэв. Кати өөрийн бүх сэтгэл санаа үйл ажиллагаагаар Вернертэй ойртон ижилсэх үес Вернер, бүсгүйн гоц гойд үзэсгэлэн гоо төрхөөс эмээн айх шиг болох ажээ. Вернер бодол санаагаа үймүүлэхгүйг мэрийн хичээж гэргий Марианегийн зүс царай гар биеийг дүрслэн бодохыг оролдовч бүтэж өгсөнгүйд өөртөө уцаарлана. 

	Тэд бүжиглэж эхлэв. 

	Вернер:

	— Би бүжиг хийлгүй их уджээ... гэвэл Кати угтан авч:

	— Энэнд таны сэтгэл, тэгж их зовж байна гэж үү? Өөр юү таны сэтгэлийг зовоож байдаг бол? гэв. Тэд асуусан асуулт, хариулах хариултдаа үл анхааран амандаа орж ирснийг л өрсөлдөн ярина. Жимсний архинд ам халсан тэдний яриа ихдэж ирэв. 

	Вернер:

	— Бүжиг ч яах вэ дээ? Харин би хөл бөмбөг сонирхогчдын нэг дээ. Ростокт би энэ талаар дээгүүр л орно. Тэгээд бас... гэтэл нь Кати халамцуу маягаар үгийг нь тасалж: 

	— Уухай, өөр юунд дуртай вэ?

	— Би зурагт их сонирхолтой гэвэл та үнэмшихгүй биз дээ? 

	— Ямар зурагт вэ?

	— Вермер ван Делфт, Гаугуйн, Кецанне, Матиссе... хэмээмэгц Катрин инээдээ барьж ядан байснаа тас тасхийн инээж нүдээ хөгжилтэйеэ жартайлган анивчиж:

	— Бас тэднийг үү? Намын хүний үзэл санаанд тохирдог юм уу? гэхдээ урлагаас хөндий явахыг хүсдэг эцгийн тухай бодол санаанд нь оров. Вернер бүсгүйд хандаж:

	— Тэднийг сонирхсоноор надад муу юм ердөө ч болоогүй гэхэд Катрин аргагүй л зөв бодолтой хүн хэмээн бодож байтал, Вернер цааш үргэлжлүүлж:

	— Уран зураг бол хүний нүдний харааг хурцалж өгдөг юм. Бас түүгээрээ сэтгэхүйг нэгэн адил шүү дээ. Амьдралын ихэнх жижиг зүйлийг танин тусгахдаа хүн гарамгай чадлыг эзэмшдэг. Ер нь тэгээд сайн зургийг судлахад хүнд ямар нэг талаар тус болдог юм... гэхэд Катрин түүнд зөвийг өгч хамт бүжиглэгчдээ, хэтэрхий наалдсанаа анзаарч жаахан хөндийрөв. Катрин аягаараа ер бусаар бараантсан дугариг цэнхэр нүдний харцыг Вернерт агшин зуур тусгамагц тэрээр санаа авч «байранд» очихыг гуйв.

	Тэд усан үзмийн архийг хөөс сахруулан тулгах зуур Вернер бүсгүйн хуруунд санамсаргүй хүрсэнд цаадах нь их л цочиж гартаа барьсан хундагатай архиа цалгиулан гөлгөр чулуун ширээн дээр дусаачхав. Вернер тэрхүү архины дуслаар ширээн дээр К. К. гэсэн хоёр үсэг зурахад Катрин өврийн алчуур гарган арчиж хоорондоо хэлхээтэй битүү хоёр бөгж зурав.

	 

	 

	Энэхэн уулзалтын тухай бодож санах зав чөлөө дараагийн өдрүүдэд нь Вернерт байсангүй. Шөнө нь Вернер сэрмэгцээ тэр талаар хангалттай бодон дурссан билээ. Тэрээр инженер бүсгүйг дурлалын тачаалаар тэвэрснээ бодоход сэтгэл нь хөдөлж гагцхүү Катрины эвлэгхэн нөхөрсөг харьцаа бүхний үүсвэр болсныг бодно. Чухамдаа юу боллоо доо. Тэд төлөвлөгөөний талаар тухайлбал албаны юм ярьсан, бас уран зургийн талаар ярьсан...

	Барилгын талбар дээр Вернер давст нүүрсний цахилгаан станцыг зорьж, бригадын дарга Циймер бодлоо өөрчлөөд ажилгүй тэнэж байгаа болов уу гэхээс сэтгэл түвдэж явна. Гэтэл тэрээр Циймерийн бригадынхан ажлаа орхиод явсан боловч багаж аваачихаар саяхан эргэж ирсэн сураг сонсоод ихэд баярлав. Вернер түүнд ажиллах хүчин илгээж усан цахилгаан станцыг мод, цемент, элс зэрэг материалаар хангах асуудлыг өөрийн биеэр хариуцав. Тэрээр Катийг байлцуулан инженер Хесселбарттай ярилцан тодорхой саналыг нь авсны дараа Ханнестай уулзаад түүнээс:

	— За ямар саналтай байна вэ? Танай барилгын хэсэг хамгийн чухал нь болж байна шүү дээ гэвэл Ханнес шүлсээ хаяж амандаа:

	— Одоогоор тодорхой бодож байгаа юм ч алга шив дээ хэмээн түүнийг анх чухам хаана үзсэнээ бодно. Тэрээр алгаа үрэн дотроо, шар толгойт минь тийм л сайн санаачилга юм биз дээ. Бидний хувьд гэвэл хэдий нүсэр төлөвлөгөө бол төдий чинээ их ажил, төдий чинээ их мөнгө гэсэн үг. Одоогоор бид сохор юм шиг байх боловч цалин мөнгө авахад бид сая нүдээ нээх бөгөөд тэр үед чамд баяр хүргэнэ... гэж бодно. Ажил ид оргилж байх үед Вернерийг барилга угсралтын комбинатын захиргаанаас утсаар дуудаж:

	— За юү болоод байна даа, нөхөр минь? Бид танайхаас сонин мэдээ аваад байна. Бид таныг нэг цагийн дараа хүлээж байя. Түргэлж үзээрэй! гээд утсаа тавьчихав.

	Ямар учиртай болохыг Вернер сайн мэдэж байв. Түүний хамт дуудагдсан Рихард ч мөн Халле хот руу явлаа. Тэрээр замдаа,

	— За эс хэл лүү, эрхэм минь, буруу хэрэгтээ намайг татахыг битгий хичээгээрэй. Би цэвэрхэн шиг гарахыг бодъё. Болохгүй бүтэхгүй зүйл гэдгийг эхнээс нь аваад танд сануулж байсан. Үүнийг ч та худлаа гэхгүй байх. Аяа, би гэдэг яасан их итгэлтэй хүн бэ, аль эртний л комбинатын захиргаанд мэдэгддэг байж дээ. Одоо бараг оройтжээ хэмээн айн цухалдахад Вернерийн дургүй хүрч:

	— Зөвийг хийсэн хүн хэзээ ч оройтдоггүй бөгөөд харин бурууг хийсэн хүн эртэддэг тал бий хэмээн хариулав. Комбинатын захиргаанаас хэлдэг «Сонин мэдээг» Рихард гуайгаас өөр хэн ч мэдээлээгүй нь тодорхой байсан учир Вернер бодож байсныгаа ийнхүү илчилсэн ажээ. Вернер зорьсон зорилгодоо хүрнэ гэдэгт гуйвалтгүй итгэнэ. Харин Рихард бол өөрийг нь хүлээж суугаа хүмүүсийг хэлбэр төрх, ярих яриа, бодох бодлыг хүртэл андахгүй мэдэх учир хэлэх үгээ бэлтгэн биеэ хамгаалах арга сүвэгчилж явна. Харин Вернер бол юугаараа биеэ хамгаалах бил ээ? Түүний хэргийг хөнгөвчлөхөөр таних ганц ч хүн комбинатад байхгүй шүү дээ хэмээн Рихард бодох ажээ.

	— Өчигдөр таныг манайхаар очиход бүхнийг донсолгосон, бачимдуулсан тэр төлөвлөгөөгөө өнөө маргаашгүй эхлэх юм, гэж би яаж мэдэх бил ээ дээ. Ер нь би танаас нэг зүйлийг гуйчихъя, энэ асуудлыг та надтай хэрхэн холбоотой байсны баталгаа гэж ойлгоорой, тэгээд энэ хийсэн алдаагаараа дуусгал болбол таарна. Тэгээгүй бол өөрийгөө болоод манай хамт олныг гутаана шүү. Иймэрхүү муу юм хэдий хугацаагаар чихэнд чийр тавьдгийг та юу эс андах вэ дээ. Ер нь тэгээд санасандаа огт мурийлгүй шулуун хүрдэггүй гэдгийг танд би зөвлөе. Хамгийн эцэст зөвлөхөд та тэнд очоод өөрөө өөрийгөө шүүмжлэхэд жаахан бэлтгэсэн дээр байх шүү. Ийм явдал хүнд тусалсан удаа бий хэмээн нуршиж дотроо энэ байдлыг ашиглаж хэдэн үг хэлээд авбал хойшид үг дуулахдаа хэрэг болно гэж бодно. Харин Вернер дотроо за ашгүй нэг нуршаа яриа зогсов бололтой хэмээн залхсан янзаар дуугүй сууна.

	Хоёул явсаар Халле хотод хүрч Комбинатын захиргааны албан тасалгаанд орвол жинхэнэ дарга, төлөвлөгөө санхүү эрхэлсэн орлогч дарга, ерөнхий инженер, хөдөлмөр цалин хөлс эрхэлсэн орлогч дарга, боловсон хүчний эрхлэгч бүх химийн үйлдвэрийн байгууламжийн үйлдвэрчний хорооны дарга болон Вернерийн албан тушаалыг нь үл мэдэх танихгүй хэдэн хүн бүгд нийлсэн арав шахам хүн үйлдвэрчний хорооны даргаас бусад нь бүгд хасын царайтай, толийтол индүүдсэн саарал костюмыг өмссөн ижил зиндааны хүмүүс ажээ. Вернер тасалгаанд орж очмогц бүгд нэгэн зэрэг ширтэх нь нөгөөх төлөвлөгөөг шууд эсэргүүцэн тэрсэлдэг этгээд энэ вий, бид хараа салгалгүй сайн ширтэж авах юм шүү. Эртээд бид намын үүрийн даргаар ирэхэд юу ч үл уншигдах цагаан цаас адил ахуй байдалтай нь танилцаж чадаагүй юм. Харин одоо бол чамтай ярих ярианы эх сурвалжийг чи өөрөө гаргаж өглөө. Тийм ч амар тавихгүй биз дээ гэсэн санаа илт ажгуу. Төдийлөн удсан ч үгүй тал бүрээс асуулт шаардалт ирж эхлэхэд Вернер нэгэн түшлэгтэй сандалд тавтайхан сууж том хуудас гарган тэмдэглэн сууна.

	Рихард болсон явдлын тухай танилцуулах боллоо. Тэрээр босоод төлөвлөгөөгөө биелүүлэх өөрийн дутагдлаа дурдаж нахилзсаар байгаад ихэнх цагийг өнгөрүүллээ. Тэр бас түүний хийсэн алдааг уучилж өгөхийг намын үүрийн даргад хүсээд Вернер ядахдаа хамгийн гол ажлын төлөвлөгөөг нэгэн жигд биелүүлэх бололцоог нь хангахыг чухалчлах хэрэгтэй байсан юм гэж хуурамчаар инээх дүр үзүүлнэ.

	Ийнхүү Рихардын хулчиймтгай хуурамч зан Вернерийн үнэн дургүйг хүргэж түүний яриан дунд хэд дахин босож яримаар санагдавч тэвчин дуугүй суув. Тэрээр эрхбиш ярих боломж олдоно гэж итгэн бэлтгэж үе үе санаа алдан сууна. Тэгэхдээ дотроо ийнхүү эхнээс нь аваад буруугаар танилцуулж ойлгуулдаг нь харамсалтайяа. Буруу ойлгогдсон зүйлийг дахин засаж зөвөөр ойлгуулна гэдэг мөн ч их төвөг учруулах биз... хэмээн бодож сууна. Гэнэт дарга ширүүнээр:

	— Байзнаарай нөхөр минь, харин ингэхэд та нөхөд төлөвлөгөөг муу анхаарснаас биш, бид хамаагүй хэмээн зандрахуйд Рихард сандал руугаа навтасхийн шигдэж арай л наалдчихсангүй. Тэгтэл нөгөөх олон дарга нар нэгдүгээр орлогч даргаас эхлээд эрэмбэ дараагаараа ярьж зэмлэж эхэллээ. Вернер өөрийгөө хамгаалахаар бэлтгэн эхнээс нь аваад бачимдан сандарч ямар нэг хүчит зүйл цээжинд нь алсаас шахан ирж тулах шиг болов. Тэрээр олон ч үг ярьсангүй харин тал талаас хэлэх асуулт, санааг цуглуулан нэгтгэж дүгнэлт хийн бодит санаагаар дүгнэж байв.

	Хөдөлмөрийн бүтээл гэдэг ойлгоцын талаар уул зүйл их болоод бага байх нь социализм ялах уу, аль эсвэл үгүй юу гэдэгтэй холбох хэрэгтэй гэсэн тэдний ойлгоцтой Вернерийнх тохирч ихэнх нь толгой дохин хангалуун байртай байх нь ихээхэн онолч хүмүүс болов уу гэмээр ажээ. Давст нүүрсний станцын хөдөлмөрийн бүтээл муу ахицтай байсан шалтгаан нь юуны урьд барилгын төлөвлөгөө буруу байсан, нэгэнт хийсэн суурийг дахин задлах хэрэгтэй болсонд оршино. Ийнхүү бүх ажлаа дахин шинээр эхлэх хэрэгтэй болжээ. Ийм учраас энэ ажлыг зөв нарийн тодорхой зохион бүтээх төлөвлөгөө бидэнд ирсэн цагт эхлэх болно. Гэтэл усан цахилгаан станцын хувьд бол иймэрхүү бэрхшээл байхгүй.

	Харин сүүлийн үеийн байдлаас үзэхэд материалын нийлүүлэх тооцоог хэт багаар хийсэн тул хөдөлмөрийн бүтээлд муугаар нөлөөлсөн тал байна. Нэгэнт хуучирч хугацаагаа алдсан материалыг үйлдвэрлэлд хэрэглэнэ гэдэг бол цагийг ихээр гарздаж үр бүтээлгүй хөдөлмөрийг буй болгох үндсийг тавьж байна. Гэвч энэ хэсэг дээр ажлыг шуурхайлан явуулах үндэстэй бөгөөд тэгэхдээ харин ажиллах хүчний ухамсрыг ихээхэн дээшлүүлэх нь чухал байна. Одоогийн мөрдөж байгаа төлөвлөгөө хөдөлмөрийн бүтээлийг хойш татаж байгаа тул хойшид төлөвлөгөөгөө зохиохдоо нарийн зөв судалгааны үндсэн дээр ажиллаж байвал зүйтэй. Ихээхэн төвөг учруулбал одоогийн төлөвлөгөөг ч засварлах нь зүйтэй юм шиг санагдана хэмээн Вернер үндэс ултай баталгааг өгөхөд Рихард гуай хүртэл түүний хурц тодорхой үгээр ойлгуулах чадалтайд нь биширч санаа амарсан байртай гэдийн суув. Хуралдагсдын дундаас нэгэн хүн:

	— Энэ талаар та ажилчидтайгаа зөвлөсөн үү? гэхэд Вернер сэтгэл хангалуунаар инээвхийлж:

	— Тэдний хүсэл зориг нь гал дөл шиг оволзож байгаа юм. Харин ганц Ханнес л «хүлээж байя...» гээд байна гэв.

	— Усан цахилгаан станцын барилгын технологийн бэлтгэлийн төлөвлөгөө бэлэн үү? гэж асуулт сонсогдмогц Вернерийн нүдэнд Катрины тунгалагхан царай агшнаа тусаж,

	— Манай инженерүүд аль хэдийний хийчихсэн юм гэснээ, яагаад Катрин инженер ганцаар хийснийг хэлсэнгүйг дотроо гайхан суув. 

	Гэтэл Рихард гуай хажуугаас нь:

	— Миний юу ч мэдээгүй байхад уу?! хэмээн сүржигнэхэд Вернер:

	— Та бүх санаачилгын эсрэг... гэтэл тэдний маргаан тасалдаж Вернерийн санаачилгыг яамнаас баталсны дараа шийдвэрлэхээр дарга нар тогтов. 

	Вернер шамдангуйгаар:

	— Асуудлыг удаашруулж болохгүй байх шүү. Арга хэмжээ авдгаа аваад ажил эхэлсэн болохыг анхаарах нь зүйтэй байх.

	— Ажил төрлийн бүх зохион байгуулалтын асуудлыг яам шийдвэрлэнэ.

	— Барилгын энэхэн хэсгийг би биеэрээ хариуцна.

	— Тэглээ ч гэсэн таны ажил төрлийн талаар яаманд тайлагнах ёстой болно доо, нөхөр Вернер гуай.

	— Би юуны урьд намын өмнө... гээд нам, засаг хоёр нийгэм журмын ардчилсан улсад эсрэг тэсрэг зөрчилд бус байдгийг сургамж болгон зөвлөв. Ийнхүү тодорхой шийдгүй тарах болов. Вернер ялсан ч үгүй, ялагдсан ч үгүй, бас нэгэнт шийдсэн ажлаа маргааш зогсооё гэдэг бодол ч үгүй гарч одлоо. Тэрээр комбинатын хашаагаар Рихардын хойноос яаруухан алхтал нэгэн хүн түүний араас:

	— Вернер гуай! Жаахан хүлээгээч! гэж сонсогдохуйд эргэн харваас үйлдвэрчний хорооны дарга байлаа. 

	Вернер зогсож түүнийг хүлээвэл тэр хүн ойртон ирж:

	— Та нэг томоохон алдаа хийжээ, нөхөр минь... хэмээн амьсгаадахад, энэ жижигхэн пагдгар эр зөвлөгөөн дээр ганц ч үг цухуйлгаагүй атлаа юү болж миний хойноос гүйж ирж гудамд номчирхох гэсэн юм бол хэмээн Вернер бодоод дургүй нь хүрч:

	— Та унтаж байснаа сая сэр ээ юү? Наад зэмлэлийг чинь би хоёр цаг сонсоод гарч ирлээ... зөвхөн үүний тулд та миний хойноос гүйсэн хэрэг үү? гэхэд асар их хүнд ачаа нуруун дээрээ үүрсэн юм шиг бөхийсөн намхан эр Вернерийн өмнө хөндлөн зогсож бачуугаар:

	— Үгүй, үгүй! Та миний үгийг сонс! Харин би таны талд зогсож байгаа тул танд санаснаа зөвлөх гэсэн юм гэж жаахан уужирсан байдалтай холдон зогсож шүлсээ хаяснаа: — Танай намын үүрийн товчоо уул асуудлын талаар ямар бодолтой байгааг хуралдагсдын дотроос хэн нэгэн хүн асуугаагүйд та баярлах ёстой. Нөхөр намын үүрийн дарга та асуудлыг зөвхөн өөрийнхөө алганы хонхорхойд битгий шийдэж бай! Тэгвэл та ямар ч амжилтад хүрэхгүй. Намын үүрийн товчооны шийдвэрийг та ардаа үргэлж авч явж байх нь зүйтэй биз ээ... гэхэд Вернер хэсэг бодолхийлж түүний бодолд Катрин бүсгүйн тунгалагхан царай дахин тодорч, нарийн дуу нь сонсогдох шиг болоод, та ингэхэд хэнтэй зөвлөх ёстой бил ээ? Намын үүрийн товчоотой биш биз? гэсэн нь түүний санаанд бууж хэрэв тэр асуултыг үнэхээр би анхаарсан бол ажлаа хэчнээн төвөггүй бүтээх байснаа санаад:

	— Та яагаад энэ асуултыг сая тэнд тавьсангүй вэ? гэхэд үйлдвэрчний хорооны дарга:

	— Золигийн жаал минь, чи юү гэж бодож байна? гээд модны холтос шиг болсон гараа сарвайлган үзүүлж: — Саяхан хүртэл би барилгачин байлаа. Тэгээд намайг энд баглаж авчраад тавьчихлаа. Тэгсэн чинь эд нар намайг үйлдвэрчний эвлэлийн «нөгөөх» хэмээн тооцож миний үг, үг биш байх юм... хэмээн хал үзэж хашир суусан харцанд нь уйтгарын төдий илрэл тодорч дахин давтан: — За мартаж болохгүй шүү, намын үүрийнхээ товчоог хуралдуулж саналыг авч шийдвэр гаргах хэрэгтэй. Танай дарга намын гишүүн биз дээ? Тэгвэл учир байна... хэмээн зовуурьтай бүгшүүлнэ. 

	Вернер:

	— Товчооны гишүүд маань зөвшөөрдөг болов уу? хэмээхэд нөгөөх өвгөн:

	— За бололгүй яах вэ, ядахдаа тэд чинь намын гишүүд байна. Тэдэнд учир утгыг нь сайн таниулж өгөхгүй юу. Чамайг ойлгуулж чадна гэж би итгэж байна. За зорьсондоо зоригтой хүрэхийг хичээ гэв. Вернерийн явах суудлын тэрэг хашаагаар гарч ирэхэд Вернер үйлдвэрчний хорооны даргатай гар барьж:

	— Танд их баярлалаа, би хэзээ ч мартахгүй гэв. 

	Вернер Шконад очмогцоо намын үүрийн товчоог хуралдуулж уул асуудлыг хэлэлцэн батлахад Рихард хүртэл санал нэгтэй байсанд тэрээр гайхсангүй.

	Асар удалгүй Шконагийн барилга дээр мэдэгдэхүйц өөрчлөлт гарч ялангуяа сүүлийн хоёр сартай зүйрлэвэл ажлын амжилтаар бялхаж эхлэв. Энэ амжилтад сэтгэл хөдөлсөн Ханнес хэлэхдээ дэлхий ертөнц урьд нь ямар нэг аймшигт зүйлд баригдан хүлэгдсэн байж шүү хэмээн малгай сөхөн маадайн алхана. Нээрээ ч зарим үйл явдал зөвхөн болж өнгөрсөн хойноо л ийм байвал зохих байжээ хэмээн сэтгэдэг удаа тохиолддог билээ. Вернерийг ажилдаа ирэхэд бүх ажил нь шуударч эхэлсэн байв. Вернер давст нүүрсний таван бригадыг татан усан станц дээр ажиллуулсан нь ажилдаа шуудран оржээ. Барилгын бүх хэсэг дээр ер бусын хөдөлгөөн өрнөж нийгэм журамч ёсоор ажиллана, сурна, амьдарна гэдэг үг яриа газар сайгүй яригдах боллоо. Гагцхүү Ханнес болон түүний бригадынхан энэ ярианаас зайлсхийж хэрэв хүн энэ талаар зөвлөвөөс буцалсан хоолыг тэр дор нь тогооноос идэх нь муу байдаг юм. Жаахан хөргөж байж идэх нь аятай байдаг юм гэж хэлнэ. Ихээхэн шаардвал тэр талаар асар их мэддэгийн дүр үзүүлж дараа нь чив чимээгүй болчихно. Бас нэг удаа ч олны өмнө нийгэм журамч хөдөлгөөний талаар гавшгайч байгаа хэмээгдэн сайшаагдав. Гэхдээ Ханнес уул хөдөлгөөний учир, ач тусыг ойлгох байтугай эхэлж, сэдсэн, хэлэхэд төвөгтэй орос нэрийг ч тогтоогоогүй байв. Харин үүний зэрэгцээ олон бригадын хүмүүс савтай бензинд гал хүргэсэн мэт дүрэлзэн босож шинэ хөдөлгөөнд нэгдлээ. Циймер хүртэл бригадынхаа хамт уул хөдөлгөөнд оролцов. Ханнесынхан ойлгоогүй юм уу, аль эсвэл тийм зальтай улс байсан юм уу өөрсдийн үнэн санааг хэлэхгүй байсаар л ажээ. Энэ хооронд Шконагийн химийн үйлдвэрээс хүмүүс ирэх нь олширлоо. Вернер намын сонгуультай хүмүүсээр өөрийг хүрээлүүлж барилгын хэсэг болгонд ажилсаг хүмүүс ч олширлоо. Комбинатын захиргаанаас ч урьд өмнийг бодвол хараа тавих нь өөр болж чухам ямар учиртайг Ханнес болон түүний нөхөд ярилцавч учрыг үл ухах бөлгөө. Цаг үеийн сонин сэтгүүл дээр хүртэл хүмүүсийн ухамсрыг дээшлүүлэх, тэмцлийн уриа сургаал ихээхэн хэмжээгээр бичигдэх боллоо.

	Ханнес угаас сониныг уншихдаа хойноос эхэлдэг хүн, бөгөөд энэ удаа ч ар талын биеийн тамирын мэдээ сэлтийг харж суутал Бюхнер нэгэн сонин түүний гарт бариулж,

	— Май, үүнийг уншаадах. Манай төлөвлөгөө тасарч ажил удааширч байна гэж бичсэн байна. Бид яагаад ийм балай материал сонинд нийтлүүлэхгүйн төлөө санаа тавьдаггүй билээ... хэмээн үглэнэ. 

	Үдийн хэрд цонхигор цагаан царайтай нэгэн сурвалжлагч Ханнестай уулзаад, 

	— Тэргүүний бригадын даргын хувьд тань танаас асуух нэгэн асуулт байна. Дөрвөн жилийн дотор бүх улс гүрэн зэвсэглэлийг бүрмөсөн хураая /гэдэг нэгдсэн үндэсний байгууллагад тавьсан Зөвлөлт Холбоот Улсын саналыг та юү гэж үзэж байгаа бол? гэхэд Ханнес хариултыг бодов. Үүнд: «Бүх зэвсгээ тэнгисийн усанд живүүлнэ гэдэг яамай л санаа байна. Бүр сүүлчийн ганц сумыг хүртэл хаях хэрэгтэй юм» гэснээ: — Тэгээд та одоо тонилж үз дээ. Бид ажилдаа оръё гэв. 

	Түүний эхний хариулт сонины эхний нүүрэн дээр томоор нийтлэгджээ.

	Түүний бригадын цорын ганц намын гишүүн Дитер Ёхманн үе үе алга болсноо түүний хажууд ирж хурал семинарын болон хүмүүжил боловсрол, сахилга батын талаар ярих болов. Одоо ч хүртэл Ханнес, Дитерийн улс төрийн хэрэгт сайн, муу аль ч талаар оролцдоггүй байсан юм. Харин энэ удаа гэнэт үсрэн очоод түүнийг заамдан авч:

	— Чиний энэ байн байн шогшоод байдаг чинь юү болж байна, Дитер? Чухамдаа чи авч байгаа мөнгөө юү хийгээд авч байна гэж бодно вэ? Ингэхэд чи бригаддаа ажиллах юм уу, аль эсвэл тэр намдаа ажиллах юм уу. Барилгын ажил хийх үү, аль эсвэл ширээний ард шигдэн сууж хурлын тогтоол чагнаж суух уу гэдэг чинь чи энд байх уу, тонилох уу гэдгийг шийдэх хэрэгтэй... хэмээн агсарч гарав. 

	Дитер ч үнэхээр Ханнесын тулд шийдэх хэрэгтэй болов. Барилгын хэсэгт болж байгаа өөрчлөлт нь хүн бүрийн сэтгэлд янз бүрээр тусав. Ханнес ч эргэлзсэн бодлыг өвөртөлсөн хэвээр аж. Бюхнер уул яриа үүсмэгц буланд нуугдан даргынхаа аашлахыг сэм харж сууна. Элберс гараараа үл зөвшөөрсөн дохио өгч иймэрхүү үзэгдэлтэй арван дөрвөн жилийн турш тэмцэж эсэргүүцэж ирсэн бөгөөд энэ удаа ч бас л тэгж ажиллана гэнэ. Галонский, Ник, Клаймерт нар ялангуяа Болбиг юу юуны ч учрыг үл олох тул шүдээ ярзайлгахаас өөр үггүй сууцгаана. Ер нь тэгээд барилгын энэ хэсэгт хэрүүл маргаан үймээнээс чөлөөтэйхэн байдаг нь ганц Рихард боджээ. Түүнээс ямар нэг зүйлийг инженерүүдийн хэн нэг нь асуувал, тэрээр:

	— Манай Зийгфрид хүү яггүй залуу шүү. Эрт орой хэзээ нэгэн цагт, дуугаа дуулан тугаа мандуулан гарч ирэх вий, тэр үед бүх юм учраа олж замаа харах болно оо гэдэг болов. Инженерүүд нь хэдийгээр Вернер комбинатын захиргааны шийдвэрийг зөрчсөн гэдгийг мэдэвч даргынхаа үгэнд итгэн толгой дохино. Хэрэв Вернерийн авч явуулсан арга хэмжээ тухайлбал одоог хүртэл ирээгүй байгаа яамны шийдвэрийг үл хүлээн усан цахилгаан станц дээр зохиосон ажил нь амжилтад хүрвэл дээд газраас ихээхэн сайшаагдах нь мэдээж байлаа. Рихард гадна талдаа тайван дүр үзүүлэн дотроо намын үүрийн товчооны хурал дээр санал нэгтэй байсандаа сэтгэл шаналан зовох бөлгөө. Тэр дотор харин түүнийг бага багаар дэмжих инженер байсан нь тодорхой. Тэр инженер нь их ажлаас бэрхшээсэн хувиа бодогч Хесселбарт бөлгөө. Мэдээжийн Катриний ажиллагаа Хесселбартын хөлийг хөнгөлж өгсөн биз. Кати тэр нэг оройноос хойш Вернерийн үйл хэргийн төлөө тэмцэх болж намын үүрийн товчооноос гаргасан шийдвэрийг давхар идэвхээр дэмжив. Харин Хесселбартын чихгүй толгой шиг суудаг нь илэрч нэлээд сандрав. Нэгэн өдрийн үдээс хойш тасалгаанд Ханнес ирж ширээг тохойлдож,

	— Бид маргааш юугаар ажиллах бил ээ? Өчигдрөөс аваад мод хүлээсээр байна. Одоо ганц ч ширхэг банз алга. Хөлийн уланд тааруулах ч юм алга шүү гэхэд Хесселбарт сурсан зангаараа нүднийхээ шилийг аван арчиж тун тогтуунаар:

	— Та энэ талаар мастертаа хэлсэн үү? гэхэд Ханнес тосон:

	— За тэр яах вэ дээ... намайг тан руу явуулж байхгүй юу даа гэхэд инженер арга барагдсан янзаар: 

	— Бид мод шаардсан л юм сан. Би өөрөө чирч ирж чадахгүй юм даа гэх нь "та мэдэж байгаа байх, би буруутай хүн шүү" хэмээн хэлэхийг хүссэн болов уу гэмээр сонсогдох ажээ. 

	Ханнес шаардангуйгаар;

	— Маргааш бид чигчий хуруугаа ч хөдөлгөхгүй гэдгийг танд амлачихъя. Хэрэв мод байхгүй бол танай энэ саравчийг буулгаж модыг нь авна шүү гэв.

	Цонхоор гадагш ширтэж зогссон Кати эргэн сайх хоёрыг ажвал Хесселбартын нарийн урт зоо, туяхан нарийн тохой тусаж түүний нөгөө талд далбагар хар малгайгаа шилэндээ хаяж хөлс болсон цамцны энгэрийг ярсан өтгөн хар үстэй зузаан хэнхдэг гаргасан Ханнес зогсож байв. 

	Ойрын үес Ханнес нөгөөх зэрлэг зангаа орхиж байгаа болов уу? Кати түүний бүдүүлэг үгсийг нэлээд сонссон бил ээ. Тэрээр Вернертэй нөгөөх бүжиг хийсний дараах нь Кати руу нүдээ ирмэж үзжээ. Харин Хесселбарт өнөө өглөөхөн янцаглаж:

	— Би ч учрыг нь олохгүй юм... Миний бодоход Ханнес нэлээд томоожиж үг цөөнтэй болсон шиг байна. Байсхийгээд л аашлахаа больжээ. Гэвч тэр хэзээд орж ирнэ дээ. Золиг шиг нөхөр байгаа юм гэхэд нь Кати бригадын даргыг өмөөрмөөр санагдаж билээ. Хэдийгээр дотно нөхөрсөг биш боловч түүний зан байдал тийм ч зэрлэг биш шиг санагдавч энэ талаар үг дуугарсангүй өнгөрлөө. Ханнес гэнэт бүсгүйг хармагцаа сэтгэлийн хөдөлгөөнөө барьж нам болов. Тэрээр бүсгүйн ялдамхан бөгөөд жигтэй инээмсэглэлийг андахгүй билээ. Эхлээд тэр Катид уурласнаа үзүүлэхээс ичиж дараа нь сэтгэл нь ихэд зөөлөрч ирэв. Ханнес саарьтсан эвэршсэн гараа ширээн дээрээс бушуухан авч Катрин руу эргэн хоолойгоо засан сэтгэлээ тайвшруулаад, 

	— Мод хаана байгааг ч би мэдэж байна аа, бидний хажуу дахь Циймерийн бригадынханд бий... Тэднийхэн тусалж болох л юм даа... гэхэд Хесселбарт түүний авир занг арван хуруу шигээ андахгүй мэдэх тул омог нь жаахан дарагдсаныг тэр дор нь ажив. Тэр нэг биш удаа ингэж уулздаг болохоор Ханнес ширээн дээрээс гараа авбал хамаг хэрэг бүтэх ажээ. Харин өнөөдөр даруйхан номхорсныг гайхсан Хесселбарт учрыг үл олох ажээ. Тэрээр сэтгэлээ жаахан тайвшруулж:

	— Циймерийн бригадынхан шүүлтийн барилга дээр ажиллаж байгаа юм. Маш чухал ажил юм шүү... гэтэл Ханнесын нөгөөх нь огцом хөдөлж:

	— Уухай... бидний барьж байгаа дээвэр юү вэ? Тийм чухал биш зүйл үү? Та барьсан барилгаа дээвэргүйгээр хүлээлгэн өгөх сөн болов уу? хэмээн хэрүүл дахин эхлэх төлөвтэйд Катрин инженер хөх сүүдэрт нүднийхээ зовхийг алгуурхан дээш өргөж,

	— Та хуучин банзаа харуулдаж цэвэрлээд хэрэглэхийг бодооч? Ядахдаа та тэр банзны тал хувийг хэрэглэж болох л байх гэж бодогдоно гэвэл Ханнес: 

	— Тэгээд хэн тэр зарцуулсан цагийн мөнгийг төлөх бил ээ? Яаж ийгээд эвлүүлдэг юм гэхэд, хэн цэвэрлэх бил ээ? Эд бүгдийг төлдөг хэн байдгийг би л мэдэхгүй юм.

	Түүнээс гадна энэ ажил бол хоёрдугаар зэргээр хөлс нь бодогдох ажил шиг байна. Түүний оронд бид өөр ажил бол урсгачихна шүү дээ гэхэд Кати инээмсэглэж:

	— Бид грамм мод бүрийг хэмнэж сурах хэрэгтэй байна гэхэд Хесселбарт энд анх ирсэн өдрөөс эхлээд хэлсэн үгнээсээ буцаж шантарч үзээгүй Катийн шийдэмгий зоригт бишрэн толгой дохиж сууна. 

	Ханнес ч агшин зуур салах ёс гүйцэтгээд ганц ч үг дуугаралгүй гарч одов. Гадаа хаалганы довжоон дээр зогсож нарны эсрэг байн байн саравчлан зогсох нь уур нь багтарч ядсан бололтой харагдана.

	Түүний өмнө усан станцын шүүлтийн барилгын гурван давхар тоосгон хана сүндэрлэнэ. Түүний нэгэн хэсэгт, Ханнесын ямар хариутай ирэхийг хүлээсэн бригадынхан нь сууж байгаа ажээ. Наранд гялалзах торгон элсэн дотор тавьсан богино төмөр замын хажуугаар Ханнесын нүдэнд Циймерийн бригадын мод, цемент, элс үзэгдэнэ. Модгүй учир Ханнесынхан маргааш гар хумхин суух хэрэгтэй болов. Инженерүүдийн өгсөн хариу бол түүний бодож байгаагаар зөвхөн өөрөөс нь холдож амрах гэсэн хэрэг байв. Ялангуяа Хесселбарт түүний өмнө дахин чичрэн мэгдэхээс хулчийсан хэрэг бил ээ. Ер нь яагаад сүүлийн үед Ханнесын эсрэг хүн бүр үг хэлэх нь вэ? Тийм зориг юунаас гарав аа? Эд бүхнийг эргэцүүлэн бодсон Ханнес эргэн орж ширээ алгадаж «Мод өгөх үү? Аль эсвэл үгүй юу?» хэмээн шаардъя гэтэл мөнөөх л Катрины нимгэхэн уруулаар ялдамхан инээмсэглэх амтат ам, ягаан уруул гялалзах нь юунаас илүү хүчтэйгээр түүний нүднээ тусах шиг болно. Хэрэв эрэгтэй хүн байсан бол Ханнес үсрэн орж гарынхаа шандас чадлаар, бүр болохгүй бол алх дөшөөр ч үзэлцмээр санагдана. Гэтэл инженер, бас тэгээд эмэгтэй хүнтэй яах хэрэгтэй бил ээ?

	Катрин инженерийн өмнө уурлаж хараал зүхэл тавих байтугай за гэхээс өөр үг хэлж эс болох ажээ. Харин одоо гадаа довжоон дээр зогсоод бодож байвал ялдамхан инээдээрээ инженер бүсгүй маань түүнийг тохуурхаж байгаа юм шиг санагдана. Ийнхүү санаанд бат итгэсэн Ханнесын дотор уур хорслоор дүүрч Вернер, Хесселбарт зүлгэгч, барилгачин, чулуучин бас Катрин эд бүгдийн элэг доог болж байх хэрэг юү билээ. Өөрийн сэтгэлийн хөдөлгөөнийг дотроо хүчлэн барьж чигээрээ алхаж байхаар шийдлээ. Тэд нар их барилгын хаана нь ч гэсэн хуучны эрэмгий ажилч Ханнесыг үзэх нь зүйтэй хэмээн бодов.

	 

	 

	Усан станцын шүүлтийн барилгын давирхай үнэртсэн, тэгшлэн хураасан банзан дээр бригадын ахлагч Циймер, Кунце, Толтор нар сууна. Оройн наран улбар улаан туяагаа татуулан баруунаа хэлбийж ойролцоох хүчилтөрөгчийн үйлдвэрийн дээврийн цаад руу өнхрөн орж буй мэт харагдана. Хурц нарнаа улайтлаа шарагдаж нарийн судал үүссэн богинохон хүзүүтэй Освальтад Циймер өгүүлрүүн:

	— Би цаад Ханнесыг чинь сайн мэдэж байна. Тэр хүн одоо хүртэл хүлээж байгаа бол шөнөжингөө хүлээнэ гэсэн үг. Нэг юманд зоривол тэр чигээрээ дүүрдэг хүн гэдгийг та нарт хэлчихье. Өнөөдөр модгүй гэдэг чинь тэд маргааш зүгээр сууна гэсэн үг. Тэгэхлээр тэд маргааш түрийвч хоосорно гэдгийг мэдэж байна. Үүнийг Ханнес яагаад ч тэвчихгүй гэхэд хажуу дахь Толтер хамраа нухчиж:

	— Миний сууж байхад ширхэг ч банз гадагш явах учиргүй. Хэрэв тэр нөхөр ирвэл алхаар шилэн хүзүүг нь тас цохих юм шүү. Үнэнийг хэлэхэд арай гэж жигдхэн ажиллах боломжтой болж баярлаж суухад тэгж ч наргихгүй биз ээ гэв. 

	Кунце хажуу дахь барилгын цонх руу үе үе ажиглаж сууснаа гэнэт Освальтын гарыг атгаж:

	— Чимээгүй, саяхан нэг хүний толгой цухуйсхийгээд алга боллоо. Цаадуул чинь биднийг манаж шүү гэв.

	 

	 

	Ханнесыг барилгын контороос гарч ирэхэд түүнийг хүлээж суусан барилгачдын нэг нь:

	— Бидний үг салхинд хийсэхтэй адил байгаа биз. Чиний царайнаас андашгүй байна л даа, Ханнес минь. Цаадах инженер, эм хоёр чинь хөдлөх царайгүй биз. Тэгээд яах вэ? Юу бодож байна вэ? гэхэд бригадын ахлагч Ханнес;

	— Ямар ч болсон маргааш бид ажиллана, биеэ бэлтгэ. Гагцхүү энд чинь хэн эзэн нь юм бэ? Вернер үү, аль эсвэл би юу? Үүнийг л би мэдмээр байна. Энд бригадуудыг нэмж ажиллуулахаа мэдсэн юм бол материалаар хангахаа мартах ёсгүй байсан шүү дээ гээд өөрийгөө хүрээлэн зогссон нөхдөө эргэн тойрон харж Бюхнер, Клаймерт болон Ёхманн нарыг зааж: — Та нар эндээ үлдэцгээ. Бид мод авчирна. Маш сайхан гөлгөр банз шүү гэвэл Болбиг:

	— Ёхманныг авч яваад юү хийх вэ, Ханнес минь. Цаадах чинь намын даргадаа очиж би тун их гэм хийлээ, банз хулгайлчихсан гээд долоон булчирхайгаа тоочно. Түүнд ердөө ч итгэх хэрэггүй, Ханнес аа! гэхэд Ханнес агшин зуур бодолхийлснээ Ёхманн руу огцом хараа шидсэнээ Болбигт хандаж:

	— Зүйтэй, чи Ёхманны оронд үлд гэв.

	Ингээд дээрх дөрвөн эр шүүлтийн барилгад гурван цагийн турш нуугдан сууж Освальтдын бригадыг тарж явахыг хүлээнэ. Тэд ээлж ээлжээр туршуулд гарч дутуу баригдсан барилгын цонхны шаврын зайгаар ажиглана. Энэ зуур тэд Освальтдынхнаас дутуугүй залхаж ядарч суусан нь мэдээж хэрэг. 

	Клаймерт туршуулаас буцаж ирээд,

	— Тэд ч хөдлөх янзгүй дээ. Бидний үнэрийг л шиншилсэн бололтой дог гэхэд Болбиг:

	— Зодоонд бэлтгэх үү дээ... гэж үзүүртэй алхаа бүснээсээ суга татаж алган дээрээ мөрөөр нь шал шал цохино.

	Клаймерт ухаан сийлсэн байртай:

	— Аль эсвэл ямар нэг хүн тэдэнд дуулгасан юм болов уу? гэвэл Болбиг угтан авч:

	— Ер нь Ёхманн хэлсэн ч байж болно гэхэд Ханнес дургүйцэн:

	— Тийм ч биш ээ, тийм ховч ч хүн биш, тэр чинь гэв. 

	Франц Бюхнер цаг өнгөрөөхийн тулд хууч ярьсан нь:

	— Би эрт цагт, одоо та нарыг өлгийд угжуулж байх үед нэгэн нөхрийг таньдаг байсан юм. Нэгэн өдөр тэр маань ор сураггүй алга болчхов оо. Түүнийг бид гурав дөрвөн өдөр эрээд олсонгүй ээ. Ер нь тэр маань алиа наргианч, ямагт Бандонион хөгжмөөс салдаггүй, усан цэргийн дурлалын тухай уянгын дуу дуулдаг сан. Тэр хөгжмөөр хөгжимдөн дуулахад, францчууд бүжиглэж эхэлнэ. Тэгээд бас сайн барилгачныг нь яана гээч. Ер нь та нарт гэхэд манай Ханнес л нэг зүйрлүүлбэл дөхмөөр санагдана. Түүнээс өөр зүйрлэхээр хүн миний амьдралд надад л тааралдаагүй юм. Тэгээд бас алмасан сүх шидэхдээ гарамгайг нь яана гээч, та нарт л гэхэд тэр чинь бор шувууны сүүлийг миллиметр алдалгүй цавчдаг хүн байсан юм шүү. За энэ ч яах вэ, тэгээд тэр нөхөр маань алга боллоо. Хаана яасан болохыг хэн ч мэддэггүй ээ. Цагдан сэргийлэхийнхэн ирээд бидний муу байрын орчин тойрны нь үзэвч юу ч байдаггүй. Гэтэл манай хөршийнхөн тэр чинь тагнуул байсан байх, тэгээд оргосон биз гэдэг байв. Үүнээс өөр бодох бодол, сэдэх сэжиг үгүй байлаа. Тэгээд мөн их сонин юм шүү, тэр хөгжимчин яасан гэж санана? Түүнийг хаана байсныг цагдаагийн үнэрч хамартангууд олох нь тэр. Юун францад оргосон байх билээ. Бид барьж байсан барилгынхаа цутгамал суурийг задлах хэрэгтэй болж өдөр шөнө хоёр ухлаа. Харин тэгсэн чинь нөгөөх маань тэр дор, таг үхсэн хэвтэж байх нь тэр. Түүнийг бетон зуурмагт хийгээд орхичихсон байхгүй юу. Гадагшаа оргосон байлгүй гээд байсан хүмүүс гахай шиг нядлаад хийчихсэн байв аа. Учир шалтгаан нь юу вэ гэхлээр тэдний нэг нь дайн дэгдээсэн Гитлерийг баахан зэмлэсэн юм байж, түүнийг нь мань хүн мэдэж цааш нь юм хэлэх гэж байсан юм биз. Тэгээд тэр хүмүүс бетон зуурмагт хийгээд тэгшилсэн юм санж... гэхэд нь Болбиг түүний яриаг тасалж ёжтойгоор:

	— Ингэхэд чи ер нь миний л мэдэхийн бусдын тухай үргэлж ярьж байхаас биш өөрийн тухай ганц ч үг ангайхгүй юм. Чиний үгийг үнэмших эсэхээ мэдэхгүй л байна шүү гэвэл нөгөөх өвгөн тоосон янзгүйгээр:

	— Урвагч тагнуул гэдгийг урьтаж хүн ердөө мэддэггүй юм гэж би ямагт хэлдэг шүү гэж хэн ч үл ойлгох үг ярина. 

	Болбиг цаашлуулж:

	— Аргагүй хөөрхий, чи ч юу ч мэдэхгүй арван наймт юм даа зайлуул гэхэд Бюхнер тосон авч:

	— Чи ер нь эвэр хошуу гэж юу байдгийг мэдэх үү? гэхэд, Ханнес түүнийг дуурайж,

	— Амьдралынхаа урт замд би нэгэн нөхөртэй зургаан жил нэгэн бригадад хамт ажиллаж байсан юм. Бага залуухан ч байсан. Гэвч түүнд хийхгүй чадахгүй юм гэж байхгүй, модоор олон төрлийн юм хийхийг нь яана. Тэд нэг газар гурван сараас илүү ажиллаж болохгүй байв. Тэдний ёсонд төрөл төрхөмдөө гурван жилд нэгээс илүү зочлох явдал хориотой юм. Харин эцэг эх хоёрын аль нэг нь нас барвал жаахан чөлөөтэй болно, гэсэн ч харгалзан анхаарах хүн ирэх бөгөөд тэр нь гадагш явсан ч хамт явна... Тийм ёс суртахуунтай залуу манай бригадад байсан юм. Тэр бүх герман нутгаар хэрэн тэнэж гүйцээснээр барахгүй бас хилийн цаана ч их явсан байх. Бас оросууд, америкчуудыг орж ирсэн хойно ч тэр зангаараа байх санаатай байсан юм. Жилд хоёр гурав дахин ажилласан газраа сольж энд тэнд очсоор байтал нэгэн өдөр түүнийг тагнуул гэж хардаад барьж хорьсон боловч тэр талаар хийсэн гэм байгаагүй юм... гэтэл Болбиг егж:

	— Аргагүй л арван наймтын төрх байна даа гэж егөхөд Бюхнер босож:

	— Болиоч дээ, наад дэмий яриа чинь, Ханнес минь, хэнд хамаатай юм дээ гэвэл Ханнес:

	— Харин чиний ёс суртахуун үүнээс хаагуур байгаа бол гэдгийг мэдэх гэсэн юм хэмээн хошигноход Бюхнер:

	— За байзнаарай, нөгөөх Освальт манаандаа суусаар эсэхийг хараадахъя гэв.

	Оройн улаан наран газарт уусах лугаа адил алга болж түүний оронд тэнгэрийн хаяанаа үдшийн шаргал гэгээ татав.

	Освальт уурлангуй байдлаар нэг янжуурыг нөгөөгөөр асаан татаж:

	— Оройн бүрэнхий ч боллоо. Ханнес ч санасандаа хүрнэ биз. Би түүнийг аль хэдийнээс сайн мэднэ ээ. Харин одоо түүний зарцын хэд нь хамт байгаа болов уу? гэдгийг мэдэх юм сан гэхэд Толтер түрүүчийнхээ үгийн давтан заналтайгаар,

	— Намайг энд сууж, байгаа цагт ширхэг ч банз гадагш гарах ёсгүй. Хэрэв хэн нэгэн хүн түүн рүү гар сунгавал түүнийг нь тас цохих юм шүү гэв. Кунце хараагаа барилгаас түр салгаж:

	— Би жаахан байзнаж байгаад сэм гэтэж хэдүүл байгааг нь мэдэлгүй болохгүй гэв.

	 

	 

	Бюхнер эргэн ирж тойрч суусан нөхдөдөө,

	— Нүдэнд холын юм харагдахгүй, бараг үзэгдэхгүй шахам байна. Тэд шавар бурхан шиг гозойсоор, хөдлөх ч үгүй л байна гэнэ. Гадаа орчинд үдшийн бүрий болж тэнгэр цэлмийж газар харлан харласаар байв. Урд зүгт бөөн одод гарч тодоор гялалзан Шкона хотын ойр орчмоор сууцны барилгын цонхоор гэрэл гялс гялс асна. Ханнес тамхиа ойр ойрхон сороход галын гэрэлд түүний нүүр улс улс гэрэлтэнэ.

	Шүүлтийн барилгын ойр орчим нам гүм ажээ. Харуй бүрий улам улмаар түнэр болж барилгын ханыг хүртэл далдлаад сайх эрчүүдийн хоорондох юм ч бүдгэрч ирэв. Болбиг «Камел» хэмээх америк янжуур нэгэн хайрцгийг гаргаж нөхдөө тамхилав. Ханнес санаашран бодлого болж:

	— Мэдээжийн Освальт бидний санааг мэдсэн хэрэг боллоо. Тэгэхээр биднийг яван явтал тэд байх болно. Өөр ер нь банз байх газар байгаа болов уу? хэмээхэд Клаймерт:

	— Хүчлийн үйлдвэр дээр магадгүй юм. Тэгээд банз байдаг юм гэхэд хэдэн банз үүрээд бүх үйлдвэрийг дамжих хэрэгтэй болно хэмээхэд тэд бүгдээр санаа сүвэгчилж эргэцүүлэн ярилцсаар олигтой арга олдсонгүйд Ханнес:

	— Би өнөө шөнө модтой болохоос нааш явахгүй гэв. Тэд дахиад л дуу чимээгүй сууцгаана.

	Болбиг цөхөрсөн байдлаар,

	— Ёх, би ч хүлээж цөхөрлөө. Освальттай одоо тулах бол оо юм шив дээ гэж нөгөөх алхаараа алган дээрээ тогшуутаа хэлэв. Гэнэт өвгөн Бюхнер босон харайж далаа хавчин суусан Клаймертын мөрөн дээр алагдан исгэрч:

	— Би нэг ухаан оллоо. Зөв хийвэл учиртайхан арга юм шүү гээд чүдэнз зурж гэрэл гаргаад хуучин муу банз модны өөдөс эрж өмд цамцныхаа хармааг уудалж хэдэн хадаас олоод хэдхэн алхдаад хүний дүрс шиг юм босголоо. 

	Клаймерт үүнд нь дургүйцэж:

	— Үгүй ээ, чи чинь галзуураа юу? Ийм их чимээ гаргадаг чинь яаж байгаа нь энэ вэ? гэхэд өвгөн Бюхнер тоох ч янзгүйгээр амандаа:

	— Чи минь ингэхэд, хэнээс нуугдах гээд байгаа бил ээ?.. Освальтынхан бол биднийг аль хэдийн мэдсэн шүү гээд бүр чангаар: — Бяцхан хөвүүн чиний хөл чинь яасан дугуй вэ?.. гэж дуу аялж эхлэв. Үүний нь Болбиг зэмлэж эхлэхэд харин Ханнес түүний хөгжөөнийг бахдан нэгэн юм бүтнэ гэж итгэх ажээ. Өвгөн Бюхнер барилга дотуур бөгтгөнөн гүйж энд тэндээс ёрдойж сөрдийсөн хадаас эрнэ. Үүнийхээ хажуугаар Бюхнер өөрийн санааг ярихдаа, Освальтынхан бид нарыг энд хэдэн шил юм чөлөөтэйхэн хоослохоор үлдэж хэмээн бодог. Тийм учраас та нар хөлчүүрэгсдийн дүр үзүүлэн дуу шуугиан гаргахаас бүү сэтгэл зовогтун хэмээн үглэхийн сацуу нөгөөх дуугаа завсар хооронд нь аялсаар л ажээ. Мануухайд өөрийн хүрэм, малгайг өмсгөж нөгөө нэгэнд нь Клаймертынхыг бас өмсгөв. Үүнийгээ хажуудаа авч яваад Освальтынханд Клатшерт, Болбигийг гэж андууруулъя. Ингээд холуур явж өнгөрөхөд тэд түүний хойноос дагах бөгөөд энэ хооронд нь Ханнес, Клаймерт, Болбиг нар банзыг чөлөөтэйгөөр авах боломж гарах ёстой гэж Франц Бюхнер тайлбарлав. Үүнийг сонссон Ханнес баярласандаа инээдээ барьж ядан:

	— Франц минь, барагтай хүний толгойд ормооргүй ухаан чиний толгойд орж дээ гэв. Франц хийсэн мануухайнуудаа зэрэгцүүлэн хөндлөн мод барьж хадаад нэлээд ширүүнээр эргүүлж тойруулахад малгай нь эргэлдэж хүрмийн сул ханцуй нь хойш урагш савчих ажээ. Франц хоолойгоо засаж тун их согтсон дүр үзүүлж чангаар:

	— За байз, чамаас нэгэн зүйлийг асууя. Чи сайн анхаарч бай. Ингэхэд чи миний дотнын найз мөн үү, биш үү Ханнес? Уушны газар хаана байна вэ? Хүүе хаана байна вэ? гэж би асууж байна шүү? Ер нь чамд Освальтынхны гавлыг хага цохих хүсэл байна уу, аа? Цаад муу Освальт чинь модон дээрээ өт шиг наалдсаар л байгаа юм биш үү? хэмээн чанга чанга бархирсаар нөгөөх хоёр мануухайтайгаа явж харагдахгүй болов. 

	 

	 

	Өтгөн хар үүл тэнгэрт хөөрч барилгын дээгүүр бүрхээд нар шингэсэн зүгийн тэнгэрийн хаяанд хэсэг бүдэг туяа татна. Усан станцын орчимд цөөхөн чийдэн анивалзан, үдшийн бүрэнхийд нүд эрээлжлэн тэнд ч энд ч юм бүжиглэж буй мэт бодогдоно. Освальт, Толтер хоёр хураалттай модон дээрээ сууж ойрхон улалзах тамхины галыг ширтэнэ. Кунце гүйн ирж:

	— Цаадуул чинь ёстой л нохойн толгой хоёр харагдах дээрээ тултал согтжээ. Сая нэг босов бололтой. Та нар хараарай үүгээр өнгөрнө шүү гэж шивнэхэд сайх гурван эр шүүлтийн барилгаас цуурайтан буй дуу шуугианыг чагнахуйд хараал, ерөөл, дуу хуурын аль аль нь хольж хутгалдан учир зүйл ялгаж үл чадмаар ажээ.

	Тэд хураалттай модныхоо ард нь нуугдан ажиглавал гурван хүн харанхуйд гуйвж дайван өнгөрч тэдний сүүдэр нь хойш урагш савчиж сөхрөн сууснаа гэнэт эгц үсрэн босож яваа харагдав. Освальт чухам ямар хүмүүс явааг таних гэж нүдээ бүлтийлгэн ширтээд ч барсангүйд тэрээр:

	— Би ч итгэхгүй байна. Цаадуул чинь биднээр даажин хийж байх шиг байна. Би Ханнесыг сайн мэднэ. Цаадуул чинь биднийг эндээс явуулчхаад сүүлд эргэж ирэх гэж байгаа юм гэвэл, Толтер:

	— Тэгвэл одоо хойноос нь сэм ингээд дагая. Эргэж ирэх эсэхийг нь мэдчихгүй юү гэхэд тэдний санаа нийлж модоо орхиж тэдний араас маш болгоомжлон сэм дагав. Үүнийг хашир Франц мэдмэгцээ улам чангаар дуулж бархирч элдэв үг чалчиж ам хамхилгүй явсаар хоолой нь ч бараг сөөх шахав. Тэрээр үйлдвэрийн хашаа ороотол хоолой нь дуугарч чадахаа больж чахарсан дуу гарахад ард нь явсан бригадын дарга Освальтийн инээд хүрч,

	— Бурхан минь, ингэтлээ согтсон хүмүүсийг би ойрдоо л лав үзээгүй юм байна гэв.

	Хаалга нээгдэж сурсан маягаар гөлгөр цагаан дух руугаа өтгөн үс мушгиралдуулан унжуулж зузаан шилний цаанаас улаан нүдээ эргэлдүүлсээр инженер Хесселбарт орж ирэв.

	Рихард дотроо, энэ хаалгыг аль хэдийний тослох болжээ, үүнийг л тослох зав олдохгүй юм даа. Бариул нь ч хоосон холхидог болж дээ гэж бодож суухад сая орж ирсэн Хесселбарт инженер дотроо, намайг ийм өглөө эртлэн орж ирэхэд лав гайхаж байгаа биз. Үүнээс урьд дарга намайг дууддаг байсан бол Шконад өнгөрүүлсэн хоёр жилийн хугацаанд анх удаагаа би өөрийн санаачилгаар асуудал танилцуулах гэж ирж байгаа минь энэ болохоор мань хүн нэлээд гайхах биз хэмээн бодно. 

	Харин Рихард дотроо, энэ хаалганы бариул ингэж холхиж чахарч байх нь эвгүй юм хэмээн бодож сууна.

	Гэтэл усан цахилгаан станцын хэсгийн удирдагч инженер Хесселбарт нэлээд үнэтэй зүйл хийж танилцуулахаар сэтгэл хөдлөн орж байгаа нь энэ билээ. Сүүлийн үед тэрээр хэдийгээр хугацаа оройтож ажил саатаж байгаа боловч бүтэмжтэй байна хэмээн найдаж ялангуяа ажил саатсан газар Вернерийн шуурхай арга хэмжээ мэдэгдэхүйц тусалж байгаад баярладаг ажээ. Жишээлэхэд, нэгэн удаа мужийн нэгэн үйлдвэрээс өргөгч цамхгийг авах ёстой байгаад захиалсан хугацаа хэтрээд ирсэнгүйд, намын үүрийн даргад мэдэгдсэнд Вернер тэр дор нь хугацаа тогтоон ирүүлсэн билээ. Бас нэгэн удаа Шконагийн төмөр замын саатлаар үйлдвэрийн хэрэгцээт материал ирэлгүй саатсанд энэ тухай намын үүрийн даргад илтгэвэл тодорхой арга хэмжээ авч тэр дороо материалтай болжээ. Вернерийн оюун ухааны хурц сэтгэхүй нь намын байгууллага бол хоосон ярьж гүйгч биш харин амьдралд бодит зүйлийг бүтээн туслагч гэдгийг харуулж чадлаа. Тэрээр хэнд ч туслахад бэлэн байдаг тул түүний харилцуурын дугаарыг бараг хүн бүхэн цээжээр мэднэ. Тэр ч байтугай Хесселбарт нэгэн өдөр Катринд их л баяр хөөртэйгөөр,

	— Энэ хүн ер нь бүр нөхцөлгүй ажлыг нөхцөлтэй болгон бүтээх юм. Үнэхээр ийм байдал цааш тогтмол үргэлжлэх юм бол би хамаг сэтгэхүйгээрээ намд биширнэ хэмээн ярихад Катрин түүнийг улам ч сэнхрүүлэн зоригжуулж:

	— Та өөрийнхөө боловсруулсан төлөвлөгөөгөө Рихардад аваачиж танилцуул- Та өөрийнхөө энэ зорилгоос няцаж болохгүй. Бодож боловсруулсан тань маш зөв шүү гэсэн билээ. Ийнхүү инженер Хесселбарт энэ өглөө даргад танилцуулахаар шийдэж явтал замд нь бригадын дарга Освальт уулзаж эвэрлэг болсон гараа сунгаж гайхсан байдлаар:

	— Юу ч үгүй болтол цөлмөжээ... Манай бүх модыг өнгөрсөн шөнө хулгай авсан байна гэхийг сонсмогцоо Хесселбарт чухам хэн авсан болохыг дотроо мэдэв. Тэрээр шүүлтийн барилгын цементэн шат өөд өгсмөгц Ханнесынхан мод хөрөөдөж байгааг сонсов. Түүнийг очиход Ханнесынхан тохуурхсан янзаар харж тоох ч шинжгүй дуу аялцгаана. Шал хийж байгаа нь тэр ажээ. Тэр ч байтугай бригадын ахлагч хүйтэн нь аргагүй: 

	— Та жаахан цаашилж нар халхлахаа болихгүй юу, бидэнд саад болоод байна, Хесселбарт гуай! гэхэд нь Хесселбарт инженер ерийн байдлаас онцгой уурлаад албан тасалгаанд гүйж ирмэгцээ харилцуураа авч өөрийгөө хүлээж аваач гэж Рихардаас шаардав.

	Тэрээр барилгачдын дунд нэгдсэн хөдөлмөрийн нэгэн зарчим тогтоохыг эрмэлзэж байгаа ажээ. Түүнийг орж ирэхэд Рихард өндөг хагалж туяхан цагаан хуруугаараа зумчин сууснаа:

	— Нөхөр Хесселбарт, та бурхны авралаар, хаалгаа хаачхаад суугаач. Жижиг боловч миний сэтгэл үл нийцэх зүйлийг харсаар хоол шингэхдээ тун муу хүн байгаа юм хэмээн дарга, залхсан маягаар чахран хаагдаж буй хаалганы чимээг тасартал нүдээ аньж агснаа нээж, — Эмчийн л зөвлөснөөр юм шүү. Өглөө бүр тогтмол яг арван цаг хагаст секундийн зөрөөгүйгээр өглөөний хоёр дахь хоол болгож нэг өндөг идэх ёстой. Тогтмол хоол унд хамгийн чухал гэж эмч зөвлөх юм, бас тэгээд сайн зажлах хэрэгтэй гэнэ. Уурлаж уцаарлаж болохгүй гэнэ. Энэ заншилд хүн хэчнээн амархан дасна гэж санана, нөхөр минь. Тэгээд хүн тэр хоолныхоо хуваариар цагийн нарийн хуваарийг андахгүй болно гээч. Ухаан нь л одоо та миний захиалсан цагаас арван хоёр минутын хойно орж ирээд байна гэдэгт би бооц тавихад ч бэлэн байна. Би таныг арван цаг дөчин таван минутад хүлээж авахаар хэлүүлсэн, тийм биз? гэж нүцгэн өндгөн дээрээ нунтаг цагаан давс үрж, цүзгэр том данхнаас уур савсуулан кофег аягалав.

	Ийнхүү тэрээр Вернерийн үнэнд гүйцэгдэхийн эрхээр түүний үйл ажиллагаа намайг тэвдүүлэх яагаа ч үгүйг та нар харж байгаа биз, би тэртэй тэргүй намын үүрийн даргаас илүү холыг хардаг хүн шүү... гэсэн дүр үзүүлэн ямбалах болжээ. Тэрээр шийд тоглох мэт дүр үзүүлж ажил хэрэгт бүтээлчээр тусгагдаж буй Вернерийн зөвлөгөө шийдвэрийг биелүүлэхэд хүмүүсийг аль болохоор барьж цаг авах хүслэнтэй болжээ. Хесселбарт зөөлөвчтэй урт сандлын булан дээр эв хавгүйхэн сууж Рихардын чалчаа яриан дунд цүнхний цоожийг нэг онгойлгож нэг цоожилж сууна. 

	Гэтэл Рихард:

	— Үгүй ээ, та цүнхнийхээ цоожоор юунд оролдоод байна вэ, яасан төвөгтэй... хэмээн түрүүчийн нууж ядан, цухалдаж байснаа тэсэж чадалгүй илчлэв. Үүнийг сонссон инженер хэдийгээр баяр бахдалтайгаар хүлээж авах болов уу гэж горьдож агсан боловч ихэд тэвдэв. Тэрээр уул нь дарга маань ормогц ямар хэргээр яваа болохыг асуух байх гэж бодсон чинь харин хоол тогтмол идэхийн тухай лекц уншиж угтав. Эцэст нь арай гэж завсар гармагц тэвдэж сандран байж:

	— Ирээдүйн химийн үйлдвэр чухам юу хийвэл тохирох төлөвлөгөөг би авчирлаа. Би танд одоохон үзүүлээдэхье... Цаана гэхэд нэгдүгээр сард шүүлтийн барилгын дараагаар манай усан цахилгаан станцын гол судас бол химийн үйлдвэрийн хэсэг байх болно гэдгийг та мэдэж байна шүү дээ хэмээн том ширэн цүнх рүүгээ өнгийж завсар зайгүй шигүү бичсэн товхойтол давхарласан олон хуудас гаргаж иртэл Рихард:

	— Юү гээч вэ та минь? хэмээн түрүүчийн өндөгний шар уураг шүдний хонхорхойд шигдсэнийг сайтар ажиглагдахуйцаар амаа ангайн шүдээ цэвэрлэснээ: — Та одоогоос тэр химийн үйлдвэрийн барилгын хэсэг рүү санаа зовно гэнэ ээ? Одоо хүртэл бидний хэтийн төлөвлөгөө тодорхой биш байна. Тэр аюулт аянга удахгүй ирэх болно. Та түүнд санаагаа бүү зовоо хэмээх нь яамнаас хариу ирэхгүй удаж байгаа явдал бол Вернерийн хэрэг задарна гэж итгэсний илрэл ажгуу. 

	Хесселбартын сэтгэл хөдлөн сандарч:

	— Уг ёсондоо ч шинэ арга маань зөвхөн тэр химийн үйлдвэрийн барилга дээр биш бусад бүх барилгад тохирох ёстой бөгөөд тийм ч их бэрхшээлгүй. Харин тэнд Шконагийн үндсийг анхааран тохируулах хэрэгтэй байна. Та ойлгож байгаа болов уу? гэхэд цаадах нь:

	— Үгүй ээ хэмээн товчхоноор хариулж халуун кофегоо холоос хүржигнэтэл сорж уртаар санаа алдаад, — Аяа яасан сайхан юм бэ, амьдруулах шиг болж байна. Та нааш нь үзүүл дээ, ингэхэд юун их судартай яваа сан билээ гэж гараа ширээн дээгүүрээ сунгахад нь түүний цэвэрхэн зассан хумсан дээрх цагаан толбууд Хесселбартын нүднээ тодхон тусна. 

	Даргыг төлөвлөсөн зүйлийг үзэж хуудас эргүүлмэгц Хесселбарт инженер амаар тодруулахыг хичээн:

	— Хэрэв бид одоо байгаа техникийн бүх боломжийг дүүрэн ашиглахгүй бол манай тасарсан төлөвлөгөө нөхөгдөхөөргүй байна. Вавилон болон гол гудмын цамхгийг барьснаас хойш өнөөдрийг хүртэлх түүхт үйлийг судалж үзвэл гагцхүү техник л хөгжжээ. Тийм биз дээ? Бид өнөөдөр ч гэсэн мөнөөх л шатаасан тоосгоор барьсаар л байгаа. Тоосго үүрээд шат өөд мацаж яваа одоогийн энэ байдлаа харахад өнгөрсөн боол эзэмшлийн нийгмийг санах юм. Тэр үед мянга мянган боол чулуу тоосгыг зовлогоо няцартал ачаалаад шашны сүм барьж байсан билээ. Тэгвэл өнөөдөр бид хүн төрөлхтний оюун ухаанаар бүтсэн өргөгч цамхаг, трактор зэрэг бүх хөдөлгүүрт өөрөө явагч техникийг эзэмшиж байна. Гэтэл түүнийг долоо хоногийн гуравны хоёрт нь ашиггүй дэмий өнгөрөөж байна. Энэ чинь уучилж болшгүй ялзарсан дутагдал биш гэж үү? Энэ бодол миний сэтгэлийг донсолгож байна, дарга минь? Рихард гуай минь ялангуяа усан цахилгаан станцаар ажил ид оволзож байгаа одоо үед би бүр ч тэсэхийн аргагүй байна. Бид Москва хотын хөгжил, түүний барилга байгууламжийн явцын талаар бишгүйдээ л сонсож байна. Сониноос би саявтар Бразилын барилгын гэрэл зургийг хүлээн авч үзвэл барилгын талбар дээр бараг ширхэг ч хүн байхгүй юм. Үгүй ээ, би бүх зургийг томруулагч шилээр харлаа. Та итгээч, тэгэхлээр Москва, Ленинград, Бразилын гарамгай хурдан явцын гол ердөө л техниктээ байна гэж дүгнэх хэрэгтэй. Үүний үнэн мөнийг судлах нь зөвхөн мэргэжлийн хүнд шаардлагатай төдийгүй дэлхий нийтээр сонирхвол зохих наад захын асуудал юм.Тийм болохоор яагаад бид түүнд зохицож барилгын үйлдвэрлэлийн шинэ технологийг авч хэрэглэхгүй байх билээ? Долоо хоногийн зургаан орой нь бүтэн гурван ээлжээр ажиллах хэрэгтэй байна. Бас шөнө, ажиллах хэрэгтэй... гээд Хесселбарт даргыгаа харваас цаадах нь түүний яриаг огтхон ч үл хайхарсан байртай байв. Тэр ч байтугай түүний царайг ажваас бичсэн зүйлийг уншиж гойд анхаарч байгаа шинж огт үгүй ажээ.

	Үүнийг ажсан инженерийн ажил төрлийн гал дөл бадарсан сэтгэлийн хөдөлгөөн хийсэн арилж зөөлөвчтэй сандалдаа шигдэн сууж харааныхаа шилийг авч арчин гэдрэг налан суув. Рихард, төлөвлөсөн бичгийг нэг хуудас авангуутаа уншсан болж дараачийнхад нь шууд орсоор ёстой л уншсан нэр болж байв. Завсар зайгаар нь аягатай кофегоо ухас ухасхийн гуд гуд залгина. Хоёр дахь удаагаа кофе аягалахдаа бичиг бариад уншиж агсан Рихард аягаа бялхуулж түүний ёроолоор хальсан хар хүрэн кофе тунарав. Тэрээр аягатай кофегоо өргөтөл гадна ёроолд нь тунасан кофены өтгөн хүрэн дусал доош бөнжгөнөн унжиж гарт нь барьсан бичиг дээр дуслахаар завдана. Танилцуулахаар өгсөн хуудсан дээр дусах вий гэж Хесселбарт ухаан алдталаа айн ширтэж эхлээд доош унжиж дараа нь бөнжгөнөхийг хүртэл ажиж суув ч инженер даргыгаа цоцоож самууруулахгүйг хичээн аягаа мөдхөн доош тавиасай хэмээн бодно. Гэтэл Рихард нэгэн хуудас эргүүлэхэд аягыг шүргэж бөнжгөнөн агсан хүрэн хар дусал бичигтэй цаасан дээр дуслаа. Дуслыг унамагц Хесселбарт ч цохиулсан юм шиг нугдайсхийн доош сууж Рихард ч онц анхаарсан ч үгүй гарын араар арччихав. Асар удалгүй Рихард уншиж дуусагчаа болж эцсийн хуудсыг эргүүлээд инженерийг ширтэж,

	— Тэгэхээр та шөнө ажиллуулахаар хүсэж байгаа байж. Гэвч та зөв л ойлгож байдаг байгаа даа? хэмээхэд нь учир зүггүй тас цохихгүй байгаа даргын санаанд сэтгэл ялимгүй уужирсан Хесселбарт,

	— А тэгэлгүй яах вэ, гурван ээлжээр юм. Энэ ч тэгэхээр шөнө бас ажиллана гэсэн үг л дээ гэхэд Рихард угтаж:

	— Барилгачдын нэгэн хошин яриа байдгийг та санаж байна уу, нөхөр Хесселбарт гуай? Харанхуй үе бол хулгайч болоод муурт л заяагдсан юм гэдэг сэн биш бил үү хэмээн инээмсэглэж бас нэлээд бодлогошров бололтой. Тэрээр дотроо ийм балай юм гэж яаж байх билээ. Ээлжтэй үйлдвэр бүхэн шөнө ажилладаг. Машин барилга, химийн үйлдвэрийн аль алинд нь ч тийм л шүү дээ. Үнэхээр итгэхгүй хүн байдаг бол тэр хүн өөрөө торны цаанаас ширтэж суувал бараа биз хэмээн бодож байтал Рихард: 

	— За яах вэ, тэнд зүймэл модон шал шиг гөлгөр сайхан газар ч бий юм биз. Харин барилгын сэрийсэн хэдэн хананы дунд яаж юм бүтээх билээ «шөнийн хүслэнт» минь ээ? хэмээх нь нөхөрсөг юм шиг боловч тохуутай сонсогдоно.

	— Ядах юм алга, хэдэн ширхэг цахилгаан гэрэл тавьчихна. Хорь, гучин ширхэг чийдэн орно биз. Шөнийн цахилгаан хямдхан байдаг. Үүрийн гэгээ ортол хэчнээн л асаах билээ, гэвэл Рихард,

	— Тэгээд таг сүүдрийг нь хаана аваачиж тавих гэж байна даа? Та ер нь ингэхэд сүүдрийн талаар юм бодов уу? Хүнийг ер нь итгэж ер болохгүй. Нэг ч барилгачин зөв ажиллах дүрмийг баримтлахгүй. Гагцхүү аюулгүйн техник, осол гэмтлийн аюултай гэмээс үзэхэд ярих нөхцөл алга гэхэд нь Хесселбарт дуу шуу ч үгүй сууж даргын, эсэргүүцэн буйг бодоод чухамхүү юү гэж хариулахаа бодож үл олно. Инженер хэдийгээр сүүдрийн нөлөөлөх талыг бодсон боловч асар их шалтгаан болж чадахгүй нь мэдээж хэрэг билээ. Энэ явдал амьдралын туршлагаас үзэхэд ийм байдаг гэж хэлэх юм алга. Ер дарга маань юү гэж үүнийг асууж байгаа бил ээ? Энэ хариултыг хэн ч, ямар ч инженер даргын асуултад өгч болох билээ.

	— Тэгээд та бас барилгын технологид зориулж бригадуудыг салгахыг бодож байдаг. Манай бригадууд бол эрт дээр үеэс хамтран ажиллаж дассан болохоор тийм ч амархан тараагдахгүй биз дээ. Харин хэдэн гэрлийн шил олгож болох юм. Гэхдээ та бригадын дарга нарыг эсэргүүцвэл гэрлийн шил олгоод олгоод яах билээ. Цаадуул чинь эсэргүүцнэ, би сайн мэдэж байна. Тэглээ ч гэсэн бид тэднийг албадвал цаадуул чинь хүмүүсээ аваад эндээс зайлж одох болно. Олон юм ярилгүйгээр өөртэйгөө холбоотой байгаа тэр Ханнесынхантайгаа зууралдаж үз... хэмээхэд гэнэт «та нарнаас зайлаач» гэх Ханнесын хүйтэн царай Хессалбартын сэтгэхүйд бууж жаахан зүрх алдан

	— Уул нь тэднийг шинэ аргад сургах хэрэгтэй юм сан гэвэл Рихард дурамжханаар:

	— Та бол хий бодлыг сэтгэгч юм. Нөхөр Хесселбарт, та хоосныг сэтгэгч мөн. Та ийнхүү агаарт сэтгэхүйгээ ажиллуулж байснаас өнөөгийн манай амьдралын хатуу ширүүн бэрхшээлийг судалж түүнд уялдуулан ажилламаар байна. Энэ Вернерийн ажиллагаа хэдийд цэглэдэг бол гэх зэргээр нуршина. 

	Хесселбарт бол жирийн нэгэн хүн бус харин усан цахилгаан станцын мэргэжлийн инженер билээ. Тэрээр өөрөө ирж санасан ажлаа танилцуулж амжилт олсонгүйд харамсан сууна. Түүний хийж бүтээсэн зүйл нь бүгдээрээ хоосон сэтгэхүй болон хариулагдсанд гомдон харамсавч илжигний чихэнд ус ч хийсэн сэгсэрнэ, алт ч хийсэн сэгсэрнэ гэдэгчлэн тайлбарлан маргах хэрэг юу сан билээ хэмээн сэтгэн өөрийн биеийг хүчлэн барина. Харин түүний оронд Рихард, эмчийн зөвлөснөөр тогтмол хоол идэж, тавилуун нухацтай зажлах нь... юу юунаас чухал ажээ.

	Рихард уцаарлан байснаа нуух битгий хэл бүх биеэрээ илчлэв. Тэр нүдээ ширэв татаж, харааныхаа шилийг авахад сульдаж ядарсан шинж илт ажгуу. Хесселбарт зөөлөвчтэй сандлаас шийдмэгээр өндөсхийн босож түргэхэн салах гүйцэтгэв. 

	Рихард ийнхүү инженерийн сэтгэл тавгүй байдлыг ажиж тээнэгэлзэн:

	— Та энэ төлөвлөгөөгөө, авч явах сан болов уу? гэхэд Хесселбарт хаалга руу эргэх зуураа гараараа татгалзах дохио өгч:

	— Яах билээ түүгээр... тэр надад ч, танд ч ер нь өөр хэнд ч хэрэггүй гэв. Дарга бичигтэй товхойсон зузаан цаасыг хайнгуут авч бичгийн ширээний нүдэнд хийгээд Хесселбартын хойноос нь:

	— Үүнийг би сүүлд чөлөөтэйхэн сайн үзэмз хэмээн хашхирахад Хесселбарт дотроо, худал хэлж байна. Түрүүн харж үнэнээ хэлсэн юм. Би бол хий сэтгэгч, Вернер намайг ухуулж байж хүнийг ядахдаа гэнэхэн орчиндоо одоо байгаагаас илүүгээр зохицуулж болно гэдэгт итгүүлсэн. Бас тэгээд даргын ийнхүү айвуу тайвуу суртахуунд бишрэх хэрэгтэй юм байжээ, хэмээн сэтгэсэн Хесселбарт өтгөн хүрэн үсээ мөлгөр дух руугаа мушгируулан унжуулж зузаан шилний цаана дүрэлгэр хоёр нүдээ улаанаар эргэлдүүлсээр гарч одов.

	Хаалга дахиад л чахрав. Харин түүнийг Рихард энэ удаад анхаарах сөгөөгүй гүн бодолд автагдан бас энэ Вернер ямар явуулга хийгээ бол, очиж очиж удирдан зохион байгуулах ямар ч авьяасгүй Хесселбарт шиг хүн шинэ арга нэвтрүүлэх юм гэнэ. Вернер бодит ажил хэргийн арга хэмжээ авахаас наана энэ хүмүүсийн зүүдэнд сургах нь байна хэмээн сэтгэж ийнхүү холио хутгааг тэсвэрлэж үл чадахаа яаманд илтгэхээр зориг шулуудав.

	Яам бол салаа салбар олонтой хамгийн нарийн зохион байгуулалттай ганц нүсэр нь билээ. Нэгэн салбарын бүтээлтэй ажлыг үзэх буюу сонсож баярлан инээж нөгөө салбарын бүтэлгүй ажлыг буруушаагч мэдрэлийн төв адил байгууллага билээ. Энэ ч учраас барилгын хэсгийн дарга, Трутманнын Рихардын өргөдлийг хянан үзэж шалгаснаар тэр хэсэгт хөдөлмөрийн бүтээлийг дээшлүүлэх бүрэн боломжийг зааж дарга ч өөрөө буруушаагдаж намын үүрийн дарга ч донгодуулж хувийнхаа хэрэгт тэмдэглүүлэв. 

	Вернерийн гэргий Мариане нөхрийнхөө ажил хэргийн талаар шийтгүүлснийг тэр дор нь мэдэв. Тэрээр далайн ч эргийн боомтын барилгын хүүхдийн цэцэрлэгт хүмүүжүүлэгчээр ажилладаг билээ.

	Нэгэн өглөө цэцэрлэгийн эрхлэгч түүнийг дуудаж нөхрийн нь тухай саяхан дуулснаа ярьж өөрийн нь бодол саналыг асуув. Учир явдлыг сайтар мэдэхгүй гэргий Мариане бачимдаж тэвдэхийн эрхээр Шкона хот руу Вернертэй утсаар ярих захиалга өгч түүнийг яаманд дуудагдан явсан гэж хариу авлаа. Байдлыг туршвал нөхөр нь сахилга батын зөрчилд холбогдсон болов уу гэдэг таамаглалд Мариане хүрэв. Нөхрийнхөө төлөө санаа зовсон тэр бүсгүй Росток мужийн намын хороонд очоод тайлбарлаж өгөхийг хүсвээс тэндхийн удирдлага, болсон явдлыг тодорхой мэдэж байсан бөгөөд намын талаас буруутгаж байгаа зүйлгүй, харин яамны шийдвэрийг үл харгалзан ажил зохиож даргатайгаа маргасан юм гэж тайлбарлаж өгөв. Түүний хажуугаар өнөө маргаашгүй Берлинд тогтоолыг нь хэлэлцэх тул намын гишүүний хувьд өөрөө оролцоно. Вернерт гэргий нь хувьд туслах хэрэгтэйг Марианед мужийн намын хорооноос зөвлөв.

	Мариане юу ч бодож хэлэх ч чадалгүй толгой дохисоор байгаад гарч одов. Түүнд хүмүүсийн зөвлөгөө хэтрүүлж байгаа юм шиг санагдаад дотроо их л дургүйцнэ. Тэрээр хэзээ ч гэсэн нөхрийгөө орхиж байгаагүй, ямагт туслагч байсан бөгөөд энэ удаа ч бүх арга хэмжээгээ авах болно. Тэрээр нөхөр минь үйлсгүй зүйл хийхгүй гэж итгэх бөгөөд уулзан учрахыг хүсэн хүлээж хоёр өдрийн чөлөө аваад охин Сабинегаа ижил дасал болсон хүмүүжүүлэгчтэй нь орхих болов. Учир нь наймхан настай балчир охин амьдралын нарийн төвөг бүхэнд оролцох цаг болоогүй билээ. Гэргий Мариане нь нөхрийгөө усаар зугаалж амруулахаар хөнгөн завь нэгийг хөлсөлж авав. Нөхрийн зан төлөвийг сайтар мэдэх Мариане нь Вернер оногдсон шийтгэлийг нэлээд бэрхшээлтэй хүлээнэ гэдгийг андахгүй тул түүнийг гэртээ уйтгарлуулан суулгахаас зайлсхийхийг хичээв. Марианегийн бодлыг агаар тэнгэр хүртэл дэмжсэн юм шиг гэгээн шар наран илчээ харамгүй тусгаж гүн цэнхэр далай ч нам тайван мэлтэлзэх нь сэтгэл сэргээм ажээ.

	Вернер оройн галт тэргээр Берлинээс хэдийгээр ажил урьдынхаас улам их боловч гэртээ харихаар чөлөө авч ирлээ. Хөдөлмөрийн үр бүтээлийг цэгнэн дүгнэж улс тогтсоны арван жилийн ойн баяр улам улам ойртож байв. Гэвч Вернер ганц бямба, ням гарагт хамгийн үнэнч дотнын нөхөр амьдралын ханийнхаа дэргэд алжаасан биеийн ядаргааг гаргаж шинэ хүч сэлбэн авах хэрэгтэй байлаа. Тэглээ ч гэсэн, өөрийг нь хүлээн зөвшөөрөөгүй боловч оногдсон шийтгэл нь юунаас ч илүү хүчтэйеэ дарах тул хэдхэн цаг гэргийтэйгээ амарснаар сэтгэл тайвширна гэж үл итгэнэ. Мариане минь юу ч мэдээгүй суугаа байх, түүнд ч хэлээд яах вэ, сэтгэл нь зовохын нэмэр хэмээн Вернер бодно. Мариане бүх зүрх сэтгэлээсээ түүндээ хайртайн учир явсны нь дараа мөрөөдөхдөө нэлээд сэтгэлийн шаналгаанд учирна гэдэгт эргэлзсэнгүй. Тэрээр явсан хугацаа, болсон үйл явдлыг эргэцүүлэн бодно. Шконад өнгөрүүлсэн хоёр жил нь түүний арван жил намд зүтгэсэн бүтээлд анхны толбо боллоо. Яаманд болсон асуудлын талаар түүний саналыг асуухад тэр доромжлогдож зэвүүрхсэн янзаар:

	— Ийм асуудал болох нь мэдээж байсан юм. Мэдэхгүй, чадахгүй юмны төлөө хүн хэзээ ч шийтгүүлж байгаагүй, үйлдэж болохгүй юм шүү гэж айн суудаг алдааны төлөө хүн шийтгүүлдэг юм. Гэвч түүнд зөвхөн дундыг баримтлагч буюу хулчгар, хар амиа бодож суудаг маань тусалж байх шиг байна хэмээх нь энэ бүх үг Рихардад чиглэгдэж буй нь тодорхой бөгөөд Рихард ч түүний хажууд нэлээд зөөлөрчихсөн дув дуугүй сууж байлаа. Вернер гэртээ оруутаа өрөө тасалгаагаараа эрснээ охиныгоо асуувал Мариане:

	— Би түүнийг хүнээр түр харуулж байгаа, маргааш орой авчирна... гэхэд Вернер гайхаж:

	— Яагаад тэр билээ. Би уулзаагүйгээс хойш хэчнээн их удав даа гэвэл Мариане түүний гараас татаж хүзүүгээр нь тэвэрч чихэнд нь:

	— Чамайг ирсэнд би хэчнээн их баярлана вэ, аль эсвэл чи миний мөрөөдөж суусныг итгэхгүй байна уу? хэмээн шивнэж нөхрийнхөө энхрийлэлд баярлан баясна. Вернер ч өөрийн энхрийлэх сэтгэлдээ сэргэх шиг болов. Мариане тушаангуйгаар:

	— Бүх зүйлийг миний тушаалаар хийх болно. Маргааш өглөө таван цагт босож Варнемюнде орох галт тэргэнд сууна. Би завь хөлсөлж авсан гэвэл Вернер:

	— Завь гэнэ ээ? Тэгээд бас нуурт очих?

	— Тийм, толь шиг толигор нуур.

	— Юү гэж тэр бил ээ?

	— Би чамтайгаа амрах гэсэн юм гэж товчхон хариулав.

	Тэдний өглөө эртлэн суусан, ээлжийн ажилчдыг суулгасан Варнемюндийн галт тэрэг омогтойёо уухилан давхина. Мариане, Вернер хоёр өөрсдийн нойр дутуу явааг ч үл мэднэ. Галт тэрэгний суудал дотор тамхи, ширний үнэр хамрын нүхээр сэнгэнэж явсаар хотын эцсийн буудал болж, сүүлийн вагон суларч Мариане, Вернер хоёулаа үлдээд усан онгоцны ирэх хуваарийг харж суулаа.

	Гадаа орчинд намрын шинжийг илтгэсэн модны шарласан навчис агаарт хийсэж унана. Загасчдын эрэг дээр өргөн том торыг хар хувцастай эрчүүд дэлгэж байгаа харагдлаа. Амрагчдын байрын цонхоор цагаан хормогчтой охид цэвэрлэгээ хийж буй харагдах нь зуны зугаат улирал шувтарч ажлын үе эхэлснийг илтгэх ажээ.

	Тэдний суусан завины хөдөлгүүр нь нэгэн жигд нужигнан Вернерт нэгэн урт тууз тэнгисийн усанд хөвүүлэн чирч яваа мэт санагдана. Тэнгисийн ус намуухнаар давлагаалж цэлмэг тэнгэрийн хурц нарнаа гялалзан мяралзах нь үзэмжтэй ажээ. Далайн эргийн шар торгон элсэн дээрх амрагчдын салхины халхавч цөөрөн цөөрсөөр хаа нэг улаан, цагаан, хөх өнгөтэй халхавч л үлдлээ. Мариане, Вернер хоёроос өөр хэн ч үгүй бөгөөд гагцхүү хайр сэтгэлээс өөр гуравдагч зүйл энд үгүй ажээ.

	Вернер завиныхаа моторыг унтрааж зогсооход завь нь тогтуун тэнгисийн усанд алгуурхан дайвалзана. Вернер бие суниан дээш харж цэлмэг тэнгэрийн хурган цагаан үүлийг ширтэн хэвтэхэд үнэхээр хүн юуг ч мартмаар... Мариане гараа дэрлэн хэвтжээ. Тэрээр нүдээ аниад бүтэн цаг юү ч дуугараагүй билээ. Вернер түүнийг ажиглавал урт нарийхан өмд өмсөж зузаан ноосон цамц нөмөрчээ. Гэргийн нь үс саяхан хөрөөдсөн үртэсний өнгөтэй тун адил бөгөөд түүний унтсан эсэхийг үл мэднэ. Тэрээр зун цагийн халуун нар шарахыг үзэж буй нь илт бөгөөд тунгалагхан цагаан нүүр нь гялалзан үзэгдэнэ.

	Вернер чухамхүү юу болсныг гэргийгээсээ асуухыг хүсэвч тайван нойрсож байгаа хайрт ханиа сэрээхгүйг хичээнэ. Тэдний нам гүм байдал завины ханыг цохих ялимгүй давлагааны чимээнээс болон хөндөгдөж Мариане гэнэт:

	— Чи намайг харж байна, тийм биз? хэмээхдээ нүд нь аниатай боловч нөхрийнхөө ажиглан буйг мэджээ. Тэр ч байтугай ийнхүү дуугүй суухдаа нөхөр нь юү бодож байгаа эсэхийг ч эргэцүүлэн үзжээ. Тэрээр нөхрийн занг сайтар мэдэх тул нөхрийнхөө сэтгэлийг шаналгасан зүйлийг авгайдаа хэлэх үү, байх уу гэж бодож суугааг хүртэл таамаглажээ.

	Аль эсвэл ердийн байдлаар болсон үйл явдлыг тэр дор нь зад тавьдаггүй заншлаараа бас жаахан хүлээхийг хүсэж байж ч болох юм. Ийнхүү бодолд автагдсан Мариане хэдийгээр нөхрийн хажууд нам тайван амрав ч тэсэж үл чадан:

	— Вернер, чи аз жаргалтай байна уу? гэж асуухад Вернер

	— Яг чиний бодсоныг чинь би сая бодож суулаа гэхэд нь Мариане хөгжилтэйеэ инээж:

	— Чиний санаа ч сэлээд л баймаар байгаа биз. Тэгвэл надад чамаас юү үлдэх вэ дээ гэж тоглоом хийхэд Вернер:

	— Ийм моторт завь хөлслөхөд чи хэчнээн марк орно гэж бодож байна? гэвэл гэргий нь:

	— Чи минь битгий цэцэрхээд байгаач. Хайр сэтгэлд бас үнэ ордоггүй юм. Түүнээс гадна... гэснээ нүдээ нээж гараа алдлаад, — Ирэх долоо хоногт улс тогтсоны ойн баярыг тохиолдуулж тусгай шагнал авна. Харин түүний тэн хагас нь чиний ач гавьяа тул талархал хүргэе гэхэд нь Вернер:

	— Надад уу?

	— Тэгэлгүй яах вэ, чи хэдэн долоо хоногоор хамраа харуулсан биш. Тийм учраас ажлаа санаачилгатай сайн хийх бололцоо бүрэн дүүрэн байлаа шүү дээ хэмээн наргиан болгон хэлэхийг Вернер ойлгож байв. Энэ талаараа Шконагийн инженер бүсгүйтэй тун ч адил болохыг Вернер бодож гэнэт Катринтай хамт уушны газар сууж байсан нь түүний дотор бууж ирмэгц бодлоос хөөн зайлуулж завиныхаа моторыг асааж эргийн зүг зорив. Далайн ус долгиолон үелзэж урд зүгийн тэнгэрийн хаяанд барилгын орой цухалзах нь Нинхаден, Хайлигендаммын нэг нь байх ёстой ажээ. Вернер тэнд нуур луу цутгадаг голыг мэддэг байв. Тэд нэгэн жилийн өмнө Балтийн далайн нутгийг сонирхож явахдаа үзсэн билээ. Алтан хараацай өндөрт элэн хальж буй зэгст хэсгийг чиглэхэд Мариане:

	— Би одоо мэдлээ, чиний эрэг рүү залсан учрыг. Би бүгдийг мэдэж байна. Гэхдээ чи надад юу ч илчлэхгүй байна гэх үед далайн эрэгт ирж Вернер ч нөгөөх голыг ажин таньж инээмсэглэн толгой дохисноо дотроо, би бүгдийг ярья... хэмээн бодоод

	— Чи ер нь өөрийнхөө нөхрийг буруу хэрэг хийнэ гэж бодож байсан уу? Тэр ч байтугай алдаа хийнэ гэж бодсон уу? Би хариуцлагад татагдаж байна. Тэгвэл Мариане чи бодож санасан зүйлгүй тайван сайхан байж чадахгүй биз? гэх үед тэдний завь зэгсэнд тулан шилбэ нь завины хажууг цохив. 

	Мариане нөхрийнхөө санааг ойлгож сүүлийн үгийг нь хориглох санаа авч:

	— Аа, бид ч ердөө хүрээд ирэх нь энэ үү, тэгвэл бид бууцгаая. Тэгээд чи зэгсний иш авч ирээрэй, за юу? гэж хоёр гараа тосон гуйх нь хүүхэд лугаа адил бөлгөө.

	— Би тамхи татахгүй, тэр жилийнх шиг зэгсний иш татна... гэв. Тэр жил энэ хоёр далайн захад майхан шааж үүдэндээ хуурай зэгс овоолж ноцоогоод гэрэлтүүлж түүний утаанд шумуул хөөрөгдөн зайлж хоёул зуны дулаан улиралд чөлөөтэй сайхан задгай унтсандаа их л баярлаж байжээ. Тэр ч байтугай хэрэгтэй хэрэггүй үг шалгаадаг Мариане нь гэртээ очилгүй энд бүрмөсөн амьдрах юм сан ч гэж байж билээ. 

	Вернер гэргийдээ хандаж: 

	— Тэр үед бид найман сард явж байсан шүү дээ, гэхэд Мариане гутал оймсоо тайлаад завинаас үсрэн усанд оров. Тэрээр зэгстэй, хүйтэн усанд биеэ угаагаад, авч явсан зөөлөн хөнжлөө дэлгэн Вернерийг хажуудаа хэвтэж унтаад зүүдлээч гэв?

	Тэд нэлээд оройтон, буцах болж Вернер завиа асааж хурдлах хэрэгтэй боллоо. Оройн наран баруунаа тонгойж түүний улаан туяа тэнгисийн усанд жавхаатайяа тусаж далайн сэрүүн салхи сэвэлзэх нь цээжин биеийг цэвэрлэсэн адил санагдана. Мариане, Вернер хоёрыг маргааш хөдөлмөрийн өндөр үүрэг хүлээж буй тул явахаас өөр аргагүй ажээ. Тэд ч зорьсон хэргээ бүтээж чөлөөтэй завтай сайхан л амарлаа. Тэд цэлгэр тэнгисийн үзэсгэлэнт эрэгт цэнгэн зугаалж өтгөн зэгсний найган шуугих, өр зүрхнийхээ булгилан цохихыг чагнан хэвтэв. Мариане анх танилцаж байх үедээ үүлний талаар маргадаг байснаа сэргээж Вернерийн үүлээр ямар нэг зүйлийг дүрслэн ярихад цаадах нь ямагт үзээгүй мэдэхгүй дүр үзүүлэн үгүйсгэдэг байснаа дурсав. Вернер: 

	— Тэр үүлийг хараач... яг л морины толгой шиг юм гэхэд Мариане

	— За яршиг, хоосон яриагаар яах юм бэ, үүл бол үүл байхаас өөр юү байх юм бэ гэж зөрдөг байснаа дурсан ярьж сэтгэлээ сэргээв.

	Ийнхүү Мариане элдвийг хүүрнэн яривч Вернерийн санаанаас урьдын зүйл огт салахгүй дув дуугүй суусаар бөгөөд орой болж охиноо авчрахаас өмнө ярихыг хичээх ажээ.

	Мариане нөхрөө, сэтгэлийг шаналгасан бодлоос нь удтал ангижруулж чадахгүйгээ сэхээрэн шууд зориглон,

	— Чи нөгөөх яаманд болсон асуудлынхаа талаар л бодлого болоод байна уу даа гэчихсэн чинь Вернер учиргүй гайхаж итгэлгүй харцаар цоортол ширтсэнд, Мариане: 

	— Би аль хэдийний мэдсэн. Тэр ч байтугай би чамд гарсан шийдвэрийг үнэн зөв болохыг ухуулж ойлгуулах хэрэгтэй юм байх. Тэр ч дэмий хэрэг, харин чамд өнөөдөр шиг амралтын өдөр нэлээд чухал болохыг л би мэдэж байна хэмээн хайрт нөхрөө энхрийлэн налав.

	Вернер эргэлзэж тээнэгэлзэн:

	— Чи тэгээд ер нь тэр талаар санаа зовохгүй байна уу? Намайг алдаа хийсэн гэж чи бодохгүй байна уу? гэхэд Мариане гайхаж:

	— Яагаад тэр бил ээ? Ингэлээ гээд чамаас салах хэрэг үү? хэмээн гомдсон байртай боловч тоглоом тохуу болгон өгүүлж нөхөртөө улам ойртон гарыг нь энхрийлэн таалах нь нөхрийнхөө явахаас өмнө үлдсэн хэдэн минутыг сэтгэл тайвуун байлгахыг хичээж буй нь илт ажээ. Вернер ч сэтгэл зүрхээ чангалж сэтгэлийг зовоосон зүйлээ тоочихын хэрэггүй хэмээн шийдсэн нь Марианегийн хүч билээ. Тэртэй тэргүй Мариане бүхнийг мэдэж түүний улмаас хайрт нөхрөө чадлын хэрээр сайн амраахыг хичээсэн билээ.

	Вернер гэргийгээ сугадан авч: 

	— Мариане минь, ухаантан минь, чам шиг ухаалаг бүсгүй ертөнц дээр үгүй биз ээ гэв.

	 

	 

	Гэвч Вернер Шкона орох замдаа өөртөө тус болсон зүйлийг огт анзаараагүй ажээ. Тэрээр бүх бие сэтгэхүйгээрээ итгэдэг ганц хүнтэйгээ зөвлөхийг хичээсэн бөгөөд тэр хүн нь гагцхүү Мариане байсан юм. Тэр Мариане нь түүнийг шаналгаж, уурлуулж байгаа зүйлийн талаар ганц ч уг асуусангүй бөгөөд харин хязгааргүй намуун тайван гэргийнхээ дэргэд юү ч сонсож ярьж сэтгэлээ зовоолгүй, амрахын сайнаар амарч яг л дайнд орохын өмнө хүч сэлбэсэн байлдагч шиг өөрийгөө Вернер сэтгэв.

	Шкона хотод урьд өмнөхийн адил хуучин хэвдээ бөгөөд харин энэ хооронд Вернер Рихардтай маргалдаж ялагдсан гэдгийг хүмүүс мэдсэн биз. Шийтгүүлснээ бодоход духаа цоолуулсан мэт толгой тархийг янгинуулж бие мөчийг барьж хүлсэн шиг бодогдоно. Төлөвлөгөө гэдэг бол хууль учраас түүнийг өөрчлөх ямар ч эрхгүй бөгөөд өөрчилбөөс хуульд харш хэрэг үйлдсэнд тооцогдохыг тэр сануулгын ёсоор сонссон билээ.

	Тэрээр барилгын төслийн буруугаас нэгэнт баригдсан суурийг дахин бүү задрахад хүрээсэй гэдэгт сэтгэл түвдэн суух билээ. Хэрэв хүн тэр явдлыг шүүмжлэн өөрчлөхийг үл хичээвэл хэзээ ч сурч үл дадлагажих хувиа хичээгч, улсын байгууллагын эсрэг ажиллагч болон дүгнэгдэнэ. Ийнхүү хавчилгад орсон Вернер чухам яавал зөв, болох, яавал буруутан болохыг таамаглаж үл чадна. Аль эсвэл Марианегийн зөвлөснөөр одоогоос хуучин замаараа мөрөө хараад алхаж явах нь хамгийн мэргэн арга байж магадгүй нь ээ дээ. Тэрээр өөрийн бэрхшээлт ажилдаа нэг удаа бүдэрч, учраа олохгүй дүлий мэт дүмбийх ажээ. Түүний нүд нь манаран хөхөрч үзэгдэх нь сэтгэлийн шаналгаа, зүг чиггүй зэмлэл, гоочлолыг илтгэжээ.

	Вернер барилгын тэр хэсгийн удирдлагын дунд хагарал гарсан мэтээр хүмүүсийн дунд тараахгүйн тулд сэтгэлийн шаналааг хүчлэн барьж юу ч болоогүй байдлаар тайван гадаад төрхөөрөө илтгэхийг хичээнэ.

	Ажил төрлийн зохион байгуулалт намын хорооноос төдий л удаан хөндий байж чадсангүй. Вернер тэр дороо Рихардын захиргааны доорх хүмүүсээр бүрдсэн шуурхай зөвлөгөөнийг хийж түүн дээр:

	— Манай ажлын гол садаа болсон үхширсэн эдийн засагч бодлого, балартлаа нурсан гарын хөдөлмөрт... бид хэчнээн хялбар төөрөгдөж байна вэ, нөхөд өө, энэ талаар Ленин юү гэж сургасныг санаж байна уу? Би одоо хэлье, ингэж хэлсэн юм хэмээн хоолойгоо засаад: «Намын хамгийн том алдааны нэг бол нам өөрийн үүрэг зорилгоо аж ахуйн өдөр тутмын сонирхлын хэв хэмжээнд захируулан умартуулах явдал болно» гэсэн байдаг юм. Тус Шкона үйлдвэрийн барилгын хамт олон улс тогтсоны ойн баярыг угтаж сүүлийн сарын төлөвлөгөөг арван гурван хувиар биелүүлсэн бөгөөд энэ амжилт бол барилга угсралтын комбинатын хэмжээгээр үзэгдээгүй тэргүүн амжилт мөн гэхийн хажуугаар үйлдвэрлэлийн төлөвлөгөөг жилийн эцэс хүртэл тогтмол биелүүлж байх нөхцөлийг хангахын тулд яриагаа цааш үргэлжлүүлж:

	— Бид олсон амжилт, эхэлсэн ажлаа хэзээ ч алдаж гасалж байхгүй. Хүн бүрийн үзэл санаа, ухамсрын хэмжээг дээшлүүлэх ёстой. Хүний сэтгэхүй дахь ёс зарчим нь хийх ажлын төлөвлөгөөг зарчимчаар биелүүлэхийн эх сурвалж болдог гэж нэлээд онолч байдлаар ярив. Тэрээр хариуцлагатны зөвлөгөөн дээр Рихард ширээний ард хэлгүй юм шиг дүмбийн бодол болон суухыг ажиж даргадаа итгэлгүй санаагаа илчлэхийг зорьж өөрийн биеийг зэмлэх янзаар:

	— Саяхан сахилга бат алдан шийтгүүлсэн нэгээс нь эхлээд... гэж яривал Рихард, яамны шийдвэрээр бүх асуудал нэгэн тийш болоогүйг анхааран сууна. Тэрээр намын үүрийн ганц дарга нэвтрэхээргүй бат соргог шүүгээгээр өөрийн биеийг хүрээлүүлсэн хүн ажээ. Тэр ч учраас мэдэх чадахгүй бэрхшээлтэй асуудлыг хойш тавьж сурсан бөгөөд тэр нь Вернерт анхаарагдах ажил төрлийн шаардангуй чанарыг нь Рихард илүүд үзэж өөртөө аюултайд тооцож байсан юм, хойшид ч болно гэдэг бодолд автагдсан хүн билээ. Тийнхүү тэрээр урам зориггүйгээр үл барам ямар нэг хэрүүл маргаан, зөрөлдөөнд өөрийн биеийг бэлтгэх болов. Түүнийг яаманд бас ч яггүй тэвдүүлсэн бололтой Вернер өөрийн нь харьцааны байдлаас мэдсэн билээ. Тэрээр эхлээд бүх зүйлийн төлөө санаа тавих боллоо. Намын үүрийн товчооноос шагнуулахаар ирсэн алд дэлэм цаасан дээр бичсэн нэрсийг хэлэлцэв? Бригадын ахлагч Циймерийн Освальт хуруугаараа Ханнесын нэр дээр тогшиж:

	— Миний санал энд таарахгүй байна... гэж банз хулгайлсан тухай илтгэв. Намын үүрийн дарга Вернер тэр нэрийг нямбайхан дарж Ханнест тогтоолыг нарийн танилцуулж ойлгуулах үүргийг намын гишүүн Рихардад даалгаж:

	— Бид хувиа хичээгч нарыг шагнаж урамшуулаад байвал хаана хүрэх билээ дээ гэв. 

	Рихард өгсөн үүргийг нь зөвхөн утсаар Хесселбарт инженерт дамжуулав.

	Шконагийн барилга эхэлж үйлдвэрийн хашааны урд хэсгийн төмсний тариалангийн талбайд анхны хүрз гишгэгдэх болов.

	Бид хүн нийгмийн хөгжлийн аль үед амьдарч байгаа бил ээ? Чулуун зэвсгийн үед л лав биш байх. Бүрэн автоматчилагдсан хүнд үйлдвэрийг барихад ганц хүрз! Инээдэмтэй юм! Арван хоёр салаа анжис буюу трактор хэрэгтэй байна гэж Вернер яриад цааш явж ажилчдын соёлын танхимыг шалгавал гол ханан дээр Марксизм-түүхийн материализмын онолыг судлаагүй хүн ойлгохооргүй урт сунжруун лоозон нэгийг хаджээ. Вернер түүний оронд тэнгэрийн улаан мандлаар хүрээлэгдсэн сарны гадаргуугийн зургийг тавиулж түүний дээд талд хөндлөнгөөр «Социализм ертөнцийн гайхамшгийг нээж байна. Социализм герман оронд ялна! Тусгаар тогтносон Бүгд Найрамдах Улс мандтугай!» гэж бичүүлж хадуулав. Вернер бас үүний хажуугаар баярын цуглаан дээр хэлэх үгээ бэлтгэж явна. Тэрээр илтгэлийн ерөнхийлсөн газрыг аль болохоор хасаж товчлон намын үүрийн товчоогоор хэлэлцүүлбэл нэг тэргүүлэгч түүнд хандаж:

	— Таны хийсэн илтгэл хангалттай гэж үзэж болох уу даа... Улс тогтноод өнөөдөр арван жил болж баяр хийнэ гэдэг бол өдөр бүр тохиолдох ажил биш ээ. Тэгэхэд өнгөрсөн арван жилд тохиолдсон маш их зүйлийг энэ илтгэл хамарч чадсангүй гэхэд нь Вернер товчхоноор:

	— Та нөхөд энэ илтгэл ядахдаа арван жил үргэлжилж чадахгүй гэдгийг анхаараач. Ингээд сонсож байгаа хүмүүст хэрэг болохуйц, тэдэнд санаа төрүүлэхүйц зүйлийг сонгож авах хэрэгтэй гэж тайлбарлавал нөгөөх хүн бас л сэтгэл дутуу байдлаар,

	— Би сайн мэдэхгүй юм даа... түүнээс биш иймэрхүү том ойн илтгэл голдуу хоёр цагаас нааш л байдаггүй юм гэвэл Вернер:

	— За болиоч дээ, би аль хэдийнээс хоосон ярианд дургүй хүн байгаа юм. Хамгийн богино хугацаанд хамгийн гүн ойлгоцыг өгөх явдал юунаас ч чухал байна. Энэ бол зөвлөлтийн пуужинт техникийн онол гэв. Нээрээ ч Вернерийн яриаг сонссон хүн хэчнээн их хөдөлмөр гаргаж ухаалаг илтгэл бэлтгэсэн нь үнэнтэй бөгөөд Рихард хүртэл арга буюу бишрэхэд хүрч юу ч хэлэхгүй дуугүй сууна. Вернер ч өөрт ноогдсон үүрэг хариуцлагын учрыг ухамсарлаж ойрын хэдэн өдрийн туршид лоозон солих, засах илтгэл эвлүүлэх ажлаар хөөцөлдөж түүндээ алсын хараатайгаар ажиллажээ.

	Гэвч түүний ихэнх сэтгэхүй нь баярын дараахан эхлэх ажлын явц, дахин задрах байшингийн довжооны төлөө зовох ажээ... 

	 

	 

	Ойн баярын хурал эхэллээ.

	Ханнесын бригадынхан хурлын тэргүүлэгчдээс нэлээд хол, танхимын арын хэсэгт нэгэн ширээнд сууцгаажээ. Тэд бөөгнөрөн сууж баярын хурлаас багагүй зүйл санаж байгаа бололтой. Тэдний хар хилэн хувцасны цаана цагаан цамц нь гоц гойд цэмцийнэ. Бас өргөн суран бүсийг бүсэлж түүн дээрээ, сүх, алмас, хөрөө, хутга, гурван өнцөгт тэгшлэгч хэмжүүр, харуул, хөрөө зэргийн дүрсийг буулгажээ. Тэд чухам юү хүлээж байгаагаа бие биедээ эрхий долоовор хуруугаа үрчиж дохино.

	Ханнес тэргүүлэгчдийн байрны ар талд хадсан сарны зургийг хараад сэтгэл хангалуунаар:

	— Би оросуудыг үнэндээ ийм амжилтад хүрнэ гэж бодоогүй шүү. Яамай л даа ганц ч болов адал явдалтай зүйлд оролцож байдаг нь. Тэд бас сарны цаад талын зургийг авах юм байх. Тэр үед харин би сониныг араас биш нүүрнээс нь эхэлж уншина даа гэнэ. 

	Вернер илтгэлээ төгсгөж барилгын дарга Трутманнын Рихард шагнал гардуулах болж идэвхтний медаль мөнгөн шагналыг гардуулж баяр хүргэж байв. 

	Ханнесынхан нэрсээ хэдийд дуудах бол гэж чагнах боловч сэтгэл түгшүүртэй бригадын ахлагч шивнэж:

	— Бидний шил татуулах эсэхийг өөрсдөө л мэдэг. Хэдхэн мөнгөний төлөө хойш урагш гүйлгэж гүйлгэчхээд хоосон үлдээвэл ч яриатай даа. Энэ талаар биднийг лав л улс тогтносны хорин жилийн ой хүртэл бодолцох нь зүйтэй л байх даа гэж занан өгүүлэхэд Болбиг итгэлгүйгээр:

	— Тэр хүртэл хилийн зааг арилчих байх биз дээ гэвэл Ханнес:

	— За, тэр мэдэж болохгүй та минь гэнэ. 

	Хурлын ажиллагаа дуусаж нийтийн бүжгийн хөгжимчид тайзан дээр гарч хөгжимдөж эхлэхтэй зэрэг мань нөхөд ч пиво дарсыг аяга аягаар цэлэлзүүлж эхэллээ. Асар удалгүй халамцаж, Франц элдэв сонин хуучаа дэлгэн зарим нь түүнийг сонсож зарим нь үл хайхарна. Галонский сандал дээр босож мөнгөн шагнал хүртсэн, гэр бүлийнхэнтэйгээ намбархуу суугаа Освальтын бригадынхныг хараад пивоны аяга тавьдаг цаасан дээр «Бидний хүссэнээр болохгүй бол танай авгайчуудыг бид бэлэвсрүүлнэ шүү» гэж бичээд чулуудав. Үүнээс илүү өдөлт ч гэж хаана байх билээ. Бригадын ахлагч Освальт, Толтер хоёр журам сахиулахаар бостол, Рихард таарч тэд рүү хамт очоод тэрээр:

	— Та нөхөд одоохон дуугаа татахгүй бол эндээс хөөж гаргана гэдгийг анхаарах хэрэгтэй гэв. 

	Түүний хажуугаар Толтер таглаж:

	— Та нар бидэнтэй дураараа сарвалзана гэж битгий их найдаарай, бид авгайчуулаа авчирсан юм гэхэд Болбиг сандлын нэгэн хөлийг суга татаж аваад:

	— Та нартай бид танхимын тулалдаан хийхээр бэлтгэж байна гэхэд Рихард өөрийн нэр хүндийг алдах хэрэг болох нь хэмээн сүрдэж болгоомжтойхон:

	— Нөхөр Ханнес гуай, танд Хесселбарт инженер яагаад шагналд ороогүй тухай тайлбарлаж өгөөгүй юм болов уу? гэхэд нь чангаар хашхирч:

	— Тэр Хесселбарт чинь надад ямар элэнц хуланцын хамаатай юм бэ! Бид доромжлогдож басамжлагдсан улс. Бидний хийсэн шиг бүтээлийг хийгээд үзүүлээдхээч, та... гэж баргил хоолойгоор тэнгэр тулам хашхирлаа. Рихард тэндээс сандран холдож Хесселбартыг эрж өөрийн хийсэн ажил, хүнд буруугаар ойлгогдсон явдалд сэтгэл түвдэн явсаар Хесселбартад очвол цаадах нь бараг хоосолсон архины шилний ард шигдэж зузаан шилний цаанаас гөлийж байв. 

	Рихард:

	— Эрхэм нөхөр минь, би танд мөн ч багагүй гуйсан сан. Тэдний тэр үймээнийг та өөрөө сайн ажиглаж байгаа биз. Тэр Ханнесынхан гэдэг чинь газар тэнгэр нийлсэн мэт л загнаж байна. Та яагаад миний өгсөн үүргийг биелүүлсэнгүй вэ? гэвэл Хесселбарт инженер зузаан шилний цаанаас цөхөрсөн нүдээр ширтэж шаасан гадас шиг өчүүхэн ч хөдлөх шинжгүй,

	— Аль хараал зүхэлтэй, аль ёс бус аль буруу хийсэн юм бүхнээ ганц хүн рүү чихээд л бай, чихээд л бай гэж цухалдангуй үглэхэд Рихард шуудхан буцаж Ханнесын ширээнд очив.

	Түүний очиход Вернер, мөн хажууд нь Катрин инженер очсон байлаа. Намын үүрийн дарга хар хувцастан омог хилэн нь бадарсан нөхдөөр хүрээлүүлж бригадын даргатай нь маргаж буйг дарга харснаа энэ оройн хамаг явдлын буруутай эзэн нь ганц Вернер шиг санагдах тул харахаас дургүй нь хүрээд өөр тийшээ харав. Рихард дотроо, Вернер ч овоохон шан хүртэх биз, даан ч томчуулын хэлсэн үгийг эш татаад байсан юм овоохон юм болох биз... хэмээн бодно. 

	Ханнес сандлын хөлийг барьж ууртайгаар:

	— Вернер таныг би хаана үзсэнээ аль хэдийнээс хойш мэдсэн юм. Тэр үед та хатуу журамлагчдын нэг байсан шүү дээ, би бүгдийг санаж байна гэв.

	— Тэгвэл их сайн байна. Тэгвэл чи бид хоёр, хоёр биеэ сайн мэдэх улс юм байна. Харин чи энэхэн барилгын орчин тойрныг айлган сүрдүүлнэ гэж битгий горьд Ханнес, чиний хийсэн бүтээлд хэн ч эргэлзэхгүй юм. Гэвч тэр бүтээл ямар замаар гарсан бэ гэдгийг бид мэдэж байна. Бусдын хүчээр... хэмээн Вернер хэлээд цааш их сургахыг хичээсэнгүй, учир нь энэ нөхцөлд үр ашгаа өгөхгүй байлаа. Гагцхүү яриагаа зөв болгоомжтой ярих бөгөөд би чамтай бүр их маргах болно хэмээн бодох бөлгөө. Тэрээр үгийнхээ үнэн зөвийн баталгааг гаргахын тулд маргааныг хэт хурцатгах биш, хэт нялуурах биш дундыг баримтална. Хэрвээ нэг үг үндэсгүй буруу дуугарвал шал хэмхэртэл дэвсэгдэх магадгүй байв. 

	Ханнесын араас Болбиг:

	— Ханнес чи сандлын хөл аваач! Тэгвэл маргахад хялбар байх биз гэхэд Ханнес агсарч:

	— Та сайхан жүжиглэж байна, Вернер гуай. Бид хэнд ч доромжлуулж чихээ мушгиулахгүй. Тэгээд бас очиж очиж намын үүрийн ийм нэг муу хогийн даргаар шүү! Энэ дэлхийн хүмүүс чинь чам шиг юм биш байгаа биз гэж өмднийхөө хармаад гараа зангидан Вернерт тулж ирэв. Хөгжимд бүжгийн аялгуу эгшиглэж эмэгтэйн вальс гэдгийг тайзнаас зарлав. Маргааныг ойроос сонсож агсан Катрин инженер, аль бүтэн долоо хоногийн өмнөөс намын үүрийн даргатай усан цахилгаан станцын хувь заяаны тухай ярилцахыг хүссэн билээ. Тэрээр ажил төрлийнхөө явцгүй муу байдлыг ажиж «Аюул!» гэдэг анхаарал дор байгаа юм шиг бодогдох болжээ. Вальс бүжиг Дунайн давлагаа гэдэг аялгуугаар намбатайхан эхлэхэд Катрин шийдмэгээр Вернертэй мөрөөрөө түшилцээд байгаа Ханнес руу эргэж хараад:

	— Та надтай бүжиглэхгүй юу? гээд дотроо, энэ нөхрийг эндээс холдуулъя, тэгэхгүй бол намын үүрийн даргад агсраад түүнийгээ сүүлд цагаатгаж чадахгүй болно гэж бодлоо. 

	Ханнес учиргүй гайхаж эмэгтэйн царайлаг дүр тэнгэрээс буусан мэтээр санаж сэтгэлээ барьж:

	— Би энд энэ тахианы дэгдээхэйтэй яриатай байна, гэхэд Кати учиртайхан байдал үзүүлж,

	— Та надтай бүжиглэхээс татгалзаж байгаа бол би хэзээ ч уучлахгүй шүү гэхэд Ханнес сая нэг хөндийрөхчөө болж Вернерт:

	— За дараа ярья гэхэд цаадах нь:

	— Тэгэлгүй яах вэ, би ч тэгье гэж байна гээд тэдний хойноос ажиглахдаа Катрины арга зөв шүү хэмээн бодно. 

	Ханнес бүжиглэх зуур бүсгүйн туяхан нуруу биеийг улам мэдэрч, тогтуун хүрэн үсний сайхан үнэр хамрын нь нүхээр сэнгэнэхэд Ханнес нэлээн чангахан тэвэрвэл Кати ер дургүйцэх янзгүйд гайхжээ. Ханнесын гарын аясаар Кати туялзан бүжиглэнэ.

	Кати:

	— Та сайн бүжиглэх юм аа. Би үнэхээр тэгж бодоогүй шүү... гэхэд Ханнес уулаас магтаалд дургүй учир энэ удаа зөвхөн:

	— Тийм үү гэхээс өөр юу ч хэлсэнгүй харин намайг бас л тэнэгт тооцож байна даа, миний дургүй байгааг мэдвэл зохино гэж бодлоо.

	Бүжгийн түр завсарлагаа болоход Ханнесын нүдэнд хөгжимдөн буй хосууд, гэрлээр чимсэн тайз, түргэн шаламгай үйлчлэгч нар, ширээн дээр тавиастай зөөлөн хиам зэрэг элдэв төрлийн зүйлс сүлжилдэн эрээлжилнэ. Туг, далбааны хөх, хар, улаан шар өнгө солонгорон тусна. Ханнесын бодолд энэ бүсгүйг тэврэх миний үргэлжийн хүслэн байж билээ, гэвч одоо согтуу байгаа болохоор ямаршуу байгаагаа огт мэдэхгүй байна гэж бодно. 

	— Чи цэвэр агаарт хамт гарна уу? Би жаахан хэтрүүлж уусан шиг байна гэхэд нь Кати зөвшөөрөн толгой дохив. Тэрээр бүх сэтгэл санаанаас инээн баясаж Вернерт муудсаныгаа, шагнуулаагүйгээ ч мартаж орхижээ. Тэр хоёр хурсан олны дундуур зүтгэсээр бөгөөд Ханнес өөрийнхөө ширээ рүү эргэж харвал нөхөд нь ч шуугилгүй шарсан байцаатай зөөлөн хиам идэцгээж харагдана. Зөвхөн Вернер л Болбигтой ярилцаж байлаа. Соёлын ордны хаалгаар гармагцаа Ханнес цэвэр агаараар цээжээ дүүргээд улаан зангианыхаа өргөн унжуураар духны хөлсийг арчив. Сүндэрлэн боссон барилгын гэрэл чийдэн түүний нүднээ ёлтгонож баярлан хөгжимдөгсдийн нүргээн, шуугиан нэлээд алсад байгаа шиг санагдана. Катрин нимгэн хувцастай тул бие арзайн жихүүцэсхийхийн эрхэнд хоёр гараа элгэндээ зөрүүлж дулаацахыг хичээнэ. Тэрээр бригадын ахлагчийг ажиглаж түүний хэлэх үгийг хүлээн буйг Ханнес мэдэвч инженерийн ийнхүү тогтуун талбиун нь залуу хархүүгийн амыг барин эс дугарах шиг ажээ. Тэрээр дотроо, надад нүдээ ирмэсэн учрыг олъё байз гэж бодно. Түүний бодлыг үл анзаарсан Катрин инженер:

	— Та нар яагаад зөвхөн модоор зүйдэг юм бэ? Та над хялбараар... гэхэд Ханнес түүний үгийг сонсож ярилцах байтугай зөвхөн гөлийн ширтэж эхнээсээ аваад миний уурыг хүргэж байсан нөгөөх инээмсэглэл бас л гарч ирлээ гэж бодож зогссоноо сурсан занг сураар боож болдоггүй гэгчээр Катийг ухасхийн өөр лүүгээ таттал нэг газар нь халуун оргитол Катрин:

	— Та нөхцөлгүй хүн юм даа, бас л урьдын адилаар гээд гүйгээд явчихлаа.

	Ханнес түүний туяхан биеийн нарийн хар сүүдрийг хаалганы онигор гэрэлд хармагцаа барьж авах гэж ухасхийвч нэгэнт хожимдож бүдрэн хаалга тэврэн авав. Нэлээд нүсэр байдлаар дээшилж сэтгэл зовохын эрхэнд дотор бие нь хүйтэн оргиж урьд өмнө хэзээ ч тулгарч байгаагүй тохиолдолтой учирч ичиж зовоод нүүрний нь арьс өмрөх шиг болов.

	Кати намын үүрийн даргыг яван явтал соёлын танхимд байв. Болдог сон бол тэрээр эмх замбараагүй шуугиан, Ханнесын үйлдсэн хэргээс дургүйцсэндээ нисээд явчихмаар бодогдоно. Ханнес бодож санасан төлөвгүйгээр уусаар наргисаар сууна. Харин Кати түүнийг харахаас зовж ер нь л Шконад анх ирсэн үе шиг уйтгартай байвч тэр үед айж байжээ.

	Катриныг ажил төрөлд нь зөвлөж хөл дээр нь тэнцүүлсэн ганц итгэлтэй дотнын хүн нь Вернер билээ. Тэрээр энэхүү ачийг хариулахыг хичээх бөлгөө. Катрин, Вернерийн царайны өнгөнөөс нь сүүлчийн өдрийн болж өнгөрсөн үйл явдлыг таамаглана. Түүний нүдний харц хүртэл хачин хүйтэн болсон юм шиг харагдана. Түүний хамар дээгүүрх хөндлөн зураас арилаагүйгээр барахгүй уруулын хажуугаар хөндлөн зураас тодорсон нь түүний ядарсныг илтгэх ажгуу. Вернер ирж бүжигт урих болов уу гэж Кати энэ оройжингоо харавч тэр ер огт бүжиг хийсэнгүй. Тэрээр Ханнестай хэрэлдсэнийхээ дараа үйлдвэрийн дарга нарын ширээнд очиж суугаад инженерүүд болон тэдний авгай нарын хооронд шалзан хадаасаар хадуулсан юм шиг хөдлөлгүй сууна. Вернер сул үгтэй авгай нарын дунд хөдлөх ч үгүй залхуутайяа суугааг Кати ажиглаад Вернертэй адил өөрөө давхар шийтгэгдсэн юм шиг бодогдоно. Учир нь Кати уул ажлыг хамт хийлцсэн бөгөөд түүний оролцоогүйгээр усан цахилгаан станцын будилиант асуудал гарахгүй байсан юм. Гэтэл барилгын энэ орчин даяар ганцхан Рихард, намын үүрийн дарга Вернерийг заргалдан ялж ирээд түүнийг өөрийнхөө өмнө сөхрөөх болно гэдэг яриа тархах болов. Вернер өөрөө энэ явдлыг мэдэж, ажиллаж байгаа орчиндоо ганцаардаж байгаагаар бодож байгаа ч магадгүй юм.

	Катрин бага насныхаа сургуулийн амьдралыг санаж, Хаспел багш, аав хоёрын тухай мартсанаа сэргээн бодно.Тэр үед өөрийн зөв хэмээн бодож санасан зүйлээ зовох ичихгүйгээр илэн далангүй хэлж тэмцдэг байжээ. Кати, Шконад ирснээсээ хойш анх удаагаа ээж аавыгаа эргэн очив. Энэ өдрийг хүртэл тэрээр ээж аав хоёрыг «За, зэрлэгшсэн үү, аль эсвэл үгүй юү» хэмээн асуухаас зүрхшиж очоогүй байжээ. Хааяа товчхон захидал бичдэг байсан бол ээж нь уншиж барагдахгүй дэлгэрэнгүй захидлыг долоо хоногт хоёр гурван удаа илгээж мөр болгонд шахам, «Миний охин Катихан минь.... ээж дээ ирж үзэгдээч» гэдэг гуйлт бичдэг байлаа. Үүний хариуд Кати ажил амжихгүй байна гэж бичдэг байсан бөгөөд үнэн хэрэг дээрээ ажил нь явцаар муу байсанд гэртээ харих сонирхол үгүй байжээ. Харин эртээдийн тэр нэгэн орой Вернертэй зоогийн газар сууснаас хойш бямба гарагт гэртээ харихыг хүсдэг болжээ. Учир нь түүний хүч чадлыг хүн хэрэглэх болсонд хязгааргүй баярлан баясаж би энд хэрэгтэй хүн байна гэж бодмогц ээж аавдаа очиход зүрх бардам боллоо. Гэсэн ч түүний ийнхүү баясал нь хүслийн төдий болон үлдэж сэтгэлийг зовоосон шаналгаан нь Дрезден хот хүртэл дагав. Учир нь түүнийг хэдхэн хоногийн өмнө Дрезден орохоор явтал бригадын ахлагч Освальттай уулзаж намын үүрийн дарга шийтгүүлснийг сонсож их л бачимдаж билээ. Освальт түүнд хүнд сурталтнуудыг зэмлэх ажээ. Үүнийг дуулсан Кати зовохын ихээр зовж түүний нүүрийг нь харахаас шантарч бас Вернерийн сэтгэл хэдий их зовж байгааг таамаглан явлаа. Сонссоноосоо эхлээд тээр оройны салах ёс гүйцэтгэсэн тухай бодлоо.

	Ингэсээр явтал Дрездений буудал ч болж аав ээж, хоёр нь түүнийг угтаж авлаа. Туранхайвтар, нэлээд харьж яваа авгай түүнийг энхрийлэн үнсэж эцэг нь үг дуу ч үгүйгээр гар ачааг нь аваад тэдний өмнө ороод явав. Эцэг нь эхлээд ажиглаж байснаа жаахан зөөлөрсөн байдалтай боловч үг бараг ярихгүй ажээ. Кати зөвхөн инээн баясалтаараа ч атугай: би Шконад аятайхан байна, би амьдрах талбай олсон шүү гэдгийг эцэг эхдээн ойлгуулахыг хичээн байх шиг бодогдоно.

	Харин эцэг эх нь Шконагийн тухай ганц ч үг үл цухуйлгах бөгөөд тэр үг тэдэнд гар эсгэн, шарх тогтоох хутга лугаа бодогдоно. Ээж нь ямар нэг хэрүүл маргаан гаргахгүйн тул олон юм ярихгүй дуугүй байхыг эцгээс нь бурхны нэр дурдаж байж гуйсан ажээ. Эцгийн ийнхүү өөрт нь эргэсэн талтай байсанд Кати анхандаа баярлаж сэтгэл хангалуун байвч өөрийн ажил төрлийн талаар ярих бололцоо өчүүхэн ч төдий гарахуйд дургүйцэж эхлэв. 

	Тэрээр тэссэнгүй барилгынхаа талаар хоёр гурав дахин эхэлж:

	— Хуучин үйлдвэр, хотын нэр нь олны дунд дуулиантай болохоор бидний барьж буй их барилга түүний сүрд дарагдаад ганц нэг үйлдвэр нэмж байна гэж хүмүүс санадаг байх. Уул нь тийм ч биш дээ. Жишээлэхэд Шкона II гэдэг... гэхэд ээж нь сандран үгийг нь тасалж:

	— Аа, миний хүү, тэр алимынхаа модыг хараач. Энэ жилийн ургац гэдэг жигтэйхэн, мөчир нь дааж ядаад байна. Аав чинь бас бүх алимыг хураалгахгүй, охин минь ирж өөрөө модноос нь авч идэхэд дуртай юм сан гээд байгаа юм... гэхэд Кати нээрээ ч дур сонирхолтой зүйлдээ орж багынхаа байдлыг дурсан санана. Тэр ч байтугай өөрийнхөө жижиг өрөөнд ормогц улам ч хүчтэй сэтгэл төрж яг л түүний орхиод явсан чигээрээ огт өөрчлөгдөөгүй, дөнгөж өчигдөрхөн дотор нь сууж байсан юм шиг бодогдлоо. Ээж нь өнгөрсөн тэр хугацаанд хэчнээн дахин цэвэрлэж тоос шороог нь арчсан боловч тавьсан юмыг нь огт хөдөлгөөгүй нь илт ээ. Тэр ч байтугай явахын өмнө уншиж дутуу орхисон ном нь дэлгээстэй хэвээр байсанд Кати хэсэг мөрийг уншвал «Тийм ээ, би чамайг өр зүрхнээсээ санан мөрөөднөм, өөрийн болгох хувь заяагүйгээ мэдэн найдвар тасравч...» гэсэн энэхэн мөр үгийг ээж нь цонхон дээр тавьсан гол гэсэрт цэцгийн дэлбэгэр навч дээрээс нь унан тагласан байлаа. Кати тэр хэсгийг авч хадгалаад найдвар тасрахыг үзэх дур хүрнэ. Тэрээр энэ мөчид Вернерийн тухай бодож тэр мөр үсэг өөрт нь санамж өгөх шиг болов. Гэр бүлтэй Вернерийн төлөө өөрийн үүрэг мэт санаа тавьж явахын хэрэг байна уу? Гэвч Кати, Вернер өөрөөс нь ажил төрлийн туслалцаанаас өөр зүйлийг хүсвэл Вернерийн зурдаг хоорондоо холбогдсон хоёр бөгжийг зурах болно. Тэгээд бас үүнээс намын үүрийн дарга өөрөө санаа авах биз гэж бодлоо. Вернер бол хөнгөн хийсвэр бус, хэтэрхий бодлого болдог байлаа. Гэвч дурлалаас болж бодол гиюүрэлд орлоо гэж бодож болохгүй хүн билээ. Тэр нэг оройны явдал зугаатай тэнүүн үдшийн төгсгөл байснаас өөр юү ч байгаагүй юм. Түүний төлөө Кати, амьдралын асуудлыг бодож Вернер уйтгарлах боллоо хэмээн дүгнэж болохгүй. Юманд ёс зарчим гэж бий. Катийн эцэг эх нь ирэх долоо хоногийн дундуур болох баяр хүртэл юм бэлтгэсэн тул түүнийг явуулахаасаа дургүйцнэ. Гэвч Катрин худал шалтаглаж Шконадаа буцлаа. Учир нь тэрээр Вернертэй энэ баяр дээр учирч түүний нүүрийг нүдээ ханатал харж авах, цаашилбал түүнтэй хэдхэн үг солих бололцоог горилж ирсэн билээ.

	Юм бодож суусан Катрин инженер, Вернерийг гарч явахад мөн л гарч түүний суусан хотын төв орох трамвайн сүүлчийн тэргэнд дагаж оров. Катрин хаалган тус газар зогсож Вернер тэрэгний дотор суудалд суужээ. Катрин түүнийг нууцаар ажвал тэр хамт яваа хүнийхээ яриаг үл анхаарах байдалтай бөгөөд хөгжилтэйеэ тас тас инээхэд нь Вернер хэзээ хойно мушилзах төдий өнгөрөөнө. Вернер заримдаа ямар нэг юм эрсэн байртай хажуу дахь суудлуудаа ширхэгчлэн ширтэхэд Катрин түүнд харагдахгүйг хичээж сүүдэрт нуугдана.

	Вернерийн буух буудал дөхсөн бололтой суудлаасаа өндиймөгц Катрин тэрэг зогсохоос өмнө үсэрч буучхаад, хашааны булангийн сүүдэрт нуугдав. Вернер трамвайн шатаар тайвуухан доош бууж зогсоол дээр түр зогсож нэгэн хүнтэй салах ёс гүйцэтгэж ядарсан байртай гараа өргөн дохитол трамвай ч харчигнан хөдөлж хөх гэрэл гялс гялсхийлгэн булан тойрон одлоо. Катрин ч гэрэлд гарч ирэв. Вернер явах гэж эргэтлээ дуу шуу ч үгүй зогсон түүнийг харж тун ч гайхаж зогссоноо:

	— За байз, чи энд байдаг? Буудал андуураад буучих аа юу..? гэх нь Катрины төв ортол явах ёстойг мэдсэн шиг санагдана. Катрин:

	— Би тантай ярих юм байна... гэснээр яриа нээгдэв. Катрин энэ оройжингоо түүнийгээ сэм харах завсраа хэлэх гэсэн хэдэн үгээ цээжилсэн тул ядах ч юмгүй дэс дараалан уншчихсанд Вернер:

	— Байдал төлөв нь нэг л биш байна даа хэмээн өөр илүү дутуу үггүй бодлогошрох нь нөгөө л бусдын өмнө байсан нь Катрины өмнө бас л ийм харагдана. Вернер, өөртэй нь уулзаж сэтгэлийг шаналгасан бодлоо ч юм уу, ер нь чухам юу хэлэх гэснийг огт мэдэхгүй ажээ. Тэрээр Ханнестай хэрэлдсэний дараагаар Катриныг хараанаасаа холдуулж, түүний төлөө анхаарахаа болив. Тэрээр зөвхөн соёлын танхимын хэв журмыг эрхэмлэж эхэлсэн бөгөөд тэр нь ч хүрэлцээтэй ажил байв.

	Ойн баярыг хэв журамтай өнгөрөөхийг юунаас ч илүү голлох бөгөөд бусад баяр жаргал цэнгэлийг үл анзаарна. Тэрээр бүхэл оройжингоо үйлдвэрийн удирдлагын ширээнд шигдэж гадна байдлаараа баярын хүний дүр үзүүлнэ. Яриан дунд усан цахилгаан станцын тухай дахин гарч давст нүүрс, мөн ч яамны коллегийн тогтоолын тухай таг өнгөрсөнгүй. Зарим инженер ч төлөвлөгөөг таслах гэж оролдсон хүн огт үгүй гэж маргахад авгай нар нь ажил төрлийн бус зүйл хөөрөлдөхийг хүснэ. Вернер өөрийн бурууг хүлээж ихэнх цагийг дуугүй сууж өнгөрөөлөө. Харин Ханнестай хэрэлдэж байхад дундуур нь орж түүнийг салгаж авч явсныг сая тэрээр санана.

	Одоо ямар хэрэгтэй дагаж нэхээд яваа бил ээ? Вернер учрыг үл олох бөгөөд Катрин түүнийг ганцаарыг тайван орхивоос тэрээр маш их баярлах байлаа. Вернер алхсаар Катрин хажууд нь дагасаар л явна. Тэрээр Катриныг сэм ажваас пальтоныхоо захыг босгоод нүүрний нь ихэнхийг хаасан үзэгдэнэ. 

	— Та одоо яах гэж байна вэ? хэмээн өөрийн ирсэн шигээ бас учир нь олдохгүй асуултыг Катрин тавихад Вернер учрыг нь үл олж уурлах байдал гаргаж зориуд хүйтнээр:

	— Таныг гэрт чинь буцаана. Тэгээд өөр юу байх вэ дээ гэв. 

	Катрин яваандаа нэлээд лавширч Вернерийн буруу ойлгосныг мэдээд инээж эхлэв. 

	Вернер:

	— Надад инээгээд байх юм хумсын чинээ ч алга гэхэд Катрин:

	— Түүнийг ч би сайн ойлгож байна гээд дагасаар л байв. 

	Вернер, инженерийг тэвдүүлэх гэсэн шиг алхаагаа хурдасгаж өмднийхөө хармаанд гараа хийгээд бөхөсхийн алхлахад түүнийг дагасан Катрин инженерийн гутлын төмөр өсгий шөнийн нам гүмийг цочроож барилгын хананд цуурай гарна. Вернер чухам яагаад Катрин түүнийг дагасан учрыг бодсоор юү ч дугарахгүй явна.

	Харин Катрин хэлэх үгээ эхэлж ядсаар,

	— Та аан гэж байгаач! Таны юү хийх нь миний хувьд ихээхэн чухал зүйл байна. Ингэхэд би шийтгүүлээгүй, харин та шийтгүүлсэн. Гэвч танд үнэнээ хэлэхэд би бас тантай хамт шийтгүүлсэн шиг надад санагддаг. Миний ажил таны донгодуулсантай холбоотой юм. Намайг түүнд хамааруулахгүй орхихыг би ойлгохгүй байна гэхэд нь Вернер түүнийг гайхан анхааралтайяа сонсвол аргагүй л түүний үнэн санааны үг нь илт ээ.

	Ингэнэ гэж Вернер бодоогүй аж. Түүнийг Берлинээс ирсэн цагаас хойш яамны коллегийн тогтоолын тухай хэн ч ийнхүү аминчлан яриагүй билээ. Хэн ч түүний санаа бодол, яаж ажиллах талаар зөвлөн яриагүй бөгөөд Мариане ч ам нээгээгүй сэн. Инженер бүсгүй ийнхүү барилгын энэхэн хэсэгт түүнд туслахыг чин сэтгэлээс хүссэн цорын ганц хүн байжээ. Магадгүй юм, тэрээр зөвхөн Вернерийн шийтгүүлсэнд харамссан төдий байж болох бус уу. Тэгвэл Вернерийг үзэн ядах билээ.

	Вернер учрыг олох хүслээр:

	— Та тэгээд миний зовлонг надтай хуваалцах гэсэн юм биз дээ. Тийм үү? гэхэд Катрин түүний эсрэг санаагаа агшин зуур илчилж:

	— Үгүй ээ гэв.

	— Тэгээд юү гээд? гэхэд нь Катрин дорхноо больж Вернер зогсов. Катрин түүнийг цоортол ширтэж;

	— Та ойлгохгүй байна гэж үү?.. Яамныхан асуудалд хариуцлагагүй хандаж байна гэхэд Вернер дотно бус байдлаар:

	— Тийм байж болох юм. Гэвч чи зоволтгүй. Та өөрийнхөө хийсэн бүтээлийг үр бүтээлгүй өнгөрөөх нь гэж битгий санаа зовоо. Усан цахилгаан станцын барилгын ажил цааш үргэлжлэх болно. Түүнд миний донгодуулсан шийтгэл огт хамаагүй ээ. Энэ явдал нь харин инээдэмтэй хэрэг байгаа юм. Яагаад вэ гэвэл алдаа хийгээд шийтгүүлсэн. Гэвч хийсэн алдаа минь ажил хэргийн чиг гаргаж өгнө. Миний хийсэн алдаагаар хөдөлмөрийн бүтээл дээшилнэ. Харин та одоо миний хийсэн алдааг хэлж өгөөч? гэв.

	Тэд нам гүм шөнийн гудамжаар хойш урагш алхалж явснаа Катрины байр, зочид буудал хоёрын хоорондох цэцэрлэгээр зугаалав.

	Вернер яаманд болсон асуудал, Рихардын шүд зуун дуугүй суусан, өөрийн зөрүүд ширүүн зангаас болж буруудсан зэргийг дэлгэрэнгүй ярина. Катрин асууж Вернер хариулсаар явна. Вернер сэтгэлээ ханатал ярьж санаагаа амраах гэж аль хэдийний хүссэнээрээ боллоо. Тэд цэцэрлэгийн сандал дээр сууж хэсэг ярилцсанаа жихүүцэх шиг болоход дахин босож явлаа.

	Шөнийн чимээ алсыг дамжиж цагны цохилт, голын урсгал тодоос тод сонсогдож хөлийн нь дор цэцэрлэгийн ногоон навч гишгэгдэн шажигнаж ойрх гудамжны гэрлээс улаан, шар, ногооноор солонгорон анивалзан байхыг ажсан Катрин шөнийн харанхуйг чимэглэж байна даа гэж бодсоноо Вернерийг үгээ төгсгөмөгц түүнээс:

	— Тэгээд та одоо яах гэж байна даа? гэж цэцэрлэгийн жижиг гүүрний мөхүүр налж тээр дор шоржигнон урсан гялтганах голын усыг ширтэнэ.

	Вернер:

	— Сайн мэдэхгүй байна. Хоёр дахь удаагаа арчуулахгүйн тулд байдаг л хэрэг байгаа даа гэхэд Катрин цочин хашхирах дөхсөнөө сэтгэлээ барьж,

	— Үгүй, та ийм ажил хийж болохгүй гэж шивнэлээ.

	Голын эргийн уйтгартайяа дүнсийх харанхуй тохойг тойров. Шөнийн цэцэрлэгт модны саглагар навч явахад тээглэнэ. Вернер хоёр тийш нь ярж түрүүлэн явна. Гудамжны гэрэл модны сиймхийгээр од лугаа адил гялалзаж, хажууд нь хоржигнон урсах голын усны ялзмаг нэхүүн үнэр нь өмнө зүгийн хүнд үйлдвэр өөрийн илүүдэл муу усыг тус гол руу өдөр бүр шахдагийг гэрчлэх мэт ээ. Зүүн зүгт тэнгэр цэлмэг бөгөөд ёстой л сүү шиг цагаан шөнө ажээ. Вернер, бүсгүйн нарийн ширхэгт сэвэлзэх хүрэн үс, тодоос тод харагдах ялдамхан цагаан гарыг ажиж байснаа

	— Тэгвэл чи? Чи өөрөө миний оронд байсан бол юу яах байсан бол? гэж асуугаад сэтгэл догдлон хүлээнэ.

	Катрин түүн рүү ч харсангүй хэвээр голын ус руу тонгойж:

	— Би таны нэг асуултыг хариулах өртэй. Та надаас эртээд өөрийн тухай миний бодлыг асуусан. Та санаж байгаа биз? гэхэд Вернер толгой дохивол Катрин хараагүй боловч түүний чимээгүй байдлаар толгой дохихыг мэдэв. Гэвч Катрин цааш нь юу ч ярьсангүй. Тэрээр Вернерийг эхэлсэн ажлаасаа ухрахгүй гэж итгэнэ. Санасан бодсоноо тэр болгон дэлгэхээс сэтгэл түвдэнэ. Вернер ч ийнхүү дуугүй байгаа нь ганц хариултаас дутуугүй ажээ. Вернер бүсгүйн гарт аяар хүрэхэд Катрин гараа авсангүй зөвхөн мэдэгдэх төдий биеэ хураасхийлээ. Катрин түүн рүү нүүрээ аажмаар эргүүлж ямар нэгэн зүйл хүлээн урсгал зөөлөн харцаар ширтэхэд Вернер үзэсгэлэн гоо царайг нь энэ орой л дөнгөж анх удаагаа харж буйгаа саналаа. Вернер гэнэт сэтгэлийн хөдөлгөөнөөр бүсгүйн цогцсыг тэвэрч шуналтайяа үнсэн таалахад Катрины уруул эхлээд жимийсэн хатуу чанга байснаа дөрөв дэх угсран үнссэний дараа алгуур тавигдаж ирэв. 

	Вернер:

	— Кати! гэж шивнээд улам чанга тэвэрч, — Би чамд хэчнээн их баярлаж байгааг чи минь мэдэхгүй байна... гэв.

	 

	 

	Өдөр хоног ээлжлэн өнгөрсөөр л... Вернер өнгөрсөн зүйлийг өнгөрснөөр тооцон орхиж шинэ зүйлийг санаж бодсоор явлаа. Вернер харин тэр шөнийг дурсан санаж болсон явдлыг ширхэгчлэн санахыг оролдвол шөнийн харанхуйд дарагдсан адил болж санаанд олигтой юм ер орохгүй ажээ. Гэтэл зөвхөн Катрины ялдамхан цагаан царай бууж өөрт нь тусалсан ганц хүн болж бодогдоно. Катрин бол түүнд алдсан замыг зааж өгсөн итгэлт хүн билээ. Гэвч Вернер гэргий Марианегаа дурсан бодож, өөрийг нь үнэн сэтгэлээсээ итгэн итгэсээр атал түүний өмнө буруу хэрэг хийж байгаагаа эргэцүүлэн бодно. Гэлээ ч өдөр хоног өнгөрөх тутам гэргий Мариане нь түүний бодлоос хөндийрсөөр бөгөөд Вернер үүнийг хачирхавч сэтгэл тэнүүн бөгөөд ажил үйлс нь урьд өмнө үзэгдэхгүйгээр гялалзана. Тэрээр дахиад зорилгоо ухаарч замаа олов.

	Өдөр хоног үргэлжилсээр байтал нэгэн өдөр түүнд хлорын цахилгаан уусмалын барилгын зураг төсөл буцаах шаардлагатай болсон мэдээ ирэв. Вернер тэр даруй ямагт бэлэн байдаг дугуйгаа унаад барилга руу хурдлав. Тэрээр саяхан цутгагдаад байгаа суурийг үзээд зураг төсөл өөрчлөгдөх болсон бичгийг ажилчдад уншиж өгөв. Барилгачид түүнийг дув дуугүй тойрон ирж одоо бид яах вэ гэсэн янзаар түүний шийдвэрийг хүлээж зогсохыг хараад давст нүүрснийхэн шиг тухайлбал Освальтынхан шиг үл итгэх харцаар ширтэж буйг ажиглаж тэднийг нэг нэгээр нь дараалан харж ажлаа одоохон зогсоохыг тушаав. Тэднийг ажиллах хүчнээр дутагдаж долоо хоногоор ажилгүй зогсож байгаа өөр хэсэг рүү явуулав. Бригадын дарга нь тэндээс үг дуугүй явсныг Вернер ажиглаж, түүнийг Рихардад илтгэхээр явсныг мэдэв. Үнэхээр ч Вернер буруу юм бодсонгүй ээ. Тэрээр албан тасалгаандаа орж ирээд байтал дарга түүнийг эрсээр ирэв. Рихардын уур нь хүрч хөлс нь гарсан боловч цайрчээ. Тэрээр, амьсгаадан уухилснаа хүч нь барагдаж ядарсан байдлаар:

	— Нөхөр Вернер, нөхөр Вернер... та жаахан төрхтэй байгаач нэг л мэдэхэд таны толгой руу чинь бууна шүү... гэхэд Вернер түүнийг хорсолтойгоор ажиглаж чиний нөлөөгөөр би хэрэгт ч орох дөхлөө, зорьсон зөв бодлоо буцаахад ч хүрлээ хэмээн бодоод,

	— Миний шийдвэрт та битгий саад хий! Энэ толгой минийх болохоос биш таных биш... хамгийн гол нь хүн төрөлхтөн аль болох ихийг бүтээж амьдрал баян болох явдал шүү гэв.

	Өдөртөө нар шаравч шөнөдөө хүйтэрч хяруу унаж модны нанч шарлан унах нь намар болохын дохио ажээ. Тариалангийн талбай дахь чихрийн манжин хүйтэнд цантаад хурааж авахад улам ч төвөгтэй болов. Хүнд хүчир тариалангийн ажлаар өдөртөө ноцолдсон өвгөн Балла оройдоо нуруу түнхээ түшиж үрчигнэн ёолж гэдийж бөгтийх нь урьд урьдынхаас улам олшров. Түүний хүү Ханнес нь хоёр дахь ням гарагтаа эцгийн хашаанд үнээний шинэ саравч барьж байв. Тэрээр энэ удаа бригадынхаа гишүүн Франц, Ёхманн, Ник, Болбиг, Галонский нарыг авчирчээ. Харин цэргийн дарга ахмад, Клаймерт хоёр эгч, ээж хоёртоо очихоор явсан тул энэ удаа ирсэнгүй.

	Тэд бүр тав дахь өдрийн үдээс хойш усан цахилаан станцын барилгыг орхиж Ханнес хэлсэн нь:

	— «Надад яаж бодуулахаа мэдэхгүй байгаа олон цагийн илүү ажил байгаа. Нормын ажлыг биднээс хэн ч булаахгүй» гэж билээ. Болбиг нөгөөх л Ёхманныг оролдсоор бөгөөд түүнийг намд дэмий чалчигч аргат этгээд гэж үнэлнэ. Харин Ханнес, Ёхманныг өмөөрч өөрийн мэргэжилдээ Болбигоос Ёхманн дутах юм огт үгүй бөгөөд энэ нь бүхнийг шийдвэрлэгч юм гэнэ. Ханнес өөрийн бригад юу хийж буйгаа барилгын удирдлагад ч илтгэсэнгүй. Ер нь Шкона даяар тэд юу хийж байгааг үл мэдэх ажээ. Учир нь бригадын дарга өөрөө:

	— Бид тэдэнд очиж бөндгөнөж байх хэрэг алга. Тэд шагнал явуулахдаа биднийг хэрэглээгүй юм, ажилд биднийг хэрэглэхгүй байлгүй гэх, бөгөөд Катринтай тулгарчих болов уу гэхээс ичиж инженерүүдтэй ч уулзаж чаддаггүй байв. Тэд саравчинд сүрэл дэвсээд морины нэмнээгээр хучиж унтав. Ханнес өөрийнхөө өрөөнд Францийг унтахыг зөвлөж: 

	— Франц минь хэврэгшсэн ясаа гэмтээхээ больё гэвэл миний өрөөнд унт, би эдэнтэй гадаа унтъя гэв. Маргааш нь тэд саравчны ханыг даруйхан босгож доторхыг нь цэвэрлээд Ханнес суурийг цутгав. Тэжээлийн онгоцыг нь цементээр бат хийж, үхрийн зогсоол байрыг тоосгоор өрөөд өтгөн шингэнийг урсгах ховил хоолой тавив. Мөн тэжээлийг нь тусгаарласан тор хийлээ. Ханнес түр завсарлагаагаар барьсан саравчаа харж баяртайгаар: 

	— Аргагүй л барилгачин хүн барьж дээ, яггүй улс юм даа гэж инээхэд Ник цаашлуулж:

	— Одоо зөвхөн цахилгаан саалтуурын хэрэгсэл дутаж байна. Түүнээс биш сангийн аж ахуйн байр л гэсэн үг байна гэв. Хануудыг ч түргэн босголоо. Ханнес; Ёхманн хоёр цонх хаалганы жаазыг хийж буланг шавардав. Ханнес байсхийгээд д тэгшлүүрээр хэмжин тэгшилж явна.

	Үдийн хоол идэхээр гал тогооны өрөөнд орж эмгэний чанасан шошийн шөлийг амтархан оочтол өвгөн Балла шил дарс гаргаад задалж:

	— Хот газрын идээнээс манай хөдөө нутагт бас байдаг юм шүү гэж хөгжилтэйеэ: Бидний чихрийн манжинг зөөчихсөн юм чинь. Бидэнд хотынхон ингэж туслалгүй яах вэ гээд инээхэд түүний аманд ердөө хоёрхон шүд буй нь харагдлаа. Франц ч тосон авч хэл амаа билүүдсээр боловч Ханнесын эцэг өвгөн Балла түүний хажууд суугаагүй сэн бол нөгөөх л эртний түүхээсээ ярих байсан биз. Тэрээр өвгөний сэтгэлийг засаж:

	— Залуу халуун нас минь ч өнгөрч дээ өвгөн минь аа? гэхэд нь,

	— Одоохон дал хүрлээ гэж өвгөн Балла хариулав.

	— Дал гэнэ ээ? гэж Бюхнер дуу алдан гайхаад, — Үгүй ээ, та нар хараач... далан нас! Он жил гэдэг хэчнээн хурдан явна вэ? хэмээх нь хэлэх үгээ олж ядсан янзтай боловч толгой нь янзтайхан салганаж, — Би ч дал хүрэх юм бол сул цалин авч амрахаас өөр үггүй ээ гээд хэсэг яс авч мөлжинө.

	— Өвгөн тариачин за мэдэхгүй дээ! Үгээ үг сольж: Би ч гэсэн суурин газрын чийгт суусан бол аль хэдийний сул цалин сураглах, байсан байх. Үнэндээ би хот орон газарт үнэн голоосоо дургүй байсан юм. Өөрийн голомт гэдэг чинь алтны ханштай юм шүү дээ гэхэд Бюхнер өвгөний үгэнд итгэсэн байдлаар:

	— Тэгвэл сул цалингийн асуудлыг хаяж хөдөө гараад саравч барьж арваад үхэр, өөр бас юу ч байдаг юм бэ, маллавал яасан юм бэ? гээд гартаа барьж байсан чөмгийг амтархан сорно. Тэрээр эрүүндээ тос гялалзуулж:

	— Өвгөн минь, би ийм нэг сайхан цагаан шоштой махны шөл уугаасай билээ гэж аль хэдийний бодсон юм. Эрт цагт шошийг чинь өвөл тарьдаггүй байлаа шүү дээ. За тэгээд яах вэ, барилгачин гэдэг чинь тэнэгийг хэлдэггүй болохоор зөвхөн зун л ажиллана... би тосгонд очиж гахай нядалдаг байв. Тэгэхэд шарсан ч бай, хөшиглөсөн ч бай шинэхэн мах зөндөө байхад зөвхөн давсалж дарсан мах л шаарддаг байж билээ. Бүр, сүүлдээ, давсалсан маханд дуртай болсон гэдэг жигтэйхээн... эд нар бүр андахгүй мэднэ гэхэд нь өвгөн Балла гэнэт:

	— Хөгшөөн! гэж авгайгаа дуудаад, — Дор хонгилдоо хааяа орж давсалсан махаа үзэж байгаарай... гэхэд Бюхнер

	— За би тийм ч муу юм бодоогүй юм шүү гэв. 

	Балла өвгөн итгэлгүй янзаар ширтэж ширвэн,

	— За, за дараачийн ажилдаа оръё; Хоолоо хойш тавья. Үнээ, сүү хоёр гэж яггүй ажил байна шүү гэхэд нь Бюхнер:

	— Түүний төлөө хөлийнхөө улыг бараад хэрэг байна уу даа? Одоо чинь сонин бүгд л нэгдэлжих асуудлыг дүүрэн бичиж байх болж шүү дээ. Өдөр бүр л бичээд байгаа юм. Өвгөн минь одоо ч тосгоноороо нэгдэлжих л болж дээ. Нэгдэлд ороогүй тариачдыг эртний үеийн амьдралын музейн үзмэрийн амьтад гэж нэрлэх болсон байна гэвэл Балла өвгөн тэс хөндлөн зөрж: 

	— Намайг тэд дөнгөхгүй ээ, үгүй дээ энэ өв хашаагаа өөд нь татах арван жилийн төлөвлөгөөтэй хүн хэмээн хүйтнээр инээв. 

	Ханнес нөхдийг ажилдаа гаргахад Бюхнер нөгөөх давсалсан махаа горьдож хоцров. Бусад нь шуугилдсаар гал тогооны өрөөг орхин гарахад хоёр өвгөн дуу шуу ч үгүй үлдэв. Гэтэл эмгэн тариачин аз болж, жаахан яс авчирч:

	— Энэ дэндүү хөөрчхөөгүй биз? гэхэд Бюхнер амандаа:

	— Давсалсан мах ямар ч байсан амттай гэж бувганана.

	Тэд хөгшид амин зуур үлдсэнийхээ дараахнаар өвгөн тариачин Бюхнерийг дэврүүлж, 

	— Та бидний залуу нас өнгөрч, хашир догь болжээ. Ханнес ганцаараа бригадыг толгойлох болж шүү дээ, тийм биз дээ? Энэ өв хөрөнгийг Ханнес авах ёстой гэж би хэлдэг юм. Гэтэл өөрийгөө барилга дээр чухал хэрэгцээтэй хүн гэх юм гээд Бюхнерийн байдлыг ажсанаа, — Үнэнээ хэлээч, тийм үү? Дал хүрсэн хүн одоо өргүүлэх цаг болсон биш үү? гэхэд Бюхнер шилтэй архийг шүүрч хундагаа дүүргээд:

	— Аяа, Ханнес минь дээ... тун их зүрхтэй хүн, аргагүй тийм. Гэвч тэрээр барилга дээр тийм ч их чухал... хэмээн өөртөөн нэлээд хөгжүүнээр жиг жуг инээж хажуудаа сэтгэл зовон суугаа өвгөнийг үл анхааран: — Биднийг энд ирснээс харин яваад өгвөл барилга илүү баярлах байх аа гэж хэлэх зуураа хундагатай архиа хөнтрөөд нэлээд халамцаж: — Миний бодоход цаадах чинь нэг эмэгтэйтэй холбоотой л болж байгаа болов уу. Би түүнийг мэдэх болохоор цаадах чинь надад яаж ч чаддаггүй юм гэхэд Балла өвгөн нэгэн зүйлийг мартсан янзтай нүдээ бүлтийлгэж:

	— Эмэгтэйтэй гэнэ ээ? Ямаршуу юм байх юм бэ? Ашгүй нэг гэрлэнэ гэдгийг бодох цаг болсон юм болов уу даа? Тэгээд нэг тариачин охин авчирч суулгаж дээ, яамай даа. Ер нь хоорондоо тун зүгээр юм уу? гэхэд Бюхнер:

	— Тэр бүсгүй нь үү? гэж цадаж гэдэс гарсан янзаар өндийн гэдэлзсэнээ өвгөний чихэнд: — Дээд сургууль төгсгөж диплом авагчдын нэг ээ. Эмзэгхэн гэдэг нь уйланхай шиг тун ч аргагүй, ёстой л бие дээр нь «шилнээс болгоомжил!» гэж бичиж хавь ойрынхонд нь анхааруулмаар хүн дээ хэмээхэд өвгөн гаансныхаа соруулыг хазалж шүлсээ гуд гуд залгина. 

	Бюхнер:

	— Өвгөн минь, муу юм ердөө байхгүй, өнөөгийн хүүхдүүд толгойгоо өөрсдөө мэддэг болжээ хэмээн өвгөний сэтгэлийг засаж явснаа хаалганы орчим зогсож, эргэн хараад: — Өв хөрөнгийн тухай гэвэл... сайн мэдэхгүй юм даа... миний хувьд гэвэл одоохон сул цалинд гарах гэж байгаа намайг тариалангийн газар бөхөлзүүлж дөнгөхгүй байх. Тэр ч бүр ярихгүй хэрэг. Бүр сүүлд бүх нийтээр хамтрахад ч гэсэн үгүй дээ... гэв.

	Балла өвгөн санаа алдан:

	— Би ч итгэхгүй л байна даа... хэмээн тээнэгэлзэн өгүүлэх нь хүүгийнхээ хайр дурлалыг уу, аль эсвэл шинээр үүсэн тогтнож байгаа нэгдэлжих хөдөлгөөнийг үү? Алин болох нь эс мэдэгдэнэ. Балла өвгөн саяын дуулсан Бюхнерийн яриаг сонсож сэтгэл зовох болов. Хүү маань хуруу хумсаа будаж, уруул амаа жөмбөлзүүлсэн хүүхэнтэй болдог нь манай энд таарахгүй хэрэг. Тэгэхлээр өвгөний бие нөгөөх л хэдэн мал, жаахан тариалантай хашааны өмнө бөхөлзсөн хэвээр байх ажээ гэдэг бодол Балла гуайн дотор агшнаа тусаж яасан ч эндээсээ салахгүй гэдэг хатуу бодолд оров. Түүний хажуугаар эрт үед баян цатгалан байсан гэх энэ давсалсан маханд шүлсээ гоожуулагч Бюхнерийн санаанд эргэлзэн чухам хаанаас гаралтай болохыг нь асуугаагүйгээ санана. Магадгүй энэ Бюхнер л миний хүүгийн баруун гар болсон төлөвтэй тул эцгийн зөвлөснийг сонсохгүй байхыг ятгаж «Тэртэй тэргүй мөдхөн хамтралжих тул тэр хөгшин чалчиж л байг» гэж хэлсэн ч байж магадгүй юм. Ер нь миний хүүгийн сүүлийн хэдэн жил харж үзээгүйн учир утга энэ мууд л байгаа даг хэмээн хорон санаа өвөрлөн түүний хойноос гартал хашаанд нь хөдөө аж ахуйн үйлдвэрлэлийн дарга Виндиш шавар шавхай болсон савхин гуталтай зогсож буй харагдав. Түүний хамт тосгоны хэсгийн бүрэн эрхт дарга Колрауш, пальтоны энгэр дээрээ тогосын нүд лугаа адил гялалзагч энгэрийн тэмдгийг хадсан үл таних хүн дагалдан явав. Байдлыг ажваас тэд дөнгөж саяхан орж ирсэн байртай бөгөөд Виндиш гутлынхаа улны шаврыг арилгаснаа өвгөнийг гарч ирэхийг хармагц:

	— Сайн байна, Балла гуайн хүрч ирдэг тань. Бид зөвхөн түрр зуурр орроод гаррах гэсэн юм хэмээн «р» үсгийг чанга удаанаар дуржигнуулан ярих нь бусдаас онцгой сонсогдох ажгуу. Виндиш уулаас Слезийн хүн бөгөөд дайны үеэр орж ирсэн ажээ. Тэрээр долоон жилийн өмнө Ангерсфурдэд нэгдэл санаачлан байгуулж билээ. Виндиш:

	— Балла гуай, та хашаагаа нэлээд өррөгжүүлсэн байрртай харрагдана, Харрин та тэрр зөвшөөррлөа үзүүлчих гэхэд Балла өвгөн унтууцан:

	— Чамд уу? Чамд би үзүүлэхгүй ээ, Виндиш минь! Чи бид хоёрт ярьж тохирох юм байхгүй хэмээн өвгөн хуучин хэрүүлээ сэргээв. Тэд газар шинэчлэн хуваарилах үед хэрэлдэж Баллагийн хуваарьт газраас Виндиш дөрвөн хүүгээрээ түрээ барьж чи бол ганц хөгшнөөс өөр юмгүй, би чиний газраас авна гэж маргасан боловч Баллагийн зөв байж ялсан юм. Ийнхүү хуучны хорсол хадгалагдсаар бөгөөд Балла нэмж:

	— Харин чи эсперштерийн хотын даргаас илүү тодорхой юм сонсох биз гэхэд Виндиш:

	— Балла гуай, омог баррдам зангаа тат, би тойрргийн зөвлөл, сэрргийлэхтэй хамт яваа шүү гэж уухилна. 

	Тойргийн зөвлөлийн төлөөлөгч хажуугаас нь:

	— Виндиш гуайн зөв. Бид барилгын зөвшөөрлийг шалгах ёстой. Журам ёсоор барьж байгаа эсэхийг мэдэх хэрэгтэй байна гэв. 

	Колрауш ээрэн:

	— Зэ, дэмий би-битгий а-аашил өвгөн минь, жу-журам бол жу-журам л шүү дээ гэхэд Балла өвгөн гэр лүү майжганаж дотроо бичиг нь ч бүрэн бий, ямар учиртайг тэд хэзээ ч мэдэхгүй гэж бодно. Тэрхүү шинэ үнээний саравч барих зөвшөөрлийг тосгоны толгой баян тариачин Цолленцол олж өгсөн ажээ. Түүгээр ч барахгүй Цолленцол Эсперштет хотын даргын 3 морген газрыг Ангерсфуртын голын ойролцоо захиалжээ. Үүнийг Цолленцол нэгдэлжихийн эсрэг хань хамсаатан олоход зориулж тал зассан хэрэг байлаа. 

	Балла өвгөн нэгэн өдөр түүнд:

	— Цолленцол минь, надад найман үнээний багтаамжтай нэгэн саравч хэрэгтэй байна. Манай хүү хашаа хөрөнгийг өвлөхдөө учраа олно биз гэхэд Цолленцол:

	— Хэрэв чи саравч бариулъя гэж байгаа бол нэгдэлд орж болохгүй шүү, ороогүй биз? гэхэд нь Балла өвгөн толгой дохисон билээ. 

	Цолленцол нэмж:

	— Харин тэгэхдээ нөгөөх Виндишийн аманд орчихгүйн тулд л юм гэсэн билээ.

	Балла өвгөн буцаад майжганан ирж тойргийн төлөөлөгчид зөвшөөрлийн бичгийг үзүүлбээс тамга гарын үсэг бүрэлдсэн албан бичиг өгсөнд төлөөлөгч:

	— Яах ч арга алга гэснээ: — Үнэний хувь байна гэжээ. 

	Үүнийг сонсож агсан Балла яах ч арга алга гэсэн нь юү гэсэн үг вэ? гэж бодож зогсов.

	Гэтэл Виндишийн арга барагдаж, уур хилэн нь дүрэлзэн босож:

	— Балла, танай бүх ажлын учррыг мэдээд иррсэн гэдгийг анхааррч өөррөө мэдээррэй, юу хийхийгээ! Их орройтохдоо та нарр иррэх хаварр нэгдэлд оррох болно. Би үүнийг харрин амлачихъя гэхэд нь өвгөн Балла ундууцан:

	— Нүдэнд үл үзэгдэх газар тонил! гэж хашхирав.

	Үүнийг ажсан Бюхнер:

	— Танай өвгөн галзуурлаа гэж Ханнест шивнэснээ: — Дал хүрсэн өвгөнийг ингэж туулай шиг бөмбөлзүүлээ ч яах юм билээ дээ. Энэ сониныг уншаад үзээч... гэхэд Ханнесын зүрх оволзож:

	— Тэгвэл би ч бас ганц хоёр үг солиодохоос гэж барилгаа барьж агсан нийвийгээ тавиад доош буув.

	Тэрээр уяандаа тэмүүлэн буй зуудаг нохойн хоргонд очиж уяанаас нь суллаж авав.

	Виндиш өгүүлрүүн:

	— Бид тойррогтоо музейн үзмэррийн тосгоныг хэвээрр байлгахыг хүсэхгүй байна. Түүнд чиний усан толгой ердөө ч нөлөө үзүүлж чадахгүй гэнэ. Хажууд нь Ханнес уяатай нохой барьсан зогсоно. Зуудаг нохой «Дожже» нь тогтож ядан дээш цоройн үсэрч тэмүүлэхэд Ханнес:

	— Виндиш чи тонил. Аль үгүй бол нохой тавилаа гэхэд нэгдлийн даргын царай шинэхэн байцайны ногоон навч шиг ногоороод ухарч эхлэв. Нохой ч араа шүдээ ярзайлган архирч ууртай гэгчээр тэмүүлнэ. 

	Колрауш заналтайгаар:

	— На-намайг сү-сүрдүүлж хэ-хэн ч ча-чадахгүй гэж ташаан толгой дээрх гар бууныхаа товчийг тайлав.

	 Ханнес тасхийтэл шүгэлдэж, Болбиг, Ник, Ёхманн, Галонский нар хүрэлцэн ирэв.

	— Тонилцгоо... байцаан толгойт минь, чи юуны урьд тонил гэж Ханнес багадаа цагдаагийнхныг нэршиж заншсанаараа нэрлэв. Нохойг ч Ханнес арай ядан тогтооно. Виндиш, танихгүй хүн Колрауш нар зугтлаа, барилгачид ч нулимсаа гоожтол инээв.

	Балла өвгөн амандаа:

	— Халуун цогоор бөгсөн дээр нь жин тавьж баймаар муу золиг шүү. Яг л тэр жилийн зургаан сарын арван долоон шиг. Тэгээд оготно шиг жижиг болж аль багтах завсар зайгаар шигдэхийг хүсдэгийг нь яана гээч гэв. 

	Болбиг:

	— Ингээд цааш юм болохгүй бол хийж болох асуудал байна гэв.

	 

	 

	Орой нь тэд Ханнес, Ник, Ёхманн, Галонский нар Эсперштэдтийн соёлын ордонд очив. Болбиг, Франц Бюхнер хоёр үлджээ.

	Галонский:

	— Би ч Герхардын эгчид л нэг захидал бичмээр байна. Хүрч ирээч гэж бичих гэсэн юм гэв. Өвгөн Франц Бюхнер:

	— Би тэр дэвхцэх бүжгээр яах билээ дээ, Ханнес минь. Тэгсэнд орвол энэ өвгөнтэйгөө ганц нэгэн хөзөр эргүүлж сууя, яаж мэдэх вэ, өвгөн маань жаахан давсалсан мах ч хайрлаж, бас Болбиг ч гэсэн хамт үлдэнэ биз гэснээр тэд хоёр хэсэг чимээгүй болсон ажээ. Ханнес тас хар өнгийн хувцсаа өмсөж дотуур хантаазнаасаа хүнд тээглүүр уяа унжуулав. Мөнгөний түрийвч нь дүүрэн тул түүний энгэрийг доош дарна.

	Тэрээр орж очмогцоо хамт яваа нөхдийг хамруулж захиалга өгөөд арьсан түрийвчээ дэлгэхэд нь ойролцоо суусан трактор, комбайны жолооч нар ширтэн гайхна. «Ээ бүү үзэгд, энэ барилгын бригадын дарга гэдэг чинь хэчнээн их мөнгө авдаг хүн бэ?! Түрийвч дэхийг нь тоолоод гүйцмээргүй юм» гэж тус бүр бодно. Ханнес багтаж ядтал мөнгө чихсэн түрийвчээ хавсран дарж энгэрийнхээ хармаанд арай ядан хийлээ. Тэгээд сурсан зангаараа дэл сул хүүхэнтэй ширээг эрж, бүжиглэгч хүүхнүүдийг «Та юү өвөртөлсөн хүн бэ?» гэтэл чанга тэвэрнэ. Заримдаа түрийвчээ суга татаж нөгөөх олон дэвсгэртүүдээ имэрч миний ганц долоо хоногийн цалин гэнэ.

	Тэр шөнө дундаас өмнөхөн гэртээ буцах санаатай гартал үүдэн дээр сүүлчийн ням гарагийн орой олонтоо бүжиглэсэн хүүхнүүдийн нэг хүрч ирж:

	— Өнөөдөр чи намайг хүргэж өгнө биз, Ханнес? гэв. 

	Ханнес түүнийг сайн таних бөгөөд бүсгүйн нэр нь Бригитте, Ангерсфурдын нэгдлийн тарианы бригадын ахлагчийн охин сон билээ. Түүний урт шар үсний үзүүр нуруугаа даган нарийн бэлхүүстээ хүрч ядна. Бүсгүй зөвхөн түүний өмссөн нимгэн цамцны цаанаас хатуу сэргэр хөх товойн нарийхан банзалд бөгс нь тонтойн хонгоо гялалзуулж эрийн сэтгэлийг гижигдэнэ. Ханнес дээр бүдэгхэн гэрэл тусахад түүний нүүр нь үрчийсхийгээд бүсгүйг өлмийнөөс оройг хүртэл ажсанаа инээж:

	— Хэрэв хүүхэн чи хүсвээс хүү би үгүй гэж хэлэхгүй ээ хэмээн бүсгүйг сугадан авч тосгон дундуур гарч чөлөөт замд оров.

	Намар цаг, арван нэгэн сарын шөнө тунгалагхан бөгөөд сэрүүхэн, тэнгэрийн алсад одон мичид гялалзана. Зөөлөн сэрүүн салхи тэдний өмнөөс сэнгэнэж туяхан бүсгүйн гар Ханнесын гижиг юуг нь хөдөлгөх тул жимсний мод налуулж бүсгүйг үнсэж гарвал уруулын зөөлхөн амт нь таатай боловч бүсгүй том арсгай шүдтэй учир үнсэх бүрийд Ханнест мэдрэгдэнэ. Тэд явсаар Ангерсфурт орох зам салах уулзварт ирж Ханнес бүсгүйг хүзүүдэн тэвэрч цамцны товчийг тайлбал бүсгүй: 

	— Би аав ээжээсээ айж байна, тэд юү гэж бодох билээ. Манай аав... намайг зодно гэхэд тэд цааш дуу шуу ч үгүй алхана.

	Бүсгүйн үсний сайхан үнэр нь тэр оройны Катринтай болсон явдлыг сэргээх тул тэрээр бүсгүйн үсэнд нүүрээ наалдуулж:

	— Намайг битгий ганцаар минь орхиоч гэж гуйвал цаадах нь:

	— Чи надад хайртай юү? Үнэхээр хайртай юу? гэхэд Ханнес түүний чихэнд

	— Хайртай гээд дотроо, үнэхээр намайг зөвшөөрдөг юм бол би ам тангаргаа өгнө гэж бодно.

	— Чи надад үнэхээр хайртай болбоос тангарагла гэж бүсгүйн хэлэхэд Ханнес тангараглалаа. Бригите түүнийг өөр лүүгээ татахад Ханнес биеэ дураар нь тавьж бүсгүйн хонгор шар үсийг болгоомжтойхон ширтэнэ.

	Бригите сэтэрсэн хуучин хашаа давж түүнийг цэцэрлэгийн нарийн жимээр дагуулахад, Ханнес:

	— Чи ч газраа андахгүй болжээ гэж тоглоом хийвэл Бригите чимээгүй байхыг дохин хуруугаа аман дээрээ тавьснаа зөөлнөөр:

	— Энд тийм их хүйтэн биш ээ, хүн сонсох вий, анхааралтай байгаарай. Манай аав мэдвэл намайг гэрээс хөөнө шүү гэв. 

	Тэд сэм гэтсээр байшингийн өвсөн дэвсгэрт дээвэрт гарав. Ханнес түүнийг дагаж харанхуй дээвэрт гарахад дээврийн цоорхойгоор сарны гэрэл ташуухан тусна.

	Бригите тэнд ормогцоо агшин төдийд эргэн Ханнесын хүзүүгээр тэврэн авч уруулаа цорвойлгон түүний амыг эрнэ. Харин Ханнесын бодол бүсгүйг дарж авъя... гэдэг санаагаар дүүрэн байсан тул бүсгүйг тэврэн авч өвдгөөр нь нугалан өвс шажигнуулан унав. Тэрээр бүсгүйн бэлхүүсээр тас тэвэрч дарахад бүсгүй дуу алдсан нь:

	— Ёо ёо чи намайг өвтгөөж байна... надад үнэхээр хайртай юу? Чи оймс урчихлаа шүү... чи намайг өвтгөж байна шүү...

	 

	 

	Бригите, Ханнес хоёр өвсөн дээр тайвуун сайхан хэвтэнэ. Бригите түүний гарыг дэрлэж жаргалтайяа нойрсоно. Ханнес дотроо: Одоо ингээд би үүнийг гэрээд нь зүгээр явуулчхаж болохгүй. Бүсгүйн төлөө санаа зовох хэрэгтэй гэж бодно. Бүсгүйн амьсгаа түүний хоолойд хүртэл сэнгэнэж уртаар санаа алдсанаа ойртон наалдав. Өвсний нялуун хурц үнэр хамрын нүхээр цоргиж амьсгаа давхцуулам ажээ. Ханнес бүсгүйг илсээр сэрээвэл,

	— Хэдэн цаг болж байна вэ? гэх бөгөөд Ханнес хариу болгож:

	— Хоёр... гурав ч хүрсэн байж магадгүй, ер нь удалгүй тахиа дуугарах биз гэж тэрээр бүсгүйг тэвэрсээр боловч өөр нэгийг бодсоор билээ. 

	Бүсгүй:

	— Би одоо явалгүй болохгүй хэмээн шивнэх боловч Ханнесын цээжинд наалдсаар ажээ.

	Гэтэл гашуун хярвасны үнэр гарахыг Ханнес мэдээд өвсөн дотор гал гарав уу гэж бодов. Тэрээр мэгдэн өндийвөл нь:

	— Яав аа, хайрт минь... үнсээч гэж чангаахад Ханнес:

	— Юм шатаж байна гэмэгц Бригите нойрон дундаа учиргүй айн цочиж:

	— Юу гэнэ ээ? Чи зүүдэлж байна уу? гэхэд нь Ханнес дахин:

	— Юм шатаж байна хэмээн үсрэн босоод Бригитег өргөн босгож хувцас хунарыг нь чулуудаж, — Май түргэхэн өмсөөрэй гэв. Өвсөнд дөл намилзаж бүдэг гэгээ тэрхэн орчинд тодорч галын дөл бадрахад охин ихэд сэтгэл зовж:

	— Одоо хүмүүст баригджээ. Аав намайг үхтэл занчина аа гэлээ. 

	Ханнес бүсгүйг авч доош буугаад түүнийг нэгдлийн хашаа давуулан өгөхөд бүсгүй агшнаа гүйн алга боллоо. Ханнес хавь ойрын айлын цонхыг балбан гүйж:

	— Гал! Гал гарлаа! хэмээн хашхирч явав. Хуурай сүрэл оволзон шатаж өвс агуулахын дээвэр нурж мод чулуу шажигнан унаж аюултай түймрийн утаа агаарт суунаглана. Тэр дорхноо хүмүүс цугларч хүүе, хаая, наана цаана гэсээр тосгон даяар дуу шуугиан дэгдлээ. Нохой улин хуцаж, сүмийн хонх ч аюул зарлан дон дон цохих нь сэтгэл бачимдуулах бөгөөд аймшигтай санагдана. Хүмүүс галыг тойрон хүрээлж устай хувинг дамжуулан цацна. Тэдний дунд байгаа нэгдлийн дарга Виндишийн нүүр түймрийн галд улайн минчийж үзэгдэнэ. Ханнес санамсаргүй, Ёхманн, Ник, Галонский нартай тулгарч 

	— Бусад чинь хаачсан бэ гэж хашхирахад Ёхманн өрнө зүгийнхний заншлаар мэдэхгүйгээ дохио болгож хоёр далаа хавчина. Салхи ширүүсэж галыг хөгжөөн дээврийн багана шатаж эхэллээ. Энэхэн үед айж хэлмэгдсэн адуунууд янцгаан үүрсэж түгжээтэй хаалгыг хавхалзуулахад нэгэн хүн:

	— Адуу... адууг авраач ээ! гэж хашхирахыг сонссон Виндиш том төмөр цоожийг гараараа мушгиж оролдоно.

	Ханнес түүнийг хармагцаа хажуудаа байсан тосгоны галын хамгаалалтын нэгэн нөхрийн бүснээс бахийг нь суга татан авч очоод цоожийг хэмх цохиход хаалга зад үсрэн нээгдэж нэгэн дориун азарга үсрэн гарч Ханнесыг дайрч унагаад унгалдан давхилаа. Гэтэл цаана нь бас торонд хашигдсан хэсэг адуу үхтлээ айн чихэлдэн бужигналдана. Ханнес зориглон орж торыг тас татаж хаалга нээхэд айн сандарсан олон гүү үсрэн цамнахад Ханнесын сүүж нь нэгэн гүүний хөлд өртөгдөж хананд тас гэдрэгээ шидүүлээд хоёр нүд нь харанхуйллаа. Түүний бие тэсэхүйеэ бэрх өвдсөн учир хашааны зүг хазганан гэлдэрч явтал тойргийн гал хамгаалагч машинууд цувралдан ирж буй үзэгдэв.

	 

	 

	Ханнес эцгийн гэрийн зүг хазганан гэлдэрнэ. Түүний нүүр нь хөө тортог болж костюм нь энд тэндгүй хар толбо болжээ. Ханнес, Ник, Галонский, Ёхманн нартай хамт ирээд түймэр лүү явахыг завдаж буй Болбиг эцэг хоёроосоо:

	— Бюхнер хааччихсан бэ? гэвэл Болбиг:

	— Цаадах чинь ногоорчихсон. Дотор унтаж байгаа гэв. Балла өвгөн:

	— Аа, чи өөрөө хаачаа вэ?.. гэхэд Ханнес галын зүг толгой дохиж,

	— Тэнд, золтой л адууны хөлд үрэгдчихсэнгүй... гэхэд өвгөний, бодолд өдрийн явдал урган орж хотын ганган охинтой хөл хэрээтэй хүзүү холбоотой болсон хүү, Виндиш хоёрт уур нь хүрч:

	— Нэгдлийн адуунд уу? Нэгдлийн адуу чамд ямар хамаатай юм бэ? гэхэд хүү Ханнес:

	— Та тань ингэхэд ямар малчин хүн байх нь вэ? Түймэрт шатах гэж байгаа адуу айн сандарч унгалдан үүрсэж байхад зүгээр сууж байх уу тэгээд? гэж асуултыг нь асуултаар хариулсан нь өвгөнд яггүй цохилт боллоо.

	Өөрийн өрөөнд дуудсан Вернерийн шаардлагыг Ханнес шүд зуун эгдүүцнэ. Тэрээр намын үүрийн даргын яриаг дайны сурталчлагчтай зүйрлэнэ. Вернер түүнийг гурван удаа өөр дээрээ ирүүлэхээр дуудав. Эхлээд намын үүрийн товчооны гишүүн Циймерээр, дараа нь Катринаар дуудуулжээ. Хамгийн сүүлд тэр гурав дахь удаагаа өөрөө утсаар ярьж:

	— Намын үүрийн товчоонд тантай ярих яриа байна, нөхөр Ханнес, энэ байдлыг хойшид тэсвэрлэшгүй нь... гэхэд нь Ханнес: 

	— Ямар байдлаар тэсвэрлэшгүй юм хийчих ээ вэ? гэхэд түүний үл тоомсорлох байдлыг анзаарсан Вернер хатуухнаар:

	— Та битгий тоглоом болгоод бай! Та дур зоргоороо замд явсан элсийг өөртөө буулган авч, хөрш бригадын мод хулгайлж байна. Улс тогтносны баяр наадмын шагнал өгөөгүйн улмаас зориуд үймүүлэн хэв журам алдаж байна. Тэгээд цаашилбал ардын цагдаагийн нөхдөд удаа дараа зүй бусаар халдсан байна, та. Та тэднийг усанд шидэж зуудаг нохой тавьсан зэрэг чинь болоо юм биш үү. Бид таныг удаа дараа сануулсан... энэ бүгд бол томоогүй хүүхдийн хэрэг биш шууд гэмт хэрэг тул ярих зүйл байвч одоогоор больё. Маргааш өглөө арван цагт над дээр бэлэн бай! Ойлгосон биз гэхэд үгийг нь таслан харилцуурыг хаяж сүр сархийн гарч одоход өрөөндөө сууж агсан Хесселбарт, Катрин хоёр түүний хойноос гайхан харж Хесселбарт:

	— Харин гижгийг нь ч хүргэсэн шинжгүй шив... гэлээ.

	Ханнес дотроо, одоо ч яг дайны үе шиг чангалсан дээрээ чангалах нь шив дээ. Бага даргын талхинд орох нь дээ. Харин тэгэвч би энэ Вернерт яагаад ч дарлуулахгүй. Ажил хийхэд материал дутвал би хаа дуртай газраасаа авахаа л авна. Харин өөрөө энэ бөгсөндөө чулуу дүүжилсэн инженерээ хөдөлгөх нь зүйтэй байх. Эд инженерүүд бол мод элс байсан байгаагүй авдаг цалингаа авдаг болохоор түүний төлөө санаа зовохгүй байна. Үүний учрыг ажилчид мэдэхгүй тэнэг толгой байх гэж үү... Тэгээд бас тэр цагдаа! За тэр Шконад болсон усны асуудал дээр тэднийх зөв өө, бид ч дэндүү байсан юм. Харин тэр эцгийн хашааны талаар цагдаа надад ердөө ч хамаагүй, хар бага наснаас хамт өсөж алимыг ногооноор нь хулгайлан идэж цэцэрлэгийн хашаа даван гүйлдэж агсан ээрүү Колрауштай ярьсан болохоос биш би цагдаатай яриагүй. Түүний хажуугаар Виндиштэй болсон явдал бий. Түүнийг нойрноос нь сэрээснээр би тусалсан гэж бодож байна. Учир нь тэр бүх юм шатсан бол тэдний бүх үйлдвэрлэл зогсох биш үү. Гэтэл тэр харин намайг өөрөө галдсан эсэхийг мэдэхийг хүсэж байгаа ажээ. Үнэхээр би галдсан бол, өөрийн тавьсан галаа унтраах буюу өөрийгөө гэрчлэх гэсэн шиг нүүрээ цэврүү үсэртэл тэнд ноцолдох уу даа? Нээрээ Ханнес гүү шатаасан бол шатаачих л байсан шүү дээ... хэмээн бодно. Түүний нүүр ам нь нилдээ улаан ягаан сорвитой харагдана.

	Ханнес бригад дээрээ ирэхэд тэд өөдөөс нь:

	— За юу гэж байна? гэхэд тэрээр,

	— Вернер аашилж байна. Намайг ихээхэн хэрэгтэн хэмээн үзэж байна. Өөр юү ч байгааг хэн мэдэх вэ, намайг юуны урьд биеэрээ хүлээх юм байх, яах вэ, үсээ цайтал хүлээнэ биз гэхэд Элберс болгоомжилж:

	— Ханнес минь, чи арай хэтэрч байгаагүй биз? Цаадах чинь ажвал тийм ч яггүй хүн шиг байгаа юм шүү. Тийм ч амар сөхрөхгүй хүн дээ гэхэд Ханнес ягаан сорвитой нүүрээ үрчийлгэн инээд алдаж:

	— Би ч түүнийг тэр зэргээр танина. Тэгж таньж мэдэж байгаадаа миний сэтгэл хангалуун байгаа юм. Яггүй нь ч яггүй толгой шүү. Гэвч би гүйж очихгүй ээ. Тэр чинь ууртаа болоод өөрөө гүйж ирэх болно. Тэглээ бол бид бас хагас ялалт олох нь тэр. Энэ бол тэр өөрөө зөвшөөрвөл эв зүйгээрээ байх бидний санал болох юм... гэхэд Болбиг ахлагчийн үгийг дэмжиж:

	— Ханнес минь, чи зөв ажил хийж байна. Бөхийх үү, аль эсвэл хугарах уу гэдэг асуудал одоо ирнэ. Тэгэхдээ тэд үү, бид үү? гэхэд нь Ханнес түүнийг үл итгэсэн уйтгарт бодлоор ширтлээ. Чиний үнэн санааг мэддэг сэн бол ясыг чинь яйруулах хум даа. Эцгийн хашаанд нохойн уяанаас барьж байтал чи юү гэж надад хэллээ. Би түүнийг чинь бүр сайн сонсдог байж. Тэгсэн бол би өнөөдөр тодорхой мэдэж байж магадгүй... хэмээн бодоод Ханнес түүнийг ширтвэл Болбиг ойрын хэдэн өдрөөс, сүрхий хараад байх болсон тэрхүү харцаас далдиран гэмгүйхэн цааш эргэн явав. Түдэлгүй сэргийлэхийнхэн Ханнес дээрх хэрэгт түүний бригадын хүмүүсээс холбогдох эсэхийг лавлахад тэр эсэргүүцсэн боловч тэр үеэс эхлэн Болбиг, Галонский хоёртой сүүлд Шконад ирж танилцсанаа санаж сэтгэлийн гүндээ нууц хадгалах болов. Нэгэн өдөр Бюхнер бригадынхаа ахлагчийг ажиж байснаа үг сэдэж:

	— Ханнес минь, ойрдоо миний дотор элдэв өнгийн л юм бодогддог боллоо. Манай ажил нэг л баттай тогтвортой биш боллоо. Энд бид зүгээр хоригдож өлсөх болов. Ажил амьдралдаа онцгой эргэлт хийх шаардлагатай байна. Мод олж, элсний машин замаас нь аваачих зэргээр хөөцөлдсөөр бид долоон жил боллоо... гэхэд Галонский эсэргүүцэж:

	— Шконад, усан шалбаагт орсон чинь юү ч биш гэж үү? Тэнд харж байсан орчин тойрны эмсээс асуугаач. Тэд өөрсдийнхөө сэтгэгдлийг ярих байлгүй гэв. 

	Ханнес үүнийг үл анзааран дотроо онц гойд эргэлт... гэдэг өвгөн Бюхнерийн үгийг эргэцүүлэн бодно. 

	— Одоо үед хүн бүрийн амнаас социалист хөдөлмөрийн бригад болцгооё гэсэн үг гардаг. Намын хүмүүс тэгвэл бидний өмнө малгай аван бөхөлзөх биз. Ханнесынхан социалист хөдөлмөрийн бригадынхан! хэмээх Клаймертийн санал үнэн санаанаас гарсан эсэхийг хэн ч үл мэднэ. Ёхманн арга буюу тосон авч:

	— Яагаад болохгүй байх бил ээ? Тийм ч муу бодол биш л сэн... гэвэл Ханнес ёжтойхон инээмсэглэж,

	— Та нар бүх хадаасаа орхичихсон уу? Социалист бригад аа! Тэгвэл би одоохон Вернерт очоод «гутлаа үзүүл, би тайлъя» гэж хэлье гэж төмрийн муу хөрөө авч тавцан дээр гарав.

	 

	 

	Маргааш өдөр нь Вернер өрөөндөө Ханнесыг хүлээн сууж тогтоосон цаг нь өнгөрмөгц тэрээр уурлаж хуруугаараа ширээ түргэн түргэн тогшино. Тэрээр аль өчигдрөөс эхлэн бригадын ахлагчтайгаа хэрхэн харьцахаа бодсон билээ. Намын үүрийн товчоо, ямар ч болов зохиож явуулсан ажлаа хэн нэгэн хүнд хараалгуулахгүй байх ёстой. Хэрэв тийм явдал нэгэнт гарсан бол түүнтэй болгоомж суурьтай хандах нь зүй. Ханнес бол эсэргүүцэхийн эцэст хүрч одоо харин намын үүрийн даргыг шахаж байгаа аж. Удахгүй барилгын хэсэг даяар Ханнесыг захирч чадаагүйгээрээ нам бол ямар ч хүчгүй зүйл гэдэг санаа тархах болно. Гэвч Вернер түүнийг хаашаа ч хөдлөхгүйгээр байранд нь хүлэх гэсэн хэрэг биш ээ. Тэрээр Ханнес руу очиж байранд нь нуга дарах уу! Харин Ханнесын хувьд гэвэл тэрээр нам бол хэлбэл амтай, хөдөлбөл гартай гэдгийг мэдвэл зохих байлаа. Өнөөг хүртэл Вернер түүнтэй, арга учраа ололцон эвээр ярихыг хичээсэн билээ. Улсын ойн баяр дээр ч тэр, дээр үеийн бороон дунд болсон явдал дээр ч тэр, нөгөөх л зөөлөн аргыг голчилсон билээ. Гэтэл тэр нь намын үүрийн даргыг эрхэндээ оруулах гэсэн Ханнесын санаа байжээ. Энэ бол их бага алин боловч эсэргүү хэрэг... хэмээн Вернер бодовч намын хүний үзэл санааны гол мөрдлөг болох тэсвэр хатуужлыг эрхэмлэх зүй хэмээн тэсвэрлэнэ. Би гар зөрүүлэн учир ололцох аргыг тэвчихгүй... хэмээн бодоод намын бодлогод Ханнесыг итгүүлэх өөрийн шилсэн аргадаа эргэлзэнэ.

	Вернер, хэрэв Ханнесыг номлож чадваас тэр бүх барилгын хэсэг номлогдоно гэдгийг сайтар мэдэх билээ. Тэр хэсгийнхэн бүгд Ханнес яах бол түүний дараагаар л болъё гэдэг байв. Түүний нөлөө ийм их байсан аж... Усан цахилгаан станц дээр хэн ч социалист хамтын нөхөрлөлийн төлөө саналаа өгсөнгүй. Освальтынхан ганцаар байв. 

	Арван цаг хагасын үед Рихард хаалганы завсраар толгойгоо цухуйлгаж:

	— За, уухай? Дуусчихаа юу? Та ажлыг үнэхээр шуурхай явуулдаг хүн юм. Цаадах чинь хүмүүжихээр амлав уу? хэмээн уруул нь ёжтойгоор шазав татавхийх нь «Надад ердөө падгүй, харин та Ханнесыг сэнхрүүлж хэзээ ч дөнгөхгүй...» хэмээн бодож буй нь Вернерт илтэд, хүйтнээр харсанд агшин зуур бултасхийн алга болов. Ийнхүү Рихардад дургүйцсэн Вернер тэр дороо гүйн гарч дугуйгаа унан Рихардын хажуугаар гарч усан цахилгаан станцын зүг хурдалж гарав.

	Хесселбарт, Катрин хоёр албан тасалгаандаа сууна. Катрин өөрийнхөө ширээний араас гудамжны уулзвараас үйлдвэр хүртэл газраар ирж очиж яваа юм болгоныг харах боломжтой билээ. Тэрээр дугуйн дээрээ босоо шахуугаар яваа шар толгойтой туяхан залуу, Вернер мөнийг хармагцаа танив. Катрин инженер түүнд дурлажээ. Түүнээс биш түүнд хэзээ ч тэврүүлж үнсүүлэхгүй сэн билээ. Чухам хэзээнээс тийнхүү чин зүрх сэтгэлээрээ дурлаж эхэлснийгээ Катрин өөрөө ч үл мэднэ. Анх учран золгосон Рихардын өрөөнд түүнээс нууж нүд ирмэсэн тэр өдөр юм уу, өргөгч цамхаг дээр байхад ч юм уу, ресторанд ч юм уу, аль эсвэл өөрийн нэрийг ширээн дээр туссан жимсний архиар зурсан тэр өдөр ч дурласан юм бил үү, бүү мэд. Ямар ч болов Кати түүний уруулын үйлчлэлийг одоо тодхон санаж тэр нь «Чи одоо минийх шүү...» хэмээн тушаах шиг санагдаж байснаа мартаагүй ажээ. Түүнээс хойш тэд гол гудамжны нэгэн ресторанд санамсаргүй уулзсан билээ. Ер нь Катид түүнтэй уулзаагүй байхдаа ч намын үүрийн дарга, яаманд донгодуулснаасаа болж өөрийн зорьсон ажлаасаа ухраагүйгээр барахгүй харин хлорын уусмалын барилгын ажилчдыг хиймэл эдлэлийн барилгад шилжүүлэн ажилласныг тодорхой мэдэж байжээ. Ханнес, Освальт тэргүүтэн түүний талаар олонтоо сонирхон ярих болж хүн өөрөө хүсвэл намын талд орж болох л юм ер нь энэ Вернер тийм ч хулчиймтгай эр биш юм... гэх зэрэг магтаал сайшаалыг сонсоход Катид сэтгэл хангалуун ажээ. Учир нь Кати одоо Вернерийн хамт ажиллагч байснаа дотнын нь хүн болон хувирсан юм. Заримдаа Кати түүнийг гэр лүү нь явуулах, эсвэл барьж байх эрх бүхий тэр ч байтугай Вернер авааль гэргий Марианегийн нэрийг ч тод хэлэхээс зүрхэшдэг болсныг эргэцүүлэн бодож өөрийнхөө түмэн бурууг ухааран сэхээрэх бөлгөө.

	Тэгэвч тэрээр өөрийн эрхгүй цэцэрлэг, зоогийн газраар очиж Вернертэй уулзана. Кати түүнийг Шмидт болон бусадтай зүйрлэхдээ өглөөний цагаан гэгээг шөнийн бүдэг харанхуйтай жиших лугаа адил үзнэ. Кати өөрийн энэ байдалдаа гэмшин, өөрийгөө буруутан хэмээн зэмлэхгүй байгаадаа өөрөө хачирхана. Шмидт бол нэрэлхүү хүн байсан бөгөөд биеийн тамирын хүчир хүнд дасгалыг тогтмол хийснээр хүчир, булчин шөрмөслөг болсон нь анх танилцаж байх үедээ сайхан эр болж Катид үзэгдэхийн тулд тийнхүү санаачилга тавьж байсныг бүсгүй мэдэж байсан юм. Шмидт бол үнэхээр сайхан эр байсан бөгөөд хүүхнүүд ч үүнийг батална. Тэр ч байтугай түүний гадна байдалтай нь Вернерийг ч зүйрлэшгүй юм. Түүний дэргэд Вернерийн гарын булчин шувтан шулуун, цээжин бие нь хавчгар нимгэн, нүд нь онигор билээ. Гэтэл урьд өмнө нь танилцаж түр зуур нөхөрлөж байсан хүмүүсийн алинаас нь ч мянга дахин илүүгээр Вернерийг санан мөрөөднө. Тийм ч учраас сайхан эр Шмидт хүчээ шавхаад дийлээгүй Катийг Вернер өөрийн болгон эзэмшиж буйг түүний үнсэлт бүрээс Кати мэдрэх ажээ. Бүсгүйн амьдрал өөрт нь, сэрэхээс нааш салдаггүй зүүд адил бодогдоод Вернерийн хамт эргэлдэнэ.

	Энэ удаа ч гэсэн уухилж аахилан ирж буй намын үүрийн дарга түүний сэтгэлийг сэрдхийлгэн хөдөлгөж:

	— Вернер... гэж хоолойгоо зангируулснаа засаж: — Вернер ирлээ гэхэд Хесселбарт түүний ард амандаа:

	— Бушуухан л эргэж тонилох болтугай даа гэхэд Катрины эгдүү хүрч тэсэж ядсанаа: 

	— Та ер нь үнэн цагаан хүн биш байна шүү. Таны энэ эсэргүү санааг би ойлгохоо болиод их удаж байна. Та түүнийг бас Рихардынхаас дутуу үнэлж өөрийнхөө төлөвлөгөөг Рихардад бариад өндөр 5 үнэлэлт авна гэж горилон очсон чинь эсрэгээр шийдвэрлэгдэж харин дараа тавилуун шалгахаар ам сонсож ирснээ санаж байгаа биз дээ. Хүнийг үнэлэх таны үзэл санаа инээдэмтэйг хэлэхийн гарз шив дээ гэх зэргээр дотроо жаахан уужруулж өөрөө үл тоодог авч Рихардыг хүртэл сайшаав. Хесселбарт юү ч үл дуугарна. Тэрээр дотроо Вернерийг ч, Ханнесыг ч тэр ч байтугай бараг үзэн ядаж буй Рихардыг хүртэл хамгаалах Катрин инженерийн учир нь үл олдох шинж төрхийг гайхах боловч түүнийг буруушаасангүй. Ер нь Хесселбарт бол Ваймарын их сургуульд сурч байхдаа, төгссөнөөс хойш, одоо хүртэл цогтой тэмцэгч бус харин хүлцэн хүлээгч нь илэрсэн ажээ. Тэр ч учраас Рихардын тухай өөрийн санал бодлыг Катид огт хэлээгүй юм. Үүний түрүүнд тавьсан санал нь Рихардад бут цохигдоод буцаж ирэхэд Кати түүнээс:

	— За, яав даа? Амжилттай биз дээ, таны царайны өнгө надад тэгж харагдаад байна гэхэд Хесселбарт тоглоом болгож:

	— Маш их амжилттай. Түүний хамгийн сүүлчийн хариу нь миний бүтээлийг тохитой тухтай сайн шалгаж унших юм байх. Тийм л чухал асуудал байж шүү хэмээн жаахан нэмэр оруулан өчвөл Кати уртаар санаа алдсанаа ёжтойгоор инээн хөгжилтэйеэ суув. Хесселбарт түүнд болсон бүх инээдэмт үйл явдлыг ер ярьсангүй нуужээ.

	Дугуйгаар ширүүн давхисан Вернер орж ирэхдээ амьсгаадаж байлаа. Тэрээр Катийн харцтай тулгарснаа Хесселбарт инженерт хандаж:

	— Та Ханнесыг аваад ирээч. Таныг гуйя, та түргэхэн шиг авчраач. Харин тэгэхдээ намайг энд байгаа гэж бүү хэлээрэй гэхэд зурж байсан зураг төслөө эвхэж цааш тавьж гадуур хүрмээ өмсөж малгайгаа тавиад:

	— Би одоо явлаа. Жаахан хойшлуулж болохгүй юм болов уу?.. Би ч түүнийг олно байгаа гэж найдахгүй байна. Тэдний бригад урагшаа л гарсан болов уу гээд салах ёс гүйцэтгэн гарахад нь инженерийн дурамжхан байгааг ажив. Түүний гарч хаалга хаагдсаны дараа Вернер гайхаж:

	— Хесселбарт яагаа юм бол? Надад нэг л хачин болжээ хэмээн Кати руу хоёр нүдээ цогтойёо гялалзуулан ширтэх нь Катитай санамсаргүй тохиолдсондоо тулгамдсаныг илтгэнэ.

	Түүний харц ажилсаг шаардамтгайгаас зүрх сэтгэлийн уяралд шилжих шиг болж чухам хаашаа орохыгоо шийдэж ядан буй шиг үзэгдэнэ. Барилгын энэ орчимд Катринтай тэрээр ингэж гав ганцаартай нь учирч байсан удаа үгүй билээ. Тэрээр дотроо, энэ усан цахилгаан станцын барилга дээр намын талд хэн ч зогсохгүй байна гэж үү? гэж өөрөө өөрөөсөө асууснаа «Чамаас өөр хэн ч үгүй...» гэж бодовч гаргаж хэлсэнгүй ээ. Кати түүний хоёрдсон харцыг ажин ухаарч сэтгэл түвдэн: 

	— Хесселбарт чухам яасныг нь би мэдэхгүй юм. Ийм л хачин цаг ямагт унхиагүй үлгэр хүн шүү гэв.

	Вернер сэтгэлээ тайвшруулан шүүлтийн барилгыг ажиглаж Катигийн харцнаас буруулан амсхийснээ гэнэт огцом эргэж шуудхан тушаалгүй харин халуун сэтгэлийн угаас:

	— Катяа минь, миний үгэнд орооч. Тэр Ханнесыг надад аваад ир. Би түүний хойноос бүтэн долоо хоног хөөцөлдөж байна. Тэр намайг огт тоохгүй байгаа юм. Түүний санаа нь надад тэр ирэх биш түүн рүү очих ёстой байгаа юм. Бригадынхныхаа дунд бардам байдаг хүн, түүнийг тэндээс авчирч нүүр нүүрээ үзэлцмээр байна... гэхэд бүсгүйд «Катяа» гэдэг үг чихнээ чимэгтэй сонсогдохуйд сэтгэлийн бөглөө гаран уужирч хэзээ ч тэгж нэрлүүлж байгаагүйдээ урамшин улам цаашилж:

	— Бид арай ойр ойрхон уулзаж байж болохгүй юү, Вернер ээ? Ганцхан хагас бүтэн сайнд л уулзах юм. Тэр хоорондох хугацаа надад бүтэн жил шиг удаан байна. Би хүлээж чадахгүй нь, Вернер минь. Өнөө орой... за юу? гэхэд Вернер толгой дохив

	Бүсгүй шаргуугаар:

	— Хэдэн цагт? гэвэл Вернер:

	— Наймд 

	— Хаана вэ?

	— Цэцэрлэгт гэхэд Катрин баярлан албан тасалгаанаасаа гүйж гарав. Вернер түүний хойноос усан цахилгаан станц руу орж алга болтол харж зогсов. Хүйтний улирлаас болж бүсгүйн өмссөн ажлын хувцас зохимж муутайхан үзэгдэх бөгөөд харин уулзахдаа гоёсон байдгийг Вернер түүний хойноос ажиглахдаа санав. Энэ өдөр инженер бүсгүйн өрөөнд намын үүрийн дарга байгаа нь түүнд сэтгэл таатай бус санагдаж Катрины тэр дорхноо гарч явсанд дотор нь уужирсан бололтой ажээ.

	Инженер бүсгүйтэй тогтоосон харьцаагаа илрэх болов уу хэмээн сэтгэл нь зовдог болов уу? Ер нь тэдний хооронд ямар явдал болов оо? Долоо хоног бүр цэцэрлэгийн горхины дэргэд уулздаг хоёр доо. Тэд шивнэлдэн хөөрөлдөж сандал дээр шигдэн сууж, янз бүрийн хэлбэр дүрсээр босоо зогсоогоор маргалдана. Түүнээсээ болж уцаарлана. Ундууцна. Вернерт охины гоо үзэсгэлэнг бишрэхийг зөвлөж өөрийгөө охинд мөрөөдүүл гэж ХЭН л зөвлөсөн гэж дээ? Хэн ч байгаагүй нь мэдээж! Аль эсвэл... намын гишүүн гэргийтэйг нь аваад үзэхэд бүх асуудал ойлгомжтой. Учир нь тэрээр авааль гэргий Мариане, төрүүлж өсгөсөн үр хүүхэдтэй сэн билээ. Харин зөвхөн ажил төрлийн талаар тус хүргэсэнд баярлан сэтгэл хөдөлсөндөө Катриныг үнссэн биш байгаа даа?

	Тэрээр үй олны нүдэн дор цэвэрхэн цагаан бүтээлэгтэй ширээний хажууд суугаад нөхөр ёсны яриа хөөрөөнөөс өөр юү ч эмэгтэйгээс шаардаагүй сэн билээ. Хүн ер нь эмэгтэй хүнтэй таyилцаж үнэн зүрхнээс дурлаж буй эсэхийг судлахад хэдий чинээ хугацаа хэрэгтэй вэ? Катитай хамт зуушны газраас түүний гэрийг хүртэл алхсан хэдхэн алхмыг л лав тооцдоггүй байх... түүнээс хойш хэчнээн хугацаа өнгөрөвч тэд цэцэрлэгт хоргодсоор л ажээ. Гэтэл тэднийг ингэж бай гэж хэн шаардаж шахав аа? Аль эсвэл Катрин уу? Катиг буцаж ирмэгц Вернер угтан:

	— Ирэх нь үү? гэхэд Кати сэтгэлийн хөдөлгөөнөө барьж эс чадан:

	— Цэцэрлэгт больё Вернер! Манайд оч. Тэнд чиний нүүрийг үзэх цаг болсон. Баярлаж байна уу? гэвэл Вернер:

	— Танай айлын хүн юү гэж бодох билээ... хэмээн чухам яагаад тэгснийг өөрөө эс мэдэвч дургүйцэв.

	 

	 

	Катрин Ханнест очиж:

	— Та миний албан тасалгаанд очих хэрэгтэй байна. Харин та түргэлээрэй гэчхээд хурдхан гэгч явж одов. Учир нь тэр нэг орой Ханнес түүнийг барьж үнсэх гэснээс хойш хүнгүй газар ганцаар уулзахыг Катрин хүсэхгүй болсных биз. Тэр үеэс хойш түүний нүднээ согтуу гөлчгөр царай тусаж чухам яах эвээ олж яддаг байв. Ханнес огт санамсаргүй ортол Вернертэй тулгармагцаа ингэж дөнгөдөг байжээ, намайг барилга дээрээс авчирч дөнгөлөө дөө гэсэн бодол зурсхийн орж, би чамайг дөнгөж босож байгаа барилгын хэдэн саргар хана, түүний дор харанхуйлах хонхорт хоосон нүх байгаа тэр газар дуртайяа хүлээн авах байсан сан, гэвч би буцаж явдгаасаа нэгэнт өнгөрчээ, хэт оройтов бололтой, анхааралтайхан үзэлцэнэ дээ, нүүр нүүрээ харалцсан хэний нь ч газар биш дундын газар ширүүн тэмцэл болох биз, юү ч болсон чи намайг өөрийн өрөөнд аваачиж чадаагүй дэг, энэ Катрин, Вернер хоёр бол нэг тогооны улс юм шүү. Энэ эмийг Вернер хааш нь ч явуулахгүй эндээ байлгах биз. Түүний өмнө, би олигтой юм хэлж чадахгүй байгаа юм. Ер нь энэ эм бид хоёрын хооронд болсон явдлыг Вернер мэдэж байгаа болов уу? Тэр талаар заргалдсан юм болов уу? хэмээн Ханнесын тархинд элдвийн бодол агшин зуур эргэлдэж нүүрээ үрчийлгэж зүрх нь оволзон хаалга угз татан хаах зуур:

	— Чи намайг дөнгөлөө дөө. Ийм эрт чамайг ирнэ гэж би итгэсэнгүй. 1 : 0-ийн харьцаагаар залуу чи ялав... хэмээхэд түүний бодолд Бюхнерийн хэлдэг "онц гойд юм хийнэ шүү, Вернер ээ!" гэсэн үг санагдаж хэрэв хэрэг тохиолдвол алга зөрүүлсэн ч яадаг юм бэ... яагаад болдоггүй вэ? хэмээн бодно. 

	Вернер өөрийн биеийг барин

	— Юуны тухай ярихыгаа би чамд үүний түрүүн... гэтэл Ханнес түүний үгийг таслан:

	— Ер нь чамд ямар хамаатай юм бэ? Би намын гишүүн ч биш, дуртай юм бол тэр намынхаа сургаалыг сайн цээжилнэ биз. Юү хэлж, юү ярихыгаа заалгаж байдаг наснаас би нэгэнт өнгөрчээ гэхэд Вернер биеийг хүчлэн барина. Одоо л хүнд үе нь юм гэж тэрээр бодоод, хэрэлдвэл ч хэрэлдээд, цохивол цохиж болдог сон бол хэчнээн амар байх сан билээ. Ханнес бол яахад ч бэлэн... гэтэл нөгөөх баларсан намч тэсвэр хатуужил, ухуулж ойлгуулаач нөхөөр! гэдэг чинь юү сэн бил ээ? Үлээлтээр хийсгэх, өндөр уулыг хүрзээр ухаж зайлуулна гэдэг шиг болох нь шив гэж бодсоноо тэрээр, цааш үргэлжлүүлж,

	— Бид өөр ихийг мэдэж байна гэхэд Ханнес дуугүй болж инженер Катрины асуудлыг задлах нь, Катрин хэлсэн байжээ, инженерт зүй бусаар халдсан явдалд захиргааны арга хэмжээ авах биз, эр хүн байна даа би нэг тэврэх гэсэн юм тэгээд юу хийчих ээ вэ? гэж асуух юм шүү. Катрины өөрийн нь хохь биз. Үнсүүлээгүйгээрээ ч хүн ийм цэвэрхэн биш байдаг юм. Ингэж ярихтайгаа зэрэг л тачигнатал инээж энэ бол эр хүний хийдэг ажил тул энэ талаар ярихгүй гэх юм шүү гэж бодоод Катриныг сэм ажвал гэрээр ширээн дээр тонгойн ажлаа хийж байгаа бололтой ажээ. Ханнес дотроо, тэвдэж наашаа ч харахгүй байна, түүнээс биш хэзээ ингэж надаас харцаа буруулдаг сан билээ гэж бодно.

	Гэтэл асуудал өөр талын сэдвээр эхэлж Вернер:

	— Танай бригад ажлын цаг тасалсан. Түүнийг чи толгойлон удирдсан байна. Ажлын явцыг зориудаар хойш татаж байна. Тэгээд цаашилбал... танайхаас хэн чинь нэгдлийн өвсний саравчинд гал тавьсан бэ? гэвэл Ханнес учир зүггүй хашхирч:

	— Чи юунд савдаг элээ шиг юм болгонд хошуу хүрнэ вэ? Чамд ямар хамаатай юм бэ? гэхэд Вернер ч тэссэнгүй хашхирч:

	— Би эндхийн намын үүрийн дарга байна. Тийм болохоор барилгын энэ хэсэгт болж буй бүх зүйлс надад хамаатай гэдгийг чи мэдэж ав! Энэ улсын доторх бүх ажил намд хамаатай байдаг юм. Манай бригадын ахлагч галдан шатаагч байлаа ч гэсэн хамаарах ёстой юм гэснээр хамгийн хатуу үг гарч тэдний сууж байсан өрөө тасалгаа хүртэл үгээр дүүрч цадах шиг боллоо. Галдан шатаагч! гэдэг үгээр Ханнесын сорви ягааран улайж морьдыг аварснаа санаж тэрээр Вернерт дөхөн очиж том сарвуут гараа далайж ширээн дээр тасхийтэл буулгаад худал гүтгэлэгт орсондоо чичрэн хор шар нь хязгааргүй бадарч:

	— Тийм байдаг юм биш, залуу минь чамд сануулахад муу руугаа олиггүй бүхнийг битгий чихэж бай. Би тэр гал гарахыг чинь анх мэдсэн нь үнэн. Учир нь би тэндхийн өвсөн дээр тосгоны нэг бумбагартай хэвтэж байсан юм. Би тэр бумбагарыг тэнд өвсөн дээр авч унасан юм, чи яг тодорхой мэдэхийг хүсэж байгаа бол бүгдийг хэлж өгье гээд яльгүй зөөлөрч, — За чи одоо явж тэр сэргийлэхийнхэндээ хэл, тэд энэ учрыг мэдээгүй байгаа гэв. 

	Вернер үл дуугарах бөгөөд тийнхүү бригадынхаа ахлагчийг гүтгэсэндээ сэтгэл нь зовж сууна. Тэрээр дотроо, Ханнес худал хэлээгүй, түүний сэтгэлийн хөдөлгөөн үнэн байсан бөгөөд түүгээрээ ч зөв хариуллаа гэж бодно. Кати бүх учир явдлыг дөнгөж сонсож буй тул ихэд цочив. Вернер түүнд тэр талаар юу ч дурдаагүй ажээ. Ханнесын хүүхэнтэй зугаалсан тухайгаа бүдүүн илээр ярьсан нь Катийн сэтгэлийг юу юунаас илүү түгшээж өөрт нь намайг мөн тэр заншлаараа хэрэглэх гэсэн болов уу гэдэг бодол урган төрөхөд тэвчиж ядан босож Вернерийн хажуугаар гарахдаа Ханнесыг угзчиж:

	— Чимээгээ намдаач, миний ажил хийж байгааг та харж байна шүү дээ. Түүнээс гадна, та тэр балиар ажил хийснээ өөртөө хадгалж яв гэвэл Ханнес:

	— Би хэнээр ч доромжлуулахгүй ээ! гэж агсчина.

	Вернер дуугүй сууж дотроо, уучлаарай Ханнес, би бодож санасан зүйлгүй, хэрэггүй үг алдлаа хэмээн бодож биеийг барьж тайвнаар:

	— Ямар учраас чамайг урьсан бэ гэхэд товчдоо ийм л юмыг зөвлөх гэсэн юм. Юү гэвэл чи өөрийнхөө бригадын хамтаар энэ аугаа их нөхөрлөлийн ажилд шилжих хэрэгтэй байна. Гэхдээ л үүнийг хүссэн хүн бүр тийм амар хийдэг ажил биш болохоор намаас зохион байгуулж өгдөг юм гэв. 

	Ханнес бас төдийлөн сайн эвлэрсэн шинжгүй бөгөөд Катрины чимээгүй байхыг шаардсанд эгдүү нь хүрч:

	— Энэхэн хэсэгтээ би яг л чам шиг гэртээ байгаа мэт эзэмших юм шүү гэвэл Вернер:

	— Тэгвэл чи, чиний хулгайлдаг мод, тэр элс... зэрэг чинь энд ажилладаг хүмүүсийн нийтийн өмч гэдгийг ойлговол зохино.

	— Харин энэ хэдэн инженерээ зөв төлөвлөхөд сургаж, материал таслахгүй байхыг хичээвэл дээр бус уу. Би ер нь хаана ажилласан газраа түргэн шуурхай ажиллахыг хүсдэг хүн. Хэрэв материал дутагдаж ажил зогсоход хүрвэл хэрэгцээт зүйлийг олох арга хэмжээ авах л болно. Учрыг жаахан тунгаахчаа болж байна уу? гэхэд нь Вернерийн хажуугаас Катрин тэсэж ядан байснаа:

	— Та өөртөө биднийг унтаж байна гэж санаа юу? ажлын чирэгдлийг учруулж буй төлөвлөгөөг өөрчилснийг та мэдэж байгаа бөгөөд үүнд та өөрөө ч их баяр хөөр болж байсан шүү дээ. Тэр баяр талархлаа та намдаа «Энэ нь Вернерийг хэлсэн үг байжээ» илэрхийлэх хэрэгтэй биш үү гэхэд Вернер нэгэн зүйлийг чухалчилж:

	— Бид энэ талаар маргалдах явдалгүй, Ханнес чиний тэр материалын асуудлыг бид анхааралдаа авч зохицуулах болно. Гэхдээ нэг сул талыг далимдуулж хоёр дахь сул талыг гаргаж болохгүй хэмээн хэлснээ өөрөө өөрийгөө хамгаалж буйгаа сая санаж бригадын ахлагчийн сэтгэлийг хэт хөндөхгүйгээр ярилцахыг эрмэлзэж «За аль эсвэл үгүй» гэдэг хоёрын шийдийг сонсохуйц нэгэн асуулт тавья гэж бодов. Тэрээр,

	— Ханнес зөвхөн чамд хамаатай нэг асуултыг асууя: Хойшид чи удирдлагаас гаргасан шийдвэрийг дагаж мөрдөж байхыг хүсэж байна уу? Аль эсвэл үгүй юу?

	— Шийдвэрээс л шалтгаална даа.

	— Шийдвэрийн буруу зөвийг чи дүгнэдэг юм биш шүү дээ.

	— Тэгээд хэн байх бил ээ?

	— Үйлдвэрийг удирдах хамт олон

	— Сохроор сонсон бөхөлзөх явдал... тийм биз? Балай юм.

	— Хөдөлмөрийн сахилга бат, социалист ёсоор ухамсарлах

	Үүнийг ухамсарлаж түрүүчийн асуултад, за аль эсвэл үгүй гэдгийн нэгийг хариулах боллоо. Ханнес аль Ростокт байх үеэс Вернерийн зарчимч, сахилга батач шаардлагыг мэдэх билээ. Одоо Ханнес яах хэрэгтэй вэ? Тэрээр ажлаа бас л өөрчилж усан цахилгаан станц дээрээс яндангийн утаа нь харагдаж буй Лойнауд очих уу, аль эсвэл Бийтер Фельд, Косвиг, Лютцендорфд очиж ажиллах уу? Гэлээ ч гэсэн түүний очсон газар бүр Вернерийн энэхэн асуултыг тавих нь зайлшгүй. «За аль эсвэл үгүй» хоёрын нэгийг хариулахаас хаашаа ч гарах нөхцөл алга «энэ талаар тодорхой ойлгоцыг эзэмших хэрэгтэй, нөхөр Ханнес» гэж өөрт нь хэлэхийг сонсоно.

	— Ажилчин анги нэгдмэл хүчтэй. Түүнийг бид хэнээр ч бут ниргүүлэхгүй. Бид түүнийг хэнээр ч хавчуулж шийтгүүлэхгүй. Бидэн дунд хөлөөрөө гишгэж яваа боловч толгой нь капитализмд яваа этгээдүүдээр бид ажилчин ангийн нэр сүрийг гутаалгахгүй. Жишээлбэл: Чам зэргийн... 

	Ханнесын ард хаалга дуугаран хүн орж ирэхэд тэрээр миний эсрэг бас нэг нь ирэв хэмээн бодоод эргэж харвал түүний нөхөр Бюхнер, Клаймерт нар зогсож байлаа. 

	Клаймерт:

	— Ханнес минь, хэчнээн их удна вэ? Бид чиний амьд эсэхийг үзэх гэсэн юм... гэхэд Бюхнер тэндээ бувтнаж:

	— Харин ч бид яг цагаа олж ир ээ шив дээ, аа? гэхэд Ханнес нөхдийг ирсэнд дэмжлэг авсан мэт бодож шулуухнаар ийн өгүүлрүүн:

	— Тэгвэл намайг шахаж хавчаад байхгүй, миний хийсэн ажлыг ажилд тооцож үздэг газар л очно оо гэхэд нь Вернер:

	— Юү гэсэн үг вэ?

	— Юү гэхэв дээ, та нарын социализм гэдэг үг хумсын чинээ ч үнэ цэнгүй газар л байхгүй юү гэж Ханнес, Бюхнер, Клаймерт хоёрыг сугадан гарахад Вернер:

	— Чамайг итгэе Ханнес гэв. 

	Гурван том хар эсгий малгай цонхны цаагуур далбаганан далд ороход Вернер, Катринаас зөвлөгөө хүссэн маягаар:

	— Би түүнийг барилгаас хөөхгүй. Би харин... тулалдаан үргэлжлэх болно гэв. 

	Янсаны Херман гуай хэдийгээр далан насыг насалж тэгш шулуун нуруу нь ялимгүй бөхийх төлөвийг олсон боловч эр хүний идрийн цог залийг гялалзуулсан хэвээр бөлгөө. Түүний марксист гүн ухаанаар зэвсэглэж мэргэжсэн хувьсгалч ухаан санаа нь хурц сэргэлэн билээ. Түүний цэлгэр өргөн дух руу шингэн буурал үс мушгиралдан унжих агаад өгүүлбэр бүрд дурсагдах намын ажлын хурц чанга ярианд хоёр уруул нь ялимгүй мурийж үзэгдэнэ. Эрүүл нүд нь сэргэлэн бөгөөд орчноо цоортол ширтэнэ. Нэгэн мянга есөн зуун арван зургаан онд дайны ид дундуур Херман дунд германы үйлдвэрийн хэсэгт Франц дахь дайны хамгаалалтын нүхнээс мэргэжилтэй ажилчнаар ирж билээ. Шконагийн химийн үйлдвэрийн суурь тавигдаж хааны зэвсгийн үйлдвэрийн эх материалыг бэлтгэн өгдөг байв. Херман тэнд цахилгаанчнаар ажилласан өдрөөс эхлэн ажилчны зөвлөлийг байгуулалцаж түүний орлогч даргаар сонгогдон ажлын цагийг уртасгах, цалинг багасгахын эсрэг тэмцэж эхлэв. Түүний эцэг социалист хуульчдын үед нууц намыг зохион байгуулагч байсан бөгөөд эх нь Клара Цеткины дотнын итгэлт нь байлаа. Арван долоотойгоосоо эхлэн ажилчдын асар том эсэргүүцлийн жагсаалд оролцож гудамж, үйлдвэрийн газар, усан онгоцны буудалд ухуулах хуудас тараав. Дараа нь Штутгарт, Лаузане, Брюселль, Лили, Тунист очиж «Хуманите»-г судлан сургаалаа болгож Бицертад Францын социалист намын анхны орон нутгийн бүлгийг буй болгов. Мянга есөн зуун арван есөн оны нэгдүгээр сард Шконад хөдөлгөөн гарч түүний дараагаар хоёр жилийн сүүлд Шконад бас дахин хөдөлгөөн гарч дунд германы өнцөг булан бүрд зэвсэглэсэн ажилчид тэмцэлд босож байв. Эдгээр тэмцлийг удирдан зохион байгуулж амжилтад бага боловч хүргэгч нь Янсаны Херман билээ.

	Хэдхэн сарын дараа Херман олон улсын коммунист интернационалын III их хуралд оролцож их багш Ленинийг үзэж ярихыг сонсож алдарт хувьсгалч Телмантай учран золгосон билээ. Тэрээр нутагтаа ирсний дараа ажилчны номын худалдааны газрын эрхлэгчээр ажиллаж тэр үеийн коммунист сонин «Ангийн тэмцэл» сонины редактор болж сүүлд нь Манесфелддээ ба уулын мужийн намын байгууллагын нарийн бичгийн даргаар ажиллав. Айслебен хотод гурван нөхрийн хамт цуст яргачдын эсрэг ажилчны биеийн тамирын ордыг хамгаалсны улмаас гурван коммунист амь үрэгдэж Херман баруун нүдээ сох цохиулсан билээ. Энэ бол нэгэн мянга есөн зуун гучин гурван оны хоёр сард болсон хэрэг билээ.

	Түүний нөхдийг болон Херманыг яргачдын гараас суллаж нам дахин суурилж хүнд шархадсан нөхрийг нууцаар хил давуулан Зөвлөлт Холбоот Улсад явуулжээ. Тэнд тэрээр улаантны тусламжийг хүртсэн гэж дайны үеийн хорих лагерьд ярьдаг байв. Түүний хоёр хүү зөвлөлт армийн эгнээнд фашистын эсрэг тэмцсэн юм. Нэг нь фашистын хорих лагерь Захсенхаузенд амь алдсан мэдээ ирж түүнийг гашуудалд нэрвүүлсэн юм.

	Херман эх орондоо буцаж ирж Захсен-Анхалтад намын хорооны хөдөө аж ахуй эрхэлсэн даргаар ажиллав. Энэ үед монопол сүйрэн унаж газар эзэмшлийн шинэчилсэн хуваарь явагдав. Түүний дунд Херман явж ардчилсан байгууллын тэргүүнд зогсож ажилчин тариачидтай уулзаж Халле хотын дээд сургуульд зочилж лекц уншдаг байлаа. Дээд сургуулийн гүн ухааны факультет түүнд профессор цолыг өргөмжлөв.

	Ажилчин тариачны засгийг олон жил төлөөлж Чехословак улсад элчнээр суув. Түүний олон жилийн туршлагыг нам дахин хэрэглэх болж улсын улаан зүрх болсон Халле мужийн намын хорооны нэгдүгээр нарийн бичгийн даргаар томилсон байна. Түүний амьдрал бол герман орны ажилчин ангийн хувьсгалт хөдөлгөөний түүх юм. Херман нэг сарын урьдаас эхлэн мужийн онцгой хоёр ажил дээр анхаарал тавьжээ. Түүний нэг нь хөдөө аж ахуйг социалист маягаар өөрчлөх нөгөө нь барилгын явцыг түргэтгэхэд биечлэн ажиллах ёстой байлаа. Ажлын эдгээр хоёр салааны үндэс, боломжийг сайтар судалж, хамаарах эзэдтэй нь шууд харьцаж түүний хажуугаар өөрийн дүгнэлтийг сонсогдохуйц ойлгохуйцаар таниулав. Херманы хиймэл нүд чиг шулуунаар ширтэн нөгөө эрүүл нүд нь ойр хавийнхыг цоортол ажиж сайн мууг нь нэвт харах шиг болно.

	Вернер бол Херманы амьдрал, түүний хиймэл нүдийг хүртэл андахгүй. Гэвч Вернер түүний өмнө өнөөдөр шиг асуултад хэзээ ч ийнхүү тулгамдан зогсож байсангүй. Херман хөдөө аж ахуйн хороон дээр Ханнесын тухай тодорхой мэдэж авчээ. Тэр бригадын ахлагч аргагүй танхай хүү юм, сэлмийн оронд алх бүснээсээ зүүсэн чихэндээ ээмэг унжуулж мексикийн морьтны малгайнаас том малгай өмссөн ер нь нэг зэрлэг дээрэмчний дүртэй аж. Тэрээр ажил тасалж гэртээ дур мэдэн саравч барьж, төрийн цагдаагийн эсрэг нохой хуцуулдаг, мөн ч тэр агуулахыг шатаасан хэрэгт холбогдож болох талтай билээ. Вернер, Херманы тулгах асуултад гайхна.Тэрээр зөвлөгөөн хийдэг зууван урт ширээний үзүүрт бусад уригдаж ирсэн намын үүрийн дарга нарын дунд сууна. Вернер өврийн дэвтрээ байн байн нээж товчлон тэмдэглэж, бараг бүтэн цаг яригдаж байгаа химийн үйлдвэрт зохиож болох гурван ээлжийн ажлын зохион байгуулалтын талаар түүний бодол эргэлдэнэ.

	Түүний ашиг тусын тухай Берлинээс ирсэн намын төв хорооны ажилтан тайлбарлахад Вернер сайтар анхаарав. Херман намын удирдлагын үүрэг зорилгын тухай тайвуун тасалдангуй, боловч ойлгомжтой ярьж:

	— Бид зөвхөн техникийн боломжид захирагдан суух юм бол алхам ч урагшилж чадахгүй ээ, ажлыг нарийн боловсруулан төлөвлөх, машин техникийг зөв зохион байгуулж цагийг хожиж, хүчийг ашиглах нь юу юунаас чухал байна... гэхэд Вернер дотроо тэр ч тийм хэмээн дүгнэнэ. Херман цааш нь: 

	— Бид бүх зүйлийг зөвхөн инженер техникчдэд даатгаад байна. Бид үүний хажуугаар хүмүүсийг ажлаа урьдчилан харж төлөвлөдөг, түүнийхээ дагуу ажиллаж чаддаг социалист ёсны ухамсартай хөдөлмөрийн сахилга баттай болгон хүмүүжүүлэх хэрэгтэй байна. Үүний тулд нөхөд та нар хариуцсан хэсэгтээ нэгдмэл хүчийг бий болгож бригадын ахлагчаас эхлээд мастер дарга нар хүртэл хамтран гар гараасаа барилцан хамтач ажиллагааг зарчим болгох хэрэгтэй. Одоогийн байдал ямар байгааг авч үзье. Манай инженерүүд нь тэр хэсгийнхний гутлыг хүртэл арчиж цэвэрлэх дээр хүрч байна. Тэднийг хойш урагш нь хөөн гүйлгэн энд ч мод, тэнд ч чулуу элс хэрэгтэй гэж шаардан шахаж хэрэв бүтэхгүй бол тэднийг хараан зүхэж байна... 

	Заримдаа ч дээр үеийн бурангуй явдлыг санагдуулмаар. Тэр үед инженер техникийн ажилчид бол эздийн үнэнч зүтгэгч байсан юм. Тэд ажилчдыг шахаж шаарддаг байлаа. Хэрэв тэгэхгүй бол дипломоо өвөртлөн гудамжинд гарах аюул тэдний ард ангайн харж байсан юм. Энэ нь тэр үед аргагүй зөрчил байсан юм. Тэд өөрсдийн ажиллагаагаараа хэдийгээр өөрсдөө дарлагдан мөлжигдөвч нөгөөх эздийг дэмжиж байлаа. Тэгвэл өнөөдөр бидэнд тэдэнтэй юугаараа зөрчилдөх билээ. Бид арван жилийн турш хуучин сэхээтнүүдэд шинэ засаг, шинэ ёс суртахуунтай нийцэх түүнд занших бололцоо өглөө. Олон арван залуу мэргэжилтэн тусгай мэргэжлийн дээд сургуулийг төгсгөж диплом, доктор цол хүртлээ. Эд бүгдийг санаж бодоогүй муу марксистууд гэж үү бид? Эд нарт бид намын зүгээс туслах хэрэгтэй, тэгснээрээ тэд удирдлагын арга барилыг олж төвлөн удирдах ёс зарчим барилгын өнцөг булан бүрд бэхжих ёстой. Барилгын хэсгийн дарга, мастер, бригадын ахлагчаар дараалуулсан удирдлагын зарчмыг чанд сахих хэрэгтэй.

	Хаана хэзээ юу хийхийг бригадын ахлагч биш харин тэндхийн инженер шийдвэрлэх ёстой. Энэ хоёр хоорондоо бат холбоотой байж асуудлыг хамтран зөвлөж аль ашигтай талыг сонгон авахад хамтач ажиллагаа юу юунаас чухал аа. Асар том барилгын ажлыг өөрөөр эхлэхийн ямар ч нөхцөлгүй... гэхэд Вернер дотроо яриагүй зөв, хэн ч эргэлзэхгүй хэмээн бодож өврийнхөө дэвтэрт тэмдэглэж сууна. 

	Гэтэл Херман яриагаа үргэлжлүүлэн халтай асуудалд орж:

	— Нөхөр Вернер, миний энэ яриа танд шууд хамаарагдана. Та нар тэр Ханнесыг хэдий удаанаар толгой дээрээ бүжиглүүлэх улс вэ? гэхэд өөрийн нэр цохохыг гэнэт сонссон Вернер учиргүй цочиж Херман үнэхээр хариулт хүлээж байгаа, аль эсвэл, асуулт тавьсан эсэхийг ажин хүлээзнэв.

	Хүмүүсийн нүүр нэгэн зэрэг царсхийн түүн рүү харж ялангуяа үүний өмнө давст нүүрсний цахилгаан станцын барилгын ажлыг зогсоох хэрэгт хатуухан ярилцаж өөрөөс нь тайлбар сонсож агсан комбинатын дарга түүний эсрэг буланд суун тэр үеийнх шигээ ширүүн харцаар ширтэнэ. 

	Энэ хооронд Херман яриа үргэлжлүүлж Ханнесын зан араншныг тодорхойлж: 

	— Хулгай, зодоон хуйвалдаан, галдан шатаах зэрэг муу төрлийн есөн шидийн юм хийнэ гэхэд түүний хажуугаас нэгэн хүн:

	— Тийм ээ, тийм, яг л тийм хүн байгаа юм. Би түүнийг уурхайд байхаас нь эхлээд андахгүй гэхэд Вернер өөртөө Ханнесыг явсан газарт нь бүтэхгүй болохгүй зүйл сүүдэр шиг дагаж явах юм даа хэмээн сэтгэвч арга буюу хамгаалах бодол төрж:

	— Тэр гал тавиагүй ээ... гэхэд,

	— Бусад хийсэн хэрэг нь багадахгүй байлгүй, алив ээ хэлээч, хэдий удаан бэ? гэвэл Вернер дургүйцэж: 

	— Түүнийг ч бид толгой дээрээ тэгж бүжиглүүлснийгээ би санахгүй байна. Уул нь би мэдэх л ёстой сон гэв.

	Энэ яриа үнэн болов уу? өөрөө түүнийг өрөөндөө дуудаад ирэхгүй болохоор нь хүрч очсон биш бил үү? 

	Херман дотроо нэгийг бодсон байдлаар:

	— А тийм үү? Санахгүй байна уу? Энэ бол өнөөгийн бидний харамсалтай үзэл, ийм үзлээр фашистууд өөрсдийн баатруудыг хүмүүжүүлсэн юм. Түүний нэг жишээ болж байна гэв.

	Намын хорооны нэгдүгээр нарийн бичгийн даргын хэлдэг үг нээрээ ч үнэний хувьтай байж магадгүй. Херман Зөвлөлт Холбоот улсад олзлогдсон загалмай зүүсэн, гитлерийн баатруудыг мэдэх билээ. Вернер юү гэж хариулахыг бодож суутал Херманы асуулт орой руу нь нэвт цоргих шиг болж:

	— Гэвч чиний ихээхэн цагийг тэр гарздаж байгаа юм. Усан борооны дунд чи түүнтэй хамт байгаагүй гэж үү? Түүнтэй чи амьсгаагаа боотол, ноцолдож байгаагүй гэж үү? гэхэд Вернерийн царай улсхийж бүх зүйлийг гарын арван хуруу шиг андахгүй болсон энэ нөхөрт бүх асуудлыг дэлгэхээс өөр аргагүй болсноо бодов. Гэвч Ханнесын тухай хийсэн тодорхойлолт хэтэрхий муулсан төлөвтэй санагдахад Вернер:

	— Гэвч Ханнес хөдөлмөрийн тэргүүний бүтээлийг гаргаж байгаа юм шүү. Миний хувьд бол түүний хүчийг ашиглах нь эрхэм үүрэг гэж үзэж байна. Үүнд ихээхэн тэсвэрийг шаардаж байна, нам ч эрхэмлэх биз гээд өөрийгөө чагнах нь хэлсэн үгээ зөвтгөхийг хичээгээ болов уу? Хэдэн өдрийн урьд тэрээр Ханнесыг барилгын талбараас зайлуулъя гэж байсан юм. Тэрхүү хүслээ биелүүлсэн сэн бол өнөөдөр ингэж ярианы гол сэдэв болж нүүр улайлгаж байх уу даа? 

	Херман:

	— За даа мэдэхгүй. Чи ингэж их тэсвэр хатуужлыг туулсан юм бай. Гэвч тэр чинь... тэсвэр биш! Юу вэ?! гэв. Нэг талаар шантрамтгай хулчиймтгай хэрэг! Нөгөө талаас хэтэрхий хатуужил! Чи нэг бол бууж өгч байна. Нэг бол хэтэрхий хатуу сэтгэл гаргаж байна.

	Намын ахмад зүтгэлтэн болох танай барилгын даргатай чиний хэрхэн харьцаж байгаа явдал сонирхлыг татаж байна. Чи түүнийг замаас нь санаа амар зайлуулан түлхлээ. Чи түүнд төлөвлөгөө өөрчлөгдөх болсон тухай юу ч дурдаагүй байна. Түрүүчийн усан цахилгаан станцын талаар ч тэр, бүр сүүлийн хлорт уусмалын барилгын талаар ч чи түүнд яриагүй. Гэтэл тэр Ханнестай чихэр шиг амттай үгсээр хүүрнэлдэж суудгийн учир нь юү вэ? Нөхөр Вернер чи хэнийг түшиж ажлаа явуулах вэ? Чамтай хамт зүтгэж буй, удирдлагын нөхдүүдийг үү? Аль эсвэл барилгын талбайд буснин үймүүлэгчдийг үү? гэхэд Вернер шазруунаар:

	— Рихардын асуудлын талаар би авдаг шийтгэлээ авсан юм шүү гэж дотроо "тэртэй тэргүй нэртэй биш" хэмээн бодож сууна. Энэ хариулт хуралдагсдын санаанд үл таалагдсан байртай дор дороо нэгийг шивэр авир хийлдэнэ. Комбинатын дарга ч дургүйцсэн янзаар толгой сэгсэрч түүнийг цоортол ширтэнэ. Түүний хажуудах нөхөр нь нударч:

	— Амаа татаач! Хэтэрч байна шүү гэхэд Вернер өөдөөс нь дохиж:

	— Би амаа татахгүй ээ гэтэл хажуугаас нь намын төв хорооны хүн түүнд хандаж,

	— Нөхөр Вернер, бодолтойхон хандаарай, асуудалд гэв. 

	Херманы хиймэл нүд түүнийг цоортол ширтэнэ. Вернер:

	— Миний хажуугийн нөхдийн амаа тат гэснээр би амаа татахгүй ээ. Асуудлыг өөрөөр үзэж байгаа цагт яасан ч үгүй. Юуны урьд манай барилгын хэсэг сүүлийн хоёр сард хөдөлмөрийн бүтээл арван гурван хуваарь даван биелсэн гэдгийг сонсгоё. Учир нь үүгээр бидний хүмүүстэй болоод өөрсөдтэйгөө ажиллаж юм хийсний гэрч юм. Бид ажлыг Ханнес мэтийн хүмүүсээр хийлгэж байна. Ялангуяа усан цахилгаан станц дээр... би шаардлагатай үе гарсанд усан бороонд явж байсан минь ч үнэн. Учир нь бид өөрсдийгөө болон бригадын ахлагч нартай ажиллах шаардлагатайг ойлгуулах хэрэгтэй байсан юм. Гэтэл харин тэр худал хуурмаг хийгдсэн зураг төсөл... үүнээс болж хамаг ажлыг элсэнд асгасан ус адил болгохоо зогсвол таарна хэмээн ээрч эх захгүй ярьтал Херман яриаг таслан: 

	— Танайх хорин хэсэгтэй биз? гэхэд Вернер: 

	— Тийм ээ. 

	— Хэдэн хэсэг дээр нь зураг төсөл таарахгүй байна вэ? гэхэд Вернер дотроо тоолон:

	— Тодорхойгоос давст нүүрсний станц, саяныхаас хлорын фабрик, силосынх буруутсан гэвэл Херман:

	— За тэгвэл хориос гурав буруутаа шив дээ, тийм биз?

	— Тийм ээ, гэхэд Херман түүнийг эсэргүүцэн буруутгаж:

	— Нөхөр Вернер, энэ бол тохиолдлын асуудал. Учрыг ойлго. Энэ тохиолдлын хувьд чиний арга барил зөв байж магадгүй юм. Чиний ажлын амжилт тэр алдааг уучлах учиртай. Харин бид өнөөдөр ажиллах системийн талаар, чиний санал болох гурван ээлжээр ажиллуулахыг зөв гэж үзнэ. Барилгын бүх хэсэг дээр гурван ээлжийн ажлыг зохиох хэрэгтэй. Гэхэд үүнд ажлын сахилга бат, ажилд социалист ёсоор хандах, социалист удирдлагын арга барил шаардагдах болно.

	Харин үүнд тэр Ханнесын байдал эсрэг нөлөө үзүүлнэ. Тэгвэл болохгүй бүтэхгүй тохиолдлын буруутныг битгий зүгээр өнгөрөө, нөхөр Вернер ээ! Тэр хархүүг барилгын талбараас зайлуул, оронд нь өөр хүн тавь... гэхэд Вернер:

	— Би тэгэхгүй ээ! гэвэл Херман:

	— Вернер, чи зарчмаас ухарч байна. Чи өөртөө аль хялбар замыг сонгож байна. Эртээд чи нөхөр Рихардыг хөдөлмөрлөх замаас нь түлхсэн бол өнөөдөр чи сахилгагүй этгээд, Ханнесыг хамгаалж байна... гэв. 

	Гэтэл хуралдагсдын дундаас нэгэн хүн босож хатуу шаардамтгайгаар:

	— Херман гуай! Бид нөхөр Вернерийн яхир хатуу эсэргүүцлийг үл тэвчнэм. Энэ нөхрийн биеэ хэрхэн авч байгаа байдлыг юутай ч зүйрлэшгүй булай хэрэг. Энэ нөхөр тус намын хороог доромжилж байна. Үүнийг намын гишүүний хувьд нь хариуцлагад татвал зохино гэхэд Херман дурамжханаар гараа хориглон дохиж: 

	— Боль, боль гээд, — Бусад барилгын хэсэг дээр ажил ямар байна вэ?.. гэж ярианы чигийг өөрчлөв. 

	Яригдан буй асуудлыг Вернер бараг үл анхаарнам. Түүний сэтгэлийг «ухарсан» гэдэг үг юунаас ч илүүгээр гутаах бөлгөө. Тэрээр өөрийнхөө бүх ажил үйлс, амьдралыг эргэцүүлэн бодож сууна. Тэрээр хэзээ ямар хэлбэрээр амьдралдаа ухарлаа? Гэтэл гэнэт түүний сэтгэхүйд гэргий Мариане туссан нь учиртай биз ээ. «Би чиний хойноос Ростокт яваад ирсэн юм. Халлед очиж чадалгүй яах вэ» гэх гэргийн нь нам дуу сонстох шиг болж түүнээс ухраагүй байгаа гэдэг нэгэн бодол төрөх нь зүй. Аль эсвэл Катягийн өмнө ухралт хийгээгүй байгаа? Хоёулын өмнө биш ч гэсэн нэгний нь өмнө Вернер ухралт хийсэн нь гарцаагүй. Гэвч энэ асуудал барилгын талбар дээрх тэмцэлтэй арайхан зүйрлэшгүй өөр юм. Вернер хоёр гараар толгой салаавчлан тонгойн сууж элдвийг эргэцүүлэн бодсоор суутал хажуудах намын үүрийн дарга тэмдэглэлийнхээ дэвтрийг цүнхэндээ хийж босоход зөвлөгөөн дууссаныг мэдээд Вернер ч босож бусдын хамт хаалгаар, гарч мөнөөх л бодолдоо автсаар цахилгаан шатаар бууж явахад нэгэн нөхөр түүнд: 

	— Чи чинь цаас шиг цайчихсан байдаг чинь, саяынхад ийм болчхов уу даа? Саяынх харин юү ч биш шүү. Үүний түрүүчийн зөвлөгөөнөөр хотын дарга өвдөг сөхрөх дөхсөн. Мань эр ч зуудаг нохой шиг л архирч дайраад байсан... гэв. Хэдийгээр Херман түүнийг Ханнесын өмнө буруу харьцаж байна гэж үзэж байгаа боловч Вернер буруутах ёсгүй... Вернер, Херманы, шат уруудан явааг харахдаа хүнд бодлоосоо салж улмаар намын хорооны нэгдүгээр нарийн бичгийн дарга өөрийг нь дуудаж буйг ухаарав.

	— Вернер! Би чамайг хэчнээн их эрэв ээ. Чи бид хоёрт ярих юм байна гэхэд Вернер олны замаас зайлан дөхөж, дотроо, энэ ч намайг амраахгүй нь. Гэвч миний ажиллаж байхад Ханнес тэндээс явахгүй ажиллах л болно. Харин гаргаж хаяна, хөөнө гэдэг нь юунаас ч амархан, хялбар зам билээ... хэмээн бодно. Херман түүн рүү тайвуухан алхан ирээд хэд уртаар амьсгаа авч сэтгэл тайвнаар инээмсэглээд,

	— За, чи бодож дуусав уу? гэхэд Вернер нөгөөх л, шазруунаараа,

	— Та өөрийгөө бүү зов оо. Би салхины дагуу хийсэж байдаг дарцаг биш ээ. Эхний салхи намайг хэзээ ч эргүүлэхгүй. Та бол зарчмын төлөө явж байна. Би бол хүний төлөө явж байгаа билээ... гэхэд Херман хэсэг бодол болсноо:

	— Чи түүнийг тийм сайн таньж байгаа юм биз? гэвэл,

	— Яриагүй маш сайн таньж байна гээд Вернер уртаар санаа алдсанаа: — Хэн хэнийг сайн таньдаг бил ээ? гэснээ түүний дотор нэгэн зүйл ургахуйд нэмэн өгүүлрүүн: — Тэр ч байтугай нөхөр Херман гуай таныг би сайтар таниагүй л байна шүү, зарим үед өөрийгөө ч ойлгодоггүй шүү дээ эндэх цэцэрлэг, цэцэрлэгийн сандал тэгээд гэрт минь байгаа гэргий Мариане, үр хүүхэд минь гэж бодно. 

	Херман ухаалгаар ширтэж нэгийг бодсон байдлаар:

	— За яах вэ... чи бол Шконагийн намын үүрийн нарийн бичгийн дарга. Тэнд болж буй бүх зүйлийг чи хариуцна. Гэхдээ чи орчин тойрны бүх хүмүүсийг нарийн зөв таних хэрэгтэй. Хэрэв буруутвал бидэн рүү битгий эргэж хараарай гэв. 

	Вернер Херманыг ажаад, миний талаар өөр юү мэдэж байгаа бол хэмээн бодлоо. Херманы хиймэл нүд түүн рүү ширтэж эрүүл нүд нь алсын барааг жавхаалгаар харж буй үзэгдэнэ. Намын хорооны нэгдүгээр нарийн бичгийн дарга үгээ үргэлжлүүлж: 

	— Харин одоо чамайг хөөж ирсэн шалтгаан болох гол асуудалдаа оръё.

	— Чи сая намын одоогийн шаардаж байгаа барилгыг түргэтгэх аргыг сонссон биз. Түрүүн би чамд онцгойлон яриагүйгээ одоо ярихад Шконад тэр аргыг даруйхан, маш даруйхан эхлэх хэрэгтэй байна. Энэ бол миний эртнээс аваад Шконад дур сонирхолтойдоо ингэж байгаа биш харин бидний өнөөгийн шаардлага ийм байна. Шконагийн зүг, бүх дунд герман ширтэж байна. Үүний тулд бид тэндхийн ажиллаж ирсэн хуучин арга барилыг өөрчлөх хэрэгтэй, тэгвэл бид маш хямдхан урагшилна. Энэхэн эрин үед Шкона хөгжлийн хэмжүүр боллоо... гэхэд Вернер, хэмжүүр болсныг Херман сая тогтоож буй хэрэг бишийг мэдэх билээ.

	 

	 

	Вернер өрнүүн хөдөлмөрийн цогтой эрчийг биедээ авч чухамхүү өөрийн бодолд юу нуугдаж байсныг үзүүлэхээр шийдээд буцаж ирэв. Херманы сүүлийн сануулга түүний дургүйцлийг ч хүргэсэнгүйгээр барахгүй бусад бүх барилгын хэсгийн удирдлагууд гагцхүү Шкона, Вернерийн ажлын сайн муу амжилтын зүг ширтэж буй учрыг ойлгож түүний сайн муу алин боловч бүтээл нь хоёр дахин өсөж харагдах болсон шалтгааныг ойлгов! Гэвч «чи ухарч, байна...» гэдэг үг санаанд хадагдаж, сэтгэлийг үймүүлэх агаад тэрээр мөнөөх бригадын даргатай биеэр учирч илэн далангүй ярилцвал хялбар болох биз хэмээн бодох ажээ. Түүнээс шаардаж байгаа сахилга батын шаардлага бол зөвхөн ажил завсардсан хэдхэн цаг, хулгай хийсэн хэдхэн банзтай холбоотой бус харин асар их хүрээтэй хөдөлмөрийн сахилга бат алдсан явдалтай холбогдох юм.

	Ажлын бэлтгэлийг сайтар судалж боломж нөхцөлийг бүрдүүлж гурван ээлжийн ажлын эсрэг байгаа хүмүүсийн тархинд юуны урьд гэрэл дэнлүү асааж өгөх хэрэгтэй байлаа. Барилгын энэ шинэ аргыг нэвтрүүлэхэд хэчнээн их хөлс хүч орохыг Вернер дутуу үнэлж хэрхэвч болохгүй ажээ. Материалын бодит нөхцөл ажиллагч хүмүүсийн ухамсрыг дээшлүүлэх хоёр нөхцөл бүрэлдэх шаардлагатай байв. «Хатуу шаардлагыг битгий март нөхөд өө!..» гэсэн Херманы үг Вернерийн тархинд шингэжээ. Намын үүрийн товчоо, онцгой комисс, үйлдвэрчний хороо, залуучуудын эвлэлийн байгууллага, мастерын зөвлөгөөн, бригадын ахлагч нарын зөвлөгөөн социалист нөхөрлөл зэргийг тодорхой хугацаанд хуралдуулж, ашигтай саналыг гаргуулахын тулд Вернер бүгдэд нь суух хэрэгтэй ажээ. Ийнхүү эргэцүүлэн бодож яваа Вернерийн санаанд замаа дагах хэнтэй нийлэх вэ гэдэг бодол төрж олон жилийн турш цуглуулсан үнэтэй туршлагыг Рихардаас гуйх нь чухал бөгөөд гуйх ч ёстой байлаа. Түүнтэй хамтарч ажиллахаас биш түүний эсрэг зогсож болохгүй гэдэг Херманы зөвлөгөө үнэнтэй ажээ. Гэвч ёс зарчимчаар хандах ёстой биш үү? Херман өөрөө, хамт орчныхоо хүмүүсийг нарийн зөв судалж таних хэрэгтэй... гэсэн шүү дээ.

	Вернер буцаж ирээд өдөр, цагийг гарздалгүйгээр шууд намын үүрийн товчоог цуглуулав. Товчоо өөрөөс нь гадна найман гишүүнээс бүрэлдэнэ. Үүнд: Барилгын дарга Трутманнын Рихард, барилгачин Циймерын Освальт, амьдралаас яльгүй тасархай боловч мэдлэг чадвараар онцгой инженер Бертрам, эмэгтэйчүүдийн комиссын дарга, дугариг шар царайтай Госсертын Ханна, чулуучдын бригадын ахлагч олон таван үггүй, итгэл найдвар бүхий Прокофийн Валдемар, сараалжнаас унаад хөлөө гэмтээж ялимгүй сүйдэнг болсон хүнтэй юуны урьд агаар тэнгэрийн тухай ярьдаг Клишийн Майетер, сэргэлэн цовоо залуу зөөгч Шнееганс, уул-механикийн мэргэжилтэй боловч одоогоор үйлдвэрчний хорооны даргын ажлыг хийж буй хуучин коммунист болох Заломон нар багтах билээ. Товчооны гишүүдээс хамгийн сүүлд сүйдэнг Майетер орж ирж сурсан зангаараа:

	— Тэнгэр муухай болно гэдгийг та нарт сануулчихъя. Миний хөл янгинаж өвдөөд байна. Аргагүй арван нэгэн сарын тэнгэр байна даа. Их л удахдаа маргаашийг хүлээх биз. Би ч урьдчилаад мэдчихдэг болохоор сүүлд нь бүр ч хэцүү болох юм... гэж үглэсээр суув.

	Товчооны гишүүд бүгд суудлаа эзлэхэд Вернер барилгын намын хорооны хурлын тухай танилцуулав. Янжуурын утаа суунаглаж самбарын өмнө зогсож буй намын үүрийн даргын өмнө хөшиглөн татна.

	Рихард залхуутайгаар сандал налан алимын хальс зорж суугааг Вернер ажиглаад бид хоёр ачааны гол хүндийг үүрнэ гэдгийг ойлгох нь зүйтэй сэн гэж бодно. Дарга бүр ч өөр тийшээ хадуурч хананд хадсан өнгөт хэвлэлийг шохоорхон жолоогоо алдаж байтал Вернерийн гурван ээлжээр ажиллах тухай ярихыг сонсмогцоо чих тавин чагнаж биеэ хуруувчин чинээ болгох дөхлөө. Энэ байдлыг ажсан Вернерийн санаанд даргыг дарах хүчин буй болохыг санаж сэтгэл тайвшран ажив. Рихардын санаанд Хесселбартын төлөвлөгөө өнөөг хүртэл бичгийн ширээний нүдэнд байгаа нь гэнэт орж ирэхэд балмагдсан бололтой.

	Вернер яриагаа үргэлжлүүлж:

	— За тэгэхээр, гурван ээлжээр шүү. Өдөр шөнөгүй ажиллана гэсэн үг, үүнд техникийг бүрэн ашиглаж байна гэдэг нь ойлгомжтой хэрэг. Харин хэрэгцээт шаардлагат зүйлс бүгд бэлэн... жаахан хүлээгээрэй би бичээд авъя гээд Вернерийн хоолны ном хэмээн олонд алдаршсан тэмдэглэлийнхээ дэвтрийг эргүүлэв.

	— Нийлмэл бригадыг байгуулах ба харин тэгэхдээ технологийн шаардлагын дагуу байгуулах юм. Үүнд харин анхаарахад нэг ээлжид долоон барилгачин шаардлагатай ажил байхад түүнд тохируулах биш арван хүнтэй нэгэн бригадыг бүтнээр ажиллуулахгүй юм. Үүгээрээ бид технологийн шаардлагад тохируулан бригадын бүрэлдэхүүнийг шинэчлэх хэрэгтэй байна. Барилгын ажил, материал зөөлтийн төлөвлөгөө хоёулаа цаг минутаар хэмжигдэн төлөвлөгдсөн бөгөөд эцэст хооронд нь харьцуулан дүгнэх юм... гэж тэрээр дэвтрээ хааж: — Харин юуны урьд аль хэсэг дээр энэ шинэ аргыг хэрэглэх вэ гэдгийг сайтар бодох хэрэгтэй. Хэрэв бид энэ талаар санал нийлбээс даруйхан бэлтгэл ажилд орох нь зүйтэй байна гэж Вернер бас Херман нараас Шконагийн тухай онцгойхон хэлсэн зөвлөгөөг сонсголгүй эс өнгөрчээ. 

	Вернер яриагаа төгсгөсний дараа богино завсарлагаа хийж хүмүүс чимээгүйхэн босоцгооход Заломон нам гүмийг эвдэж:

	— Зөвлөлдөөд байх юү байгаа бил ээ, нам шаарлаж байгаа болохоор «Ажилдаа, марш!» л биз гэхэд шинэ аргыг ажилд нэвтрүүлэх маргаан эхлэв.

	Зарим нь хүн хүчин хүрэлцэхгүй хуучин бригадаа салгахгүй гэнэ. Зарим нь материал тээвэрлэлт гүйцэхгүй, шөнийн цагт ажиллахад гэрэл дутагдана. Зарим нь шөнө бүгд ажиллахад авгай эхнэрүүд дургүйцэх болно хэмээн эсэргүүцэхэд нэг хэсэг нь барилгын нийт хугацааг гуравны нэг хуваарь багасгаж, техникийг бүрэн ашиглаж байгаа тул ашигтай арга мөн гэлцэнэ. Гэтэл нэг нь босож:

	— Ерөөсөө гар өргүүлэн олны саналаар шийдвэрлэе гэхэд Заломон тоомсоргүйгээр:

	— Тэр л дутаа юу! Мужийн удирдлагын шийдвэрийг бид энд гүйцэтгэх эсэхээ бас шийдэх үү?! Ямар ч гэсэн уул шийдвэрийг биелүүлэх нь яриангүй. Бид нийгмээсээ хоцорч болохгүй. Түүнтэй хамт явах ёстой гэхэд Вернер түүний үгийг угтан дэмжиж:

	— Зөв ярьж байна, надад ийм санал байна. Манай барилгын аль хэсэгт нь энэ шинэ аргыг хэрэглэж болох вэ гэдгийг намын гишүүн нөхөр Рихард ойрын хугацаанд шалгаж тодорхойлох хэрэгтэй. Үүнд миний бодлоор бол давст нүүрс, усан цахилгаан станцын барилгыг анхааралдаа авах нь зүйтэй. Бид эхлээд хоёр хэсэг дээр туршиж, гурав дахийг жаахан азная. Бид хүсвэл зорьсондоо хүрэх улс. Бидний ажилд социалист нөхөрлөлийг ажил төрлийн нэгэн чиглэлээр байгуулах нь чухал байна. Та нөхөд бүгдээрээ туршлагатай барилгачид, техникчид гэв. Бэлтгэл судалгааг нөхөр Рихард, Бертрам нар хариуцлаа. Эдгээр нөхөд бэлэн болсон цагт цааш хэрхэх тухайгаа ярилцах болно. Тэр хүртэл хүн бүр дор дороо намын шийдвэрийг биелүүлэхийн төлөө тэмцэж ажиллах хэрэгтэй гэхэд дарга Рихард эсэргүүцэж зүрхэлсэнгүй. Вернерийн шулуун шийдвэр түүнийг хааш нь ч хөдөлгөсөнгүй барьжээ.

	Зарим хүмүүс харин хугацааны талаар маргалдаж, Рихард, хугацааг төдийлөн удаах хүнд ажилгүй гэхэд Майетер эсэргүүцэж:

	— Өвлийн дунд үеэс наашгүй гэнэ шүү! Балай юм. Хүйтэн болоход миний хөлд мянган хутга шааснаас өөрцгүй болдог юм. Одоо харин өвдөж эхэллээ. Ядахдаа нарны элч тусаж эхлэх үед дээр болох байх аа гэхэд хүмүүс тарж явав. Заломон үлдэж:

	— Тулалдаанд ялав бодолтой, Вернер! гэхэд Вернер:

	— Тийм л байртай байна. Ямар ч болов эхэллээ хэмээн дотроо Ханнес гэж нэг хүн бий гэж бодов. Харин Рихардыг болгож тавив бололтой.

	 

	 

	Рихард ядрахын хажуугаар уурласан царай гарган гарч одов.

	Орой болж эргэн тойрон бүүдийн дүнсийжээ. Рихард машиндаа сууж гэрийн зүг явах зуур барилгын ажил, Вернерийн шаардлага хоёр түүний толгойноос давсан мэт санагдана. Тэрээр үнэн байдлаас хэзээ ч зайлж чадахгүйгээ ухамсарлана. Хэдхэн долоо хоногийн дотор Вернер түүнийг хоёр ч удаа шахаж болгоож тавьсан бөгөөд хоёулаа Шконагийн амьдралын чухал шийдвэрлэх асуудал байлаа. Түрүүчийн төлөвлөгөө өөрчлөлтийг Вернер ганцаар шийдвэрлэсний улмаас өөртөө дохио хүртсэн боловч түүний шийдвэрээр усан цахилгаан станц баригдсаар бөгөөд сүүлд хлорын уусмалын барилгын талаар гаргасан шийдвэр нь түүний хууль ёсных шиг бодогдсоноос хэн ч гайхсангүй.

	Тэрээр өөрийн ялалтдаа сайшаал хүртэх нь дамжиггүй, учир нь асуудлыг эхнээс аваад хавь ойрын хүмүүстэйгээ хамтран зөвлөж байгаа бөгөөд Рихард хүртэл тэр ажилдаа «санал гаргая» гэдэг нэрээр нэг ёсондоо тушааж татан оруулж байгаа нь эцсийн бүлэгт ганцаараа буруутах биш билээ. Учир иймээс Вернерийн хийсэн ажил Рихардтай холбоотой болж тооцоологдох боллоо. Энэ аргын эсрэг Рихард тулах тулгуургүй зогсоно. Ер нь Рихард намын үүрийн даргатай уулзсан өдрөөс эхлэн түүнийг голох байтугай нэгэн зүйл сэтгэлдээ хадааж эмээн айх төлөв байсан билээ. Тэрээр дотроо үүнийг би дагаваас хэрээ галуу дуурайж хөлөө хөлдөөнө гэгч болно хэмээн бодох бөлгөө. Энэхэн байдлыг бодмогц Рихардын гарын алга хөлөрнө. Давст нүүрсний цахилгаан станцын барилгын суурийг дахин эвдэх үед Вернерийн сэтгэл үл тэвчих байдлыг хараад Рихард нэг талдаа баярлаж. «Зийгфрид хүү» гэж өөрөө нэрлэж байсан юм.

	Комбинатын захиргаанд Рихард, Вернер гавшгай хүн тул түүнийг анхааралдаа авч гагцхүү, замыг зөв заан өгч чадлыг нь ашиглахыг хүсэж байсан билээ.

	Харин яаманд болсон явдлын сүүлд Рихард түүнтэй ярилцан учрыг нь олохыг хичээсэн авч бололцоо олоогүй явсаар өдий болж өнөөдрийн асуудлаар бүх санал бодол баллагдав. Ийнхүү үзүүргүй бодлыг хөврүүлэн буй Рихард нэгэн гудамж тойртол Вернер байшингийн булан тойрч буй үзэгдэв. Рихард машинаараа хотын төв рүү давхивал өмнө нь улаан, шар, хөх гэрэл эрээлжилж болгоомжтой явахыг сануулна.

	Түүний сэтгэлийн хөдөлгөөний эрчийг цээжин дотор нь хүчтэйеэ лугшин буй зүрх илчилнэ. Тэрээр одоо яах хэрэгтэй вэ? Вернер тэрхүү шинэ аргын төлөө үхтлээ зүтгэнэ хэмээн түүний бачимдах сэтгэл батална. Намд буруутаж буй түүнд тэмцэх зам байна уу? Ямар ашиг байна вэ?.. Рихардын эцэлт цуцалт хуучин гэмийг хөдөлгөсөн учир мужийн удирдлагад очиж ажиллаж чадахгүй учрыг өвчинд түлхэх санаа өвөрлөв... Шконад Вернер, Рихард хоёрын нэг илүүдсэн аж. Тэгээд Рихард гуай бөхөлзөхийг үл хүсэх тул амраар нь замаас шууд зайлж өгөхийг хүсэв. Дарга, суудаг байшиндаа ирж машинаа огцом зогсоож дуун дохио өгөөд ухарч гудамжны гэрэлд тэргээ тавиад байшингийн шат өөд өгсөхөд бага хүү нь ирж наалдав.

	Харин том хүү нь гэрийн гуталтайгаа холхноос харж зогсоно.

	Бага хүү нь өөрт нь асан тэврэхэд Рихард сурсан зангаараа уцаарлан холдуулахад хүү уйлж хашхиран сүйд майд болов. Гэргий нь энэ ер бусын дуу шуугианыг сонсоод яаран гүйж ирэв. Рихард аахилан, гутлаа тайлж байх зуур өөрийн ялагдлын тухай ярих эсэхээ эргэцүүлэн бодно. Ядахдаа гэргий нь ч болов өөрийн нь зовлонг хуваалцах сан биз ээ. Магадгүй юм авгайгаасаа тусламж хүртэж ч...

	Гэвч түүнийг бодож дуусаагүй байтал гэргий:

	— Рихард, нөхөр минь яасан их баяр вэ, нөгөө хэрэг чинь бүтсэн... би өнөөдөр тойргийн зөвлөл дээр дахиад очсон. Өглөөний турш сэтгэл дэндгэнээд сууж ер болохгүй. Аль хэдийний юмыг өдий хүртэл хариу өгдөггүй нь юү билээ гэж би бодсон юм... за тэгээд би Клаусигаа аваад очлоо. Том маань сургуульдаа байсан. Харин тэгэхдээ би түүнийг ирэхээс өмнө ирэх гэж яарсныг хэлээд яах вэ. Гэвч тэр зургаан цагийн хичээлтэй тул бишгүй завтай байлаа.

	Буцаж ирэхдээ идэж уух юм аваад үдээс хойш гэрээ цэвэрлэв. Тэндэх эрчүүдийн хэчнээн их нөхөрсөг байсныг хэлбэл чи лав итгэхгүй биз. Нүдэндээ шилтэй тийм нэг намхан хүн байна. Чи ч бараг түүнийг үзвэл таних байх, манай хажууханд суудаг юм билээ. Тааралдвал сүүлд чамд зааж өгөх юм. Бүтэн сайны өглөө голдуу би түүнтэй сүүний худалдаачныд тааралддаг юм. Авгай нь нялхтай болов уу даа, ёстой их сайхан зантай хүн дээ, тэр ч байтугай сүү дуусах дөхчхөөд байхад намайг өмнүүрээ оруулчихсан шүү. За тэгсэн чинь тэр маань тойргийн зөвлөлд сууж байдаг. Тэгэхээр би чинь чухам хаана үзлээ гээд л бодчихлоо шүү. Сүүлчийн ням гарагт тэр ирээгүй байх даа, түүнээс биш миний санаанд хялбархан орох байсан юм... гэхэд нь Рихард үгийг нь тасалж:

	— За тэгээд юү бүтсэнгүй вэ? хэмээн зандрахад Траутхэн зууг мянга дахин өсгөж ярьж түүний зөөлөн чичрэмтгий дуунаас юу ярьж буйг ч ойлгоход бэрх болов.

	Тэрээр нүдээ том болгон инээснээ:

	— Юү? аан нээрээ чи санахгүй байгаа биз. Манай өргөдөл зөвшөөрөгдсөн. Бид хорин мянгын зээллэг авах болов. Тэр байшин байдаг бүх төхөөрөмжтэй гэнэ. Эмч нар бас зарим нэг химийн мэргэжилтэн нар суудаг юм гэж тэр шилтэй, намхан хүн хэлсэн... чи түүнийг санахгүй байна гэж үү? Тэр чиний ажил мэргэжлийг асуухад нь би:

	— Та мэдэхгүй байлгүй, Шконагийн барилгын ерөнхий дарга гэсэн чинь тэр, аа, тийм энд нэр нь байна. Харин Шконагаас энд дурдсан юм юү ч алга гэснээ нүдээ ирмэж тэгэвч та аргагүй нэг байшинтай болж дээ гэх нь тэр. Рихард минь чи баярлахгүй байна гэж үү гээд нөхрийг үнсэхүйд Рихард төвөгшөөсөн байртай:

	— Тэгэлгүй яах вэ, тэгэлгүй яах вэ гэв.

	— Танай гэр бүл мэдээжийн өндөр цалинтай байлгүй гэж тэр бас яриад гэж Траутхэн санаа алдан сэтгэл уужирч: — Рихард минь би хэчнээн их зол жаргалтай билээ, гэхэд Рихард дуу шуу ч үгүй тонгойн суух бөгөөд гэргий нь мөнөөх л яриагаа үргэлжлүүлж ирээдүйнхээ сууцын тухай гоё цэцэрлэг байгуулж, дунд нь усан оргилуур хийнэ гэхчлэн ягшина.

	Рихард харин огт өөрийг бодож ажил дээрээ үлддэг байж хэмээн сэтгэн өөрийн бодлыг нуусаар:

	— Би ажил руугаа явъя, юмаа мартчихаж гэвэл гэргий нь:

	— Рихард минь, ийм орой юу? гэж дургүйцэнгүй асуухад Рихард:

	— Ганц цаг болоод эргээд ирнэ. Харин энэ хооронд хүүхдүүдээ унтуулаарай, би ирээд юм хийнэ гэхэд гэргий нь тас зөрж:

	— Хааяа нэг гэр орныхоо төлөө санаа тавьсан нь дээр биз, гэхэд Рихардын уур бадарч доогтой, ууртай инээдээр инээсэн болж машиндаа үсрэн орж хот дундуур давхив. Шконагийн манаанд мэдэгдээд албан тасалгаандаа орж бичгийн ширээгээ онгойлгож Хесселбартын төлөвлөгөөг гартаа авмагц үймэрсэн сэтгэл нь дарагдаж ирэв. Тэрээр цүнхээ авч машинаа асаан давхин ирж авгайгаасаа ганц аяга эхүүн кофе чанаж өгөхийг гуйв.

	Тэрээр шөнө дунд болтол зураг төсөл рүү тархиа эргэтэл тонгойж үг бүрийг нарийн хянан уншиж тэмдэглэж авч байв. Үүний ачаар түүний сэтгэлийн үймээн алгуур намжиж ирэв.

	Алсын тэнгэрт хурган цагаан үүл сэмбийн цэмцийн үзэгдэх нь нүднээ чимэгтэй агаад зөвхөн хот орчимд үйлдвэрийн яндангийн утаанд зузааран харагдана. Харин хөдөө нутагт цэмцгэр сайхан нь сууцны байшингийн цонхны өмнө цагаан даавуу хатаахаар өлгөсөн мэт харагдана.

	Цолленцол өвгөн Баллагийн хашаанд ирж хашааны хаалгаар ясархаг урт биеэ бөхийлгөн орж хулганын онигор нүдээрээ манан дундуур хашаан доторх зүйлийг зальтайяа ажна. Төмөр уяандаа тогтож ядан тэмүүлээд боргож буй нохойноос тэрээр дөлсхийж сууцны байшингийн хана даган алхана. Балла өвгөн хүүгийнхээ хамт бригадын барьж өгсөн үнээний саравчинд цахилгаан гэрлийн утас тавьж байв. Эцэг нь шатан дороос тулж хүүдээ болгоомжлон элдвийг зөвлөн зогсоо зайгүй тоочно. Ханнес шатан дээрээс «бахь өгөөч, төмрийн хайч, алх...» гэж шаардан багаж түүний гарт харчигнана.

	Цолленцол хараахан будаагүй шинэхэн модон хаалгыг налан зогсож:

	— Та нар сайхан юм хийж дээ хэмээн мэнд амраа ч эрэлгүй бодож агснаа илтгэж, аргагүй тохитой саравч болж дээ, бурхан минь гэж ажигласнаа нэгэн зүйлийг санаж: — Ингэхэд та нар чинь эндээ хийх үнээгээ хаанаас авчрах билээ гэв. 

	Ханнес саравчны дээвэр доогуур лав шургаж цахилгаан гэрлийн утасны хамгаалалт хийж эцэг нь шатыг гулсуулахгүйн тул доор нь тулж зогссоноо:

	— Цолленцол минь, санаа зовж байгаа биз. Бид ядуурлаас салаад нэлээд удаж байна шүү. Би хаанаас хэдэн үхэр авчрахыг мэдэж байна.

	Өвөл өнгөрмөгц Харцаас авчирна. Ханнес ч бас хэдэн жилийн турш жаахан юм хуримтлуулсан. Бид ядуурлаас гарчээ гэхэд хүү Ханнес нь дуугүй ажигласаар бөгөөд дотроо тэрээр бүх зүйлийг энэ саравчинд зориулж түрийвчээ хоосолсон минь болох нь тэр. Тэгээд одоо бас миний хэдэн төгрөгийг хамах санаатай байдаг. Гэвч хоосон санаа гэдгээ ч өөрөө ч мэдэж байгаа биз. Авто машин, «Бартбург» хэрэгтэй, түүнээс биш хэдэн үнээг чинь унаж гудамжаар уралдах уу... хэмээн бодно.

	Цолленцол:

	— За тийм байдаг юм байж гээд саравчийг шуналтай ширтэж юм бүрийг барьж тэмтэрч үзсэнээ: — Аугаа ажил болжээ гэж хуурамчаар инээж түрүүчийн үгийн үнэнийг алдуулна. — Виндиш ч лав энэ саравчийн төлөө шүлсээ гоожуулж байгаа биз гэхийг Балла өвгөн дуулаад:

	— Виндиш үү? Яагаад? Намайг хэдэн үхэртэй минь хэн ч дөнгөхгүй. Цолленцол минь, чи өөрөө мэдэж байгаа шүү дээ. Үнээний тал дээр миний хөл хэзээ ч нугарахааргүй бат юм гэхэд Цолленцол ийм тулга тойрсон явдлаар эргэлдэхээ гэнэт больж өвгөн тариачинд тэрээр өргөн нүүрээ ойртуулан бөхийж ийн өгүүлрүүн:

	— Өвгөн минь, би сонин уншлаа. Түүн дээр өдөр бүр, тэр ч нэгдэлд элслээ, энэ ч нэгдэлд элслээ гэх юм. Бичсэн нэрсийг гэвэл тоймоо алджээ. Түүнд Бекер, Клагеманн, Эсперштетийн шивэрт хөлтнүүд, Обхаусены, Грундиг, Либентрой нар оржээ. Би үнэн худлыг мэдэх гэж хүн бүртэй очиж уулзлаа. 

	Өвгөн түүний урдаас

	— Либентрой юү даа? Шивэрт хөлтнүүд бас орлоо гэж үү?

	— Тийм ээ, тэд бас адил. Энэ ч аргагүй, нэг ч нөгөөгийнхөө хойноос гулсаж байгаа юм. Яг л нэг навч шарлан унахад бусад нь цөм унадгийн адил юм. Хэн орж байгааг сониноос л үзэж болно гэж модны навч руу эгдүүтэйеэ үгээ зөөж: — Тэр навч уналт бас удахгүй Ангерсфуртэд ирнэ, өвгөн минь! гэв. 

	Хоёр тариачин биесийн өөдөөс харан зогсож дуугүй зогссоноо Балла ам нээн уцаарлангуй:

	— Чи надад үүнийг л хэлэх гэж ир ээ юү? Наад үг чинь миний гижгийг ч хүргэхгүй. Бид бат суурьтай хүн шүү гэхэд Цолленцол тэжээлийн онгоцыг илж:

	— Тэгж ирсэн ч биш... гэж эвтэй үг олж ядан: — Нэг нь нөгөөдөө тусална гэдэг нь юунаас ч үнэтэй зүйл юм. Надад ч гэсэн чамд энэ барилгын зөвшөөрөл олж өгөхөд тун яггүй байсан юм. Намайг ойлгооч өнөөдрийн үед чинь тариачны яриа өөрөөр үзэгдэх болжээ. Би чамаас нэгэн зүйлийг хүсэх гэсэн юм. Чи энэ сайхан байрандаа миний малаас хэдийг байлгаач, харин тэгэхдээ чинийхийг иртэл байх нь мэдээж хэрэг л дээ. Энэ саравч чинь хүн үзээд үнэхээр сэтгэл баясмаар болжээ. Үүнийг ашиглахгүй хоосон байлгаж яаж болох билээ, өвгөн минь гэхэд Балла өвгөн Цолленцолын хүсэлтэд дургүйцэн:

	— Манай хэдэн үнээ удахгүй ирнэ. Ханнес бидний мөнгө ч цугларч байна хэмээн дургүйд хүчгүй гэгчээр нөгөөх мөнгөний тухай дахин өгүүлэхүйд учрыг ойлгосон Цолленцол:

	— Тэр ч тийм л байж, гэхдээ Балла минь ганц өвлийн хэрэг шүү дээ, ерөөсөө удах юм биш. Манай муу саравчийг өвлийн хүйтэн халхлахгүй гэдгийг чи мэднэ гэхэд Балла өвгөн саравчны сайн муу эсэхийг огт сонсохгүй байв. Гэвч зальтай баяны нүүрний цаана юу нуугдаж буйг тааж ядна. Тэрээр Цолленцолын дэргэд сэтгэл түгшүүртэй зогсох агаад эцгийнхээ хар муу санааг өвчиж дуурайсан өөртэй нь эгнэхээргүй арга мэхтэй хүн болохыг бодлоо. Энэ удаа ч зүгээр ирээгүй нь мэдээж хэрэг. Цолленцол есөн үнээтэй байхад Балла өвгөн хоёрхонтой. Цолленцол арга туршлагатай малчин гэхэд Балла өвгөнд хэлэх юм алга ер нэг үгээр хэлэхэд Цолленцолын тооцоолсон юмтай Балла өвгөн тооцоолохыг ярихын ч хэрэггүй байлаа. 

	Ханнес ажлаа дуусгаж шатан дээрээс буун ирээд унтраалгыг дарж гэрэл асааж үзсэнээ:

	— За миний ажил дууслаа гэж саравчнаас гарч харвал эцэг нь ерийн зангаараа Цолленцолын өмнө онц их үндэсгүй боловч бахархуу таахалзан зогсоно. Түүний хувин сав амсраа халин дүүрсэн үү гэвэл үгүй юм. Тэр ч байтугай үнээ авах санаатай боловч хүүгийн хадгаламжийн касс дахь мөнгө өөрт нь хүртэхгүйгээс цааш тэр талаар ярихын ч хэрэггүй билээ.

	Гэтэл Ханнес хүү нь хадгалсан мөнгөө өөр зүйлд зориулахаар шийджээ. Тэгэвч энэ удаа эцгийн нүүрийг хүний дэргэд улайлгахыг үл хүсэх ажээ. 

	Балла өвгөн хүүгээ ирэхэд өөдөөс нь:

	— Тийм биз дээ? Миний хүү надад амласан шүү дээ... хэмээн хэлсэн үг нь эцэс сүүлдээ баригдах болов уу гэж эргэлзэх шинжгүй ажээ. Цолленцол эргэж манан хүдэнд алга болсны дараа жин үдийн хэрд хүү Ханнес эцэгтээ хандаж:

	— Түүнийг байхад нь ч би хэлдэг байж. Би жилийн урьд машин худалдаж авахаар захиалга өгсөн юм шүү. Аав минь мөнгөний талаар горьдсоны хэрэггүй биз гэхэд хүүгийн зөрүүд занд хууч нь хөдөлсөн Балла өвгөн бачимдахын эрхэнд догшин ширүүнээр:

	— Ядарсан эцэг эхээ өргөх цаг чинь хэдийд болох гэж байна вэ? гэхэд Ханнес ч мөн бууж өгсөнгүй зохих хариултыг өгөв. 

	Хүүгийн байдлыг ажсан өвгөн

	— Цолленцолын түрүүчийн хэлдэг үнээний тухай бодохоос могой залгисан шиг дотор минь эвгүйтлээ гэв. Ханнес эцгийн мэдүүлэг чих дөжрүүлэм гомдлоос зайлж эхийг уйтгарт хүлцэнгүй суудлаас хөндийрүүлж гэрээс гарахдаа сэтгэл баясаж дархныхаа багажийг цэгцлэн хурааж авав. Тэрээр мужааны хувцсанд нь үл тохирох гоёлын өрөөсөн ээмгээ чихнээсээ авч явахад бэлтгэв. Ханнес ажлынхаа байрыг мөрөөдөж нөхөдтэйгөө тэнд уулзана гэж итгэнэ. Бусад нөхөд нь орон дээрээ залхуутайгаар өнхчиж бас аягүй бол хайрцгаар пиво тавьчихсан хөзөрдөж, цонхоор хааяа нэг гадагш харж оройн харанхуйг тэсэж ядан хүлээж байж ч магадгүй. Ер нь тэрээр суваг ухалт уурхай, Ростокийн ажилчдын нийтийн байранд он дараалан суусан болохоор эх орондоо санаж бодох юмгүй ганц бие харчуул оройн чөлөөтэй цагаар юу хийдгийг сайтар мэдэх тул бусад нөхдийнхөө юу хийж яаж наргиж байгааг хүн нэг бүр дээр ширхэгчлэн санаж бодлогоширно. Ийнхүү элдвийг эргэцүүлэн бодохын чацуу гучин нэгэн настай Ханнесын амьдрал мөн ч түүхийгээр бөгөөд бусадтай зүйрлэхэд нэлээд оройтсон санагдана. Эхнэр ханиа олж гэр орноо тохижуулахын тулд бүх зүйлийг шинээр эхлэхэд өөрийн нас сүүдэр арга буюу оройтсоныг ойлгож гэргий болгох хүнээ, хаана байгааг нь үл мэдэх Катрин шиг хүнээр зүйрлэж бодох болжээ. Тэрээр насаар ойролцоо Вернерийг санаж, өөртөө амьдралын тодорхой зорилготой болохоо бодно. Хэрэв хүн амьдралаа эхлэн зохиогоод тодорхой зорилго агуулан хөдөлмөрлөж эхэлбээс тэр хүн зол жаргал өөдөө тэмүүлэн ахиж буй хэрэг билээ... 

	Ханнес дахин дахин бодож эргэцүүлнэ. Тэрээр галт тэргэнд суув. Галт тэрэг уухилан хөдөлж манан дундуур хурдлаад Вайдагийн замын олон жижиг гүүр дээгүүр давхилаа. Ерийн үед мөнгөлөг давлагаагаар гялалзан байдаг голын ус энэ өдөр хар давирхай урсах лугаа адил булингартан оволзоно. Энэ өдөр хүний баяр жавхааг хүртэл дардаг хаа нэг тохиолдох эвгүй нэгэн өдөр билээ. Хаяагүй тохиолдож байдаг галт тэрэгний буудалд Ханнес байрандаа ирвэл нөхөд нь дөнгөж гарч явсан төлөвтэй хүнгүй ажээ. Саяхан татаж орхисон тамхины утаа, пивоны үнэр тасалгаа дүүрэн агаад ормогц хамрын нүх сэтлэм үнэртэнэ.

	Орны бүтээлэг нь хуйлран хөглөрч, халтартсан хундага, аяга шаазан, хутга сэрээ, чулуу мэт хатуужин хатсан талхны булан ширээн дээр хэвтэнэ. Болбигийн шүүгээний нүүрэнд өрнөдийн шалдан хүүхэн тэргүүтний зураг наалттай үзэгдэнэ.

	Ханнес нийтийн байранд нэгэн хүнтэй уулзаж өөрийн бригадынхныг хаашаа явсныг сураглавал. Нөгөөх хүн эвшээн ийн хариулруун:

	— Тэд хаачих вэ дээ, кинонд уу, аль эсвэл нэгэн газар ногоортлоо залгилж байгаа биз гэхэд эцгийн үгээс залхсан Ханнес, сайх хүнийг бас л улиглалаа хэмээн бодоод хариу өчилгүй шууд явж хотод орвол гудамжны трамвай хүнгүй шахам түүний дэргэдүүр харжигнаж, олон хүн гудамжнаа зугаална. Тэрээр уушны газрыг нэгээс нөгөөд дамжин шагайж нөхдийнхөө баймаар газраар эрэн хайна. 

	Гэтэл түүний өмнө шинэхэн барьсан орон сууцны хажуу дахь, зах зангиа гялалзуулагчид л орохоор цоо шинэхэн зуушны газар тулгарахад тэд барилгачин шаварчид орохооргүй газар санагдавч юунаас ч зовдоггүй зан нь хөдлөв. Халамцсан нөхөд нь орчихсон сууж буй ч юм бил үү, хэн мэдэх билээ.

	Ханнес үргэлж зүүдэггүй болохоор хоолой юуг нь боож бачимдуулах шиг санагдахад зүүсэн зангиагаа сулруулж хаалганы зүг ойрттол хурц гэрэл нэлсхийн түүний өмнөөс тусаж өтгөн цагаан манан дундуур зурвас гэрэл сацрав. Ханнес гэдрэг ухран харвал гэрлийн дунд Вернер, Катрин хоёр гарч ирснээ Вернер пальтоныхоо захыг босгож инженер бүсгүйг сугадан довжооноос буух бөгөөд ярилцах нь сонстох авч Ханнес үгийн утга учрыг сайн ойлгосонгүй. Ханнес тэднийг үл итгэсэн боловч нэгэн учрыг ухаарсан янзаар гөлрөн ширтэж Вернер хэрхэн бүсгүйг өөр лүүгээ татаж гүн харанхуй дунд умбаж буй тэдний хойноос харсаар зогслоо. Эмэгтэйн өндөр өсгийтэй туфли тов товхийх чимээ цардмал зам дээр шөнийн нам гүмд тодоос тод сонстон холдон холдоход Ханнес тулгамдсан байдлаас сая салж сайх хоёрын хойноос сэм дагахад Катрины нарийн дуу чихнээ сонстоно. Түүний доогтой хөхиүн инээд нь Ханнесын сэтгэлээс хэзээ ч үл салах бөгөөд энэ удаа ч нэгд нэггүй таньж байв.

	Шөнийн өтгөн манан сайх хоёрыг залгичих шиг болохуйд Ханнес тэднийг алдчихгүйн тулд болгоомжтойёо нэхсээр явна. Гэтэл гэрэл унтарч шөнийг чимээгүй харанхуй болохуйд Ханнес хорсох сэтгэлийн үүднээс алхаагаа түргэтгэж тэднийг гүйцэн очиход сайх хоёр тэврэлдэн зогсож Катрин амин чухлаа шивнэн агсан тул тэрээр сандран нүүрээ буруулан тэдний хажуугаар бушуухан өнгөрөв. Гэвч тэднээс аль хэдийний өнгөрч холдсон хойноо ч зүрх зориг ороогүйдээ өөртөө уурлана. Түүний бодлоор, өөрөө Вернерт шуудхан тулан очиж «за, ах хүүгээр сонин юу байна даа?» хэмээх ёстой байвч нэгэнт оройтжээ. «Хэрэв тэгсэн сэн бол Вернер ажил дээр байдаг шигээ нүүр бардам байх сан болов уу» хэмээн Ханнес сэтгэн ёжтойхон инээмсэглэнэ. Гэвч тэрээр зөвхөн Катрины төлөө ийнхүү хүссэн биш ээ. Сайх хоёрын нууц нөхөрлөл зөвхөн санамсаргүй тохиолдол биш билээ.

	Кати хэдийгээр олон дахин уулзахыг хүсэвч тэд зөвхөн бямба, ням гарагт л уулздаг хэвээр ажээ. Намын үүрийн дарга, цэвэрхэн инженер бүсгүй хоёрын харьцааг мэдсэн хүн тоглоомгүй чин үнэнээрээ бол энэ зөвхөн амралтын үеийн дурлал юм гэж дүгнэсэн болов уу? Учир нь Вернер түүнтэй уулзахаас татгалзах нь өдрөөс өдөрт олширсоор агаад тэр тухайд ямар нэг худал шалтгийг өмнөө барина. Учир нь Вернерийн дурлалын хүч чадал нь нууц янагаа олон түмэнд мэдэгдэх вий гэсэн болгоомжит бодлоос ямар нэг хэмжээгээр дутуу байсан ч байж магадгүй юм.

	Тэрээр цаг ямагт шийдвэрлэх асуудлаас тойрч ухарч тээнэгэлзсээр билээ. Тэд уулзан учраад салах үед Кати: 

	— Бид дахиад хэдийд уулзах бил ээ? Маргааш уу, аа? гэж ямагт шалгаахад Вернер тэр бүрд «Маргааш үгүй ээ, би хэдийд уулзахыг сүүлд хэлэмз» гэж л хариулна. Тэгээд сүүлд хүнгүй, чөлөөтэй үедээ тэр хоёр бие бие рүүгээ утасдаж уулзах цаг газраа болзоно. Ихэнхдээ Кати түүн рүү утасдаж Вернерийг харилцуураа авах бүрд нь сурсан маягаар: «Чи ганцаараа байна уу?» хэмээн асуух бөгөөд хэрэв хүнтэй байвал Вернер: «Та буруу газар залгажээ...» хэмээн эелдэгхэн хэлээд харилцуураа тавьчихна. Гэлээ ч тэдэнд хоёр гурван үг солих чөлөөтэй үе хэзээ ч тохиолдоно. Тэр тухай бүрд яг найман цагт энд, аль эсвэл тэнд нэг тахир гудамд, үгүй бол сурснаараа цэцэрлэгийн сандал, хэрэв бороотой бол Вернерийн үнэн голоосоо дургүйцдэг цайны газар уулзахаар тохиролцдог билээ. Ийнхүү тэд болзоот газраа уулзсаны дараа Катрин, дээврийн ташууд орших хуучин цагийн гэрийн хэрэглэл бүхий ханандаа фермерийн малгай өмссөн шалдан хүүхэн, бүжигчин бүсгүй, Ван Гожиеийн үзэсгэлэнт зураг зэрэг эрээлж гоодсон зургийг хадсан өрөөндөө орж ирэхэд Вернер өөрийн сэтгэлд таалагдсан таалагдаагүй зургийг ялгана.

	Эцэст нь бусдаас зайдуу энэхэн зураг сэлт болсон дөрвөн хананы хооронд хоёулхнаа байгаадаа сэтгэл хангалуун буй Кати залууг тэвэрч нимгэн уруулаар хайрын шуналд автагдан чичрэн барин үнсэнэ.

	Үнсэн таалж сэтгэл нь уужирсан байртай Кати уртаар санаа алдаж:

	— Вернер минь, бид хэзээ нэг биесийг сугадан барилгын талбайгаар чөлөөтэй алхалж шинэ сайхан хотынхоо энэ гудамжаар одоогийнх шиг ямагт харанхуйд бус гэрэлтэй гэгээтэй үед зол жаргалаа эдлэн зугаалж явах бол доо хэмээн уйтгартайяа өгүүлснээ Вернерийг хариулахаас урьтаж түүний амыг хаана. Очих бүрд нь Кати өрөөг шинэ гоё цэцгээр үзэсгэлэнтэйеэ чимсэн үзэгдэнэ. Кати, хуучин үеийн дэнхэн донхон хийсэн муу ширээг орчин үеийн хийцтэй сайхан бүтээлгээр шал хүртэл унжуулан бүтээж урт ёрдгор түшлэгтэй хуучин муу сандлыг нь гаргаж хэв маягаар үзэсгэлэнтэй хэдэн сайхан зөөлөвчтэй сандал худалдан авч тавьжээ. За тэгээд түүний хажуугаар жимсний амтлаг архи тогтмол авч ууцгаан түүндээ халамцан анх удаа учирсан лугаа адил баяр хөөр, хөгжөөн наргиатай болно.

	Ярих зүйл гэвэл ажил төрөл, барилгын талбайд шинэхэн болсон үйл явдал төдий билээ.

	Катрин:

	— Чи нөгөө Хесселбартын төлөвлөгөөний талаар Рихард гуайгаас асуусан уу? гэхэд Вернер:

	— Үгүй ээ, юү гэж тэр талаар эхлэхийгээ би сайн мэдэхгүй байна. Үүнийг би хэнээс мэдсэн болохыгоо түүнд мэдүүлж болохгүй юм. Түүнээс гадна түүнийг хэтэрхий их шахаж шаардваас толгойгоо эргүүлэх хүн байгаа юм... гэхэд Катрин түүний үгийг тасалж:

	— Би ердөө ойлгохгүй юм. Тэрээр шөнийн гурван ээлжийн ажлыг эсэргүүцэн үглэж байх атлаа Хесселбартын төлөвлөгөөг магтаж байх чинь бил ээ? гэнэ.

	Кати түүнд зүрх сэтгэлийн угаас итгэн нөхөрлөж нуух хаах ч юмгүй болж өөрийн амьдралд болж өнгөрсөн үйл явдлыг нэгд нэггүй тоочно.

	Анхнаасаа аваад зүрх бие цогцсоо шууд тушаасан Катрин бүсгүйд Вернер арга буюу автагдан өөрийн төрсөн эцэг эхээс илүү найдаж буйг нь ухаарсан билээ. Вернер анх удаа бүсгүйн гэрт ирэхдээ түүнийг дургүйцэх биз гэж бодсон авч Катрин огт өөрөөр байсан юм. Бүсгүй түүний өмнө санаж бодох юмгүйгээр хамаг хувцсаа тайчихад торомгор хоёр нүдээ сүүмийлгэн хөдөлгөөнгүй ширтэнэ. Катрины цэвэрхэн цогцсоос Вернерийн өмнө нууж хаах юм огт үл үлдэх тутам Вернер үнсэн таалж эс ханах бөлгөө. Тэд нэгэн оронд зэрэгцэн хэвтэж жаргалын дээдийг эдлэн эдэлсний эцэст Вернер ийн асууруун:

	— Катяа, чи яагаад огт дургүйцсэнгүй вэ? Эмэгтэйчүүд, бүгд л тэгдэг биш үү? хэмээвэл Кати инээж,

	— Яагаад тэгэх бил ээ? Миний хамаг сэтгэл зүрх чиний төлөө булгилж байгаа болохоор чамд бие цогцсоо тушаах эсэхийг би мэдэх хэрэгтэй биз дээ... Тийм шүү дээ гэв.

	Энэхэн агшинд бүсгүйн гал цог нь бадарсан хайр дурлалаас Вернер айн сүрдэж түүний сэтгэлийг түгшээх бөлгөө. Иймэрхүү байдлаар тэдний харьцаа үргэлжилсээр ирсэн авч өнөөдөр арай өөр ажээ. Өнгөрсөн долоо хоногийн сүүлчээр Вернер, Ростокт суугаа гэр бүлдээ очиж авааль гэргийн дэргэд хоёр шөнө, хоёр өдрийг өнгөрөөв. Энэ үе бол Катринтай ер бусын дотно харьцаатай болсон арван сарын манан будант үеэс хойших анх удаагийн ирэлт билээ. Вернер гэргийгээс далдуур үйлдсэн нууц янагийн нүглийг цагаатгахаар Марианед энэ удаа туйлын дотно байх ажгуу.

	Мариане түүний байдалд хууртагдаж нөхрийн тийнхүү сэтгэл тэнүүн байдлыг хамгийн сүүлчийн удаа ирж завиар зугаалж явсан үетэй зүйрлэж бодно. Тэрээр ялгаатай юм огт олж үзсэнгүй. Гагцхүү, Вернер үе үе бодлогошроход тэрээр мөнөөх л шийтгүүлснээ бодож байна хэмээн санаад, «түүний төлөө санаа зовоод яах вэ» гэх бөлгөө. Вернер тэгэхэд нь гэргийн төөрөгдсөн бодлыг тэр хэвээр нь үлдээвч сэтгэлийн түгшилт биеийг нь зовооно. Тэрээр Шконагийн зүг буцахдаа Катринаас бүрмөсөн холдъё гэдэг төгс шийдвэртэй явав.

	Гэвч үнэхээр хайр сэтгэлтэй болсон тэр бүсгүйгээс салах хүч чадлыг Вернер хаанаас олох сон билээ. Тэрээр Катийнд очих болсноос хойш зүүхээ больсон гэрлэлтийн бөгжөө зүүж гэргий Марианегаа дурсавч энэ удаа хэт бодолд автагдахгүйн тулд өөр зүйлийг албадан бодов. Гэтэл цайны газар ормогц л зөвхөн Катийн ганцаар сууж буй нь түүний дотор биеийг сэглэн хүүлэх шиг болов. Тэд цайны газраас гарч биесийг мөрөөдөхийн ихээр мөрөөдсөндөө салж ядан хэлхэлдэн явсаар Катринийд очиж хаалгыг хаамагцаа Вернер бүсгүйн турьхан цогцсыг хотолзтол тэврэв. Харин яаран үнсэн таалдаг Катрин энэ удаа үнсүүлэхгүй гэв. «Вернер минь, хэзээ бид барилгын талбараар биесийг сугадалцаад явж байх бол...» ч гэсэнгүй. Энэ байдлыг ажигласан Вернер өөрийн бөгжийг үл анзааран:

	— Чи яагаа вэ? гэвэл Кати:

	— Чи надаас юү хүс ээ вэ, би бүгдийг хийж чадна. Харин би хайр сэтгэлийг хуваарилж чадахгүй хэмээн гадуур хувцсаа тайлан чулуудаад сууж Вернерийн гарыг нүд салгалгүй ширтэнэ. 

	Тэрээр чичирч салганасан гараар янжуур тамхи сурмагаар асааж буйг Вернер хараад дотор нь хүйт оргин дуу шуу ч үгүй зогсоно.

	Катрины, цайны газар байсан, бас тэгээд гэртээ бэлдсэн байдлыг үзвэл цэцэг, жимсний архи, хундага сэлт бүгд бүрэн учир саяын агшин хүртэл хуучин янзаар байсныг Вернер бодлоо. Вернер түгдэрснээ шийдмэг гэгчээр:

	— Яриагүй зөв болох биз гэснээ хэсэг түгдэрч... — Хэрвээ бид салбал... гэтэл Катрин хашхирч:

	— Хэн тэр вэ? Юү байгаа чинь энэ вэ? хэмээх нь түрүүчийн үгийг ойлгож ядаж буй бололтой байлаа. 

	Гэтэл Вернер зоримгоор:

	— Чи бид хоёр гээд доош тонгойн ширтэнэ. Харин Катрины арга тасарсан сэтгэл өөр нэг хариу горьдож байсан билээ. Тэгэвч гэнэн хонгор бүсгүй маань санаж бодолгүй хүйтэн цустантай тулгарснаа ухааран сэхээрч уруулаа хазлан шүлсээ гуд гуд залгиж толгой нь тогтох суурьгүй мэт унжиж бие цогцос нь дагжин чичирнэ.

	— Хайрт минь, Кати минь, чи ойлгооч. Би авааль гэргийгээ доромжилж байна. Түүний төлөө миний сэтгэл гүнээ шаналж байна. Би бол хамгийн хулчиймтгай өөдгүй амьтан гэдгийг чи ойлгохгүй байна гэж үү? хэмээн Вернер асуухад бүсгүйн хоолой зангиран шүлсээ гүд гүд залгисаар гэнэт ийн хариулруун:

	— Чи авгайгаа өрөвдөөд дэргэд нь байхгүй юу... би бол хэзээ ч тэгж чадахгүй. Зөвхөн өрөвдөхийн эрхэнд хүний дэргэд амьдарна гэдгийг ямар эмэгтэй хүн чаддаг юм бэ? Харин хувийн зугаа цэнгэлийн үүднээс магадгүй... аль эсвэл эрийг ашиглахын үүднээс тэгж байж болох юм. Би бол зөвхөн хайр сэтгэлээрээ л хүнтэй амьдрах болно хэмээн дотроо Шмидтийг дурсан бодно. 

	Вернер түүнийг тэвэрч зөөлөн хүрэн үсийг нь илбэн таалахад Катрин зайлж, хүйтнээр:

	— Өрөвдөж, байна уу? Тийм үү? гэхэд нүд нь сүртэйеэ гялалзах бөгөөд Вернер өөр лүүгээ татахад урдаас нь түлхэж: — Яв! гэв. 

	Вернер явсан ч үгүй, харин хуруундаа хийсэн бөгжөө шувтарч авав.

	— Таны амьдралын ирээдүйг би бодож байна хэмээн Рихард сайн тал үзүүлэн сүржин үг ярьсаар хавтастай бичгийг Хесселбарт инженерийн ширээн дээр тавив.

	Хесселбарт инженер ерийн идэвхгүй байдлаасаа сэрж гайхан толгойгоо өндийлгөөд «таны амьдралын ирээдүй» гэсэн буурьтай үгний цаад шалтгааныг эрэх бөлгөө. Харин тэгэхдээ тэрээр учрыг үл ойлгосон байртайгаар хуурамчхан инээмсэглэх дүрийг үзүүлнэ.

	Рихард өнөөдөр, Шконагаас холдох гэсэн хүслийг гэргий нь бүрмөсөн хориглосоор ажиллах нэгэн зам олон ирж буй нь энэ билээ. Тэрээр орчин үеийн давшилтаас ухрах замгүй болжээ. Намын үүрийн товчооноос гаргасан шийдвэр нь Рихардад ширүүхэн бөгөөд заавал биелүүлэх үүрэг ноогдуулаад тэрээр бултах оролдлого хийсэн авч бүтээгүй юм. Учир нь Вернер түүнд гарцаагүй биелүүлэх үүргийг тавьсан юм.

	Учир иймээс Рихард хэдийгээр барилгын шинэ аргад үл бишрэх авч арга буюу түүнд бөхийх хэрэгтэй боллоо. Рихард бол өсөх бага наснаасаа өтлөх үеэ хүртэл барилгын талбар дээр өнгөрөөсөн туршлагатай хашир толгой учир шөнийн ээлжийн ажил бол будилаан үймээний үүсвэр гэдгийг мэдэх ажээ. Эрт үеийн хатуу ширүүн амьдралын үед шахаж шаардуулан шөнийн ээлжийг зохион байгуулж олонтоо туршсан авч өдрийн хийх ажлын тал хувиас хэтэрч байсан удаагүй билээ.

	Тэр ч байтугай аюул осол гарах нь их, жишээлэхэд, дайны үед мод ч харагдахгүй тас харанхуй шөнө гүүр барьж агсан цэргүүдээс нэгэн удаа гурван цэрэг усанд унаж үхэж байжээ. Үүнийг тэр үеийн бага дарга Рихард нүдээрээ үзэж билээ...

	Тэр оргилон гарч буй шинэ аргыг Рихард ийнхүү эргэцүүлэн хоригловол юунд хүрэх сэн бил ээ? Түүнийг Вернерийн талын хүмүүсээс эхлээд Заломонын нөхөд хүртэл сүүлийн үед яригдах болсон «хойш татагч» гэдэг нэрээр нэрлэх билээ.

	Мэдээжийн тэд ч одоогоор түүний шинэ аргыг ойлгосон эсэхийг хүлээн арван хуруу шигээ ширтэж байгаа биз. Учир иймээс Рихард ухаалаг олон түмнийхээ аясыг даган түүний дагуу хэлбийх хэрэгтэй боллоо. Ийнхүү тэрээр орой, ажлынхаа байранд ирж бичгийн ширээнд удаан хугацаагаар дарсан Хесселбартын төлөвлөгөөг гаргаж хамт ажиллагч нөхрийн гаргасан санаачилгыг дэмжээгүйг минь хүмүүс мэдэх вий хэмээн бодоод яаруу сандруу уншив. Тэр ч байтугай саявтархан Вернер түүнээс:

	— Инженер Хесселбартын гаргасан тодорхой саналыг та юу гэж үзэж байгаа сан бол? Гурван ээлжийн ажилтай холбогдолтой юм гэсэн байх аа? гэхэд ийм асуудал тулгарна гэдгийг урьдаас мэдэж байсан боловч гэмт хүн гэлбэлзэнэ гэгчээр их л сандарч намын үүрийн дарга юм бүгдийг мэдсэн явдгийг гайхавч үл тэвдсэн маягаар ийн хариулруун:

	— Тэр талаар яриад оройтжээ. Би түүнийг аль хэдийний үзэж хариуг өгсөн. Ер нь би манайд байгуулагдаад байгаа шинийг санаачлагчдын аясыг дагахаар шийдээд байгаа шүү гэвэл Вернер шинийг санаачилга гэдэг ёжтой үгийг сонсмогц сэтгэл хангалуунаар толгой дохиж өөр юу ч асуугаагүй билээ. Харин Рихард хийсэн хэмээн хэлсэн амандаа хүрэхийн тул өнөөдөр шамдан суух бөлгөө.

	Тэрээр өөрийн бичиж тэмдэглэсэн зүйлийг дахин шалган үзэж яггүй болгоомжлон үзэж дуусаад усан цахилгаан станц дээр очвол аз болж инженерийг ганцаар байхад нь уулзлаа. Шинэ аргыг барилгад нэвтрүүлэхдээ түүнийг амжилтад хүргэх зөв зүйтэй ажлын бэлтгэл буй болгохын тулд урт удаан хугацааны яриа хэлэлцээ хэрэгтэй байв.

	Ийнхүү тэрээр инженерийн өрөөнд ормогцоо «таны амьдралын ирээдүйг би бодож байна» гээд Хесселбартын учрыг үл ухан ширтэх байдлыг ажин цааш, — Бодвол та миний юү хэлэх гэж байгааг мэдэж байгаа биз? Бид усан цахилгаан станцын химийн хэсэгт гурван ээлжийн системээр эхлэхээр шийдсэн. Харин таны боловсруулсан төлөвлөгөө мөн ч их учир дутагдалтай байна хэмээн чухам юу дутагдалтай болохыг тайлбарлаагүй атлаа цааш үргэлжлүүлж: — Шинийг санаачлагсдын бүлгийнхэн шинэ төлөвлөгөө боловсруулж байгаа болохоор тэнд таны ажлын үр дүн биеллээ олж болох юм. За нөхөр минь чамд гэхэд одоо үе чинь ганц үг хананд хэлсэнтэй адил болж олны санал нэргүйгээр хол явахаа больсон цаг байна шүү. Тэгэхээр ганцаар зүтгэн хад мөргөснөөс тэр хамтран ажиллагчидтай нийлэх хэрэгтэй болжээ. Тэгвэл та амьдралынхаа ирээдүйг бодож байгаа тань тэр болно гэв. 

	Хесселбарт түүний цоо ширтэн, хэлснийг үг үсгээр нь нүднээ харах шиг болж дургүйцсэнээ гараа дохиж:

	— За, за тийм байж. Миний бие тэдэнтэй хамтран ажиллахад бэлэн байлгүй яах вэ. Миний хувьд бол төрсөн хүүхэд ямар нэрийг зүүх нь огт ялгаагүй хэрэг. Хамгийн гол нь үзэмжтэй сайхан барилга сүндэрлэн босож ертөнцийг чимэглэх явдал... гэхэд Рихард, инженерийн албан тасалгаанаас тайвуухан алхаж гарав.

	Хесселбарт түүний хойноос ажиж шинийг санаачлагч тэр бүлэг өөрийн эхлэх гэж буй шинэ аргыг ажил хэрэг болтол нь анхааралдаа авах хүний нэг болохыг бодож суув.

	 

	 

	Асар удалгүй, барилгын соёлын танхимд бригадын ахлагч нар нийлсэн бүгд жаран хүн цугларав. Ханнес иймэрхүү хурал цуглаанд сурсан зангаараа Вернер, Рихард, Заломон нарын тушаалтан суусан тэргүүлэгчдийн ширээнээс холуур гарах хаалга руу дөхөж хамгийн арын сандалд суулаа. Үүнийг нь Вернер усан цахилгаан станц дээр гурван ээлжээр ажиллах шийдвэрийг таниулж байх үедээ ажин Ханнесыг гараад явчих вий гэсэн янзаар ширтэн буйд Ханнес дургүйцэн дотроо «Тэгэх тусам нь босож очоод намын үүрийн нарийн бичгийн дарга, инженер эмэгтэйтэй харанхуй манан дунд нууцаар уулзан хөл хэрээтэй хүзүү холбоотой явдаг нь гурван ээлжийн ажлын бас нэг төрөл мөн болох нь уу?» хэмээн асуух юм сан, «өдөрт нь социалист ухамсрыг номлочхоод шөнө нь шалиг зангаар авирлаж таарах уу?!» хэмээн бодно. Түүний гарт Вернерийн хувь заяа атгагдсан лугаа бодогдовч Катрин уул асуудалд хамрагдах болоход тэрээр яаж ч үл чадах бөлгөө. Хий дэмий л бухимдан уурсахын эрхэнд нүүрний арьсыг үрчийлгэн хүйтэн царайлна. Вернер түүний сэтгэл тавгүй байгааг ажна. Хуралдагсдаас хэн ч ярихгүй биесийг хүлээнэ.

	Гэтэл Заломон үсрэн босож: 

	— Нөхөр Прокоф, Освальт нар аа! Та нөхөд ч намын шийдвэрийг зөвшөөрөн саналаа өгсөн шүү. Тэгэхээр та нар тэр шийдвэрийн талд зогсож байна уу, үгүй юу? Ялангуяа Освальт чи! Чи тэр усан цахилгаан станц дээр өөрөө ажиллана шүү хэмээн зандчихад Вернер түүнийг доош дарж суулгахыг хичээв. 

	Гэсэн ч Заломон олны зүг агсарч:

	— Хэрвээ нөхөд минь, ялангуяа цахилгаан станцынхнаас хэн нэгэн чинь энэ шийдвэрээс ухрах санаа гаргавал бид дор нь хусаж хаяад өөр газар аваачиж оронд нь давшилт үзэлтэй хүн олж тавина гэдгийг анхаарах хэрэгтэй... гэв. 

	Освальт биеийг хураан доош шигдэн сууж уулаас улаан нүүр нь бүр ув улаан болчихсон байв. Тэрээр шүд зуун тэсвэрлэн суугаа бололтой харагдана. 

	Гэтэл Прокоф босож аргаа барсан шинжийг илтгэн хоёр гараа алдалж:

	— Би өөрийн чадлын хэрээр бригадын нөхөдтэй ярьж тэдэнд ойлгуулахыг хичээв. Гэвч тэдний хэн нь ч зөвшөөрөхгүй. Тэд хүнээр хүрздүүлэхгүй гэх байх. Тэдний нэг нь онц мэргэнээр хуваалцахыг хүсэж байгаа хүн, өөрөө эзэмшихийг хүсэж байгаа юм. Ийм аргыг английн хатан хаан лав санаачилсан байж таарна гэж ярих юм гэхэд хуралдагсад инээлдэв. 

	Нэгэн хүн чангаар:

	— Заломон, муу новш минь, чи өөрөө ганц шөнө ажиллаж чадна гэж үү? гэхэд дахиад анир чимээгүй болоход Вернер үйлдвэрчний хороон дарга руу дөхөж чухал зүйлийг шивнэсэнд Заломон арга буюу нам тайвнаар биеийг барин сууна.

	Ханнес сайх байдлыг ажин, дотроо Вернер, намын гишүүдэд өөрөө өөрийгөө хэрхэн хамгаалах аргыг хүртэл зааж тэд нь ч үгнээс нь гардаггүй юм аа даа, Вернер нь ямар ч юманд санаандаа хүртэл зүтгэдэг хүн юм, эртүүдийн бороон дунд ч гэсэн ажиллахдаа л ажиллаад гарсан. Бас усан цахилгаан станцын хэргээс шийтгүүлсэн боловч хлорын фабрикийн төлөвлөгөөг бас л санааны зоргоор өөрчиллөө.

	Гэвч инженер эмэгтэйтэй манант шөнийн гүн харанхуйд нуугддаг л хүн юм шүү дээ... хэмээн бодож сууна. Гэтэл хэдэн бригадын ахлагч нар суудлаас босож сандлыг хойш урагш түлхэн гарахад нь Вернер:

	— Та нар хаачих нь вэ? Бид дуусаагүй байна шүү гэвэл нэг нь:

	— Бид энд гөлийн суух, гадаа хоолой татсан ажил хоёр таарахгүй байна гэхэд нөгөө нэг нь залган авч:

	— Би галт тэрэгнээс хоцрох нь, энд сууж байж явах галт тэрэгнээс хоцорчихвол харин тоогүй явдал болох байгаа гэв. 

	Вернер босон урагшилж өөрийгөө доромжилж буйг үл тэвчин тушаангуйгаар:

	— Намын гишүүд үлдээрэй... гэв.

	Энэ байдлыг Ханнес ашиглаж хийх ёстой мэхээ гүйцээх хэрэгтэй болсноо бодож эсэргүүцлийн өөдөөс хэрхэн харьцахаа сурсан маягаар авхаалжтайгаар сонгож ер нь барилгын энэ хэсэгт чухам Вернер, Ханнес хоёрын хэн нь эзэн болохыгоо харуулахаар шийдэв.

	Тэрээр гэнэт эргэн зогсож түүний дуу тасалгаанд түгмэгц гарах гэж байсан хүмүүс зогтусаж агшин зуур чив чимээгүй боллоо. Түүн дээр жаран хос нүд харцаа онилон тусгав. Вернер түүнийг ширтэн царай нь цайж юу хэлэхийг хүлээнэ.

	Гэтэл Ханнес санаснаас огт өөрөөр:

	— Энэ бол ядах зүйл биш ээ. Манай бригадын хувьд гэвэл бид аль хэдий нь өөр чиглэлээр шийдсэн. Ирэх нэгдүгээр сард химийн барилгын хэсэгт гурван ээлжээр шөнө ажиллахаар шийдсэн гэв.

	 

	ЧУЛУУН МӨР - 2 (e-nom.mn)

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	
1967 оны хэвлэл “Эрик Нойч : ЧУЛУУН МӨР” номын Хэвлэн нийтлэлийн мэдээлэл

	 

	ЭРИК НОЙЧ

	 

	ЧУЛУУН МӨР

	 

	Герман хэлнээс орчуулсан Д. Гонгор

	Редактор Ц. Шүгэр

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	 

	УЛААНБААТАР— 1967

	 

	Техн. ред. Ц. Өнөр

	Хянагч Д. Болд, И. Балдандорж

	 

	Өрөлтөд 1967 оны 5-р сарын 11-нд оруулж,

	Хэвлэлтэд 1967 оны 7-р сарын 25-нд шилжүүлж 

	10015 ширхэг хэвлэв. 

	 

	Хэв. хуудас 17, 3/4 

	Хэв нэгж хуудас 29,8

	Цаасны хэмжээ 84X108. 1/32. 

	 

	Зах № 198

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 2.

	
Заметки

		[←1]
	 1841—1919 оны үед амьдарч байсан францын уран зураачид




	[←2]
	 Ирээдүйд гэр бүл болохоо тохиролцсоны баталгаа битүү бөгжийг зүүн гартаа зүүх ёс.




	[←3]
	 ДМ — герман марк

